
   Пӳлĕмре пăч-тĕттĕм. Çывăракансем хĕрсех хуп турттараççĕ. Ирхи ыйхă питех тутлă çав. Анчах будильник шăнкăртаттарчĕ кăна — йывăç краватьсем чĕриклетрĕç, пĕр енчен тепĕр еннелле çытарсем ыткăнчĕç. Унччен те пулмарĕ, урай хăмине çара ура çатлаттарни илтĕнчĕ. Тахăшĕ каçăхса каясла ахăрса йăлăнчĕ:

— Федя! Федя, тетĕп! Ан кăтăкла! Ан вĕлер! Чуна хăвар, тархасшăн!.. Ха-ха-ха-ха! Хи-хи-хи-хи!..

— Эй!.. Ача купи тума килĕр! — йыхăрчĕ тепри. Малти кĕтесре кĕшĕл-кĕшĕл, кĕптĕр-кĕптĕр турĕç. Йывăç кравать çăтăр-çатăр ишĕлсе анчĕ.

Сасартăках ахăрма чарăнчĕç. Малтанхи сасах юнаса та йĕлпĕрсе кăшкăрчĕ:

— Юрĕ, шереметсем! Ача купи мыскарине кăтартăп сире!

Çуйхашма пуçларĕç:

— Ой-йой-йой, Юман Паттăр! Хыт ан чăмăрта!

— Ванюк, майĕ пултăр!

— Алла хуçатăн!

— Ахă, шереметсем! Аллусене хуçатăп-и?! Мана кăтăкласа антăхтарнă, ача купи айне тунă чухнĕ аванчче-и? Акă ĕнте кăтăк тутине хăвăр тутанса савăнăр!

— Ха-ха-ха-ха!..

— Хи-хи-хи-хи!..

— Ӳлĕмрен çыхланатăр-и?!

— Çук, çук, Юман Паттăр! — Ванюк, каçар!

  
   Пӗрремӗш пайӗ


   I


Пӳлĕмре пăч-тĕттĕм. Çывăракансем хĕрсех хуп турттараççĕ. Ирхи ыйхă питех тутлă çав. Анчах будильник шăнкăртаттарчĕ кăна — йывăç краватьсем чĕриклетрĕç, пĕр енчен тепĕр еннелле çытарсем ыткăнчĕç. Унччен те пулмарĕ, урай хăмине çара ура çатлаттарни илтĕнчĕ. Тахăшĕ каçăхса каясла ахăрса йăлăнчĕ:

— Федя! Федя, тетĕп! Ан кăтăкла! Ан вĕлер! Чуна хăвар, тархасшăн!.. Ха-ха-ха-ха! Хи-хи-хи-хи!..

— Эй!.. Ача купи тума килĕр! — йыхăрчĕ тепри. Малти кĕтесре кĕшĕл-кĕшĕл, кĕптĕр-кĕптĕр турĕç. Йывăç кравать çăтăр-çатăр ишĕлсе анчĕ.

Сасартăках ахăрма чарăнчĕç. Малтанхи сасах юнаса та йĕлпĕрсе кăшкăрчĕ:

— Юрĕ, шереметсем! Ача купи мыскарине кăтартăп сире!

Çуйхашма пуçларĕç:

— Ой-йой-йой, Юман Паттăр! Хыт ан чăмăрта!

— Ванюк, майĕ пултăр!

— Алла хуçатăн!

— Ахă, шереметсем! Аллусене хуçатăп-и?! Мана кăтăкласа антăхтарнă, ача купи айне тунă чухнĕ аванчче-и? Акă ĕнте кăтăк тутине хăвăр тутанса савăнăр!

— Ха-ха-ха-ха!..

— Хи-хи-хи-хи!..	

— Ӳлĕмрен çыхланатăр-и?!

— Çук, çук, Юман Паттăр! — Ванюк, каçар!

— Пĕр айăпа турăпа патша та каçарнă теççĕ! Сасартăках электричество ламии çутăлчĕ. Ку ытла та кĕтмен çĕртен пулнипе урайĕнче йăваланакан çамрăксем чемсĕрленчĕç. 

Халь çеç пӳлĕме çутатнă прислуга акă мĕн курчĕ: йывăç кравате тĕшĕрсе антарнă, пĕр йĕкĕчĕ тепĕр иккĕшне çĕре тăсса вырттарнă та хăй вĕсем çине утланса ларнă.

Прислуга тӳсеймерĕ, кулса ячĕ:

— Ай, паттăрсем! Ай, намăссăрсем! Икĕ кашкăр пĕр йĕкĕт айĕнчен хăтăлаймаççĕ! Сире çăкăр чыхтарни те кăлăхах. Хуçана паянах калатăп, ан патăр!

— Маруç! — йăлăннăн чĕнчĕ çиелерех выртаканĕ. — Эсĕ унта тухатмăш пек ан палка-ха! Ырă çын пул та пире инкекрен хăтăлма пулăш. Юман Паттăра хирсе пăрах. Вара тĕлĕнмелле тĕлĕк каласа паратăп.

Хĕр-çке-ха, Маруçăн та выляс-кулас килсе кайрĕ. Ванюка вăл мăйĕнчен çатăрлан пек çакăнчĕ.

Айра выртаканнисем тепĕр хут тапаланма пуçларĕç. Ахăрни, çуйхашни вăйланчĕ.

— Ахă, шеремет! Эсĕ вĕсен майлă-çке, — терĕ те Ванюк, аллине каялла ярса, прислугăна пилĕкĕнчен тытре, хăй умнелле туртса илчĕ.

Прислуга, хăвачĕ пĕтнĕн, Ванюк арки çине лĕпсĕрр ӳкрĕ. Кĕпи туртăннипе икĕ кăкăрĕ шĕ панулми пек хăпарнă. Вăйă-кулă сăлтавĕпе чунтăвасса кĕтет-и, тен. Кун пек чухне никам асăрхаса юлаймĕ, никам кулаймĕ.

Хĕрупраç пирки халиччен шухăшласах кайман каччă Маруçа алхасса кăтăклама пикенчĕ. Алли ăнсăртран хĕр кăкăрне леке-леке илсен, лешĕ тата ассарах ахăрчĕ:

— Ха-ха-ха-ха! Хи-хи-хи-хи!.. Чуна хăварсам, тархасшăн. Туйра ташлассине ан пĕтер!

— Ăхă, чуна хăвармалла эппин? Туйра ташласси пĕтет-и? Кала, ӳлĕмрен вĕсен хутне кĕрсе, ман çума çып-çăнмастăн-и?

— Çук, çук, Юман Паттăр!

— Тупа ту!

— Турăшăн та! — выртнă çĕртех кула-кула сăхсăхрĕ прислуга.

— Юрĕ, шеремет, пĕррелĕхе каçарăп! Анчах, самаху çине тăмасан, хăвна ху ӳпкеле. Вара пачах туй тăваймăн!

Прислуга Ванюка çурăмĕнчен чышса хăварчĕ.

— Ахă, сăмах çине тăни çавă-и сан?

— Ак çакă! — чăмăрĕпе юнарĕ хĕр. Хăйне, алăк патĕнче тăраканскере, йĕкĕт текех тытаяс çуккине шанать вăл.

— Ав мĕнле иккен, шеремет... Юрать... Урăх ман алла ан çаклан! — шӳтлерĕ те Ванюк айĕнче выртакан юлташĕсене чĕнчĕ: — Ну, паттăрсем, сирĕнпе мĕн тумалла?

— Паллах, ирĕк памалла!

— Пĕр айăпа турăпа патша та каçарнă терĕмĕр-иç!

— Пĕр айăп çеç пулсан çаплаччĕ те, эсир ку айăпа кашни ирех кĕретĕр.

— Мĕн кутăнланнипе çитет сана. Тĕлĕнмелле тĕлĕк каласа парас вăй-хăвата ан пĕтер!

— Çук, Федя... Хальхинче тĕлĕк халапĕпех хăтăлаймăр. Кравате юсама лекетех.

— Килĕшетпĕр!

— Юсатпăр!

— Тупа тăвăр. Унсăрăн ĕненместĕп.

— Хĕвел пур, турă пур...

— Астăвăр, сăмахăра тытмасан, тепринче кăтăкласă вĕлеретĕп!

Çапла шӳтлесе-туса йĕкĕтсем урайĕнчен тăчĕç, Ванюк краватьне юсарĕç.

— Маруç, ку шереметсене çăкăр çитерни кăлăхах тесе тивĕçсĕр хурларăн эсĕ. Пăх-ха, мĕн турĕç! Куç хупса :иличчен кравате вырнаçтарчĕç. Ентĕ тĕлĕнмелле тĕлеке итлемелли кăна юлчĕ. 

Федя сасартăках пит-куçне иккĕленнĕ, пăшăрханнă чухнехи пек тукаларĕ:

— Тĕлĕке каласа парасси нимех те мар. Çак çеç кăштах шухăшлаттарать. Мĕне пĕлтерессине хамăр тĕллĕн чухлайăпăр-ши? Юмăç карчăка чĕнсе чăрманмалла пулмĕ-ши?

— Уншăн ан пăшăрхан, Федя! Тĕлĕке чухлаканни кун тах пур. Ав! — прислуга çине тĕллесе кăтартрĕ Ванюк.

— Сӳпĕлти темерĕн! — кӳреннĕн ехлетрĕ хĕр.

— Апла пулсан, хăлха пуррисем, итлĕр! Ирхине, ыйхăран вăраниччен кăшт çеç маларах, шăп Маруç килсе кĕнĕ вăхатра тĕлленнĕ... Сашăпа иксĕмĕр магазина кайма тухрăмăр пек. Пăхатпăр — Ванюк Маруçа пĕр кĕтесе хупăрланă та антăхсах чуптăвать.

Çамрăксем кулса ячĕç. Вĕсем прислугăна Саша чунтан юратнине тахçанах сиснĕ.

Тимĕре хĕрнĕ чухне шаккамалла тенĕ пек, ванюк Федьăна малалла юптарма хистерĕ:

— Тĕлĕкĕ чăнах та тĕлĕнмелле! Тата çакна астумастăн-и: эпир Маруçпа чуптунине курсан, Саша мĕн хăтланчĕ?

Федя хуйха ӳкнĕ çын пек сассине улăштарчĕ:

— Калама та аван мар, тантăшсем. Юлташа намăса кĕртесрен хăратăп.

— Кала, кала! Трамвай айне выртмĕ-ха!

— Апла тесен, хăлха пуррисем, итлĕр! Саша пĕчĕк ача пек макăрма тапратрĕ. Чарса чарăнмасть. Ху та тӳсейместĕнччĕ. Качча илме шутланă хĕре урахи чуптунине курсан, турех Атăла сикĕттĕн! Саша питне йӳçĕ куççульпе çунипех ирттерсе ячĕ. Ăна шелленĕрен чун ыратнипе ыйхăран вăхăтсăр вăрантăм. — Кулăша татах вĕçтересшĕн Федя сăмахне çапла вĕçлерĕ: — Сире ахăрма аван. Иçмасса, тĕлĕк мĕне пĕлтерессине уçса парасчĕ. Ырлăха-ши е хурлăха-ши?

Ванюкпа Маруç чăннипех чуптунăн туйăнчĕ Сашăна. Чĕрине кĕрĕç хĕскĕчĕ ыраттарчĕ. Вăл çатракаланма та хатĕрччĕ, юлташĕсем пушшех тăрăхласран шӳтлеме тĕвтурĕ.

— Федя, сан тĕлĕкне эпĕ чухларăм!

— Чăнах-и? Ăнлантарса пар хăвăртрах! Ав, Маруçпа Юман Паттăр та тăна хурасшăн çунаççĕ!

— Ванюк, иçмасса, тĕлĕкре хĕре чуптунă. Санран ку та пулаймĕ. Мĕншĕн тесен эсĕ çӳрме!

Çамрăксем тата шавлăрах кулчĕç.

Йĕкĕтсен йĕпĕслĕ халапĕсем вăтантарас е пăшăрхантарас вырăнне хĕрĕн хаваслă туйăмне пушшех хускатрĕç. Федьăна тĕлĕкре курăнни пурнăçра килсен, унран телейли те çукчĕ. Ванюк çинчен шухăшланипе пĕр çаврăм ыйхă тумасăр пайтах çĕр каçнă вăл. Ыттисем унпа туслашма тăрăшаççĕ, улахрах çĕрте вылякалаççĕ те. Ванюк çеç çаврăнса пăхмасть. Паçăр та йĕкĕтсен хутне кĕрсе мар, чунĕ хистенине тӳсеймен енне мăйĕнчен çакăнчĕ, савасса кĕтрĕ. Анчах Ванюк ăна вут пуленки пек кăна тыткаларĕ. Пĕччен пулсан, прислуга куçĕнчен куççуль шĕпĕртетсе анĕччĕ, халь тутине çыртса ирттерчĕ.

Ванюк çамрăк хĕре тата ытларах тарăхтарас тенĕ пек йĕрлешкелерĕ:

— Федя, шереметех çав эсĕ! Хамăр хушăра кирек мĕн сӳпĕлтетсен те килĕщӳллĕ, Кунта хĕрача пур. Куçĕнчен халь-халь çăл шывĕ тапса анасран хăрушă, Ахăртнех, иксĕмĕре пĕрле çыхса тăрăхланăшăн хуйха ӳкнĕ ĕнтĕ вăл!

Прислуга аранах хăйне хăй алла илчĕ. Ванюк ун çине пăхма мар, мăшкăлласа кулать.

— Пуш параппан çапнипе çитет! Кăмакасене хутма вут кирлĕ. Çурса, йăтса пама камăн юлмалла паян? — терĕ Маруç.

Прислуга хăтăрсарах калаçнине йĕкĕтсем йӳпсемерĕç, çав-çавах ахăрчĕç:

— Камăн черетне хăвах тавçăрмалла!

— Е тĕлĕк ахальтен тетĕн-и? Саша чут çеç Юман Паттăрăн çӳçне тăпăлтармарĕ те!

— Эсир татах çăварусене хупламастăр-и?! — ĕнтĕ çилленсех ехлетрĕ прислуга. Кĕтесри шăпăра илсе, тумланма ĕлкĕрнĕ-ĕлкермен йĕкĕтсене çапа-çапа хăваларĕ.

— Маруç, асту вара, шăпăрпа ан лектер!

— Сан туйна пыраймастпăр!

Кил хушшинче лаша кӳлĕнсе тăнине асăрхасан шавлама чарăйчĕç. Кам пĕлет, хуçи те кунтах-и, тен? Ним йĕркесĕр айкашни аван мар.

Вут хатĕрлемелли черет чăн та Ванюкăн пирки Федя унпа шӳтлесе сывпуллашрĕ:

— Эсĕ асту, Маруçпа текех ан выля ĕнтĕ. Саша çакăнсан мĕн тăвăпăр? 

Чĕлхӳ çине çăпанччĕ санне! — ӳпкевлĕн тĕксе хучĕ те Саша хапха еннелле утрĕ.

Кĕçех пӳртрен хуçипе арăмĕ тухрĕç те хыçлă çуна çине ларчĕç. Ванюк вĕсене хапха уçса кăларса ячĕ. Вара вутă çурма пикенчĕ.

Пилĕк кăмака хутмалăх вутта Ванюк часах çурчĕ, Малтан кухня валли йăтса кĕчĕ. Хăйсем пурăнакан пӳлĕмĕ валли йăтнă чухне прислуга та хăпарчĕ. Йĕкĕт пӳлĕмрен каялла тухма тăрсан, вăл ун çулне пӳлчĕ.

— Эсĕ мана ма кăларасшăн мар?

— Чунсăр эсĕ!

— Чунлă пулса мĕн тумаллаччĕ, тет? — тӳртен патлаттарчĕ Ванюк.

Маруç сасартăках куçне пытарчĕ. Чăнах, мĕн пирки чарчĕ ăна? Савтарасшăн-и? Сипетне çухатман, хăйне хăй хаклакан хĕр кунашкал айкашмасть ĕнтĕ. Иçмасса, йĕкĕчĕ ăшшăн пăхсан тепĕр сывлăшчĕ. Вăл кулать кăна.

Ан тив, Ванюк ку тарана çитсе юрату туйăмйе пелмен, хĕрарăмпа е хĕрпе аташман та, прислугăн кăмăлне тавçăрчĕ. Анчах савăнас вырăнне кичемленчĕ. Çитес кĕркунне вунсаккăр тултарать вăл. Хăйсен ялĕнче, прихутра та хĕрсем тем чухлех. Пасарта, чиркӳре, улăх-йăлăм таврашĕнче пайтах пĕрле пулнă. Кам пĕлет, вĕсен хушшинче Ванюка кăмăллакан та пур-и, тен, палăртнине кăна курман. Ку хĕр ятарласах хăй çине çаврăнтарса пăхтарасшăн. Тата пĕрле ĕçлекей юлташĕшĕн те эрленчĕ. Саша килĕштернине хĕр ним вырăнне те хумасть. Ванюк тăна кĕртме шутларĕ.

— Маруç, — хăйне хăй аслăрах та пурнăç кукрашкисене ытларах чухланă пек тыткалама тăрăшçа чĕнчĕ вăл. — Йăнăш ăнланнипе нӳремсĕр, сана кӳрентермелле сăмах персе ярăп-и, тен. Çилленсен те, хамăн ăшра пуррине пытараймастăп. Хĕрпе паллашас шухăш пулсан, ахăртнех, сан хыççăн чупăттăм. Эсĕ пур енчен те маттур. Хĕрупраç тĕлне пĕлменни хуплать. Ку эпĕ айваннинчен килет ĕнтĕ. Тата çакна тăнласчĕ эсĕ: Саша сана чунтан-вартан юратать. Вăл пур енчен те ырламалли каччă. Унран лайăххи тупаймăн. Кайран мана тав тăвасса шанатăп. Вăт çапла, шеремет. Мана çул пар, эпĕ иртсе каям-ха...

Юрату мĕнне чухлайман çынна тем калама та çăмăл, Юратаканнине çеç кунашкал сăмахсене илтме йывăр. Прислуга алăк патĕнчен пуçран çапсă анăратнă пекех пăрăнса утрĕ. Ванюк тухса кайсанах, çывăхри кравать çине ӳкре. Куççулĕ шĕпĕртетсе анчĕ. «Мĕншĕн çав териех тиркерĕ-ши вăл?»



II


Февраль уйăхĕ вĕçне çитнĕ те, çаплах сивĕ-ха. Çур енне сулăннă çанталăк, ахăртнех, хĕллехинчен ирттересшĕн теиĕн. Ванюк çĕлĕкне пусарса лартрĕ, Анчах нумай та кайманччĕ, пĕр ушкăн салтак юрласа килнине курчĕ.



Соловей, соловей — пташечка, 

Канарейка жалобно поет. 

Раз, два, горе не беда. 

Канарейка жалобно поет.



Сылтăм енче офицер команда парса пырать:

— Ать, два! Левый! Левый? Ать, два!

Ванюк ку салтаксемпе кашни кун пекех тĕл пулать те пурпĕр чарăнса тăрсах ăсатать. Вĕсем стройпа çӳрени килĕшет ăна. Тепĕр чухне хăйĕн те юнашар утас кăмăлĕ пуррине туять. Çавăнтах шеллет те вĕсене. Ванюк пуçĕнче çĕлĕк, салтаксем кăсăруксăр карттуссемпе. Тăм илесрен хăлхисене сăтăркалама та офицертан хăраççĕ.

Салтаксем хушшинче хĕрĕх çултан кĕçĕнни пĕри те çук пуль. Карттуссĕсем çумне кокарда вырăнне хĕрес çыпăçтарнă. Ку ĕнтĕ ополченец тенине пĕлтерет. Вĕсем çемйипе шăкăлтатса кăна пурăималлаччĕ. Çитменнине тата, çуркунне çывхарать. Килте мĕн тĕрлĕ ĕç çук-шн? Урапа, сухапуç таврашне Юсаса хатерлемелле, варлăх тупма тăрăшмалла. Икĕ çул çурă ытла пыракан ылханлă вăрçă килĕсенчен хăваласа кăларнă та, хăйсене, çемйисене асаплантараççĕ. Вăрçă текех чарăнмасан таçти кĕтесе хăваласа кайĕç, çĕр айне пытарĕç.

Салтаксем курăнми, юрлани те илтĕнми пулсан, Ванюк вĕсем çинчен манчĕ. Пурнăçĕнче ытлашши хумханмалли, пăшăрханмалли çук-ха унăн. Вăл прислугăна аса илчĕ. Маруç хăйне килĕштерни рехетлентерет ăна. Хĕрĕ те хурламаллиех мар, сăн-сăпачĕ йĕкĕтсене килĕшмелле. Ĕçчен те тирпейлĕ пирки хуçасене юраса пурăнать. Анчах хĕре Саша юратни, лешĕ çавна пĕлсех Ванюк çумне çыпçăнни каллех кичемлентерчĕ ăна. Юлташĕ пек, пĕр-пĕр хĕре юратса пăрахăн та, унăн савакан каччи урăххи пулĕ. Акă ăçта намăса кĕрĕн.

Урам тăваткалĕнче городовой тăни Ванюкăн шухăшне ирĕксĕрех самана çине куçарчĕ. Раççейри лару-тăру хы парĕсене тĕплĕнех пĕлмесен те, улшăнусем пуррине асăр ханă. Ку çак городовой хăтланăшĕнчен те аван палăрать Ванюк Хусана килсенех, вăл аллисене каялла тытса, ури сене çирĕппĕн пусса уткалатчĕ, куçĕнчен вут-хĕм сирпĕнетчĕ. Çынсем пуç тайнине хирĕç те тӳртĕн кăна пăхса ирттеретчĕ. Юлашки вăхăтра унăн утăмĕсем тарма хатĕрлен нĕ чухнехи пек хăвăртланнă, куçĕсем пытарăннă. Виçĕмкун тата Ванюк трамвайпа Слободана кайма тухнăччĕ. Хула çыннисем хушшинче городовойпа офицер ларатчĕç, Пĕр чарăнура виçĕ салтак хаваслăн калаçкаласа, кулкаласа кĕчĕ. Кăкăрĕсем çине хăшĕ хĕрес, хăшĕ медальсем çакнинчен, шинелĕсем лутăрканнинчен вĕсем фронтран таврăннине кирек кам та тавçăрмалла. Елĕкрех пулсан, офицер ӳсĕр салтаксене антарса хăварĕччĕ те, вĕсем хăш чаçренне пĕлсе хуптарса лартĕччĕ. Халь салтаксем хăйсем:

— Ваше благородие! — хисеплесе мар, йĕрлешкелесе чĕнчĕç. —Курмастăр-и, вырăссен мухтавлă, никам çĕнтерейми салтакĕсем тăраççĕ. Хăвăртрах вырăн парăр!

Офицер тивĕççĕн ăнлантарма, юлашкинчен хăйсем камне астутарса парăнтарма тăрăшрĕ. 

Лешсем йӳпсемерĕç:

— Тылра пирĕн тире сӳнипе çитет, ваше благородие! Хăвăр ирĕкпе каймасан кăларса ывăтатпăр! — терĕç те чышкисене чăмăртарĕç.

Хула çыннисем салтаксен майлине сиссен, офицер анса юлчĕ.

Пĕр салтакĕ офицер вырăнне йышăнма ĕлкĕрейнĕччĕ, хăйсенчен инçех мар городовой пуррине асăрхарĕç те ăна çыхланчĕç.

— А-а... Фараон та кунта-çке! Мĕнле пурăнатăн?! Миçе çын юнне сăхрăн? Миçе çын куççульне тăкрăн?

Городовой тем каласшăнччĕ, салтаксем пӳлчĕç. Чарăнура тĕке-тĕкех трамвай çинчен антарса хăварчĕç.

Хула çыннисем те городовоя кула-кулах ăсатрĕç. Вĕсемпе пĕрле Ванюк та савăнчĕ.

Вăл Рыбнорядски площаде çитрĕ, çурт-йĕрсене, магазинсене сăнакаласа утрĕ. Ав, Проломнăй урамăн сулахай енче чаплă ресторан. Тепĕр енче улма-çырла сутакан магазин. Ванюк яланхи пекех ун ăшĕнчен тапса тухнă тутлă шăрша çăтрĕ те, çăварĕ шывланчĕ. Улма, лимон чӳречеренех курăнса куçа çиеççĕ. Укçа пулсан, халь тутансă пăхĕччĕ. Анчах кесъе тĕпне хыпашлакаларĕ те пĕр пус та тупайман пирки иртсе кайма васкарĕ.

Рыбнорядски урамĕ пĕтнĕ çĕрте, Старо-Горшечнăя хăпаракан кĕтесре, Ванюк ĕçлекен икĕ хутлă магазин ларать. Малти пӳлĕмĕнче хаклă йышши пулăсем — балык, лососина, семга, кета, тĕтĕмленĕ осетрпа севрюга, терлĕ консервăсемпе вăлча вырнаçтарнă. Çакăнтах касса тата кантур. Тепĕр пӳлĕмĕнче Атăлпа Каспире тытнă тĕрлĕ пулă шаршанланса выртать.

Магазинта никам та çук. Куншăн тĕлĕнмелле мар ĕнтĕ. Ир-ха, пулă илекенсем çитеймен. Кантурта хуçипе арăмĕ, кассир тата приказчик ăшăнса лараççĕ. Ванюк иккĕмĕш хута чупса хăпарчĕ. Сылтăм енчи пĕчĕк пӳлĕмре ăна юлташĕсем хаваслăн шӳтлекелесе кĕтсе илчĕç:

— Эсĕ мĕн лӳпперленсе çӳретĕн? Е чей сивĕнмест терĕн-им?

— Саша, ытла тăмсай ача эсĕ! Унăн чей ĕçес шухăш-и паян? Вăл Маруçа ытарайман пирки пĕр тумлам шыв сыпмасан та виçĕ эрне тӳсет. Эпĕ тĕлĕкре курни ахальтен мар.

Ванюк Маруçпа иккĕшĕн хушшинче мĕн пулса иртнине каласшăнччĕ. Анчах хĕртен кулни, тус-йышне кĕвĕçтерсе кăмăлне пăсни киревсĕррине аса илнипе, Федьăн шӳтне йӳпсемесĕр кăсăкланчĕ: 

— Ман валли чей ĕçме мĕн илтĕр?

— Французсен булкине!

Ирхинехи е кăнтăрлахи апат тума хуçа вĕсене пĕрер кĕрепенккĕ кулач е пĕрер булка илмелĕх кăна укçа панă. Ку çитмесен те, апатшăн шалу укçине таткалаймăн. Уйăхне илекен вунпилĕк тенкĕрен çĕтĕке сапламалла, киле те кăштах ямалла. Хваттере таврăнсан тин тăраниччен ăш шӳрпе сыпаççĕ вĕсем. Намăса çухатсан, магазинта та çимелли тупĕччĕç. Кайри пулĕмрех катки-каткипе тăварланă севрюга, осетр ларать, Касса илсе вĕри шывра çемĕçтерсе çиме йывăр мар. Анчах вăрă ятне илтесрен хăраççĕ. Ахальтен мар ĕнтĕ хуçа хăй патне ĕçе кĕрекене кашнинех, вăл мĕнле кăмăллине пĕлесшĕн, чеелле меслетпе тĕпчеме тăрăшать. Ванюкпа та çаплах турĕç. Еçлеме пуçласан виç-тăват кунтан хуçа арăмĕ ăна кантур урайне тасатма хушрĕ. Ванюк диван айĕнчен аллă пуслăхсем икĕ хут укçа шăлса кăларчĕ. Юри пăрахнине тавçăрса мар, мĕн пĕчĕкрен çын япалине илме юраманнине хăнăхса ӳснĕрен кантуртан тухрĕ те:

— Устинья Минеевна, укçа тупрăм, мейĕр, тархасшăн! — терĕ хуçа арăмне.

Юлташĕсем, çакна пĕлсен, Ванюка ырларĕç. Укçана кĕсйине чикекенсене çийĕнчех ĕçрен кăларса янине пĕрре кăна мар курнă вĕсем.

Ванюк пуçламан булкăна илесшĕн аллине тăссан, Федя сетел çинчен хăвăрт катерчĕ:

— Шалиш, Юман Паттăр! Кĕлтумасан тĕпренчĕкĕ те лекмĕ! — Çавăнтах юлташне хушрĕ: — Саша, чейнике ан пар! Тытĕ те сăмсинченех ĕçсе ярĕ. Ун çылăхĕ пирĕн ĕнсе çине тиенĕ!

— Лăплан, Федя! Яхăнне те ямастăп! — килĕшрĕ те Саша чейникне .сĕтел çинчен илчĕ.

Ку вĕсен кашни ир улакан вăйа-кулă. Федьăпа Саша яланхи пекех ике пăтт кире пуканне те хатĕрленĕ. Ванюк хальхинче те тус-йышĕ хистенине сиреймерĕ.

— Мĕнех вара, çылăхран хăратăр пулсан, кĕлтăвас! — текелесе икĕ пăтлă кире пуканне ал вĕççĕн йăтрĕ те кăкăрĕ çине хĕрес хума пуçларĕ: — Воспоти помилей, пирĕн пуп, Данилей... Аминь тухха петухха, Петĕр пиччен икĕ хĕр, пĕри пĕтĕ, пĕри ясар…

— Ĕнтĕ ачана апат çитерме те тивĕç! — Ванюж кире пуканне вырăна лартсан, Федя кула-кула булкине пачĕ.

Чей ĕçкелесен, вĕсем аялти хута кăпĕрленсе анчĕç. Хуçи пулă тайтарма хушрĕ. Ăна хулари ресторансене леçмелле.

Çамрăксем сасартăках пĕчĕк çунашкана хваттере хăварнине аса илчĕç. Пулла мĕнпе илсе каймалла ĕнтĕ? Аптранипе хуçине пĕлтерчĕç.

— Сирĕн шутран барабус тытатпăр та кайран ăсланăр, çунашкана хăвăрпа пĕрле туртса çурĕр! —татса хуче лешĕ.

Тайтарнă пулла барабус çине тиесен, Федя леçме кайрĕ. Хуçа Ванюка чĕнсе илсе ыйтрĕ:

— Эсĕ прапорщиксен шкулĕ ăçтине чухлатăн-и? Нумаях пулмасть Ванюк хăйсен ял çыннипе тĕл пулнăччĕ, Вăл шăпах çак шкулта службăра тăрать. Ку шкул ăçтараххине çав каласа панăччĕ.

— Чухлатăп.

— Пит аван. Унта пĕр лав пулă леçетĕн.

Ванюк, хăйсен ял çынни ăнлантарнă пекех, малтан Проломнăй урампа пычĕ. Унтан Петропавловски тăкăр-лăка пăрăнса кĕчĕ те виçĕ хутлă чул çурт тĕлне çитрĕ. Кил хушшинче офицерпа тĕл пулчĕ.

— Ваше благородие, эпĕ шкул валли пулă турттарса килтĕм, кам йышăнса юлать-ши?

— Ав, канцилярине кĕр, унта каласа парĕç, — кăтартса ячĕ лешĕ.

— Пире пулă кирлĕ мар! —терĕç канцеляринчисем.

— Мĕнле кирлĕ мар? Хуçа мана сирĕн пата илсе килме хушрĕ-çке.

— Хăш шкулне кайма хушнă сана? — кăсăкланчĕ канцеляринчи çын.

Ванюк ним хуравлайманнине курса, сăмахне малалла каларĕ:

— Хусанта прапорщиксен шкулĕ татах пур. Пирĕн шкул иккĕмĕш номерлĕ. Пĕрремĕш номерли крепоçра.

Ванюкăн ĕненес килмерĕ. «Канцеляринчисем темĕн йăнăшаççĕ: Хуçапа калаçса илмелле. Вăл телефонпа шăнкăравларĕ.

— Пĕрремĕшне! — илтĕнчĕ трубкăра сасă. Магазинта чухне чипер ăнлантарманшăн Ванюк ӳпкелесшĕнччĕ. Ытла та пăлханнипе чĕлхи çыхланчĕ, ним те калаймарĕ.

Лавçă кутăнлашма пуçларĕ.

— Мана кунта çити çеç тытса килнĕ. Тепĕр аллă пус хушса тӳлемесен, эпĕ вырăнтан та тапранмастăп!

Ванюк хирĕçме те хатĕрччĕ. Анчах лавçă айăплă мар-çке. Ан тив, хуçи татăклă тĕллесе яман пулсан, тăкакне те тӳстĕр.

— Юрĕ, юрĕ, уншăнах турткаланса тăмĕ, тӳлĕ, — шантарчĕ вăл.

Крепоçра пулла йышăнчĕç. Магазина таврăнсан йанăшпа тепĕр шкула кайнине каларĕ те, хуçа сăмахсăрах аллă пус хушса пачĕ.

Урăх ниçта каймалли çукран тата приказчик ĕлкĕреймен пирки Ванюк ăна пулăшмалла малти пӳлĕмех юлчĕ.

Вăхăт нумай та иртмерĕ, магазина юсав тумланнă, çанни çине хĕрлĕ хĕрес çĕлесе çыпăçтарнă, пит-куçне вуальпе хупăрланă çамрăк та яштак хĕр пырса кĕчĕ.

— Барышня, мĕн тайтарса пама хушатăр? — хăнăхнă йăлипе евĕклĕн ыйтрĕ Ванюк.

Хĕре таçта, чĕре тĕпĕнче пытанса пурăнакан палланă сасă илтĕннĕн туйăнчĕ. Вăл Ванюк çине чăр пăхрĕ. Ун умĕнче кивелнĕ пиншак, мулаххай, чуссăнккипе калуш тăхăннă, умне саппун çакнă, сăн ӳкмелле таса çутă пит-куçлă маттур йĕкĕт тăрать.

Ванюк магазинта ĕçлеме пуçланăранпа кунашкал юсав та чаплă хĕрсене халиччен те куркаланипе ним йӳпсемесĕр тепĕр хут каларĕ:

— Барышня, мĕн тайтарса пама хушатăр?

Хĕр тăна кĕнĕ пек пулчĕ. Çухалса тăнипе хăйĕнчен култарасран хăрарĕ, хăвăрт каларĕ:

— Вăлча!

— Нумай кирлĕ-и?

— Кĕрепенкке!

— Тата-мĕн илме кăмăл тăватăр? — виçсе парсан, каллех ыйтрĕ Ванюк.

— Урăх нимĕн те кирлĕ мар.

— Апла касса укçа тӳлĕр, тархасшăн! — сĕнчĕ те Ванюк тепĕр çын еннелле пăрăнчĕ.

Тинкернĕçемĕн ку йĕкĕтпе тĕл пулнине те ĕненес килчĕ хĕрĕн. Татăклах аса илеймерĕ кăна. Çавăнпа пушшех кăсăкланчĕ. Анчах вăл камне мĕнле майпа пĕлес-ха? Кунта сăмах хускатма аван мар. Чаплă хуçа хĕрĕн тарçăпа мĕн ĕç пур тейĕç. Тата хăй кам иккенне суйма та пултарĕ. Юлашкинчен хĕр тавçăрса илчĕ. Тӳлеме кăларнă укçине каялла чикрĕ те кантура кĕчĕ.

— Сударь, ман укçа киле юлнă. Пĕрле çав çамрăк пытăр-ха. Унтан парса яратăп! — терĕ.

Кунашкалли час-часах килсе тухнипе хуçа пĕр сăмахсăрах килĕшрĕ.

— Ванюк, барышня патне укçа илме кай! — хушрĕ вăл.

Йĕкĕт ятне илтсен, хĕр чĕри картах турĕ. «Нивушлĕ çавă?» Пăлханнипе урăх ним чĕнмесĕр алăк патнелле утрĕ.

Урамра вĕсене çăмăллăн чупакан лав кĕтсе илчĕ. Ванюк яланхи пекех хыçала, çуна тупанĕ çине тăнăччĕ. Вĕресе тăракан вăй-хăвачĕ ашкăнма хистенипе анчĕ те çуна хыçĕнчен тапса тытрĕ. Лаша вырăнтан та тапранаймаре. Кучер ним тавçăрайман пирки чăпăрккипе хăмсарса хăвăларĕ:

— Ну-ну... Мĕн вара эсĕ?

Лаша хавшаса малалла ӳпĕнчĕ. Ванюк, сасартăк каялла туртма пăрахса, тупан çине хăпарчĕ. Вăйĕпе талпăнакан лаша чĕркуççийĕ çине тăрăнса анчĕ.

— Ой! Мĕн пулчĕ ăна?! — шарт сикнĕн, эхлетрĕ хĕр.

— Хам та пĕлместĕп! —сехĕрленсе сасă пачĕ кучер. Лаша, ури çине тăрсан, чиперех чупса кайрĕ.

Ванюк татах ашкăнасшăнччĕ, хĕр йыхăрни чарчĕ.

— Çамрăк çын, хыçра тăрса пыни аван мăр. Килĕр, юнашар ларăр!

Ванюк тĕлĕнчĕ. Хуçасем патне укçа илме е пулă леçме хальччен те çӳрекеленĕ, хăйсен çывăхне те пыртаракан марччĕ. Çавăншăн-и, тен, чаплă çуна çинче капăр тумланнă та илемлĕ хĕрпе юнашар ларасси Ванюка илĕртрĕ. Хăй çапах хăю çитереймен пирки турткаланçи турĕ:

— Ырă сăмахшăн тавтапуç, барышня. Пирĕншĕн çуна тупанĕ те карета пекех! 

Кирек кама та хăйне пăхăнтарма хăнăхнă хĕре йĕкĕт хуравĕ кӳрентерчĕ. Анчах вăраха тăсмасăр тепĕр хут чĕнчĕ:

— Юнтармасан та юрать ĕнтĕ сире. Пĕчĕк ача марçке. Килĕр тенĕ-тĕк, килĕр!

Ванюк юлашкинчен пĕр хĕрринерех хĕсĕнсе вырнаçрĕ. Тем хушă шарламасăр пычĕç. Рыбнорядски площадĕнчен тухса пасар урамнелле кĕрсен, хĕр ыйтрĕ:

— Ăçтисем эсир?

Ванюк чиперех ăнлантарĕччĕ. Пуянсем йĕлпĕрсе кăна калаçнине аса илнипе тата кирек ăçтисем пулсан та ун мĕн ĕç тесе, хирĕçле патлаттарчĕ:

—Сирĕншĕн пурпĕр мар-и?

Хĕр авăкланчĕ. Хăйне çав териех хисеплеменнине нихçан курман вăл. Тӳсейми пĕлес килнĕрен кăна çиллине çиеле кăлармарĕ.

— Ух, ача... Ытла нуремсĕр-çке эсир! Евĕклĕн калаçакан хĕр умĕнче хăвăра куштанла тыткалатăр!

Ванюк ирĕксĕрех аванмарланчĕ. Чăнах, хĕр ăна, çĕтĕк-çатăкскере, юнашар лартрĕ. Вăл пур, анранă сурăх пек, урлă-пирлĕ перкелешет. Çапах та кăмăлĕ улшăнинне сасартăк систерме юрамасть.

— Куштанлансах мар та... Кăштах пулчĕ çав... Эпĕ ăçти çынĕ мĕне кирлĕ вĕсене, тата каласан та чухлас çук тесе шутларăм.

— Эпĕ чухлайманни ăçтан палăрчĕ?

— Хисеплĕ барышня, Раççей çĕршывĕ аслă. Ун талккăшенче çĕршер пин ял. Пурне те никам пĕлсе çитереймĕ.

— Пĕлсен?

— Мухтама тивĕç!

— Вăт, каласа парăр ĕнтĕ...

Ванюк Атăлкасси пристанне асăнасшăнччĕ. Хусанта пурăнаканскер, илтме пултарнă. Вăл хĕр сĕмсĕррине тăрă шыв çине кăларасшăн. Тата йывăрах та мар пек. Хăйсен ялне кăна асăнмалла.

— Эпĕ Энĕшкассем, — терĕ вара.

«Нимĕн те иккĕленмелли çук, çавах». Хĕрĕн чĕрине вут-хĕлхем кĕрсе ӳкрĕ.

Çакна Ванюк асăрхаймарĕ. Хĕр сăмах чĕнеймĕсĕр ларнăран йĕпĕслесерех астутарчĕ:

— Мĕнле, Энĕшкасси ялĕ ăçтине чухлатăр-и?

Хĕре сасартăках вăрттăнла выляс шухăш пырса кĕчĕ.

— Темĕн, аса илеймерĕм-ха. Ванюк сасăпах кулса ячĕ:

— Раççей аслă терĕм-иç! Çамрăк пуçăрпа ăçтан пурне те чухлайăр?

— Çук, уншăн мар-ха. Хусан кĕпĕрнинчи ялсене тĕшмĕртекенччĕ. Эсир, ахăртнех, ют кĕпĕрнери яла асăнтăр-и, тен? Эпĕ иккĕленнине сирме чăннине калăр-ха: Энĕшкасси ялĕ хăш вулăсра, хăш уесра вырнаçнă?

Хĕр хăй пĕлменнине пытарасшăн кăна сăмах тунине Ванюк йăлтах ĕненчĕ. Тĕллесе парсан та нимех мар.

— Шупашкар уесĕнчи Атăлкасси вулăсĕнче.

— Илтнĕ! —терĕ те хĕр чĕмсĕрленчĕ. Куçĕ умне асне юлнисем тухса тăчĕç. Ашшĕ килĕнче ахăр ĕçкĕ. Микула хуткупăсне туртса ячĕ. Çак йĕкĕтпе Анахвис ятлă хĕрача маттур та илемлĕ ташлани пурне те тĕлĕнтерсе килентерчĕ. Унтан, ăна лешĕнчен уйăрчĕç те, иккĕшне иккун умне чĕркуçлентерсе чуптутарчĕç. Пуп пиллерĕ. Тепĕр ирхине ашшĕ вара çак йĕкĕте юратма хушрĕ. Каярах вăл хăйсене çураçнине ăнланчĕ. Вăхăт нумай иртмерĕ — хăрушă ĕç пулса иртрĕ: халăх, пăлханса, кил-çуртне вут тивертрĕ. Вĕсем пăрахут çине ларса тарма ĕлкĕрнипе кăна вилĕмрен хатăлчĕç. Пурăна киле ашшĕн пуянлăхĕ ĕлĕкхинчен те ытларах ахăрнипе ун чухнехисене йăлтах маннăччĕ... Халь тепер хут аса илсен, çилленес, курайми пулас вырăнне, каччă чĕринчен тухманнине туйрĕ.

Хĕр чĕлхине çухатни Ванюка рехетлентерчĕ. «Аранах чĕнми пулчĕ».

Çапла вĕсем икĕ хутлă чул çурт хапхи умне çитрĕç.

Кучер ларкăч çинчен анма хатĕрленнине курсан, хĕр ăна чарчĕ:

— Тăхта, лашана кил хушшине ан кĕрт! Йĕкĕте каялла леçсе хăваратăн! — Çавăнтах Ванюка кăмăллăн йыхăрчĕ: — Атьăр, укçине пӳртре парăп!

Вĕсем капăр пӳлĕме кĕчĕç. Анчах хĕр кунта чарăнмарĕ, малалла утрĕ. Ванюк именнипе алăк патĕнчен хăпаймарĕ. Хĕр çакна сиссен çаврăнса чĕнчĕ:

— Атьăр, атьăр! 

Йĕкĕт çаплах хăяймарĕ. Кун çинчен калама аван маррипе урăх сăлтав тупрĕ:

— Манăн магазина хăвăртрах таврăнмалла!

— Çав териех васкама хуняма карчăку кĕтет-им унта? — кăлтăр кулса илчĕ хĕр. Ванюк йĕнченипе татах шӳтлесшĕнччĕ, хăйне паллайманран эрленнипе ним шарламасăр тепĕр пӳлĕме кĕрсе çухалчĕ.

Ванюк ăнсăртран пианино ларнине курчĕ. Пĕчĕк чухне хăйĕн те пулнă-çке. Ирĕк парсан хаваспах калĕччĕ. Шухăша путнăран хĕр капăр кĕпе вĕççĕн, çӳллĕ кĕлеллĕ пушмакĕпе шаклаттарса таврăннине те асăрхаймарĕ.

— Сире пианино килĕшрĕ-им?

Ванюк такама çаратма тапăннă çĕре хуçисем пырса тухнă пекех аванмарланчĕ. Анчах хăйне хăвăрт алла илчĕ:

— Йăнăшмарăр. Эпĕ чăнах та пианино курнипе килентĕм.

— Эсир калама пĕлетĕр-и?

— Ĕлĕк-авал кăштах аппаланкаланăччĕ. 

Хĕр васкасах пианино хупкăчне уçрĕ, клавишсем çине пусса илчĕ:

— Тархасшăн!

— Ман тумтирсем...

— Аптрамĕ... — Йĕкĕте сăмах вĕçлеме памарĕ хĕр. — Хывăнăр та килĕр!

Пианино питех калас килни Ванюкăн хăюсăрлăхне сирчĕ. «Мĕнех вара... Ку хĕрпе урăх нихçан та тĕл пулас çук. Кунта мĕн хăтланнине никам пĕлсе йĕпĕслеймĕ». Вăл, пиншакне хывса, алăк пуканĕ çине пăрахрĕ.

Çитсă кĕпеллĕ çеç те, ытармалла мар илемлĕ йĕкĕт иккен. Хĕрĕн чупса пырса ыталас, хайпе палаштарас килчĕ. Анчах ăстăн ирĕкĕнчен тухаймарĕ. Вăл, чунилли тыткăнĕнчен хăтăласшăн пек, куçне пытарчĕ.

— Эпĕ выляни кăмăла каймасан ан кулăр вара... Пианино сассипе Ванюк хăй камне, ăçтине те манчĕ.

Хĕр ăна пуçне такам асамласа çавăрнă пекех тимлерĕ. Амăшĕ, çаплах тарçисем, чăваш юррисене юрланине час-часах илтнĕ вăл, хай те юрлама ăста, анчах чĕрене юррăн сар çу пек ирĕлтерекен хăватне пуçламăш хут туйрĕ.

Ванюк сасартăках магазина таврăнмаллине аса илчĕ те калама пăрахрĕ.

Йĕкĕт кайма шутланине сисрĕ хĕр. Халех уйрăлас килмен пирки:

— Мă чарăнтăр? — терĕ хăвăрт.

— Барышня... — евĕклĕн пуç тайрĕ Ванюк. — Эсир ыррине пула халь те ытлашши айкашрăм. Тарçăн кăмăлне тивĕçтернĕшĕн чун-чĕререн тав тăватăп!

— Кирлĕ мара ан сӳпĕлтетĕр! Эпĕ сире кам пуяннипе чухăннине тиркештерме пӳрте кĕртмен. Тата туррăн хăвачĕпе эпир пурте пĕртăван. Вăт, эсир пианино калани çав тери килĕшрĕ. Татах савăнтарма кăмăл тумăр-ши?

Хĕр сăмахĕсем Ванюка илĕртрĕç — килĕшме те хатĕрччĕ, хуçисенчен ят лекесрен хăранипе парăнмарĕ:

— Хаваспахчĕ, барышня... Вăхăт çук.

— Шел...

Ванюка палланă сасă илтĕннĕн туйанчĕ. Хăйса тӳртен пăхрĕ. Ун умĕнче — çап-çаврака питлĕ, шĕвĕрккерех сăмсаллă, ăшшăн пăхакан яштак хĕр. Иккĕшĕн куçĕсем тĕл пулчĕç. Хĕр питне хĕрлĕ сăр çапрĕ. Çав самантрах вăл йĕкĕт хăйне палласа: «Клавье, эсĕ-и ку?» — тесе чĕнессе кĕтрĕ. Анчах Михха хĕрĕпе курнăçасса асра тытман Ванюк тавçăраймарĕ. Хĕр шăтарасла тинкерни иментернĕрен хирĕç ним каламасăрах пиншакне тăхăнчĕ.

— Сывă пулăр...

— Тăхта-ха! — чарчĕ хĕр. — Эпĕ сире вăлчашăн укçа тӳлемен.

— Чăннипех манран кулмалла-çке. Мĕн ĕçпе килнине те маннă! —эрленсе хуравларĕ Ванюк.

— Иĕкĕтĕн пуçа çухатма юрамасть... — Кăмăлĕ пăсăлнине систерчĕ хĕр. Ăшĕнче çапла шухăшларĕ: «Тем тусан та тĕшмĕртеймерĕ. Эпĕ, ухмаххи, унпала варлă çын майлах калаçатăп».

Хĕр тепĕр пӳлĕме кайса укçа илсе килчĕ те вăлчашăн тӳлерĕ. Тата аллă пуслăх кăларса, Ванюк еннелле тăсрĕ.

— Ку сире начей!

Ванюк сасартăках çакна аса илчĕ: магазинта ĕçлеме кĕрĕшсенех, пĕррехинче, темле хуçа арăмĕ ăна, паянхи пекех, килне илсе кайрĕ те, çирĕм пуслăх хут укçа пăрахса: «Ку сана мана пулăшнăшăн начей», —тенĕччĕ. Ванюк йĕрĕнсе укçана илмерĕ. Çавăнтанпах вăл никамран та «начей» тавраш йышăнман. Кун пирки унран юлташĕсем те кулнă. Вăл пурпĕр хăй пĕрре тавтунине улăштарман.

Укçашăн çын сипетне çухатас мар тенĕ. Халь çак хĕр начей пама тăни пушшех тарăхтарчĕ ăна... Хуçа таврашĕнчен урăхне кĕтме çук çав.

— Тавтапуç, шеремет! — тăрăхласа пуç тайрĕ Ванюк. — Аллă пусăра эсир пĕр-пĕр ыйтса çӳрекене парăр. Вăл чиркĕве кайса сирĕн сывлăхăршăн çурта лартĕ. Манăн хама пурăнмалăх сывлăхăм та, вăй-халăм та çителĕклĕ.

Ванюк çаврăнчĕ те тухса кайрĕ. Хĕр шак хытса тăрса юлчĕ. Йĕкĕт ăна палламарĕ çеç мар, унăн хальччен никама парăнман, никам тĕкĕнме хăйман мăн кăмăлне сăнăпа тăрăнтарнăн ыраттарчĕ. Клавье ним тума антранă енне пӳрнисене хуçкаларĕ. Пианино патне лырса клавишсем çине пусрĕ, йĕркесĕр сасă кăларчĕ. Унтан халран кайнăн, аллисемпе пит-куçне хупласа, диван çине персе анчĕ. Чунне тыткăна илнĕ илемлĕ те маттур йĕкĕт куçĕ умĕнчен. каймарĕ. Шăп та шай çакăн пек упраннă унăн асĕнче Ванюк. Ахальтен-им гимназинче пĕрле вĕренекен юлташĕсене хăйĕн çураçнă каччи пурри çинчен каласа тĕлĕнтернĕ. Халь ак «начей пама тăрсан Ванюк ерĕшкелейнĕшĕн Клавье рехетленчĕ. Вăл савакан каччă кăна хăйĕн тивĕçлĕхне çапла çĕре ӳкермест. Ванюк пӳлĕмрех пек сунса, ăна татах курасшан аллине пит-куçĕ çннчен сирчĕ. Пӳлĕм пушах. «Турă çырлахтăр, мĕн турăм эпĕ? Ма паллаттармарăм? Ма сĕтел хушшине лартса хăна тумарăм? Çиллентернипех кăларса яма юрамастчĕ. Каялла çавăрса кĕртмелле».

Хĕр хапха патне чупса тухрĕ. Йĕкĕт кайма ĕлкĕрнĕ иккен. 

Ванюк чаплă çуна çинче ларса пынă çĕрте хĕр хăйне «начей» парса кӳрентернине манма тăрăшрĕ. «Чăнах, мĕн тесе сĕтĕрмелле? Тĕрĕссипе, вăл ăна хисеплĕн йышăнса, пианино калама ирĕк пачĕ. Пуянсем хушшинче унашкал çынна тупма хĕн. Кам хĕрĕ-ши? Тăхта, куна пĕлме йывăрах мар».

— Сударь! — евĕклĕн чĕнчĕ Ванюк. Кучер каялла пăхсан: — Калăр-ха, тархасшăн, эпĕ халь кам патенче пултăм? — терĕ.

— Э-э, çамрăк çын… Çавна та чухлаймастăн, айванни таçтанах паллă. Эсĕ кĕпĕрниле чи пуян та чи чаплă Михаил Петрович Янашов патĕнче пултăн... — Ванюка минренĕ пек шутласа, татах хушса хучĕ: — Ăнлантăн-и?.. Вăт çапла, çамрăк çын!

— Лешĕ, манпа юнашар ларса пыни, кам тата? — ĕненес килмен пирки каллех ыйтрĕ Ванюк.

— Вăл Янашовăн пĕртен-пĕр ачи, Клавдия Михайловна... Унтан чипер те муллă хĕр Хусанта çеç мар, кĕпĕрнипе шыраса тупаймăн. Ашшĕн мĕнпур пурлăхĕ ăна юлмалла теççĕ. Кăмăлĕ çав тери тӳлек. Темиçе çултанпах эпĕ унăн кучерĕ, пĕр сивĕ сăмах илтмен. Ытти тарçисемпе те ятлаçнине курман. Çавăншăн хăйне те килĕштереççĕ. Мĕн каласси пур, куна ху та чухламалла, сан пек çынна урăх пĕр хуçа хĕрĕ те юнашар лартмĕ. Уйрăмах хăйĕн лавĕпе леçтермĕ. Ниепле те Янашов хĕрĕ темĕн. Ашшĕ кутăн çын. Пирĕн пеккисене ним вырăнне хумасть.

Ванюк ним тума аптранă енне алсишĕпе çамкине çат! çапрĕ. Иккĕленме кирлĕ мар, Клавье ăна магазинтах тĕшмĕртнĕ. Ĕненсе çитесшĕн çеç килне илсе кайнă, çул çинче пупленçи туса вăлтнă. Энĕшкассине пĕлни те ахальтен мар. Ванюк, виçĕ çулхи ача пек, нимĕн сисмен. Иçмасса, çакăнтан та кăштах тавçăрмаллаччĕ: пĕр палламан пуян хĕрĕ мĕне кура хăйпе юнашар лартса кайĕччĕ? Тата мĕне кирлĕччĕ ăна йĕкĕт хăш ялсем иккенне тĕпчеме? Ванюк вара хĕр кĕпе вĕççĕн çеç юлсан та паллаймарĕ. Çав териех улшăннă-ши вăл? Ванюк ăна пĕчĕк чухнехипе танлаштарма хăтланчĕ. Çук, унăн сăн-сăпачĕ ытлашши улшăнман пек. Çитĕннĕ кăна. «Ку йĕкĕт тăмсай, маннă» терĕ-ши?

Ванюк сасартăк Клавье кам хĕрне, хăй кам ывăлне аса илчĕ те хыттăнах кулса ячĕ. «Вăт çураçнă хĕр! Вăт пĕр тан хĕрпе тĕл пул!..» Кучер каялла çаврăнса пăхни ăна тăна кĕртре. Вăл хăй тĕллĕн пакăлтатса пынинчен именчĕ. Клавье пирки йăсланакан шухăшне çапах сиреймерĕ. «Чăнах, мĕншĕн ăшшăн йышăнчĕ вăл, нивушлĕ пирĕн хушăра пĕр-пĕрин енне каçма пултарайми тĕпсĕр çырма пуррине, ун ашшĕпе амăшĕ ман атте-аннен вилĕмле тăшманĕ иккенне пĕлмен? Тĕрĕссипе, алăк пуканĕ урлă та каçармалла марччĕ. Тараватлăн айкашрĕ пулсан, нивушлĕ иксĕмĕре çураçнине чĕринче упранă? Нивушлĕ ыррăн асăнса пурăннă?»

— Тпру!

Кучер лашана чарса тăратни Ванюк ăшĕнче хускалнă илĕртмĕш туйăмсене сӳнтерчĕ. Хĕрпе иккĕшĕн ăраскалĕсем çĕрпе пĕлĕт пекех уйрăлса тăраççĕ-çке. Юрать, килĕнче паллашса-туса намăсланмарĕ, хăйне хăй тивĕççĕн тыткаларĕ.

— Вăт çапла, çамрăк çын, çитрĕмĕр, — астутарчĕ кучер.

— Тавтапуç. Чипер кайăр! — ырă сунчĕ те Ванюк çуна çинчен анса юлчĕ.

Мăгазинта никам çуккипе кăнтăрла çитнине, хуçисем те, тарçисем те апатрине тавçăрчĕ Ванюк. «Ытлашширех çухалса çӳренĕ иккен. Хуçа ятлаçĕ. Мĕнле сăлтав тупса хăтăлмалла-ши? Çураçнă хĕрпе тĕл пултăм та вăр-варах уйрăлаймарăм темелле-ши?» —Ку ăссăр шухăш Ванюка хăйне те кулăшла туйăнчĕ. Çапах хуçа куçне курăнмаллах. «Ав вĕсем кантурта лараççĕ. Хăямата хăяккăн, ятлаçуăр, пĕр нушана тӳссе ирттерĕп!» — татăклăн тĕвтурĕ те кантур алăкне шаккарĕ. Хуçа ирĕк ларсан кĕчĕ:

— Акă, вăлча укçине илсе килтĕм! —терĕ.

Ванюк укçана кассире тыттарчĕ, хăй тухса кайма хатĕрленчĕ. Хуçи чарчĕ:

— Эсĕ ма нумай тăтăн?

— Вĕсем ытла инçе пурăнаççĕ. Çуран утса хăшкăлтăм! — чĕлхи çине килнĕ сăмаха персе ячĕ Ванюк.

Хуçа ĕненнĕ пек пулчĕ. Пурпĕр астутармасăр ирттермерĕ:

— Ӳлĕмрен васкасарах çаврăнкалама тăрăш!

— Юрать, Николай Анепадисович. Кайма ирĕк парсамăр!

— Пыр! Апат çисен, тепĕр ĕç тума хушатăп! Ванюк иккĕмĕш хута вĕçнĕ пек хăпарчĕ. Тус-йышĕсем ăна шӳтлесе кĕтсе илчĕç.

— Çухалнă Юман Паттăр аранах тупăнчĕ.

— Трамвай айне лекмерĕн-ши тесе чун юлманччĕ!

— Тата тепĕр минутран таврăнмасанах полицие евитлеттĕмĕр!

— Саша, ытла та тĕлĕнтеретĕн эсĕ! Çавăн пек йĕкĕте трамвай мĕнех тăвайтăр-ши?.. Вăл укçа илме кайнă хĕр патне киле кĕме тапăннă. Çавăнпа вахăтра çитеймен.

— Ав мĕнле иккен?! Эпир уншăн çунса ларатпăр!

— Юман Паттăр, чăннипе кала, сана илсе кайни кам хĕрĕ вăл? Ытла маттурскер!

— Начей нумай пачĕ-и?

— Каçпа урама тухма йыхăрмарĕ-и? Тус-йышĕсем хавасли Ванюк кăмăлне çеклерĕ. Вăл та шӳтлерĕ:

— Кĕçĕр Федя тĕлĕкре курни ман пурнăçра чăннипех пулчĕ. Шеремет хĕрĕ шутласа кăларайми начей тыттарчĕ. Çитменнине, урама тухма чĕннипе çеç çырлахмарĕ, иксĕмĕр çураçрăмăр.

— Апла туй тăватпăр-и? Пĕр сăрапа икĕ туй-и?

— Саша манран юлас çук ĕнтĕ. Çапла калаçкаланă хушăра Ванюк чей тултарса илчĕ. Çамрăксене пĕр кĕрепенккĕ кулач чăп-чап тума та çитмерĕ. Çисе ярсан, вĕри шывпа хырăмĕсене чӳхекелерĕç те аялти хута анчĕç.

— Николай Анепадисович, эсир мана ĕç парасшăнччĕ, — астутарчĕ Ванюк хуçана.

— Пулăçсем пулă тиесе килнĕ, Йышăн! —терĕ хуçа. Çавăнтах ăнсăртран пек хушса хучĕ: — Мĕнле тайтарассине вĕрентмесĕрех чухласса шанатăп.

Ванюк хуçана ăнланчĕ. Кунта ĕçлеме кĕнĕренпе çынсене улталама хистенине сахал курман. Юлташĕсем хуçа кăмăлне тивĕçтересшĕн çеç мар, ашкăнса кулас шутпа та иртĕхнĕ. Улталама вĕреннĕшĕн хăйсем хушшинче мухтаннă та. Пĕррехинче Федя айкашнине Ванюк нихçан та манаймĕ.

Магазина ватăрах хĕрарăм пулă илме кĕчĕ. Федя виçĕ кĕрепенккĕллĕ кире пуканне лартрĕ, тăватă кĕрепенккерен кая мар таякан пулла тараса çатми çине лаш пăрахрĕ. Хăвăрт илсе хĕрарăма пама тăчĕ. Лешĕ тытмарĕ.

— Çамрăк çын, чипер тайтарăр, — терĕ.

Федя пулла тепĕр хут тараса çатми çине хучĕ те — вăл тăватă кĕрепенкке ытларах тайрĕ. Ватăрах хĕрарăм, хăй йăнăшнине сиссен, мăкăртаткаласа тухса кайрĕ.

— Мĕн хăтлантăн эсĕ? — терĕ Ванюк, юлташне ӳпкелесе.

— Çавна та тавçăраймастăн? — айванла кулкаларĕ Федя. — Акă, тепре килсен, тараса çатми çине, пилĕк кĕрепенкеллĕ кире пуканне лартса, виçĕ кĕрепенккĕ таякан пулă хуратăп. Вăл пĕр сăмахсăрах йышăнĕ. 

Капла хăтланнисем Ванюка килĕшмен. Ун пирки вăл юлташĕсене пĕрре мар каланă. Лешсем пурпĕр йӳпсемен, хăйсеннех тунă.

Ванюк ку таранччен çынсене улталамасăрах ĕçленĕччĕ-ха. Вак-тĕвекĕн сутнă чух кама мĕнле тайтарса панине хуçа асăрхасах çитерейместчĕ. Паян мĕн тумалла? Мĕнле тайтарнине хуçа сăнатех, Пулăçсене улталас мар — хуçа çилленĕ. Улталасан — çын чыслăхне çухатăн. Юлашкинчен Ванюк шухăшне тӳртен пĕлтерчĕ:

Николай Анепадисович, эсир сĕннине тăваймастăп!

— Мĕн терĕн эсĕ? — ăнланайман пек пулчĕ лешĕ.

— Çынна лартма пултараймастăп терĕм.

Хуçа шур куçне кăларчĕ. Халь кăшкăрса пăрахма хатĕрччĕ. Ăссăр йĕкĕт çынсем умĕнчех унăн киревсĕр ĕçне тăрă шыв çине кăларасран хăранипе çиллине шăнарма тăрăшрĕ. Анчах авăкланнине систерчех:

— Эсĕ пулă тайтараймастăн эппин? Юрĕ, сансăр пуçнех тупăнĕç! — Çавăнтах Федьăпа Сашăна чĕнсе илчĕ: — Пулă йышăнăр!

Ванюк хуçана ӳкĕте кĕртесшĕнччĕ. «Халĕ ĕнтĕ пурпĕрех?» — тесе аллине сулчĕ.

— Эх, эсĕ те çав! — терĕç пăшăлтатса Сашăпа Федя, — Ма пулăçсен хутне кĕмеллеччĕ-ши? Вĕсем пулла маскалпа илмен-çке.

Ванюк юлташĕсене кӳренчĕ. Лешсем çакна сиссен урăх шарламарĕç.

Хуçапа пĕрле икĕ вырăс кĕтсе тăраççĕ. Федьăпа Саша васкасах пулă виçме пуçларĕç. Халĕ ĕнтĕ вĕсем хуçа кăмăлне тивĕçтересшĕн çеç мар, Ванюк намăçа кĕнĕшĕн те пулăçсем айăплă пек сунса, куçкĕретех улталама тытăнчĕç. Чеелĕхĕ хăйсен, паллах, тем чул мар. Юри вак кире пуканĕсем лартаççĕ те пулăçсем шутласа ĕлкĕреймен пирки кашнинчех ик-виçĕ кĕрепенккĕ «пайта» хăвараççĕ. Çапла вуншарлă хисеппе шутлакан тарасапа виççĕр пăт тайтарса пĕтернĕ çĕре çирĕм пăта яхăн пулă вăрларĕç.

Пулăçсем тĕлĕннипе пĕççисене шăрт! çапрĕç.

— Нихçан та кунашкал пулакан марччĕ-çке!

— Кирек хăçан та хамăр виçнинчен ытларах тухаканччĕ!

— Нивушлĕ ман ачасем ашкăнчĕç? — тăвăлнăн ехлетрĕ хуçа. Федьăпа Сашăна чĕнсе илчĕ. — Пулă нумай çитмерĕ теççĕ. Эсир йăнăшман-и?

Юлташĕсен ултавĕ палăрни Ванюка савăнтарчĕ. Хуçа вĕсене пулăçсем умĕнче ирĕксĕрех ятлĕ. Ку вара Федьăпа Сашăна тăна кĕртĕ. Малашне вĕсем те улталама пăрахĕç.

Федя, хăйсене таса çĕртен хур кӳнĕ пек кăтартасшăн, ним именмесĕр патлаттарчĕ:

— Çук, Николай Анепадисович, йăнăшман, мĕншĕн тесен пĕрле тайтарнă, пĕрле шутланă. — Пулăçсем еннелле çаврăнса хушса хучĕ: — Çапла мар-и?!

— Çаплине çаплах ха... — мăкăртаткаларĕç лешсем.

— Тата мĕн кутăна персе тăратăр! Эпир тейĕр хут тайтарма та ӳркенместпĕр!

Ванюк пулăçсем çине тăрасса кĕтрĕ. Ак вара юлташĕсенчен кулĕ вăл.

Яланах пулă йышăнакан хуçа çыннисемпе пулăçсен чĕрре кĕрес килмерĕ. Çапах та хăйсен ырă ятне те çухатасшăн маррипе:

— Уншăнах тепĕр хут чăрманмăпăр, —терĕç. —Турă парсан, шывра пулă татах пур!

Кĕçех Федьăпа Сашăна хуçа кантура чĕнсе кĕртрĕ.

— Маттур, маттур! Суту-илӳ тума пултаратăр! Сирĕ начей пама та тивĕç! — терĕ те, куçне хĕскелесе, пĕр тенкĕ кăларса тыттарчĕ.

— Тата мĕн ĕç тутарасшăн вăл? — ыйтрĕ Ванюк, юлташĕсем кайри пӳлĕме таврăнсан.

— Савăн! Кĕçĕр «Стенька Разин» кинокартина куратпăр!

— Укçа ăçтан тупрăр?

— Хуçа кăмăлĕ çавăн пек...

— Çынсене улталанăшăн пачĕ-и?

— Кирлĕ марришĕнех çăвар пылакне сая ан яр!

— Тепĕр тесен, шеллемелли çысемех мар вĕсем! — Ванюк ӳпкеленине йышăнмарĕç Федьăпа Саша.

Магазин хупас вăхăт çитсен, хуçа арăмĕ пурне те касса умне пыма хушрĕ, Ĕç укçи параççĕ.

Ванюк хуçапа урлă-пирлĕ пулнине манчĕ. Ан тив, вунпилĕк тенкĕ нумаях мар та, мĕн чул та пулин киле ярĕ.

Чи малтан Федя касса патне çитрĕ. Укçа илсен шутласа пăхрĕ те:

— Устинья Минеевна, эсир йăнăш шутланă! — терĕ.

— Йăнăш?

— Ийя. Çирĕм пус çитмест кунта!

— Тĕрĕсех!

— Мĕнле тĕрĕсех?

— Ху чухламастăн-и? 

— Çук.

— Пĕчĕк çунашкана хваттере хăварнăран пулă леçме барабус тытнине мантăн-и?

— Манман.

— Вăт, çавăншăн татса юлтăм. Улĕмрен çунашкана хваттере пăрахçа ан хăварăр!

Федя хирĕçме сăлтав тупаймарĕ. Хуçа арăмĕ чăннине каларĕ-çке. Пуçне чиксе аяккалла пăрăнчĕ.

«Вăт сана начей... Вăт сана хуçан ырă кăмăлĕ!» —йĕпĕслесшĕнччĕ Ванюк Федьăна, хуçа арăмĕ хăйне укçа пама чĕнни пӳлчĕ. Укçине илсен, Ванюк пĕр вĕриленсе, пĕр шăнса кайрĕ.

— Устинья Минеевна, сахал кунта!

— Сан шутпа, мĕн чул пулмалла?

— Çунашкашăн татса юлсан та, вунтăватă тенкĕ те сакăрвунă пус тухмалла. Кунта тăхăр тенкĕ те тăхăрвунă пус çеç. Пилĕк тенкĕ ытларах çитмест.

— Пилĕк тенкĕ çитмест-и? — уççăнах йĕлпĕрчĕ хуçа арăмĕ.

— Çапла.

— Шутлама пĕлни аван. Эсĕ йăнăшпа урăх шкула кĕнĕшĕн барабуса аллă пус тӳлерĕмĕр-и? Тӳлерĕмĕр!

— Хăш шкула леçмеллине хăвăр ма лайăх ăнлантармарăр! —тӳсеймесĕр хыттăнах ехлетрĕ Ванюк.

— Эсĕ ма ыйтмарăн? Ма пĕр сăмахсăрах килĕшрĕн! — чăр пăхса та сассине улăштармасăр тавăрса хучĕ хуçа арăмĕ.

Ванюк урăх чĕнмерĕ. Мĕн калăн? «Эпĕ икĕ шкул пуррине пĕлмен теес-и? Вĕсене пурпĕр ӳкĕте кĕртес çук».

Вăт, çавăншăн аллă пус тататпăр. Тата эсĕ паян пире хапха уçса кăларса ятăн-и, э? Уçса кăларса ятăн. Çăра пурччĕ-и ун чухне? 

Пурччĕ.

— Кăнтăрла киле кайса килтĕм те, унта çăра çук. Çав çăрашăн тăватă тенкĕ те аллă пус тытса юлатпăр.

Ванюк ĕнтĕ эрленсе çеç мар, тилĕрсе кайрĕ. Барабусшăн татса юлни хăяматаччĕ. Мĕн тăвас тетĕн, Хусанта прапорщиксен шкулĕ иккĕ пулнине ыйтса пĕлме тавçăрайман. Çăрашăн вара ним чул та айăплă мар. Ăна алпа та сĕртĕнмен. Çăрине кучер уçса питĕрнĕ. Вăл паян хуçасене магазина леçсе хăварнă та ĕçрен тухса кайнă. Никам та мар, çав çаклатнă. Унтан татса юлайманнине манран шăйăраççĕ». Ванюк хуçа арăмне пуçласа курнăн тинкерчĕ те шалтах тĕлĕнчĕ. Ăна малтан ырă кăмăллă çын пек суннăччĕ, халь вăл, шĕвĕр сăмсаллăскер, пĕр пусшăн чунне пама хатĕр пек туйăнчĕ.

— Устинья Минеевна, — хумханса та çиллессĕн чĕнчĕ Ванюк, — ман ача-пăча çук, эпĕ çамрăк-ха, çавăнпа мана укçа та нумаях кирлĕ мар. Тивĕçсĕр тытса юлнине те тӳссе ирттерĕп. Сирĕн ача-пăча ытла йышлă. Вĕсене пăхса ӳстерме мул нумай кирлĕ. Анчах ман укçана çеç сăтăрса илнипе нимех те тăваймăр. Сире шеллесе хамăн пиншака пама та хатĕр! — Ванюк кивелнĕ пиншакне хывса хуçа арăмĕ умне, хăма çӳлĕк çине, пăрахрĕ. — Мейĕр, илĕр!

Ванюк йăнăшмарĕ. Унăн сăмахĕсем, тĕл пенĕ йĕтре пек, хуçа арăмĕн чĕрине тăрăнчĕç. Пит-куçĕ шуралса кайрĕ. Вĕсен мĕнпур инкекĕ ача çуккинче. Çакăн пиркиех-и, тен, вĕсем ытларах выçăхнă. Ватăлмалах ĕмĕрĕнче никам çйне таянма çукран кашни пусшăнах чĕтренĕ. Хуçа арăмĕ вăтаннă пек пулчĕ. Ванюк тăлăххăн ӳснĕ тенине илтнĕ вăл. Шалу укçине пĕр пус та татмасăр кăларса пачĕ.

Магазина питĕрсе урама тухсан, юлташĕсем Ванюка хуçа умĕнче хăраса тăманшăн ырларĕç:

— Маттур, Юман Паттăр!

— Аван çапрăн!

Ванюк шухăша кайса пынипе хирĕç чĕнмерĕ. Хуçана пулă йышăнмасăр çиллентерчĕ, арăмне тӳртен каласа кӳрентерчĕ. Кун хыççăн магазинта ĕçлеме май çук. Çапах Ванюк хуйхăрмарĕ. Кунта вăл пурĕ те Атăл пăрĕ тапраниччен кăна ĕçлет. Çуркунне вĕсем каллех бурлака каяççĕ. Килне кăшт иртерех таврăннăшăн кукашшĕ кăмăлсăрланĕ те, ытлашшиех ятламĕ-ха. Лавкка уçасшăн çунакан старик ăна суту-илӳ ĕçне вĕренме кăларса янă. Ванюк вĕренме мар, хĕл каçиччен ку ĕçрен йăлтах йĕрĕнсе çитнĕ. Капла кашни утăмрах çынна улталамалли йăла урăх ниçта çук пулĕ. Халĕ Ванюк, кукашшĕ лавкка уçсан та, унта сутă туса тăмĕ.

Çамрăксем афиша умĕнче чарăнчĕç. Разин Перси пикине ал вĕççĕн çӳлелле çĕкленĕ те Атăл хумĕ çине пăрахать.

— Тăвансем, кирек мĕн калăр та, театра кĕмех лекет. Ахаллĕн хуçа панă çылăхлă укçа ӳксе çухаласран хăрушă. Иçмасса, кино курса савăнар! — сĕнчĕ Федя.

Вĕсем кинотеатрта халиччен те пулкаланă. Кĕçĕрхи пек пĕтĕм чуна килентерекен картина курнине астумаç-çĕ. Ан тив, кино ӳкерекенсем патша йĕркисене, унăн тытăмне çирĕплетесшĕн Разин сăнарне вăрă-хурах тума тăрăшнă та, çапах та вăл улпутсене, хуçасене тустарни, патша йыттисене çака-çака вĕлерни хавхалантарчĕ. Разин халь пурăнас пулсан, вĕсем те ун хыççăн кайĕччĕç-и, тен. Асаплантарса вĕлерес умĕн утаман тăватă еннелле пуç тайса Мускавпа, халăхпа сывпуллашни вара, уйрăмах ун пуçне пуртăпа касса татни, çамрăксен куçĕнчен ирĕксĕрех куççуль кăларчĕ.

Хваттере таврăнсан, иккĕмĕш хута хăпаракан пусма çинче Ванюк пачах кĕтмен çĕртен прислугăпа тĕл пулче. Лешĕ паçăрах чĕлхи çине килнĕ сăмахне персе ячĕ:

— Эсĕ мана мĕншĕн тиркенине аранах пĕлтĕм!

— Чăнах-и? Мĕншĕн-ши? — кулкаларĕ Ванюк.

— Сан юратакан хĕр пур иккен!

— Ман юратакан хĕр пур-и? Пит аван-çке. Анчах кам-ши вăл?

— Ан кутăнлан, Ванюк! — прислуга кĕсйинчен çыру кăларса тыттарчĕ. — Ĕнтĕ мен калăн?

Ванюк конверт çине çырнине пăхсанах савăнчĕ.

— Ĕнтĕ мĕн калăп-и? Çыру панăшăн тайма пуçăм. Ырă каччă тĕлне пул!

— Апла тесен тĕрĕсех-и?

— Çук, тĕрĕс мар!

— Меншĕн тата чие çырли пек хĕрелтĕн?

— Ку урăх шут, Маруç. Çырăва чăн та маттур хĕр çырнă. Анчах савни мар, йăмăкăм. Эпĕ сана тиркенĕ тени те суя сăмах кăна. Сан пек хĕре мĕнле тиркĕн.

— Кай, йĕпĕслемесен те пырĕ! — Ванюка тĕксе хăварчĕ прислуга.

Хăйсем пурăнакан пӳлĕме кĕнĕ çĕре юлташĕсем Стенька Разин çинчен хунă юрра шăрантараççĕ.

Вот и помост перед Стенькой. 

Разин бровью не повел 

И наверх по ступенькам 

Бодрой поступью взошел

Поклонился он народу, 

Помолился на собор. 

И палач в рубахе красной 

Высоко взмахнул топор. 

Ты прости, народ крещеный,

Ты прости, прощай, Москва! 

И скатилась с плеч казацких

Удалая голова...



Юрă вĕçленсен, çамрăксем чĕмсерленчĕç. Кинокартнна курнăран ку юрă пушшех хӳмхантарчĕ. Тахăшĕ сăмсине нăш-нăш туртса илчĕ. Ванюкăн та куçĕ шывланчĕ, Анчах ун хурланни вăраха пымарĕ. Куçне ывăç тупанĕпе сăтăркаларĕ те çыру вулама пикенчĕ:

«Чунран-вартан юратакан шăллăм... Санран çыру илни темиçе кун та иртрĕ ĕнтĕ. Хам ниепле те ал çитерсе вăхăтра çыраймарăм, ан çиллен. Хăвах пĕлетĕн: çура хирĕç темле ĕç те пур. Ман тата икĕ хутăрпилĕх сӳс юлнă-ха. Çип çума, пир тĕртме пуçличчен арласа пĕтересшĕн. Çаплах улах ларатпăр. Самана хушши ытла тăвăрланса çитнипе выляс-кулас шухăшах çук та, ялпа пĕрле. Санран пĕр çул аслăраххисене салтака илеççĕ. Хăямат вăрçи чарăннине курса пулмарĕ ĕнтĕ... Ял хушшинче тата çакнашкал хыпар пур: тейĕр темиçе кунтанах Янаш Миххин йывăçне мольăпа хăвалама каймалла, теççĕ. Кăçал хакне те аван парать, теççĕ. Эсĕ те яла таврăнса Михха ĕçне кĕрĕшме кăмăл тумăн-ши? Ача-пăча хакĕпе çӳрени ял кулли кăна. Пурпĕр приказчике тухаймăн. Ку-каçу Михха ĕçĕнче хисепре. Сана та пĕчĕк хак хурас çук. Çапла, шăллăм, шухăшласа пăх... Халлĕхе урăх çырмаллиех çук. Эпир пурте сывах. Сана та турă сывлăх патăр. Кукамайпа Коля тата хам пысăк салам яратлăр.

Анахвис йăмăку».

Ванюк çыру вуланйне асăрхасан, ун патне Юлташĕсем пычĕç:

— Кам çырать?

— Савни-и? 

— Чунран юратакан йăмăкăм çырать!

Йăмăк тенĕрен, кам пирки сăмах пынине çамрăксем тавçăрчĕç: Ванюк Анахвис çинчен сахал мар кала-кала панă. Çавăнпа вăл мĕн çырнине пĕлес килчĕ.

Ванюк хаваспах вуласа пачĕ.

Юлташĕсем пĕр хушă ним чĕнмесĕр ларчĕç. Анахвисăн сăпайлă та чунĕнчен çырнă çырăвĕ вĕсен чĕрисене йăлтах тыткăнларĕ. Ан тив, унта юрату çинчен асăнман та, кашни сăмахĕнчех ăшă туйăм пурри палăрать.

— Çук, Ванюк! — шăплăха сирсе чĕнчĕ Федя. — Тем каласан та, ку хĕр йăмăку çеç мар. Вăл санăн савни.

— Чăнах... — çирĕплетрĕ Саша та. — Çав тери пысăк кăмăлпа юратакан хĕр кăна çырĕ.

Юлташĕсем сӳпĕлтетни Анахвисе хур кӳнĕн туйăнчĕ Ванюка. Вара вăл чи малтанах Сашăна йĕпĕслесе тавăрчĕ:

— Хĕрсем мĕнле юратса çырнине эсĕ чухламалла ĕнтĕ. Саншăн Маруç ахальтен çунмасть. Анахвиспе иксĕмĕр эпир чăннипех те шăллĕпе йăмăкĕ. Урăхла шутланăшăн çилленме те хатĕр!

Çыру пирки хускалнă çăмаха урăх тăсас мар тесе, Ванюк хуткупăсне тытса юрласа ячĕ:



Есть на Волге утес, диким мохом оброс 

От вершины до самого края... 

И стоит сотня лет, только мохом одет, 

Ни нужды, ни заботы не зная...



Ирхине вĕсем, яланхи пекех, будильник чăнкăртатнипе вăранчĕç. Çытарсене кăна пĕр-пĕрин çинелле ывăтмарĕç. Ванюк кунта юлмассине Федьăпа Саша каçах сиснĕ. Маттур юлташĕнчен уйрăлас килменнипе кăмăлĕсем пăсăлнă вĕсен, выляс-кулас шухăш çук. Пĕр-пĕринпе сăмах хушмасăр тумланса тирпейленчĕç. Ванюк хуткупăсне кутамккана чиксен, Федя тавçăрайман пек ыйтрĕ:

— Эс ăçталла тата?

— Киле.

— Ун пекех мĕн сиксе тухрĕ?

— Мĕнне хăвăрах чухламалла. Енер хуçасене çиллентернĕ хыççăн магазинта ĕçлеме май çук. Пирĕн унта Ĕнел халăхĕ бурлака кайма хатĕрленет. Сĕм-сĕм вăрман витĕр шĕлкесе юхакан шывпа мольă хăваланине курасче эсир! Мĕн чухлĕ илем, мĕн чухлĕ пархатарлăх! Хакне те лайăх параççĕ. Йăмăк тĕрĕсех çырнă, эпир, çитĕннĕ каччăсем, юпах тăкман çамрăксем пек йӳн хакпа ĕçлетпĕр, Пулă леçме кайсан, ку кӳсмексем мĕн туса пурăнаççĕ-ши çавăнта тесе кулаççĕ-и, тен?

Ванюк сăмахĕсем ыттисене те хумхантарчĕç. Вĕсем чăн та ача вырăнĕнче ĕçлеççĕ-çке.

— Эпĕ те Атăл ӳçăличчен çеç пурăнатăп кунта. Бара пĕр-пĕр пăрахут е баржа çине ĕçлеме кĕрĕп. Сана ырă кунçул сунатăп, чипер çитмелле пултăр! — терĕ те Федя Ванюка алă пама хăтланчĕ.

— Тăхта, ăсатма ан васка! Сирĕнпе пĕрле эпĕ те магазина пыратăп. Унта сывпуллашăпăр!

Пӳлĕме прислуга кĕчĕ. Çак вăхăтра çамрăксем кашня ирех тĕркĕшнине курма хăнăхнăскер, паян шăп ларнинчен тĕлĕннипе сасартăках ним калама аптрарĕ.

— Ну вăт... Эпĕ хатĕр. Ĕнтĕ çула тухма шанчăклă! — терĕ Ванюк. Алăк патĕнче прислуга тăнăран шӳтлесе илчĕ: — Шеремет, çитнĕ те-çке? Паян вут хатĕрлеме Саша юлать.

Тепĕр чух пулсан прислуга е хирĕçсе, е кулса тавăрĕччĕ. Ванюк кутамккине çакнине курсан пăшăрханчĕ:

— Маншăн кирек кам хатĕрлесен те çавах... Анчах эсĕ ăçта кайма пуçтарăннă?

— Çуралнă çĕршыва. Тăван Энĕшкассине. Сана, Маруç, вырăс юррисене вĕрентнĕшĕн тайма пуçăм!

— Юрă тени нимех те мар та-ха,.. —прислуга шухăшне вĕçлемесĕрех чĕмсĕрленчĕ.

— Ку вăл саншăн кăна çавăн пек туйăнать. Маншăн питех паха. Йĕркесĕр айкашни, ăссăрланни те пулчĕ-и, тен. Йывăра хурса ан пурăн. Качча тухса туй тунă чухне асăнса пĕрер курка сăра ĕç!

— Ху çилленсе ан кай. Çулу такăр та телейлĕ пултăр! — хурлăхлăрах сассипе хуравларĕ прислуга. Ванюк ал парсан тем каласшăнччĕ, карланкине йӳçĕ кумкка капланни кансĕрлерĕ. Магазинта хуçа арăмĕ ирхи апат валлн укçа шутлать.

— Устинья Минеевна, ман тӳпене ан парăр! — терĕ ăна Ванюк.

Хуçа арăмĕ ăнланман пирки чăр пăхрĕ:

— Ма тата?

— Эпĕ урăх ĕçлеместĕп. Сире çавна калама çеç килтĕм.

Хуçа арăмĕ эрленчĕ. Ванюк ĕнерхи сас-хурашăн тухся кайма шутланине тавçăрчĕ вăл. Ун çинчен каçхине упăшкипе сӳтсе-явнăччĕ те, ĕçе пултаракан, тӳрĕ те хăй чыслăхешĕн тăракан ачана кĕçĕн приказчика лартма килĕшнĕччĕ.

— Мен пулчĕ тата? — ытахальтен тĕпченçи турĕ хуçа арăмĕ.

— Мĕнне хăвăрах пĕлетĕр, Устинья Минеевна. Ĕнерхи ĕçсем хыççăн туртана кил еннелле çавăрмалли кăна юлчĕ.

— Ав мĕн?.. — кулсарах чĕнчĕ хуçа арăмĕ. — Ним маршăнах юнтарнă иккен. Эпир ун çинчен йăлтах маннă. Апла çеç те мар, Николай Анепадисовичпа иксĕмĕр сана кĕçĕн приказчик тăвас терĕмĕр. Кутамккуна пăрах та ĕçе тытăн!

Хураллашнине пăхмасăр Ванюка ырă сунаççĕ. Пытарма çук, приказчика ларас ĕмĕт пулнах. Кирек камăн та укçа ыталарах тупас килет. Чапне те курасшăн. Кĕçĕн приказчика шалу укçи уйăхне çĕр тенкĕ ытла тӳленине пурте пĕлеççĕ. Акă хайхи Анахвис мĕн таран тĕлĕнĕччĕ. Ванюк çакна та аса илчĕ: Клавье тепĕр хут килсе тухмĕччĕ-ши? Вара ăна ятран чĕнĕччĕ те, Ванюка лешĕ мĕн калĕччĕ-ши? Анчах иккĕленни вăраха тăсăлмарĕ. Хуçи выçланнипе çынсене улталас йăла мăй таранах йĕрĕнтернĕ. Йĕркешĕн кăна нӳремлĕ хуравларĕ:

— Ăш сăмахăршăн тавтапуç, Устинья Минеевна. Пур-пĕр килелле утма лекет!

Ку ĕнте хуçа арăмĕн мăнкăмăллăхне хуçрĕ. Чăнах, хăйне лайăх тума шутланине йышăнман çын мĕне кирлĕ? Кĕçĕн приказчика ларасшăн çунакансем паянах лавĕпе тупăнĕç. Сассине улăштарчĕ хуçа арăмĕ:

— Хăвăн ирĕк!

Ванюк юлташĕсем патне пычĕ.

— Вăт ĕнтĕ сывпуллашма вăхăт. Çилленсе ан юлăр. Тепĕр чухне кирлĕ-кирлĕ мар сăмахсем перкелешрĕм-и, тен, каçарăр.

— Эпир пĕр-пĕрне кӳренмелле, каçармалла мар ĕç нимĕн те туман. Савăннă кăна. Урăх курнăçайăпăр-ши?

— Сăртпа сăрт тĕл пулмĕç, çынпа çын тĕл пулĕç тенĕ ваттисем.

— Тем пекехчĕ. Анаталла кайма тӳр килсен, пирĕн ял тĕлне пĕлетĕн.

— Эсир те Атăлкасси еннелле çитсен, Энĕшкассине кĕрсе тухăр. Сыв пулăр!..

— Телей сунатпăр!..

Ванюк алăк патнелле утрĕ. Кăмăлĕ хурланчĕ. Кирек мĕн каласан та, вĕсем — пĕр чăваш ачипе икĕ вырăс ачи — пĕр ĕçре, пĕр сĕтел хушшинче апатланса хĕл каçнă. Шӳтленĕ, кулнă, сивĕ сăмах каламан. Пĕрле пухăнса вырăссен юррине юрласа киленнĕ. Халь ĕнтĕ ĕмĕрлĕхе уйрăлаççĕ-и, тен...

Тĕрĕссипе, Ванюк каçах каясшăнччĕ, Кукашшĕпе кукамăшĕ тата Анахвис валли кучченеç илесшĕн хуçа хваттерĕнче ытлашши çĕр ирттерчĕ. Çав шухăшпа вăл, çула май галантерея магазинне кĕрсе, икĕ çитсă тутăр, май çыххи, çăкăр сутакан лавккара пĕр кулач туянчĕ. Вокзала çитсен вăрахах кĕтме лекмерĕ, кĕçех дачнăй пуйăс çине ларчĕ.



III


Клавье чĕри тăвăллă çил хускатнă çулçă пек хумханса юлчĕ. Анчах пăшăрханма е хуйхăрма вăхăт çук. Госпитальте дежур тăракан юлташне улăштармалла, аманнă салтаксем табак, хут, конверт тата темтепĕр çавăн йышши япаласем илсе пыма хушнă. Клавье хăвăрт апатланчĕ; Вара гимназие çӳрекен тумтирне улăштарса тăхăнчĕ те кил хушшине тухрĕ. Таврăнма ĕлкĕрнĕ лавне каялла çавăрчĕ.

— Йĕкĕте аван ăсатрăн-и? —çула май кучерĕнчен вăлтса ыйтрĕ Клавье.

— Мĕн ăсатманни ăна! Эсир кăмăллинчен питех телĕннĕ, апăршук. «Халь эпĕ кĕрсе тухнă кил-çуртра камсем пурăнаççĕ?» — тет.

— Эсĕ мĕн каларăн?

— Михаил Петрович Янашов пуранать. Сана çавăн хĕрĕпе, Клавдия Михайловнăпа, юнашар ларма телей килчĕ терĕм.

Хĕр савăнчĕ. Юлашкинчен те пулин вăл камне йĕкĕт пĕлнĕ. Çак самантрах ăна курас килчĕ. «Паллаиă хыççăн мĕнле йышăнĕ-ши? Мĕн калаçĕ-шн?» Анчах сăлтавсăр çӳрени аван маррипе тата, ан тив, хăй тĕллĕн чухне пуçне ватса пăхтăр тесе, Ванюк ĕçлекен магазина кĕмесĕрех иртсе кайрĕ. Госпиталь хапхи умĕнче чарăнчĕç. Клавье çула май сутăн илнĕ япаласене йăтса вестибюле кĕрейнĕччĕ, палатăран тусăмĕ тухрĕ.

— Çитрĕн-и?

— Ийя, Соня! — Клавье çавăнтах Ванюкпа тĕл пулни çинчен каласа тĕлĕнтересшĕнччĕ, тусăмĕ пăшăраннине асăрхасан, ку шухăша сирчĕ. Çуйланса ыйтрĕ: —Мĕвле унта? Пурте шĕкĕрех-и?

— Пĕр-ик сехет каярах куçне хупрĕ...

Ятне асăнмасан та кам пирки сăмах пынине Клавье тавçăрче. Йывăр аманнă вырăс ачи пурччĕ. Çирĕм çулта çеçчĕ. Клавье ăна темиçе çыру та çырса панă. Килтисем хăй патне янă çырăвĕсене те вуланă. Час-часах чунран юратнă, вăл сываласса кĕтсе пурăнакан хĕрĕнчен çыру килетчĕ те, итленĕ чухне, хăй тапранаймасан та, куçĕ ĕмĕтлĕн çиçетчĕ. Ĕнтĕ ĕмĕрлĕхех сӳнчĕç çав куçсем. Ун пирки пĕчĕк хут татăкĕ çырса пĕлтерĕç те, ашшĕ-амăшĕн, чун савнă хĕрĕн чĕрисем çурăлсах кайĕç. Клавье питçăмартийĕ тăрăх куççуль кăлтăр кусса анчĕ. Госпитальре ĕçлеме пуçланăранпа аманнă салтаксем вилнине тем чул курнă та, пурпĕр хăнăхса çитеймест. Кашниншĕнех чунĕ хурланать. Уншăн ăна тăрăхлакаланă та. Халь те вăл йăшса тăнăран:

— Мĕн пулчĕ сана? Каллех макăратăн мар-и? —терĕ тусăмĕ.

— Çын-çке вăл... Мĕнле тӳсĕн?.. — вилле ăсатнă чухнехи пек сăхсăхрĕ Клавье. Вара хушса хучĕ: — Эсĕ кай ĕнтĕ.

— Чипер юл, тусăм.

Палатăна куççуль юхтарса кĕме юрамасть, аманнисен кăмăлĕ пăсăлать. Вĕсене хăвăртрах сывалма пулăшас йăлапа чĕрене тем ыраттарсан та палăртмалла мар. Клавье куççульне шăлса типĕтрĕ, пит-куçне хуйхă сăрĕ çапнипе çапманнине тĕрĕслесшĕн тĕкĕр çине пăхрĕ.

Палатăра темле суранпа выртакан та пур. Авă, пĕрин хăрах ури татăк. Теприн икĕ ури те чĕркуççи таранах çук. Ав, тата хăрах алсăрри. Унпа юнашаррин куçĕ юхса тухнă. Шăлĕ-çăварĕ саланни те пур. Амансанах: «Маншăн вăрçă пĕтрĕ ĕнтĕ» тесе савăннисем те пулнă-и, тен? Суранĕсем юсанса пынăçемĕн нумайăшĕ фронтринчен те пысăкрах хуйха кĕрсе ӳкнĕ. Куçсăр çыннăн мĕн пурăн-ни? Урасăр е алсăр çын арăмĕпе ачисене кăна тарăх-тарĕ...

Аманнисем хушшинче патшана, вăрçа ылханакансем те сахал мар. Анчах сассисем вĕсен халлĕхе хăюсăррăн илтĕнеççĕ. Клавье çаксене пурне те чухлать. Вĕсен шухăшĕсемпе пĕтĕмпех килĕшмесен те, вăрçа кураймасть. Вăй-халĕ çитнĕ таран аманнисене пулăшма тăрăшать. Салтаксем те, вăл пуян çын хĕрне мансах, ун умĕнче кăмăл-шухăшне пытармаççĕ. Халĕ те акă Клавье кĕрсенех чĕреленчĕç:

— Клавдия Михайловна, ырă кун сунатпăр!

— Сывлăхусем мĕнле?

— Каласа янисене илсе килтĕр-и?

— Мĕнле кантăр?

— Ой, тăвансем... Эпĕ канмалăх ывăнман. Ун пирки сăмах хускатни те килĕшӳсĕр. Мĕн хушнине пĕтĕмлех илсе килтĕм! — тесе хĕр кама табак, кама хутпа конверт пачĕ.

— Клавдия Михайловна, вăрçă пирки мĕн хыпар пур? — яланхи ыйтусене пачĕç аманнă салтаксем.

Аманнисем вăрçă чарăнасса кĕтнине ăнланать Клавье. Анчах мĕн каласа çырлахтармалла? Вăрçă пирки хăй те патша стройне хӳтĕлекен хаçатсем сарнă хыпар тăрах е урамри халапсем урлă кăна пĕлет-çке. Фронтра пысăк улшăнусемех çук пулас. Анчах нимĕçсене Рăççей çĕршывĕнчен хăваласа яричченех çапăçмалла тесе шавлаççĕ.

Çапла тем вăхăтран, тухтăрсем хушса хăварнине пурне те тусан, çыру ярас текенсене çырса парсан, аманнисен чĕрисене кăштах та пулин çемçетсен, халлĕхе урăх нимле пулăшу та кирлĕ маррипе Клавье хăйсен пулĕмне тухрĕ, кĕнеке тытса ларчĕ. Кĕçех экзаменсем пуçланаççĕ. Ку таранччен лайăх вĕреннĕ япала кая юлас килмест. Вăл госпитальте ĕçлеме хăнăхнăçемĕн тухтăр пулас пиркя татăклах шутланă. Чир-чĕрлĕ çынна пулăшу парассинчен, сыватассинчен пархатарлă ĕç урăх çук. Анчах Клавье тем пекех тăрăшсан та вулаймарĕ. Куçĕ кĕнеке çинче, шухăшĕ — Ванюкпа. Е вăл, пысăках мар ача, хуткупăс каласа ашшĕпе амăшне ташлаттарать, е ашшĕ каланипе хай хĕрачапа ытармалла мар илемлĕ ташлать. «Мĕн ятлăччĕ-ха çав хĕрача?.. Анахвис...» Клавье хăй кĕвĕçнине туйрĕ. «Халь Ванюк çавăн савнийĕ мар-и? Мĕншĕн тата паçăр нӳремсĕрле алăка хупса хăварчĕ?..» Ĕнте пушшех вĕренес çуккине ăнланчĕ хĕр. Каллех палатăна таврăнчĕ.

— Клавдия Михайловна, юмах ярса памăр-ши?

— Чăнах, Клавдия Михайловна — кăмăллăн ыйтрĕç аманнă салтаксем.

Клавье кашни килмессеренех е халăх хушшинче çӳрекен халапсене, е кĕнекерен вуласа пĕлнине каласа панă. Паян акă пуçа ним те пырса кĕмест.

— Мĕн юптарса парас-ши сире? — терĕ вăл, чăннипех те аптраса çитнĕскер.

Ан тив, кунта ĕмĕрлĕхе уксах-чăлах е сĕм-суккăр пулса юлнисем пур та, çав хăрушă инкеке самантлăха та пулни манасшăн-и, тен, чĕрене килентермелле юратусем çинчен итлесшĕн.

— Егор Урван пурнăçĕ мĕнлеччĕ-ха? 

— Ийя, Клавдия Михайловна, князь хĕрĕ вилĕмрен мĕнле хăтарнăччĕ-ха ăна?

Аманнисем юмах итлеме хатерленсе шăпланчĕç.

Патша Кавказри халăхсене парăнтарма янă çарта Егор Урван ятлă казак паттăррăн çапăçнă. Аичах ăна пĕррехинче персе амантаççĕ те, вăл лаша çинчен ӳксе юлса тыткăна çакланать. Кавказ княçĕ казакран вырăссен çарĕ ăçтине тата унăн йышне пĕлесшĕн асаплантарса тĕпчет. Пурпĕр ним каламан казака тарăн алтнă шăтăка пăрахаççĕ. Ку шăтăкран вăл князь ыйтăвĕсем çине тĕрĕс хуравласан кăна тухма пултарĕ. Чĕлхине çыртсан, çавăнтах çĕре кĕрĕ.

Егор Урвана князь хĕрĕ юратать, ăна вăрттăн апат-çимĕç пырса парать, вăй-хăват пухма пулăшать. Вара пĕр тĕттĕм каç вĕрен ярса шăтăкран кăларать. Казакпа пĕрле князь хĕрĕ хăй те вырăссен енне каçать.

Юмах ярса пĕтернĕ çĕре Клавьен улшăнмалли вăхăт çитрĕ. Кучерĕ килнине пĕлтерчĕç. Вăл. салтаксене тепре курнăçиччен ырлăх сунса хăварчĕ.

Киле таврăнсан, прислугине чĕнмесĕрех хывăнса выртрĕ. Куçĕ умĕнчен аманнă салтаксем те, Ванюк та нумайччен сирĕлмерĕç. 

Ирхине вăрансан Клавье чунĕ эрленнине сисрĕ. Ун пекех мĕн сиксе тухрĕ-ши? Аван мар тĕлĕк курнă иккен. Гимназинче вĕренĕкен юлташĕсемпе «Хура кӳлĕ» çинче пек. Электрица ламписем çав тери нумай çуннăран кăнтăрлахи евĕр çап-çутă. Вĕрсе каламалли инструментсен оркестрĕ ташă кĕвви шăрантарать. Клавьесем конькипе ярăнаççĕ. Сасартăк курса тăракансем хушшинче Ванюк пуррине асăрхарĕ. Вăл хуçа ачисем пекех чаплă тумланнă.

— Хĕрсем, —хуллен чĕнчĕ Клавье хăйпе пĕрле ярăнакан юлташĕсенĕ — ав мана çураçнă каччă...

— Чăнах-к? Паллаштар-ха! — терĕç лешсем.

Вĕсем Ванюк умне çитсе чарăнчĕç. Йĕкĕт Клавьене палламан пиркн таçталла пăхкалать.

— Ванюк, сывă-и? — хаваслăн саламларĕ Клавье. Ал парасшăнччĕ — вăранса кайрĕ. Аллине чăмăртайманнипе эрленнĕ иккен. Ĕнер Ванюка тĕл пулнине аса илсенех чĕри ăшшăк вăркăшма тапратрĕ. Вăл ачашшăн та рехетленсе карăнчĕ. Хăрах урине хутлатса, икĕ аллине пуç айне хучĕ. Çук, çĕр каçса та ним улшăнман, çав-çавах чунтак-вартан юратать. Пĕр шухăшласан питех тарăхмал-ла. Клавье кăмăлласан, кам каччи парăнмĕччĕ-ши? Ахальтен-им кĕтӳпех явкаланаççĕ вĕсем ун тавра. Ванюк вак-тĕвек сутуçăн тарçи çеç те, çаврăнса пăхмарĕ... Клавье çавăктах пăсăлма хăтланнă кăмăлне сирме васкарĕ. Йĕкĕт хăю çитерейменни паллах. Уншăн Клавье хăй айăплă. Вăрттăнла выляма кирлĕ марччĕ. Тепринче йăнăшне юсĕччĕ те, ăçта тĕл пулмалла-ши?.. Ашшĕпе амăшĕнчен пытарса юратакан хĕрпе каччăсем мĕнле курнăçни çинчен çырнă кĕнекесене сахал мар вуланă Клазье. Анчах çав кĕнекесенчи ĕçсем ытларах çулла пулса иртеççĕ. Чăнах, хал ма çулла мар-ши? Хĕллехи сивĕре улах вырăн тупасси йывăр. Хăй патне чĕнсен мĕнле-ши? Килте вăл пĕртен-пĕр хуçа, мен шутланине пĕтĕмпех тума ирĕк. Пĕрле вĕрентекен хĕрупраçсемпе йĕкĕтсене пайтах пухнă. Çапах та ку урăх шут. Театра пыма чĕнсен? Хут çырса парас мар-ши? Спектакль курнă хушăра, уйрăмах антракт вăхăтĕиче, пурин çинчен те калаçма елкĕреччĕç... Çак тери тимлĕ шухăшĕ те хăвăрт сирĕлчĕ. Вăл Ванюк начар тумлине аса илчĕ. Улăштарса тăхăнмалли пур-ши? Ĕнерхи тумпа театр яхăнне ямеç. Тата перле вĕренекенсене мĕн калас? «Акă ман çураçнă каччă», — тесе култарас-и? Чи малтан ăна тумлантармалла. Вара таçта кайма та юрать. Клавье халатне хăвăрт уртса ячĕ, сĕтел хушшине кĕрсе ларчĕ. «Ванюк, каçкӳлĕм Хура кӳлĕ çине тухăр-ха. Унта сире паллакан хĕр кĕтсе илĕ», — тесе çырчĕ. Сехет çине пăхрĕ. Вĕренме кайиччен Ванюк ĕçлекен магазина кĕрсе хут татăкне тыттарса хăвармалăх вăхăт пур-ха...

Ăна пуринчен малтан Саша асăрхарĕ, Федьăна аякĕнчен тĕкрĕ:

— Куратăн-и, ĕнер Ванюка хăйпе пĕрле илсе кайнă хитре хĕр каллех килчĕ!

— Чăнах-çке... Тăхта, приказчик çук чухне хам пăхса ярам-ха. — Федя Клавье патне васкаса пыче. — Барышня, мĕн тайтарса пама хушатăр?

Клавье тӳрех Ванюкпа тĕл пуласса шаннăчче. Ун вырăнне урăх йĕкĕт калаçни эрлентернĕрен пĕр хушă ним шарламарĕ. Анчах капла тăни аван маррипе:

— Вăлча, — терĕ.

— Нумай кирлĕ-н?

— Пĕр кĕрепенкĕ.

Клавье Ванюк пырасса кĕтрĕ. Лешĕ çав-çавах çуккипе:

— Сирĕн кунта Ванюк ятлă çамрăк çын ĕçлетчĕ. Ăçтарах вăл? — тесе ыйтре.

Федя хыпарлама та хатĕрччĕ. Юлташне ятран асăнни вăлтма хистерĕ.

Ванюка паллатăр-и эсир? Хăвăр кам хĕрĕ?

Клавье малтанах çухалса кайре. Вăл кунта мĕн сăлтавпа çӳренине ку йĕкĕт тавçăрнăн туйăнчĕ. Çапах та хăйне хăй алла илсе лăпланчĕ те:

— Эпĕ эсир кам ачине ыйтмарăм-çке. Тата Ванюка палланипе палламаннинче сирĕн мĕн ĕç пур? — терĕ, кӳреннине палăртса.

Хĕр шăртланни Федьăн мăнаçлăхне тиврĕ.

— Барышня, — йĕкĕлтесерех чĕнчĕ вăл, — сирĕн йăласене чухлайманнипе нӳремсĕр сăмах персе ятăм-и, тен, ан çилленĕр. Ахăртнех, Ванюкăн хурăнташĕ мар-ши тесе шухăшларăм. Калаçма кăмăл çук пулсан, хăвăрăн ирĕк. Ванюк паян ирех çуралнă çĕршывнелле вĕçтерчĕ.

Клавье аллинчи муфтине кăшт çеç çĕре ӳкермерĕ. Урăх пĕр сăмах хушмасăр вăл алăк патнелле утрĕ.

— Барышня, барышня! Вăлчашăн укçа тӳлĕр, тархасшăн! — кăшкăрса астутарчĕ Федя.

Клавьен пит-куçĕ такам çупса янăн хĕмленчĕ. Çак тери нихçан та намăса кĕменччĕ вăл. Чĕтрекен аллипе муфтинчен енчĕк кăларчĕ, шутламасăрах укçа тыттарса хăварчĕ.

Муфтăран хут татăкĕ тухса ӳкнине курсан, Федя каласшăнччĕ. Хĕр ытла тĕлĕнмелле айкашни чарчĕ.

— Мĕн хучĕ вăл? —ыйтрĕ Саша, Федя урайĕнчен хут илнине асăрхасан.

— Халех пĕлетпĕр! — терĕ те Федя васкаса вуларĕ: «Ванюк, каçкӳлĕм Хура кӳлĕ çине тухăр-ха. Унта сире паллакан хĕр кĕтсе илĕ».

— Шел, Ванюк кайре... Хĕр ăна юратса пăрахни таçтанах паллă — хăйĕн шухăшне пĕлтерчĕ Федя.

— Кам хĕрĕ-ши?

— Кирек кам хĕрĕ пулсан та, маттурскер!

— Çырупа мĕн тăватпăр ĕнтĕ?

— Магазина тепĕр хут килсен тавăрса парăпăр.

— Ман шутпа, Ванюк патне ямалла. Ун ячĕпе çырнă япала, ун аллинех лектĕр.

— Кунашкал та юрать! — килĕшрĕ Федя.



IV


Дачнăй пуйăс Зеленый Дола çеç çитет. Ванюкăн тата вăтăр çухрăм утмалла. Хăш çулпа лайăхрах-ши? Марисен енĕпе тăршшĕпех сĕм вăрман. пКунта çил-тăман аптратмĕ те, — таврарах. Вăл хăвăртрах çитесшĕн. Вара сăрт енне каçма шутларĕ.

Атăл урлă хывнă тимĕр кĕпер тĕлĕнче Ванюк ахăлтатса кулса ячĕ. Ахăртнех, хăй намăса кĕнине аса илчĕтĕр. Ун чухне вăл вуникĕ çулхи ачаччĕ. Пуйăс килнине асăрхарĕ те чугун çул сăртне чупса хăпарчĕ, юпана ыталарĕ. Лешĕ хашлатса та чашлатса çывхарни ытла хăрушшăн туйăннипе тӳсеймерĕ — аллине вĕçертрĕ, сăрт айлăмнелле чикеленсе анчĕ.

Атăл урлă каçса Хурамалту ялĕ тĕлне çитерехпе Ванюка тепĕр асаилӳ тыткăнларĕ. Чугун çул сăртĕнчен чикеленнĕ чухне вĕсем ытти ачасемпе раштав юрри юрлама килнĕччĕ. Ирхи кĕлле кĕме чан çапсăнах хваттертен тухрĕç. Пĕр-пĕрне чăрмантарасран тĕрлĕ урамсене саланчĕç. Ванюкпа икĕ çул аслăрах юлташĕ пуçласа кĕнĕ килте карчăк кăначчĕ. Пурпĕр раштав юрри юрламасăр каясшăн пулмарĕç. Карчăк та вĕсемпе пĕрлех турăш умне тăрса кĕлтурĕ. Вĕçлесен, ачасене пĕрер пус тыттарчĕ. Сахалтарах та ĕнтĕ, пасарти пек хаклашма аван мар. Тепĕр килĕре пилĕк пус пачĕç. Тул çутăласпа шатрун пӳрте кĕчеç. Кунта ахăр ĕçкĕ пырать. Ванюксем именсе тăмарĕç, турех юрлама пуçăнчĕç. Сассисем уçă та янравлă. Пӳрт тулли хăна турăш еннелле пăхать, сăхсăхать. Юрласа пĕтерсен, Ванюксем праçник ячĕпе ырă сунма ĕлкĕрейнĕччĕ — сарлака сухаллă кĕрнек вырăсĕ:

— Тăхтăр-ха! — чарчĕ укçа кăларакансене, Ванюксем чăвашне тавçăрнăскер. — Василь Ваныч, хăвăр чĕлхепе юрласа кăтартăр! — тесе хушрĕ.

Вырăссем чăвашла юрланине пахаласа хаклăрах тӳлеççĕ тенине илтнипе кусем хаваспах килĕшрĕç.

— Паянхи кун хĕр ĕмĕртен малтан пуррине çуратать... Лешсем чăннипех тимлерĕç. Ванюксем чарăнсан татах сĕнчĕç:

— Юрлăр, юрлăр!

— Чăвашла юрлăр!

Ванюкпа юлташĕ пĕр-пĕрин çине пăхса илчĕç те ахаль юрă шăрантарма тытăнчĕç:



Мана Павăл илмерĕ, илмерĕ, 

Пĕр пит хĕвел или-ха, 

Пĕр пит уйăх или-ха. 

Ман Павăла каякан, каякан 

Курĕ халĕ нушине, 

Курĕ халĕ хуйхине...



Ку раштав юрри маррине сиснĕ вырăссем чарас вырăнне татах юрлама хистерĕç. Чăваш юррисем çав тери килĕшрĕç вĕсене. Ванюксем ывăна пуçларĕç. Пĕр килте нумай вăхăт ирттернипе укçа пухас çуккине те манмаççĕ. Тепĕр хут ырă сунса пуç тайрĕç.

— Маттур, туршăн та маттур ачасем! — мухтарĕ сарлака сухаллă вырăсех. Кĕсйинчен виçшер тенкĕлĕх ик укçа кăларса тыттарчĕ. Ун хыççăн кам вунă, кам пилĕк пус пачĕ. Сĕтел хушшине ларма йыхăрчĕç, Ванюксем хăймарĕç. Вара вĕсене кукăль, хăпарту татăкĕсем парса тултарчĕç.

Ирхине те апатланман пирки вĕсен хырăмĕ питех выçнăччĕ. Аранах тăраниччен çийĕç ĕнтĕ. Çын курман хӳтĕ вырăн кăна тупмалла. Анчах урамра вĕсене кĕтмен инкек тĕл пулчĕ. Хапха умĕнче тем пысăкăш хура йытă тăра парать, Халь тулласа пăрахас пек шăлне йĕрнĕ. Ачасем хăраса ӳкрĕç. Пĕлнĕ пулсан килтенех тимĕр туяпа тухĕччĕç. Ĕнтĕ мĕн тумалла? Ванюк пĕр кукăль татăкне аякка ывăтрĕ, Йытă çав еннелле пăрăнсанах, Ванюксем тапса сикрĕç. Пурпĕр кӳршĕ киле кĕрсе ӳкеймерĕç. Йытă кукăль татăкне хыпса ячĕ те çитсе пӳлчĕ. Хайхискерсем тата тепĕр татăкне ывăтрĕç, аран кӳрше кĕме ĕлкĕрчĕç. Унтан тухнă çĕре йытă каллех кĕтсе тăрать. Ванюксем пур пек çимĕçне парса пĕтерсен тин, тăраннипе-ши, лешĕ хăпса юлчĕ.

Каçпа вĕсем пурте хваттере таврăнчĕç, укçисене шутларĕç. Ванюкпа юлташĕн вунă тенке яхăн пухăннă. Раштав юрри юрласа çӳрекенсем кун чухлĕ пухнине никам астумасть. Ыттисен виçшер-тăватшар тенкĕрен те мала мар. Çаксене аса илнĕ май Ванюк хăй тĕллĕнех ахăлтатрĕ.

Ку тĕлте юр ларман пирки çул тап-такăр. Утăм та хушăнсах пырать. Ик айккипе лартса тухнă чăрăш тураттисем çул ăçталла пăрăннине аякранах палăртаççĕ. Сайра хутра хирĕç е майлă пулакан лавсене Ванюк айккинелле пăрăнса ăсатать. Умра е хыçра никам курăнман чухне Миххапа вĕсен хушшинче нихăçан каçайми тĕпсĕр çыран пуррине, ĕнер хĕрĕпе тĕл пулнине асăнма та кирлĕ маррине мансах шухăшларĕ: «Мен тери хӳхĕм хĕр... Мĕншĕн тарават йышăнчĕ-ши? Çамрăк чух пĕрле выляни-кулнине, иксĕмĕр тантăшне аса илчĕ-ши?» Ванюкăн уншăн çеç мар теес килчĕ. Клавье ăна чăн та çураçнă каччă пек шутланине, юратнине ĕненесшĕн пулчĕ. Апла хăй те юратса пăрахрĕ-им? Çук. Ванюк кăна татăклах хирĕçлерĕ. Анчах пуянлăх кама илĕртмĕ, камăн чунне хавхалантармĕ?! Унăн ашшĕ-амăшĕ те пуян пулни, Миххапа тус-йышлă пурăнни çинчен кукашшĕсем тем чул та халапланă. Çак самантра Ванюк Анахвис кукамăшĕ пачах урăхла ăнлантарнисене мансах ашшĕне ӳпкелеме хăтланчĕ. Чăнах, çураçнă япала Клавьепе иккĕшне мăшăрлантарĕччĕç-и, тен? Ванюк хĕрпе паллашса калаçайманшăн хăйне хăй кӳренсе илчĕ.

Хирĕç янласа килекен шăнкравпа шăнкарма сассисем Ванюк пуçĕнчи шухăшсене сирчĕç, тăна кĕртрĕç.

Атăлпа вĕçĕ-хĕрри палăрми обоз килет. Кĕçех малти лавĕ Ванюк тĕлне çитрĕ. Кăмака пек çӳллĕ те мăнтăр лаша йывăр тиенĕ темле япалана тулхăра-тулхăра туртать. Мăйĕнчи шăнкăравĕ хурлăхлă сас парать. Лавĕ çинче хуçи ларать. Пуçĕнче мулаххай, çийĕнче туллатнă тăлăп, уринче пĕç кăкĕ таран çăматă. Ку тумпа вăл шартлама сивĕре те нăх тăвас çук. Унсăрăн мĕнле тата? Вĕсем Чулхуларанах тухнă-и, тен. Эрни-эрнипех çул çинческерсем, тĕрлĕ çанталăк кураççĕ. Халь çур енне кайнă хĕвел ăшăтса пăхнипе мулаххайсене тăратса çыхнă, тăлăп çухависене антаркă. Малти лав çинчен юрă илтĕнет:



Нейдет, нейдет мой ненаглядный, 

Нейдет мой миленький дружок.

Которая роза расцветает, 

Которая роза спосыхает, 

То всяк старается сорвать. 

То всяк старается стоптать...



Ванюк юлашки лавĕ иртичченех вырăнтан хускалмарĕ. Обоз темле пысăк пĕлтерĕше систернĕн кăмăлĕ татах çĕкленчĕ. Вара хăй те юрласа ячĕ:



Есть ка Волге утес, диким мохом оброс 

От вершины до самого края...



Атăлкассине каçалапа çитрĕ. Ĕлĕкхипе танлаштарсан, кунта пысăк улшăну пулнине кирек кам та асăрхамалла. Йывăç çуртне вут тĕртсе çунтарнă хыççăн Мяхха çавра тăрăллă икĕ хутлă чул çурт лартнă, йĕри-тавра кирпĕч купаласа çӳллĕ хӳме çавăрнă. Хăма çуракан завочĕ те ĕлĕкхинчен икĕ хут пысăкрах. Çыран хĕрринче çурмалла йывăçсем, çурса хатĕрленĕ хăмасем купаланса выртаççĕ. Заводĕнче тыткăна лекнĕ ют çĕршыв салтакĕсем ĕçлеççе. Вĕсем пурăнакан барак та инçех мар. Пристань патĕнчи тырă амбарĕсен йышĕ те хутшăннă. Михха ĕçĕ сарăлса пынăçемĕн Атăлкасси те уснĕ. Елĕкрех кунта çитмĕл-сакăрвунă кил çеçчĕ, халь çĕр аллă патнелле çывхарать. Лявккасемпе чайнăйсем хутшăннă. Почта та туса лартнă.

Акă Ванюксем вĕреннĕ икĕ класлă шкул. Кунта ним улшăну та çук. Çурчĕ лутра, пĕчĕк. инçетрек пăхсан, çĕр çумне çыпçăннă тейĕн. Ванюкшăн вăл пурпĕр Тĕмшерти прихут шкулĕ пекех паха. Çакăнта вăл икĕ çул хушши вырăс ачисемпе пĕрле вĕреннĕ. Пуринчен ытла Сала вырăс ачипе — Васьăпа туслăччĕ. Килтен илсе пынă çлимĕçе яланах пĕрле çиетчĕç. Ăçта-ши вăл халĕ, ăçта-ши пĕрле вĕреннĕ ачасем? 

Каçхи сивĕ шăнтса хытарма ĕлкереймен, хĕвел хертсе йăштарнă çулпа утма çăмăлах мар. Хăйăрлă юр çинче ура путать, çуна йĕррипе пушшех кансĕр. Тĕкĕр пек якалнă çĕрте ура шуçса шанк çеç ӳкетĕн. Ванюк, ывăннине туймарĕ те, Михха вăрманĕ патне çитнĕ çĕрелле пурпĕр тарларĕ. Пиншакне йӳле ячĕ, çĕлĕкне хăпартарах лартрĕ. Каç сĕмлĕхĕ хупăрласа килнипе вăрман тăрри тӳпе ăшнех кĕнĕн туйăнать. Çанталăк тӳлек, ниçта пĕр сас-чӳ илтĕнмест. Ванюк сасартăках ача чухне пулса иртнисене, хăй пăру пысăкăш ула йыта ӳстернине аса илчĕ. Куття ятлăччĕ вăл. Унпа таçта кайма та хăраса тăман. Кĕркунне куян хăвалатчĕç, хĕлле йыттине çунашка кӳлетчĕ те тăман кăларса вĕçтеретчĕ.

Тĕмшер шкулĕнче вĕреннĕ хыççăн Ванюкпа Анахвис Атăлкассинчи икĕ класлă шкула кĕчĕç. Вĕрентесшĕнех мар пирки кукашшĕ юриех хваттер илсе памарĕ. Çуран чупса ывăнсан, хăех вĕренме пăрахасса шанчĕ. Анчах Ванюк пуç усмарĕ. Юр çусанах йыттине кӳлетчĕ те, Анахвиспе иккĕшĕ ларса вĕçтеретчĕç. Атăлкассинче йытти кун каçиччен Ванюксене кĕтетчĕ.

Пĕррехинче, шкултан тухас умĕн, çил-тăман тапранчĕ. Вася хăйсем патне кĕрсе выртма йыхăрчĕ. Ванюкпа Анахвис килех çитме шутларĕç. Урам хушшине юр ларма ĕлкĕреймен пирки йытти халичченхи пекех çăмăллăн чупрĕ. Саларан та чиперех иртрĕç. Малалла кĕрт тарăнланса пынăçемĕн çуни пута пуçларĕ, йытти те ывăнчĕ. Ванюкпа Анахвисĕн çунашка çинчен анма тиврĕ. Вĕсем, маяксене асăрхаса, çултан çухалмасăр малалла утрĕç. Çанталăк тĕттĕмленсе пычĕ. Çил-тăман тата вăйлăрах ахăрма тапратрĕ. Пĕр-пĕринчен аташса юласран Ванюкпа Анахвис алăран алла тытрĕç, малаллах тапаланчĕç. Сасартăк çунашка туртса пыракан йытта тем пулчĕ, тăп чарăнса çăмне вирелле тăратрĕ. Унччен те пулмарĕ —айккинерех кашкăр ӳлени илтĕнчĕ.

Ванюк ытлашши сехĕрленнинех туймарĕ. Пĕр кашкăр çеç пулсан, ăна йытти тулласа пăрахасса шанать вăл. Иртнĕ хĕлле çеç-ха, Энĕшкассине пырса кĕнĕ кашкăра пăвса вĕлернине ялта пурте пĕлеççĕ. Кашкăр кĕтĕвĕ пулсан ыррине кĕтме çук вара. Пурнĕр йыттине ирĕке яни авантарах. Ванюк хăвăрт тăварчĕ. Пĕр аллипе çунашкана сĕтĕрчĕ, тепринпе йыттине ачашласа лăплантарма тăрăшрĕ. Инçех те мар тăват-пилĕк ĕмĕлке курăнчĕ. Вĕсем кашкăр кĕтĕвĕпе тĕл пулнине тавçăрчĕç. Кашкăр тавраш вутран хăрать тенине пĕлеççĕ-ха, анчах вĕсен шăрпăк çук-çке. Вилĕмрен хăтăлма пĕр май çеç: йытти кашкăрсемпе çапăçнă вăхăтра кунтан тапса сикмелле.

— Куття, вăси! — терĕ вара Ванюк.

Йытти малалла ыткăнса куçран çухалчĕ. Ванюк хăлхине вăл хаяррăн хăрăлтатнă сасă кăна кĕрсе юлчĕ.

Вĕсем Сала еннелле талпăнчĕç. Çиле май чупма çăмăл та, тĕллĕн-тĕллĕн юр тарăн хӳнипе кĕре-кĕре ӳкрĕç, çулĕ çаплипех кĕскелмест. Çитменнине, Анахвис йăлтах ывăнчĕ, юла пуçларĕ. Ванюк ăна хул айĕнчен тытса йăтрĕ. Юлашкинчен Сала курăнса кайрĕ. Ял хушшинче хăй çути пурри чун кĕртрĕ.

Анахвис йăлтах халсăрланнипе Ванюк çумне тĕршĕнчĕ.

— Уй, шăллăм... Чĕре сиксе тухатчĕ-и, тен! Эс пулмасан, çавăнтах тăсăлса ӳкĕттĕм те, кашкăрсем çисе яратчĕç. Пăрахса хăварманшăн тавтапуç.

Укесрен хăранăн Ванюк Анахвисе хулпуççинчен тытса хăй çумне чăмăртарĕ.

— Йăмăкăм, кам тетĕн эс мана! Е шăллуна шанманччĕ-и? Пĕлетĕн-и, пĕрле пĕтсен те, сана пăрахса хăвармăттăм.

Анахвис хирĕç чĕнмерĕ. Шăллĕ хӳттинче нимле инкек те çакланмасса тăхçанах ĕненнĕ вăл. Халь ку шанăç татах çирĕпленнипе чĕрине ăшă пырса çапрĕ. Кăмăлĕ çемçелнипе куççулĕ юхса анчĕ.

Ванюк сасартăках йыттине аса илчĕ.

— Куття! Ку-уття-а! — сасси пур таран кăшкăрчĕ вăл. Йытти килмерĕ. Çил-тăман ӳленинчен урăх ним сас-чӳ те пулмарĕ. Ванюк чĕмсĕрленчĕ.

Шăллĕ йыттишĕн хуйхăрнине сиссен:

— Мĕн тăвăпăр ĕнтĕ? — терĕ Анахвис.

— Саларах çĕр каçма лекет.

— Куття вара?

Ванюк хуравламарĕ. Анахвисе çурăмĕнчен çупăрласа, ял хушшинелле утрĕ.

— Ванюк... Анахвис... Килĕрех! —хаваслăн кĕтсе илче Вася. Çавăнтах ашшĕпе амăшне пĕлтерчĕ: — Пĕрле вĕренетпĕр эпир. Ванюкпа юнашар ларатпăр.

— Пит аван, ачасем... Хывăнса силленĕр-ха. Юрĕ ирĕлĕ те тумтирӳсене йĕпетĕ! —кăмăллăн саламласа сĕнчĕ амăшĕ.

— Тăхтăр-ха, хам силлетĕп! — терĕ те Вася вĕсен сăхманĕсене, тăли-çăпатине шăпăрпа шăлçа тасатрĕ. — Эсир чиперех тухса кайрăр-çке, ма каялла таврăнтăр?

Вянюк çул çинче мĕн сиксе тухнине каласа пачĕ.

— Куття мĕнле ентĕ? — пăшăрханчĕ Вася.

— Пĕлместĕп...

— Эх, эсир те çав Ан кайăр, хамăр пата кĕрсе «выртăр терĕм! Итлемерĕр...

Апатланнă хыççăн пурте пĕрле урок туреç, ирпе каллех шкула тухса чупрĕç.

Çакăн хыççăн Сантăрăн ирĕксĕрех мăнукĕ валли Атăлкасеинче хваттер тупса памалла пулчĕ.

Унтанпа темиçе çул иртрĕ ĕнтĕ. Маттур та ăслă йыттине аса илсен, Ванюк халь те хурланать.

Кĕçех вăл хăйсен ялĕ тĕлне çитрĕ. Хура юпана курсан, яланхи пекех чунĕ сӳлетрĕ. Ăна вĕсен ашшĕ-амăшĕ пирки лартнине тавра ял пĕлет... Пасарта е улăх-çаранта ятлаçса кайсан, энĕшкассисене вăрă-хурахсем тесе мăшкăлланине те пайтах курнă. Тарăхнă енне хура юпана кăлара-кăлара та пăрахнă. Стражниксем çенĕрен ларттарнă.

Яла кĕрсенех Ванюка урам хушшинчи шăплăх тыткăна илчĕ. Каç пулни халь çеç те, нимĕнле сас-чӳ илтĕнмест. Ванюк кукамăшĕпе кукашшĕ тата Анахвиссем мĕнле пурăнни, хăйне мĕнле кĕтсе илесси çинчен шутласа пычĕ. Иртерех таврăннăшăн кукашшĕ мăкăртатасси паллах та, сĕтел çине хăпарту кăларса хурсан çаврăнĕ. Кукамăшĕ тӳтăр парнеленипе савăнĕ. Анахвиспе Коля мĕн тăваççĕ-ши вăт? Улаха кайиччен Анахвисе тутăр çыхтарасчĕ, мăй çыххине çакасчĕ.

Ванюк вырăсла хапха умĕнче чарăнчĕ, хавассăн сывларĕ. Тӳлек те ытарайми каç, пӳрте кĕрес те килмест. Кăнтăрлахи хĕвел хуралт тăрринчи юра ирĕлтернипе çивиттисем хуралнă. Кӳршĕ-аршă килĕсенче хăй çути пулмасан, урам хушши пушшех тĕксĕмленĕччĕ. Сасартăках Уйкас енче юрлани илтĕнчĕ:



Питĕрпе Мускав хушшинче, 

Питĕрпе Мускав хушшинче, 

Çилсĕр çил армань аврать, теç. 

Çил армань çилпе авăрмасть у, 

Çил армань çилпе авăрмасть у… 

Пирĕн сывлашпа авăрать у...



Ванюк чĕри чăштах турĕ. Ку юрра салтак ачисем ытларах юрланине, сăввине кам хайланине прихучĕпех пĕлеççĕ. Энĕшкассинче Корье ятлă çын пурччĕ. Тенче вăрçи тапрансан виççĕмĕш куннех ăна пĕлтерӳ пачĕç. Тухса кайнă чухне вăл çак сăвва каласа юрларĕ. Ванюк ăна хуткупăспа ăсатрĕ. Тепĕр ик-виç уйăхранах вăл вилни çинчен хут çитрĕ... Анахвис çырса пĕлтерни тĕрĕсех иккен. Салтак ачисем юрлаççĕ. Кĕçех вĕсем такам патне хăнана кĕчĕç пулмалла, юрă татăлчĕ. Урам хушши каллех шăпланчĕ.



V


Каçхи апат çисен, Сантăр çăпата тума ларчĕ. Ан тив, пӳлме çине çакса яни аллă мăшăра çитнĕ пултăр, ытлараххи кансĕрлемест. Акă çур килтĕр-ха. Çул пăрланĕ те пушăт хуппи хушса хуçнă, икĕ хут çеç тирнĕ сутлăх çăпатине çĕçĕпе каснă пек çĕтĕлтерĕ. Ун чух укçа кутăн кĕре. Салтак арăмĕсем начар çăпата тесе тиркесе тăмĕç, çара уран çӳреме çук.

Утмăл çулти Сантăр ватăлнине туймасть-ха. Куçĕ-пуçĕ тĕрĕс. Ку тарана çитсе ним ыратман. Сывлăхĕ, çамрăклăхĕ упранни — пурнаçĕ ăнса пынăран. Çтаппана Михха тĕп тусан, хăйне пурлăх тĕлĕшĕнчен çӳлерех сыпăка хăпарнăн сунса, хĕрне Микулана качча парасшăн марччĕ. Пуринчен ытла унăн вăрçă тухнăранпа пурлăхĕ ахăрса усрĕ. Сантăр кашни çулах çĕр тăра илсе ахать. Мĕнле ĕçлесе ĕлкĕрес тесе шухăшламалли çук. Тара кĕрĕшме хатĕррисене пуслăхпа тие. Вăхăт çитсен çурлисене хăйсемех килсе параççĕ. Сантăр бурлакра та укçа лайăх çапать. Ĕлĕкрех Михха ăна матка тума ăсташăн çынсенчен хаклăрах тӳлетчĕ. Пурăна киле мольă хăвалас е йывăçа челена туса тиес ĕçсене пĕтĕмпех ăна ларакан пулчĕ. Энĕшкассинче Платун Павăлĕ хыççăн Сантăртан пуянни никам çук. Вун аршăнлă пӳртне тимĕр витнĕ. Вĕçе-вĕçĕнех икĕ хутлă икĕ ампар. Вырăсла хапха тепĕр енчи лаç вĕр-çĕнĕ. йĕри-тавра икĕ хутлă сарай. Тăватă пӳлме кив тырă.

Пурпĕр Сантăрăн тарăхма сăлтав пур. Ав Платун Павăлĕпе Касмухха ывăлĕ хутора тухса ларчĕç. Вĕсен çĕрĕ те хăйсен çывăхĕнчех. Вăрманĕ те кил умĕнчех. Сантăрăн ун чухне пырши çӳхерех пулчĕ. Халь вăй çитерĕччĕ те, тепĕр хутор тăвас сас-хура илтенмест. Çавăн пирки Касмуххапа Павăла кĕвĕçет. Мĕнле те пулин вĕсенчен иртсе кайма ĕмĕтленет. Куна тума ытлашши йывăрах та мар пек. Укçа тĕлĕшĕнчен сывлăш çавăрасса шанать Сантăр. Лавкка çеç уçмалла. Вара бурлаксем ĕçленĕ çĕрте урăх никама та сутă тутарме. Унта вăл хăй хуçа.

Ванюк ытла кĕтмен çĕртен килсе кĕнипе Сантăрпа Наçтик сасартăках нимĕн те шарлаймарĕç: Ванюк ăна-куна йӳпсемесĕр:

— Вăт... Эпĕ те çитрĕм... Мĕнле пурăнатăр? — терĕ.

— Ах, турă, ыльăм… — малтан тăна кĕрсе хаваслăн чĕнчĕ Наçтик. — Çуран утса ывăнтăн пулĕ. Çулĕ те начар.

Хĕвел хĕртнĕ чухне хăйăрланать те ура путать. Шăнтсан пăр çинчи пек яка, ӳксе пуçа çуран. Хырăму та выçă-и, тен. Халех яшка антарса паратăп. Хамăр тин çеç çирĕмĕр те, тирĕк-чашăка пуçтарма кăна ĕлкĕртĕм.

— Ывăннинех туймарăм та... Хальхи çулпа çӳреме çăмăлах мар çав. — Ытларах кукамăшĕн кăмăлне юрасшăн килĕшрĕ Ванюк.

Сантăр мăнукне тараватлăн йышăнас вырăнне сиввĕн чĕнчĕ:

— Эсĕ курма çеç-и?

— Çук. Ĕçрен тухсах килтĕм.

— Апла мĕн пулчĕ тата?

Кукашшĕ харкашасса кĕтрĕ Ванюк. Чĕнсе ямасăр таврăнма хушманччĕ-çке ăна. Пурпĕр кăмăлĕ çаврăнасса шаннипе йывăра илмерĕ, евĕклĕн хуравларĕ:

— Ытлашши нимех те мар та... Кăштах аван мар килсе тухрĕ çав. Хуçа пулăçсене улталама хушрĕ. Вара арăмĕ шалу укçинчен пилĕк тенкĕ татса юлма тапăнчĕ.

— Мĕншĕн?

— Ним сăлтавсăрах. — Ванюк каласа пачĕ те сăмахне çапла вĕçлерĕ: — Урăх ĕçлеме май çуккине хăвăр та чухламалла. Анчах, килме пуçтарăнсан, хуçа арăмĕ прикащике лартатпăр, ан кай терĕ. Эпĕ юлмарăм.

Мăнукĕнчен айăпсăрах укçа татса юлма хăтланнине пĕлсен, Сантăр çилленсе кайрĕ. Çав вăхăтрах тата вăл хуçа сăмахне итлеменни, унпа хирĕçни, уйрăмах приказчик пулма килĕшменни унăн чĕрине ыраттарчĕ. Пурăна киле Ванюк та ашшĕн вилĕмлĕ çулĕпе каяссăн туйăнчĕ. Çавă пуянсене курайман пиркиех пуçне çирĕ, ун хĕрне те пĕтерчĕ.

— Хуçапа хуралашни питех аван мар! — кӳреннине уççăнах палăртрĕ Сантăр. — Паян унпа, тепĕр кунне урăххипе тытăçăн. Вара карчăкпа иксĕмĕре çулса илĕн. Хăвах каларăн, сирĕн хуçа киревсĕр çын мар. Ахальтен сана приказчик тума шутламан вĕсем. Суту-илӳ ĕçне кăшт ытларах вĕренни кансĕрлемĕччĕ.

Кукашшĕ ӳпкелешни Ванюка пăшăрхантарчĕ, анчах каçару-мĕн ыйтас вырăнне тӳртен татса хучĕ:

— Çилленсен те, çынна улталамалли ĕçе урăх çыпçăнас çук. Пулă сутакан магазинта курни те мăй таранах тăрантарчĕ. Унти пек сутă пулас çине нимле лавкка та кирлĕ мар. Унсăрăнах пурăннă, малалла та тăсăлса ӳкмĕпĕр!

— Тăсăлса ӳкмĕн эппин?! Хулара йăлтах çутта тухнă-çке эсĕ!

Ванюк кукашшĕ йĕлпĕрнине йӳпсемесер шухăшне çапла вĕçлерĕ:

— Тепĕр тесен, эпĕ хуçа выçланнă пирки çеç таврăнман. Кĕçех мольă хăвалама каяççĕ тене хыпар çитрĕ; Чăнах, магазинта айван ача хакĕпе ĕçлени йăлăхтарчĕ. Бурлакра эпĕ пĕр уйăхра лери икĕ çул тулес укçана илетĕп.	

Мăнукĕ сăмахне мул çине куçарни Сантăр çиллине кăштах лăплантарчĕ. Укçа ытларах тупма тăрăшакан çамрăкран çын пулмаллах. Çакă кăна тĕлĕнтерет: мольă хăвалама хатĕрленнине кам систернĕ-ши? Михха приказчикĕ Сантăра хăйне те тинрех çеç каланăччĕ-çке.

— Бурлака кайма хатĕрленнине камран илтрĕн эсĕ?

— Йăмăк çырса пĕлтерчĕ, —терĕ Ванюк ним шухăшламасăрах.

Сантăр аллинчен тирме пуçланă çăпата тухса ӳкрĕ. «Кунта та Анахвис ĕлкĕрнĕ иккен...» Ванюкпа çав хĕрĕн туслăхĕ юратăва куçма пултарасси Сантăра яланах канăçсăрлантарнă. Анахвис пур енчен те ун мăнукне тивĕçсĕр тесе шутланă вăл. Ванюк пек маттур йĕкĕте никам та тиркемессе шаннă. Тĕшмĕртнĕ хĕрĕ çеç çук-ха. Таврари хĕрсене, ку шутра Павăл хĕрне те, тиркенĕ. Сантăрăн чĕри айĕнче арăмĕнчен те пытарса усранă ĕмĕчĕ пур. «Михха хĕрĕпе мăнука турă умĕнче кулăшшăн çеç çураçман пулĕ-çке? Ашшĕ-амăшĕсен хушшинчи харкашу пирки çамрăксен мĕн ĕç. Михха çавна ăнланмаллах».

Наçтик малтан, мăнукĕ хутне кĕрсе, упăшкине хирĕç каласшăнччĕ — чăнах, çултан килнĕ ачана пӳрте кĕне-кĕменех урлă сăмахпа тарăхтарать. Анахвис пирки сăмах тапратсан унăн та кăмăлĕ пăсăлчĕ. Наçтике те вăл хĕр Ванюка тивĕç мар пек туйăннă, çавăнпа иккĕшĕ туслишĕн пăшăрханнă.

— Çав Анахвисе... Ма сипетсĕр-ши вăл, —ӳпкелерĕ Наçтик. — Каччă патне çыру çыракан хĕрупраçа тĕнчипе шыраса тупаймăн!

Кукамăшĕпе кукашшĕ Анахвисе хурлани Ванюка яланах тарăхтарнă. Çавăнпа хытăраххăн татса хучĕ:

— Шăлле патне йăмăкĕ çыру янăшăн мар, çыру яман пулсан кӳренмеллеччĕ. Анахвис пирки эпе сире тахçанах каланă. Паян тепĕр хут та астутаратăп: атте пире иксемĕре пĕртăван пек пурăнма хушса хăварнă, эпĕ çакна нихçан та манмăп. Эсир те Анахвисе хаяр суннине урăх курас марччĕ. Вăл маттур хĕр!

Сантăр, тем туса пăрахассăн, пукан çинчен сиксе тăчĕ, калле-малле уткаларĕ. Мăнукне ӳкĕте кĕртме май çуккине пĕлнĕрен, ятлаçса шала керсе каяс мар тесе, шарламарĕ, Чĕлем тивертрĕ. Каллех пукан çине ларчĕ.

Ванюк кукашшĕ Анахвис пирки тепĕр шухăшлă пуласшăн маррине ăнланчĕ. Ирĕксĕрех авăкланчĕ. Анчах ваттисене мĕн пĕчĕкрен пăхăнма, хисеплеме хăнăхни сивĕ сăмах персе ярасран чарчĕ. Ванюк хуйхине сиресшĕн пек ассăн сывларĕ те кукашшĕпе кукамăшне йăпатма тăрăшрĕ:

— Анахвис çыру çырнăшăн ытлашши хирĕçмесен те юрĕ. Эпĕ сирĕн валли кучченеç илсе килнĕ. Астивсе пăхăр-ха! — Кутамккинчен кулач кăларса сĕтел çине хучĕ. Пĕр тутăрне кукамăшне кăларса пачĕ.

Наçтикен кăмăлĕ уçăлчĕ. Кучченеç таврашне хальччен те куркаланă та, мăнукĕ ĕçленĕ çĕртен илсе килни тата хаклăрах. Хăй те сисмесĕрех юхса аннă куççульне тутăр вĕçĕпе шăлче.

— Пире, ват çынсене, хисепленĕшĕн турă сывлăх та сиплĕх пиллетĕр, ыльăм...

Сĕтел çинче кулач выртни Сантăр чĕрине те ăшăтрĕ. Мăнукĕпе килсе кĕнĕ-кĕменех ятлаçнăшăн ӳкĕннĕ пек çемçен сăмах хушса хучĕ:

— Мĕнех вара... Кучченеçсемшĕн тав тума тивĕç.

— Ак, ара! —тин аса илсе эхлетрĕ Наçтик. — Хамăр апатланнипе Ванюк çинчен мансах кайнă. Кирлĕ-кирлĕ мара палкаса вăхăта ирттеретпĕр. Лар-ха, халь антаратăп.

Калаçу ырă-татуллă вĕçленни Ванюка савăнтарчĕ. Унăн çак самантрах Анахвиссем патне каяс килчĕ. «Кукамай, чăрманмасан та юрĕ, ман çиес килмест», — тесшĕнччĕ, ваттисене тепĕр хут кӳрентересшĕн мар пулса, сĕтел хушшине вырнаçрĕ. Наçтик яшка антарчĕ. Сантăр, сĕтел умне пуканпа ларса, кулача тытрĕ.

— Эй, асатте-асанне, аттепе анне, Анук, Микула кĕрӳ, хурăнташсем-тантăшсем! Эпир çинине çийĕр, эпир ĕçнине ĕçĕр. Эпир тутă, эсир те тутă пулăр. Йывăр тăпрăр çăмăл пултăр. Чунусем сĕтлĕ кӳлĕре çӳреччĕр, Çырлахăр, ан пăрахăр. — Хăй тĕллĕн мăкăртатса сăхсăхрĕ вăл. Кулач пичĕ çине çĕçĕпе хĕрес палли чĕртерчĕ те чĕллен-чĕллĕн касса кашнин умне хучĕ. Кăштах çырткаласан, чĕрине хускатнă ыйтăвне пачĕ:

— Ял хушшинче питех аван мар халапсем çӳреççĕ. Нимеçсем пирĕн çĕршыва шалтан шала кĕреççĕ теççĕ... Тата... — Сантăр такам илтесрен хăранăн алăк еннелле пăхса сассине печĕклетрĕ. — Хула халăхĕ пăлханать теççĕ. Тĕрĕс-ши ку?

Кукашшĕ Раççейри лару-тăру çинчен сăмах хускăтасшăннине сисрĕ Ванюк. Пĕлес пулсан хаваспах ăнлантарĕччĕ. Халь çапла çеç калама пултарчĕ:

— Самана улшăнни паллах, кукаçи. Нумаях та пулмасть-ха Алафузов заводĕнче ĕçлекенсем забастовка тунă.

Тĕрĕссипе, Сантăр ял хушшинчи халапсене мăнукĕ сирессе кĕтрĕ. «Хăрамалли ним те çук, самана ĕлĕкхи пекех аталанать» тенине илтесшĕнччĕ, Ванюк ун сехрине пушшех хăпартрĕ. Пуринчен ытла рабочисем пăлханни йăкăслантарчĕ Сантăра. Пин те тăхăрçĕр пиллĕкмĕш çул та ун ăшчикне хытă çунтарнă.

— Каллех Забастовка! — пĕтĕм чунĕпе вĕчĕрхенсе эхлетрĕ вăл. — Мăйкăçласа таканран сахал çакнă вĕсене!

Ванюк пăлхав, забастовка таврашне кукашшĕ чунтан курайманнине аса илчĕ те чĕлхинеçыртманшăн упкелешрĕ.

— Рабочисем хăямата-ха, хăйсеине хăнсĕм пĕлĕç, — терĕ йăнăшне юсасшăн. — Вĕсем пирки çĕтĕлсе ларас мар. Эпĕ Хусанта Михха хĕрне куртăм. — Вара çакăн çинчен кĕскен каласа пачĕ.

Сантăр рехетленчĕ. Мăнукне Михха хĕрĕ килĕштерет иккен. Чĕринче йăслашакан шанăçĕ пурнăçра килмĕ-ши? Ун чух Сантăртан телейлĕ çын тĕнчипе те урăх никам пулмĕччĕ.

— Ха! —мăнаçлансарах чĕнчĕ Сантăр. —Сана мĕншĕн тараватлăн йышăнмалла мар? Эсĕ унтан начар-им? Е иксĕре çураçман-и? Вăт, ху нӳремсĕрле айкашнăшăн, чăвашсен йăлипе çаврака сăмах тупайманшăн чăннипĕх тарăхмалла. Ахăртнех, ытла сĕмсĕр-çке ку терĕ-и? Çитменнине, ашшĕне илĕртсе ан патăр, Ун чухне тем курса тăрăн.

Наçтик мăнукĕпе Михха хĕрне çураçкине нихçан та асра усраман. 

«Пула пĕлмен япалашăн пуçа ватмалли çук», —тенĕ. Халь Михха хĕре хăех палласа мăнукне юнашар лартнине, килĕнче пианино калама ирĕк панине илтсен, улашки хутне кĕрсе ассăн сывларĕ:

— Ах турă, çав ачана...

Ванюк хăй Клавьепе тĕл пулни çянчен кукамăшĕпе кукашшĕн кăмăлĕсене çавăрасшăн кăна каларĕ. Лешсем çак хыпара чĕрене хунине сиссен, каллех кирлĕ мар сăмах персе ярса ватăсене хускатнăшăн хăйне хай ятларĕ, лăплантарма тăрăшрĕ:

— Михха хĕрĕ пирки ахалех канăçсăрланатăр. Мана кăмăллăн йышăннинчен тăлĕнмелле мар. Пуянсем икерче çине çу сĕрсе, çавăнтах пăрăç сапса хыптарма та ăста. Хама хам тивĕçлĕ тыткаланăшăн савăнатăп. Кирек мĕн шухăшлатăр, уншăн пире ăшă та, сывĕ те мар. Ăшшĕне илĕртсе парас пулсан, унран путсĕр хĕр çук вара. Тĕрĕссипе, илĕртсен те ним тăваймĕ. Эсĕ халь Миххашăн чи паха, чи кирлĕ çын.

Çапла ăнсăртран хускалнă калаçăва вĕçлесен, сĕтел хушшинчен тухрĕç.

Ванюк кайма пуçтарăннă май кутамккинчен тепĕр тутăрне тата мăй çыххине кăларса кĕсйине чикрĕ.

Наçтик çакна асăрхасан тавçăрнăн та ӳпкелесерех чĕнчĕ:

— Ăçталла васкатăн?

Ванюк туртенех: «Анахвиссем патне!» — тесе хуравласшăнчĕ, Кукамăшне тек пăшăрхантарасшăн мар:

— Улахсене кайса курас-ха. — терĕ.

— Çулран таврăннă-таврăнманах тахçанччен çӳремесен те пырĕ! — астутаранçи турĕ Наçтик урăх ним калама аптранă енне.

— Юрĕ, кукамай, —килĕшрĕ Ванюк. Вăл хуткупăсне илесшĕнччĕ. Салтак ачисем пур чухне ахаль йĕкĕт хуткупăс çакса тухни аван мартан хăварчĕ.

Урам хушши шăп. Хăй çутисем те сайралнă. Краççын хакланннпе кашниех ир выртма тăрăшать. Каçхи сивĕ хытарма ĕлкĕрнĕ юр çăматă тĕпне кăчăртаттарса касни, темле, чуна вĕчĕрхентерет. Анчах Ванюк шухăша путса пынипе йӳпсемерĕ. «Анахвис улаха тухса кайман-ши? Кай-сан та нимех мар, шыраса тупăп-ха. Вара пĕтĕм ача-пăча, хĕрупраç умĕнче ăна тутăр çыхтарăп, мăй çыххи çакса ярăп, Кам куракан ăмсантăр та кĕвĕçтĕр». Ванюк Хусанти юлташĕсем хăйне: «Çук, Анахвис сан йăмăку çеç мар, чун савнă хĕрӳ», — тесе каланине аса илчĕ те, тĕлĕннĕ пек пуçне сулкаларĕ, ăшĕнче кулчĕ.



VI


Анахвис улаха кайма ерçеймен-ха. Паян шăматкун пирки староста кантуртан çырусем илсе килнĕ те, вĕсем патне кун çутипех салтак маткисем пухăннă. Кашниннех çыру вулаттармалла, çыртармалла. Ялта тăватă çул вĕреннĕ çамрăксем татах пур та, Анахвис пек ăнланмалла вулакана, пушшех те лайăх çыракана урăх тупаймăн; Тĕрĕсех, Ванюк килте чухне ун патне те çӳретчĕç, халь уншăн та Анахвисе çырма лекет. Анчах хĕр ку ĕçе йывăра хумасть. Çыру çырса панипе те пулин çынсен нушине çăмăллатас тесе, килти ĕçе пăрахса кăмăлĕсене тивĕçтерме тăрăшать. Салтак арăмĕсем хăш чухне пĕр пус, икĕ пус тӳлеме хăтлансан, кукамăшепе иккĕшĕ те куренеççĕ, ятласах кăларса яраççĕ.

Халь пӳртре виçĕ салтак арăмĕ кăна юлнă. Анахвис пĕрин çырăвне вуласа пачĕ те пуçламăшне хăех çырчĕ. Салтак арăмĕсем урăхла çырнине йышăнмĕччĕç те. «Чунран юратакан мăшăрăм... ача-пăчасен ашшĕ — Уник. Сан хыпара пĕлтĕмĕр. Эсĕ сываххишĕн питех савăнтăмăр. Турă ырлăхĕпе эпир те шĕкĕрех. Сана та турă упратăр, сывлăх патăр. Пире тăрантарса усрамалăхне чиперех çавăрса килтĕр...»

— Тата мĕн çырас? — ыйтрĕ Анахвис сĕтел пуçĕнче тăракан хĕрарăмран.

— Çакна çыр, хĕрĕм... Хура сурăхĕ икĕ путек пăранласа пачĕ. Куншăн Пурте хĕпĕртерĕмĕр. Сывă пулсан, ачасен çийĕ-пуçĕ валли пĕр саплăк. Шур сурăхĕ те тапратса тултарнă. Чипер сыхласа илесшĕн çĕр хутах çывăрмастăп. Чăхсене пӳрте кĕртсе çитеретĕп-ха, Тулта сивĕреххипе пăтратни шăнасран хăратăп. Тырă пама —тырă çук. Курасчĕ эсĕ, Матви ӳснĕ ĕнтĕ. Сурăхсемпе путексем валли пĕчĕк çунашкапа утă тăккаланчăкĕ пуçтарма каять. Санран хырăмра юлнă Елин та калаçма пуçларĕ. Атте хăçан таврăнать тесе хăшкăлтарать. Çăнăх нумай юлмарĕ. Çапах аптрамăпăр-ха. Кĕçех çура тухатпăр. Серте, пултран яшки пĕçерĕпĕр. Вăрлăх çукки кăштах пăшăрхантарать. Уншăн та ан хуйхăр, турă сывлăх парсан йунеçтерĕп. Сантăр патне кивçене кайса пăхас тенĕччĕ-ха.

Салтак арăмĕ чĕмсĕрленчĕ. Унăн урăх каламалли çуккине сисрĕ Анахвис. Çырăва хăй пĕлнĕ пек вĕçлерĕ: «Кĕске çырнă тесе ан çиллен ĕнтĕ, тепĕр чухне ытларах çырăп. Çемйипех сана курасшăн çунатпăр. Чипер çавăрса килтĕр тесе, турра кĕлтăватăп. Кӳршĕ-аршăсенчен, хурăнташсенчен, ман аттепе аннерен пысăк салам. Çырăва илсенех хирĕç çыр. Çĕрĕн-кунĕн сан хыпара кĕтетпĕр...»

Анахвис çырма чарăнчĕ те вуласа пачĕ. Салтак арăмĕ шывланнă куçне тутăр вĕçĕпе шăлса типĕтрĕ, пуç тайса тав турĕ.

Ĕлĕк пĕри тав тунăшăн виç çул ĕçленĕ, тет. Çынсем тав туни ырлăх кӳрсен, Анахвисрен телейлĕ хĕр тĕнчере те пулмĕччĕ. Вăрçă тухнăранпа вăл хăйне тав тунине пин хут та илтнĕ. Çакăншăн кукамăшĕ питех савăннă, кăштах мăнаçланнă та. Амăшĕнчен Анахвис ултă çулхи хĕрача, Коля тăватă çулта юлнă. Вĕсене чипер пăхса ӳстернĕшĕн, ял çинче çын пек тăвасшăн Уляна пуçне çытар çине хумасăр пайтах çĕр каçнă. Тăрăшнин ырлăхĕ килчех. Икĕ мăнукĕ те ăссăр ачасем мар: тем тытса тем ĕç тума пултараççĕ. Ав халь те хĕрĕ çыру çырать, ывăлĕ хуçнă çăпатине тирсе пăрахма васкать. Тепри пулсан, паçăрах улаха тухса-чупĕччĕ. Коля бурлака кайиччен пурин валли те çу хута сырмалăх çăпата туса хатĕрлесшĕн. Кĕлетри пӳлме çинче тăхăр пушăтпа, çичĕ пушăтпа хуçни вуншар мăшăр çакăнса тăрать. Мăнукĕ пурпĕрех çырлахмасть. Улянан куç лупашкине хаваслă куççуль тулчĕ. Ыттисене кăтартасшăн мар вăрттăн шăлса илчĕ.

Анахвис теприн валли çырма пуçларĕ. Ку хĕрарăмăн савăнăçĕ те, нуши те хăйне май. Вăл халь çеç çыру çыртарса тухса кайнă салтак арăмĕнчен тăпрах пурăнать. Унăн ывăлĕ, Кольăпа пĕр çултаскер, амăшне самаях пулăшать. Кĕçех мольă хăваланă çĕре кайĕ. Ашшĕ килте пулнă пулсан, иккĕшĕ ĕçлесе укçа тупĕччĕç те çынран начар пурăнмĕччĕç... Тына тапратса тултарчĕ ĕнтĕ. Качаки икĕ путек пăранласа пачĕ. Анчах пӳртре усранипе сак çине, вырăн çине хăпарса тарăхтараççĕ. Тăлласа кăна чарать. Кăштах ăшăтсан пурне те тула кăларать те-ха, халь сивĕрех. Качака тени тӳсĕмсĕр, шăнса вилесрен хăрушă... Ку салтак арăмĕн килĕнче тата тепĕр инкек сиксе тухнă иккен.. Сарай тӳпинчи кашта çинче ларакан чăпар чăххине тăмана тытнă. Пуçне шăтарса мимине кăна çинĕ, каяннăй. Вара ывăлĕ чăхсем ларакан тĕле тилхепе карнă та тăмана çакланнă. Çĕрле сарай тӳпине кĕме пырсан, тилхепе çине ларнă та, палт çеç пуçхĕрлĕ çаврăннă. Укесрен хăранипе чĕрнине вĕçертмен. Ывăлĕ вара ăна чĕрĕллех тытса кĕнĕ. Урăх килни-туни сисĕнмест-ха. Ытти чăхсем шĕкĕрех пурăнаççĕ...

Салтак арăмĕ шухăшне вĕçлемесĕрех чарăннине сисрĕ Анахвис. 

— Тата мĕн çырас?

— Тата-и?.. Ман ыратаканни пур та. Çыракансем умĕнче калама аван мар. Çаплах çыр. Мĕнне хăех тавçăрать вăл. 

Çыру вĕçне Анахвис каллех хăй терлерĕ. Конверт çине адрес çырсан, хĕрарăм тав туса тухса кайрĕ.

Тĕрĕссипе, Анахвисăн канас килет. Улаха та каймалла. Тата тепĕр салтак арăмĕ пур-ха. Çав вăхăтра Ванюк пырса кĕчĕ. Пӳртре кирек хăшĕ пулсан та хăйне тарават йышăнасса кĕтнĕччĕ вăл. Уляна çемйи пĕтĕмпех килте, анчах пĕри те йӳпçемĕрĕç. Ванюк кăштах эрленчĕ те, вăраха тăсмарĕ. Çакна асăрхама ĕлкĕрчĕ: Анахвис аллинче конверт. Паян шăматкун пирки ун патне, паллах, салтак арăмĕсем килнĕ. Хĕр темиçе çыру çырçа, вуласа ывăннă та-и, тен. Уляна алĕç туса ларать. Çавăнпа Ванюк килсе кĕнине сисеймерĕç ĕнтĕ. Ют çын пек тăнă та мартан хăй пуçарса чĕнчĕ:

— Ман килес... Мĕнле пурăнатăр?!

Пурте алăк еннелле çаврăнса пăхрĕç. Коля çăпатине пăрахса сиксе тăчĕ:

— Юман Паттăр, ăçтан персе антăн?!

— Çăлтăр çинчен! Шеремет Чумари пĕçерсе хатĕрлемен-ши, кĕрсе курас-ха терĕм! — шӳтлерĕ Ванюк.

Пӳртрисем кулса ячĕç. Кольăна мĕншĕн Чумари тесе чĕннине ялта пĕлмен çын çук ĕнтĕ. Чăн та, ку пĕр хуйхă — пĕр кулăш пулса иртнине аса илтерчĕ.

Коля улттăра чухне, тырă вырнă вăхăтра, кукамăшĕ кирлĕ юр-вар янă хурана вучаха çакнă та пĕçерме хушса хăварнă. Анчах Коля çăмах яшки юратнă. Ку пултармалла ĕç пек туйăннă ăна. Кукамăшĕ е Анахвис чуста çăрса çăмах тунине сахал сăнаман-çке. Вăл йывăç тирĕке пĕр курка шыв янă. Кĕлетрен савукпа салмалăх çăнăх ăсса кĕртсе тирĕке тултарнă. Шывĕ сахалрах пулнипе татах шыв хушнă, Ытларах тĕвелнĕ те, çăнăх хушнă. Çапла айкашнипе чуста икĕ хурана та кĕрейми пулнă. Мĕн тумалла ĕнтĕ? Коля нумай шухăшласа тăман, тунă çăмаха кирлĕ таран вучахри хурана тултарнă та, ыттине пусма айне тăкнă. Кĕтӳ килсен, выльăх-чĕрлĕхне кил хушшине кĕртнĕ. Пăртакран кукамăшĕсем те пусăран таврăннă.

— Эпĕ çăмах яшки пĕçертĕм! — тенĕ Коля.

— Çăмах яшки? Пит аван. Хамăн та çăмах çиес килетчĕ-ха, — ачан кăмăлне пăсас мар тесе мухтанă кукамăшĕ.

Инкекĕ каярах палăрнă. Уляна сурăхсене картана хупма тăрсан, пĕри çуккине асăрханă. Унталла-кунталла пăхкаласа йыхăрнă — сурăх курăнман. Шырама пуçланă. Коля кĕлет айнелле пăхкаланă, Анахвис пусма айне кенĕ.

— Кукамай, кунта кил-ха! Ав, сурăх выртать... — аллипе тĕллесе кăтартнă Анахвис.

Сурăх кăннă иккен. «Ах, анчах, мĕн амак тивнĕ ăна?» — Çăмах купине курсан Уляна пĕтĕмпех ăнланнă. Макăра-макăра сурăха сĕтĕрсе кăларнă. Тепĕр хĕрарăм патак илĕччĕ те мăнукне çунтарĕччĕ. Уляна, ачисем çине ал хурса курманскер, хăю çитереймерĕ. Тата ашкансă мар, ырă тăвасшăн, анчах çамрăккине пула чухлайман пнрки пулнă-çке ку инкек. Ытла куляннипе çеç:

— Ах, анчах, ачам! — тесе ӳпкелерĕ.

Çакăн çинчен Анахвис Ваиюка каласа панă. Лешĕ вара кулăшăн «çăмах» тесе йĕпĕсленĕ. Çавăнтанпах ку ят Коля çумне çыпçăнса юлнă. Ĕнтĕ чăвашла мар, вырăсла Чумари тесе чĕнеççĕ. Малтанах Коля çилленкелетчĕ, пурăна киле хăнăхса çитрĕ те йӳпсемесĕр шӳтлесе ирттерет. Халĕ те ак:

— Хатĕрлевĕ, Юман Паттăр. Çиме шăрпăк илсе килтĕн-и? —терĕ.

— Манса хăварнă çав.	

— Апла тесен чумари те çук!	

Иккĕшĕ пĕр-пĕрне ыталаса çурăмĕнчен чăмăрпа кӳплеттерсе илчĕç. Коля Ванюкран виçĕ çула яхăн кĕçĕнтерех те, йĕкреш тăван пекех ырă-татуллă пурăнаççĕ.

Анахвис куçĕ умне хальчченхинчен тасарах та маттуртарах йĕкĕт тухса тăчĕ. Кольăпа пĕрле вăл та ыталĕччĕ ăна, кукамăшĕпе ют хĕрарăм умĕнче ун пек айкашма епле хăю çитерĕн?

— Уй, шăллăм, çитрĕн-и? — чĕнме çеç пултарчĕ вăл.

— Çитрĕм, йăмăкăм.

Ванюк таврăннипе пурнăç ним чухлĕ те улшăнман пек кăтартасшăн, Анахвис хушса хучĕ:

— Шăллăм, кăштах лар-ха, эпĕ çыру çырам. Вара калаçăпăр.

— Хаваспах, йăмăкăм, — килĕшрĕ те Ванюк Кольăпа Анахвис кукамăшне ал пачĕ:

— Сывлăхусем мĕнле, Уляна аппа?

— Хăрăк-харăк йывăç час тӳнет-и вăл? Пурăнатăп! Ху мĕнле çӳресе таврăнтăн?

— Чиперех, Уляна аппа.

— Апла тесен, пит аван... — Ванюка хăйĕн мăнукĕсемпе танах юратни Уляна сассинченех палăрчĕ.

Унтан Ванюк салтак арăмне сывлăх сунчĕ те Коля патне таврăнчĕ. Иккĕшĕ пĕр-пĕрне тăрăхлама тапратрĕç.

— Чумари юлташ, эсĕ çĕр çумĕнчен кăштах хăпнă-çке. Каччă шутне те кĕтен-и, тен?

— Конешнă, Юман Паттăр! Эсĕ майра тупса килĕн те, ташлама тесе çĕнĕ çăпата тăватăп, Çаклатаймарăн-и? Е вăлта ярса лараймарăн-и? 

— Вăлтине янăччĕ те, çакланмарĕç. Чăваш ачи тесе тиркерĕç.

— Ытла айван эсĕ, Юман Паттăр! Ман асатте те майрана качча илнĕ темеллеччĕ, вара хăрах уран сикĕччĕç! 

— Кайнă чухне вĕрентсе ямарăн та, аса илеймерĕм.

— Коля! — тарăхнăн чĕнчĕ Анахвис. — Мĕнле йăла вăл: çын çумне сухăр пек çыпçăнатăн!

— Каçарăр, тархасшăн, Анфиса Егоровна! Эсир йăмăкĕпе шăллĕ иккенне маннă. Урăх чĕнместĕп.

Ку шӳтлĕ сăмах кăна та, теме систернĕн туйăннипе Анахвис пит-куçне вут тивертнĕн пĕçертрĕ. Çакна палăртасшăн мар йӳпсеменçи пулса çыру вулама пуçларĕ. «Чунран юратнă аннем, мăшăрăм Тумье! Ачасем — Уçтик, Хветĕр! Сирĕн çырăва илтĕм. Килти пурнăç çинчен хыпарланăшăн тавтапуç. Эпĕ тӳрă ырлăхĕпе сывах-ха. Сире те турă сывлăх, сиплĕх патăр. Эсир манран киле хăçан таврăнатăн тесе ыйтатăр. Куна пĕр турă кăна пĕлет. Эпир пурте унăн ирĕкĕнче. Ĕнер митинг туса ирттерчĕç...» Çырăвăн малаллахи виçĕ йĕркине хуратнă. Кунашкаллине юлашки вăхăтра час-часах куркаланă Анахвис. Митинг тенине хальччен тĕл пулман. Мĕнне тавçăрса илеймесĕр чĕмсĕрленчĕ.

— Тата мĕн çырнă?-тусеймесĕр васкатрĕ салтак арăмĕ.

— Хуратни пур. Çавăн çинчен шухăшласа лартăм. Тем çырнăччĕ ĕнтĕ? — хăй айăпа кĕнине сирнĕн ӳпкелерĕ Анахвис. Митинг мĕн сăмахне Ванюкран ыйтасшăнччĕ, салтак арăмĕ умĕнче пĕлменнине систересшĕн мар шарламарĕ, çырăва малалла вуларĕ: — «Хутран-ситрен Хлебников таçта çухала пуçларĕ. Мясникова пуçĕпех курмастăп. Ясмуковпа кашни апатрах юнашар ларатпăр. Вăл мана мăй таранах йăлăхтарса çитерчĕ...»

— Кам пирки çырнă-ши? Унашкал хушаматлисем пирĕн тăванра та, паллакансем те çук-çке? Ахăртнех, окопра пĕрле выртаççĕ пулмалла... — Анахвис вуласа пĕтеричченех сăмах хушрĕ салтак арăмĕ.

— Митяç пичче çынсем пирки çырмасть, Тумье аппа.

Хлебников çухалать тени —çăкăр ытлăн-çитлĕн памаççĕ, Мяснйков тени — аш-какай çуккине, Ясмуков тени — ясмăк яшки çитерсе тарăхтарчĕç тенине пĕлтерет.

Анахвис сăмахĕсем Ванюка килĕшрĕç. «Мĕн тери ăслă та маттур çав ман йăмăкăм...»

Малалла окопри пурнăç çинчен, мунча тахçан та кĕменни çинчен, юлашкинчен ытлашши ан хуйхăрăр, турă упрасан чиперех таврăнăп тесе çырнă. Пĕтĕм тăванĕсене, хурăнташĕсене салам каланă.

Салтак арăмĕн куçĕнчен куççуль шĕпĕртетсе анчĕ. Çырăва вуланă чухне упăшки çывăхрах, унăн сасси те илтĕннĕ пек туйăнатчĕ. Çыру вĕçленсен, вăл каллех инçете, кашни утăмрах вилĕм кĕтекен çĕрелле кайса çухалчĕ.

— Ах, турă... Кама кирлĕ пулчĕ-ши вăрçă? Мĕн çитменшĕн кăларчĕç-ши ăна?

Ку ыйту пурне те канăçсăрлантарнă, тупсăмне кăна тупайман. Большевиксен тĕрĕс сăмахĕ халлĕхе Энĕшкассине çитеймен-ха. Мĕн тăвăн, çавăн пиркиех Ванюкпа Анахвис та Тумьене ăнлантараймарĕç. Ассăн сывласа кăна ирттерчĕç.

Салтак арăмĕн нушине Уляна питех чĕрине хунипе йăпатма тăрăшрĕ:

— Ним тума, Тумье. Этемĕн куççулĕ вăрçа чарма хăват çитерсен, вăл тахçанах чарăнĕччĕ те... Çук çав... Вĕри куççульпе, вĕри сывлăшпа пĕтермелли инкек мар. Упăшку каларăшле, Турă пиллĕх ярсан, вăрçă пĕтĕ, Митяç ачи-пăчине пăхса ӳстермелĕхне чиперех таврăнĕ. Ытлашши хуйхăрса сывлăхна ан çĕмĕр.

— Ырă сăмахшăн тавтапуç, Уляна аппа.

Анахвис çырăва васкасарах çырса пачĕ те, салтак арăмĕ тухса кайрĕ.

— Шăллăм, ĕнтĕ каласа пар, сутă тума вĕрентĕн-и? — шӳтлерĕ Анахвис Сантăр лавкка уçăсшăн çуннине, Ванюка çавăн пиркиех Хусана янине чухланăран.

Ванюк та кулса хуравларĕ:

— Вĕрентĕм, йăмăкăм. Лавкка уçсан пырса ан çакланах. Куç хупса илме ĕлкĕриччен икĕ кĕрепенккĕ вырăнне керепенккĕ тайтарса тыттарăп!

— Уй, шăллăм, шульăка тухса килтĕн-и апла?

— Сана Юман Паттăр мар, шульăк паттăр тесе чĕнĕпĕр! — тăрăхларĕ Коля та.

— Унта ирĕксĕрлесех шульăка кăлараççĕ, — терĕ те Ванюк. хуçа улталама хистенине, сăлтавсăрах укçа тытса юлма тапăннине каласа пачĕ.

— Шуйттан сехмечĕсем темерĕн, хăйсем çăткăнни сахал, çынсене шульăка вĕрентеççĕ! — чунĕ тăвăлнипе эхлетрĕ Коля.

— Сехмет хыççăн кайса ятна пăсманшăн мухтав, шăллăм! — терĕ Анахвис, Ванюк хуçа кăмăлĕ хыççăн кайманшăн савăнса.

— Ылхавлă сĕлĕхсем, мул тесен такама улталĕç, такам пуçне çийĕç. Елĕк Микула кум пуянсен шăпи тулас пек калаçатчĕ, çав самана хăçан çите-ши? — тарăхса ыйтрĕ Уляна.

Çамрăксем сăмах пине çитнĕн чĕмсĕрленчĕç. Вĕсем Улянана ăнлантарĕччĕç, хăйсем те çӳресе курман çул юппи çине тухнине нихăш еннелле пăрăнма аптранăн тăчĕç.

Самай вăхăтран Анахвиç шăплăха сирчĕ:

— Юмах-сăмах нумай пулĕ, кĕпĕрнатăрĕ кăна пĕррех тенĕ ваттисем. Мана тусăмсем кĕтсе хăшкăлчĕç-и, тен. Улаха кайма вăхăт. Шăллăм, эсе пыратăн-и?

— Хаваспах, йăмăкăм. Анчах эпĕ сан валли парне илсе килнĕ!

— Мĕнле парне вăл?

— Хаклиех мар та... Вăй çитиĕ таран... — Ванюк кĕсйинчен мăй çыххиле тутăрне кăларса пачĕ.

Урăх каччă парнине Анахвис тытса ята кĕмĕччĕ. Путлĕ хĕр çураçмасăрах парне йышăнса лармĕ! Ванюк урăх шут, вăл унăн шăллĕ. Хисепленĕшĕн савăнмалла кăна. Тата, çавăркаласа пăхрĕ те, тутăрĕ аванскер. Тĕсĕ, тĕрри питех илемлĕ. Шăп çамрăк хĕре килĕшӳллĕ.

— Ай, хӳхĕм! —уççăнах ырларĕ Анахвис.

— Кăмăлна кайрĕ пулсан, мăй çыххине çак та тутăра çых, мана ырăпа асăнса çӳре.

— Эпĕ сана ахаль те асран ямастăп, шăллăм. Маншăн тăкакланмасан та юратчĕ.

— Шереметех эсĕ! Тата камшăн тăкакланмалла, тех? Эсĕ манăн пĕртен-пĕр йăмăкăм-çке!

Анахвис чĕри пушшех ăшăнчĕ: Вăл мăй çыххине хăвăрттăн çакрĕ, тутăрне çыхрĕ. Стена çумĕнче çакăнсă тăракан пĕчĕк тĕкĕр çине пăхрĕ. Тутăрĕ хӳхĕм çеç мар, сăн-сăпата та илемлетет иккен.

— Ку парнешĕн мĕн парса çырлахтарам-ши?

— Ним те кирлĕ мар, йăмăкăм. 

— Апла мар-ха, шăллăм. Кашни япалан хăйĕн майĕ пур! — Анахвис йывăç тирĕк илсе пӳртрен тухрĕ. Кĕçех мăйăр тултарса кĕчĕ. Тӳрех Ванюк патне пычĕ — Шăллăм, кунта катса ларма вăхăт çук, улаха каймалла. Тултар кĕсйӳне!

— Мĕн, ара, эсе! Мăйăр катса çӳреме праçник-им халь!

— Шăллăм, шăллăм... Эсĕ мана праçник пирки хаклă парне патăн-и? Йӳç кăшман ан пул ĕнтĕ, чик хăвăртрах. Эпĕ мăйăра Кольăпа иксĕр ятнех татнă.

— Ман тӳпе пур тени савăнтарать. Çакăншăн кăна кăштах çуйланатăп: Юман Паттăрăн кĕсйи шăтăк мар-ши? Ман валли тирĕк тĕпĕнче те пулин хăварĕ-ши? — шӳтлерĕ Коля.

— Чумари юлташ, ан хăра. Санран та юлĕ-ха кунта! — терĕ те Ванюк ывăçлама чарăнчĕ.

— Ма чикместĕн? Коля сӳпĕлтетнинчен именетĕн-и?

— Кĕсъесем тулчĕç, йăмăкăм.

— Апла тесен юрĕ хуть! Анахвис тирĕке Коля патне йăтса пычĕ. — Ку пĕтĕмпех сан валли!

— Рехмет, аппаçăм! —çур тирĕк мăйăра асăрхаса эхлетрĕ Коля.

Мăнукĕсем Ванюкпа тăван пек пурăнни Улянăна яланах килентернĕ. Паян Ванюк парне илçе килни куçне пушшех шывлантарчĕ. Амăшĕсем вĕсене туслă тăвасшăн сахал ĕмĕтленнĕ-им? Халь курсан мĕн тери савăнĕччĕç! Анчах Улянăна канăçсăрлантараканни те пур. Ват куçĕ сăнама хăнăхнăран, юлашки вăхăтра Анахвис улшăннине, унăн Ванюка хисеплени тăванлăхшăн çеç маррине сиснĕ вăл. Каччин çеç ку туйăм пурри палăрмасть. Вăл паян та хăйне хăй яланхи пекех тыткалать. Тата Сантăрсем хăйсене килĕштерменни чăрмав кӳрессине те пĕлет Уляна. Тепĕр чухне хĕрпе каччăна юнашар лартса уççăн калас шухăш та пур унăн, пурăна киле Ванюкăн чĕринче те юрату туйăмĕ çуралса çитĕнессе шаннă пирки тӳсет.

— Ара, хĕрĕм... Ванюка сĕтел хушшине лартмасăрах илсе каятăн-и? — хыпăнса ӳкрĕ Уляна.

— Уй, кукамай, йӳç кăшманах çав эпĕ! йăлтах маннă. Шăллăм, лар-ха! Халех апат-çимĕç хатĕрлетĕп!

— Йăмăкăм, ан чăрман. Пирĕн васкамалла. Тата эпĕ килтен çисе çеç тухрăм.

— Çын выçă çӳрет-ши?

— Чăнах, Уляна аппа. Эпĕ ют çын мар, хырăм выçсан ыйтсах илĕп.

Анахвис çырлахрĕ. Кукамăшĕн кăмăлне çавăрасшăн:

— Шăллăм тĕрĕсех каларĕ. Вăл именсе тăмалла мар, — терĕ.

Уляна та ăнланса килĕшрĕ.

— Хăвăр пĕлĕр те... Ӳпкелемелле ан пултăр.

— Çук. Çук, Уляна аппа. Ырă суннăшăн тавтапуç. — Çавăнтах Ванюк Коля еннелле çаврăнса чĕнчĕ: — Эсĕ мĕн туса ларатăн? Ма пуçтарăнмастăн?

Кольăн та вĕсемпе пĕрле каяс килет. Аппăшĕпе Ванюка кансĕрлесрен хăрать.

— Эпĕ кайран çитетĕп. Ман хăрах çăпатине тирсе пăрахасчĕ.

— Лӳпперленсе ан ĕçле, вара хăвăртрах ĕлкĕрĕн! — ăс пачĕ Ванюк.

Урамра Ванюкпа Анахвис алла-аллăн тытăнчĕç. Пĕрле чухне çамрăксен кăмăлĕсем яланах çĕклевлĕ. Атăл ларнăранпа та пĕр-пĕрне курманскерсем, кĕçĕр тĕл пулнипе пушшех савăнчĕç.

— Ну, эсĕ килте мĕнле пурăнтăн? — ыйтрĕ Ванюк, хăй çинчен паçăрах каласа панă пек шутласа.

— Мĕнле пурăннă-ши? Ир тăнă та кĕнчелеççи çине ларнă. Кĕнчелеççи пăрахсан вырăн çине йăваннă. Çапла кун иртнĕ те çĕр иртнĕ. Кĕçал эпĕ вунсакăр хутăрпилĕх арланă. Çип çума вăхăт çитиччен тата икĕ хутăрпилĕх арласшăн. Вара çирĕм хутăрпи пулать. Ултă тăрăх пир тăвасшăн.

Хăшпĕр хĕрупраçсем хĕл каçиччен вун-вуникĕ хутăрпилĕх арлаççĕ тенине илтнĕ Ванюк. Çирĕм хутăрпилĕх арланине илтмен те, пурпĕр ытлашши тĕлĕнмерĕ. Йăмăкĕн алĕçĕ ӳссе пынине тахçанах сăнанă вăл.

— Вăт, ман пурнăç çавнашкал кĕнчелеççи çинче иртнĕ. Улаха тухсан, эс çуккишĕн тунсăхлаттăм. Шăллăм çакăнта хуткупăс каласан, юрлама та çăмăлтарахчĕ тесе ĕмĕтленеттĕм.

Ванюкăн чĕринче юрату туйăмĕ пулсан, хĕрĕн сăмахĕсем ăна çырлахтармĕччĕç. Вăл ахăртнех: «Эсĕ мана хут-купăс пирки кăна аса илеттĕн-и?» — тейĕччĕ. Тăванла кăна пăхма хăнăхнăран кунпа та киленчĕ. Анахвисăн шухăшĕ вĕçленнине сиссен:

— Ялта мĕн хыпар тата? —терĕ.

— Ытлашши нимех те çук тесен те тĕрĕсех, шăллăм. Пĕтĕм нуши вăрçă пирки. Кăçалхи ӳтĕре пĕр венчет, пĕр туй тунине кураймарăмăр. Ватăла пуçланă хĕрсен чĕрисем çунса кăмрăкланчĕç-и, тен? Çул иртет, каччăсем вăрçăра. Нумай пулмасть-ха Мичук Микулипе пĕчĕк Сергей Сахарĕн вилнĕ хут килнĕ. Ав, тата санран пĕр çул кăна аслисем салтака каяççĕ.

— Кама-кама илнĕ?

— Лаврене, Саняна, Марккине, Йăкăната, Ваççука та-та Кĕркурие. Çĕрĕн-кунĕн юрлаççĕ....

— Çапла... Хусантан таврăннă чух яла кĕрсен хам та илтрĕм... — хуйхăллăн сăмах хушрĕ Ванюк.

— Мĕн вăрçă тухнăранпах çынсене килтен хăвалаççĕ. Вунсаккăртисенчен пуçласа хĕрĕх пилĕк çула çитиччен — пурне те. Ялта уксах-чăлахсем çеç тăрса юлчĕç ĕнтĕ. Вăрçă тăсăлсан, сирĕн çулхисене те килте усрамĕç. Иçмасса, вĕçĕ хăвăртрах пултăрччĕ. Çавăн пирки хулара мĕн калаçаççĕ?

Паçăр кукашшĕ умĕнчи пекех Ванюк ним хуравлама аптрарĕ. Анчах Питĕртен тухса çĕршыв таврăх сарăлмă ĕлкĕрнĕ сас-хура ун хăлхине те пырса кĕнĕ. Хыпарлама сассине пĕчĕклетрĕ:

— Пĕлетĕн-и, пирĕн Раççейре влаç патшара мар, Çĕпĕрти лаша вăрри Гришка Распутин аллинче пулнă, теççĕ. Патша майри, ăна хăйĕн еркенĕ туса хунă хыççăн вăл ун урлă темтепĕр айкашнă: министрсене, генералесене, чиновниксене улăштарнă. Князь таврашĕсем çакна тӳсеймесĕр Распутина вĕлерсен, патшапа майри, урăх ним хуйхă-суйхă, вăрçă та çук пекех, çав эсремет пирки ытларах шухăшлаççĕ, тет, «Пирĕн тус-йыш çухалнă... Турă ан пăрахтăрах ĕнтĕ... Леш тĕнчене куçнă тус-йышăмăр та саншăн турра кĕлтăвать, çавăнпа вăл пире тата çывăхрах пулса тăчĕ... Анчах унăн кăмăллă та лăплантаракан сассине пушшех илтес килет» тесе çырать, тет, майри патша патне.

Анахвис патшана нихăçан хисеплемен. Çапла ӳстернĕ ăна. Кукамăшĕ вĕсене вăрттăн чухне, никам умĕнче шарламалла мар хытарса, патшан, унăн йыттисен ирсĕр йĕркисем çинчен тем чул ăнлантарнă. Патша стройĕн «тивлетне» Анахвис хăйĕн çурăмĕ çинче те тӳснĕ. Станувуй саламатпа çапнине виличчен манмĕ. Патшана кăларса сирпĕтнине е вĕлернине илтсен те çав чух тейĕччĕ. Ванюк каласа кăтартни таса та айăпсăр хĕрĕн кăмăлне пăтрантарчĕ. Вăл ирĕксĕрех айккинелле сурчĕ.

— Ах, турă, çавсене.., Мĕнле тĕнче туссе тăрать-ши?! Çынсем çаплах çĕр çинчи турă вырăнĕнче шутласа кĕлтăваççĕ-çке вĕсене!

— Çавăншăн самана хушши лăпкă мар. Хусантан тухиччен темиçе кун маларах çеç трамвай çинче ларса пыратăп та, виçĕ салтак кĕрсе офицерпа городовоя хăваласа кăларса ячĕç. Алафузов заводĕнчи рабочисем забастовка тунă теççĕ.

— Раççейри лару-тăру лăпкă марри салтаксен çырăвĕнчен те палăрать. Хăвах астумалла, вăрçă тухсанах нимĕçсене çĕнтерме ним те мар пек, çĕлĕкпе çапса ӳкерес пек çыратчĕç. Вара сутăнчаксен хăтланăвĕсем çинчен хыпарла пуçларĕç. Халь кашни çырурах салтаксем ывăнса çитни, чунĕсем килелле туртăнни палăрать. Шел, ман анне тата сан аçупа аннӳ пурăнмаççĕ. Вĕсем пире пĕтĕмпех ăнлантарçччĕç. Эпир хаваспах вĕсемпе пĕрле кĕрешĕ-ве хутшăнăттăмăр.

Уляна мăнукĕсене амăшĕпе Микуласен ĕçĕсене хисеплеме вĕрентнĕрен Анахвис шухăшĕсене кирек хăçан та тĕлленĕрех, çивĕччĕнрех уçса пама хăнăхнă. Ку Ванюка тепĕр чухне тĕлĕнтернĕ, тепĕр чухне çухатса янă. Уляна каланисене вăл та чĕрине хума хăтланнă. Анчах кукашшĕпе кукамăшĕ ашшĕсен ĕçĕсене киревсĕр пек витерме тăрăшни ăна нихăш еннелле те татăклăн куçма ирĕк паман. Çавăн пиркиех вăл хĕрĕн кăмăлĕ май каяс вырăнне ку калаçăва вĕçлеме васкарĕ.

— Атте-аннесем пулсан çаплаччĕ тĕ, çук вĕсем. Эпĕ сана Хусанти пĕр тĕлпулу çинчен каласа пама ĕлкĕреймерĕм-ха.

— Чăнах-и? — амăшĕсене аса илнипе йыварланнă кăмăлне сирсе чĕрĕленчĕ Анахвис — Кала атя, эпĕ итлетĕл.

Ванюк сасартаках кулса ячĕ.

— Ма кулатăн?

— Тӳсме çук, йăмăкăм... — ахăлтатсах хуравларĕ Ванюк. — Пĕлетĕн-и, Хусанта Клавьепе тĕл пултăм.

Анахвисе тахçан илтнĕ ят пек туйăнчĕ. Çак самайтрах тавçăрайман пирки тĕпчерĕ:

— Кам Клавйи вăл?

— Сехмет хĕрне маннă-и вара? Пĕчĕккĕ чухне пĕрле катаччи чупнăччĕ-çке?

Анахвис чунĕ кӳтрĕ. Вăл катаччи чупнине мар, Ванюкпа Клавьене çураçнине, вара иккĕшĕ таçта кайса çухалнинĕ, ку хăйне питех пăшăрхантарнине, Энĕшкассине таврăнсан çуна çинчен ансанах килнелле чупнине аса илчĕ. Çавăн чухне амăшĕ: «Ачам, эсĕ те ман пекех телейсĕр пулатăн-и?» — тенĕччĕ. Анчах хăйне хăй хăвăрт алла илчĕ.

— Вара мĕн турăр?

Ванюк ним пытармасăр каласа пачĕ.

Анахвис чĕри тепле, ăнланмалла мар сисчĕвленчĕ. Сехмет хĕрĕ Ванюка хăйпе юнашар лартни, тараватлă йышăнса пианино калаттарни ирĕксĕрех шанманлăха кĕртсе ӳкерчĕ. «Нивушлĕ ман шăллăма манман вăл? Нивушлĕ çураçнă каччă тесе пурăнать? Енчен шăллăм палланă, Хусанах юлнă пулсан, мĕн хăтланĕччĕç-ши?..» Анахвнсен Ванюк кăмăлне вĕçне çитиех пĕлес килчĕ.

— Уй, шăллăм... Эс ăна юратса пăрахмарăн-и? — шӳтленĕн вăлтрĕ вăл.

— Эпĕ юратнипе юратманни ним те мар! — хĕрĕ мĕн шутлине тавçăрайман енне персе ячĕ Ванюк.

— Эс ăна юрататăн та, вăл сана юратнипе юратманнине чухлаймарăн-и? Çапла-и?

Ванюк сасартăках тăна кĕчĕ, Анахвис сехмет хĕрне курайманнине мĕнле маннă вăл?

— Тепĕр тесен мĕн тума кирлĕ пире Клавье тени! Хусанти пурнăç пирки сăмах хускатнă май кăна каларăм. Вĕсем çăва патне чикеленсен те шел мар.

Анахвис чуне аранах лăш пулчĕ. Çавăнтах вăл, мĕн-шĕнне ăнланмарĕ те, вĕрн шыва чиксе кăларнăн тарланине сисрĕ. Йăлтах тăнăçлансан, Ванюкăн сăмахне васкаса çирĕплетрĕ:

—Тĕрĕс, шăллăм, çăва патне чикеленччĕр вĕсем. Пирĕн çул вĕсеннипе мар! — Сантăрсен тĕлне çитнине асăрхасан хушса хучĕ: — Хуткупăсна кĕрсе илмĕн-ши? Унсăр юрлани йăлăхтарса çитерчĕ.

— Халех! — килĕшрĕ те Ванюк чупса кайрĕ.

Кĕçех хуткупăсне çакса тухрĕ. Утнă çĕрте шӳтлесе ыйтрĕ:

— Паçăр эпир сехмет хĕрĕ пирки ахалех кăмăла пăсрăмăр. Ку ăнсăртран сиксе тухнă тĕлпулу кăна. Хусанта чухне мана пачах урăххи канăçсăрлантаратчĕ.

— Мĕн-ши тата?

— Хăвăнах тавçăрмалла.

— Çук, Тавçăраймастăп, шăллăм.

— Апла каласа памах лекет.

— Тархасшăн, шăллăм, каласа пар.

—Хусанта пурăнса йăмăк туйĕнчен тăрса юлмарăм-ши тесе канăçсăрланнăччĕ.

Ĕнтĕ Анахвисе Ванюк темшĕн шанман пек туйăнчĕ. Анчах кӳренес вырăнне рехетленчĕ: Клавье çинчен сăмах хускатса хумхантарнăшăн хăйне тарăхтарас килчĕ.

— Тăратса хăварасси те инçех марччĕ, шăллăм. Анахвис суйманнине тĕрĕслесшĕн йĕкĕт куç айĕн пăхрĕ.

Каç тĕттĕмĕнче сăнама май çукран уççăнах тĕпчерĕ:

— Тата мĕн тытса чарчĕ?

— Ачине салтака илсе каяççĕ.

— Кам-ши вăл?

— Йăкăнат, ара. Мăйăр, питшăлли ыйтса йăлтах хăшкăлтарчĕ.

Ванюк халь те каччăпа хĕре тĕвĕлекен туйăм пуррине сисмерĕ, çапах пуçламăш хут уйрăлма лекесси çинчен шухăшланипе пăшăрханчĕ. Чăнах, камран начар хĕр вăл? Мĕншĕн унăн чунĕ савакан каччи пулмалла мар? Йăкăната та хурлама çук. Пуринчен ытла ялта ăна Ванюкран урăх никам çĕнеймест. Ашшĕ-амăшĕсем юр-варлă пурăнаççĕ. Сасартăк йăмăкĕпе йăкăнат хушшинчи сас-хура ырă-та-туллă пек туйăнчĕ. Тĕплĕрех ĕненесшĕн:

— Мăйăрпа питшăллине патăн-и вара? — терĕ. Йăкăнат хăй хыççăн чупнине Анахвис тĕрĕсех каларĕ.

Анчах кăмăлĕ нихăçан ун еннелле туртăнман, çавăнпа кашнинчех шӳтлесе кăна ирттернĕ. Ванюк пăлханнине сиссе аллине çăтăр чăмăртарĕ, — лăплантарма вăхăт.

— Памарăм çав. Ман икĕ шăллăм пур, çавсене кирлĕ терĕм. Качча каясси пăхса курăнмасть-ха. Хăçан та пулин ку инкек сиксе тухсан, мĕн тумаллине пуринчен малтан иксĕмĕр сӳтсе явăпăр. Килĕшетĕн-и?

— Хаваспах, йăмăкăм.

Çапла чĕрисенче мĕн пуррине йăлтах уçса пĕр-пĕрне пĕлтернĕ хыççăн çамрăксем чемсерленчĕç. Ванюк хуткупăсне туртса ярĕччĕ, салтак ачисем пур чухне ахаль йĕкĕт урам тăрăх хуткупăспа кĕрлеттерсе çӳрени аван мар.

Улах мунчи патнелле çывхарнăччĕ ĕнтĕ, хăй çути пач сӳнчĕ. Унччен те пулмарĕ, алăк уçăлса хупăнни, мунча умĕнче тĕркĕшçе ӳкни, çуйхашни илтĕнчĕ.

— Йăкăнат, мĕн тăватăн?!

— Ан хăтлан!

— Е эсир çеç салтак-им?!

— Ан лĕрке!

— Ах тур, çавсене... Салтака каяссипе сăмсисене хăрушла каçăртнă, ытти ачасене улаха тухма памаççĕ. Канăçлă арлама çук, яланах Йăкăначĕ пуçлать, — тарăхса сăмах хушрĕ Анахвис.

Ванюк хуткупăсне хĕре васкаса тыттарчĕ.

— Эс мĕн тăвасшăн?

— Ачасене амантасран хăрушă! Анахвис сехĕрленчĕ, Ванюка чарма тăрăшрĕ:

— Ан çыхлан çавсемпе. Хăвна çапса пăрахĕç! . — Курăпăр!

Ванюк мунча умне кĕчĕ. Улăм сулли уçă пирки тăваттăн-пиллĕкĕн тĕрмешни аванах палăрать. Камне кăна тĕшмĕртме хĕн. Айĕнче выртакансене çиелти чăмăрĕпе патлаттарать. Ку Йăкăнатне пĕлчĕ Ванюк. Сирсе пăрахма та нимех марччĕ, çапăçтарса ярасран сыхланса тĕккелесе эхлетрĕ:

— Мĕн айкашатăр эсир?

Йăкăнат сиксе тăчĕ, тӳрех кăкăртан çулса илчĕ.

— Лĕрке, ман çума çыпçăнма мĕнле хăйрăн? — Чăмăрне сулса ячĕ.

Ванюк аллине ярса илме ĕлкĕрчĕ.

— Эй, шеремет... Ытла та куштанланнă-çке эсĕ? Чарма кĕнĕ çынна та тӳпелесшĕн. Салтака чипер тухса кайма юрамастчĕ-ши? — шӳтлесерех каларĕ те Ванюк, пĕр аллипе кăкăрĕнчен, тепринпе пиншак çинчен çыхнă пиçиххий энчен тытса, ал вĕççĕн çĕклерĕ.

— Юман Паттăр! — йăлăнуллăн чĕнчĕ Йăкăнат, камне тин тавçăрса. — Каçар, эпĕ сана паллайман!

— Ахă, шеремет... Çĕрте выртакансем камне те чухлаймарăн-и? — тавăрса хучĕ Ванюк. Мунча умĕнчĕн йăтса тухрĕ, тарăн юр çине тăрăнтарчĕ. Лешĕ пашт çеç кĕрсе выртрĕ. — Вăт сана çапăçу! —Хăй тĕллĕн калаçа-калаçа юрпа витсе хăварчĕ. Ăшĕнче: «Ку сана Анахвис хыççăн чупнăшăн», — тесе шухăшларĕ.

Хăйне ислетесрен хăранăччĕ Йăкăнат. Юр айне варни темех мар. Намăсĕ намăс та, иртĕ-ха. Тупмалла мар çĕре пытаннă пек, хускалмасăр выртса юлчĕ.

— Юман Паттăр килнĕ!

— Юман Паттăр! — шавларĕç мунча умĕнчисем, пиншакĕсемпе сăхманĕсем çинчи çӳп-çапа, юра шăла-шăла.

Ванюк мунча умне таврăнчĕ.

— Ну, шереметсем, пурнăç мĕнле? Аяк пĕрчисем шĕкĕр-и? — пурте ура çинчине курса шӳтлерĕ Ванюк.

— Эпир çапăçман. Кăштах куç хупмалла выляссипе туха-туха ӳкрĕмĕр!

— Апла тесен мунчана атьăр.

Çамрăксем кĕпĕртетсе кĕчĕç. Кунта пăч-тĕттĕм. Ним сас-чӳ çук. Ванюк шăрпăк кăларса тивертрĕ. Мăрьесĕр лăмпа чул çинче ларнине асăрхасан, хăвăрт çутса ячĕ. Хĕрупраçсем, улакуракран хăранă чĕпсем пек, сентре çинче тершĕнсе лараççĕ.

— Вăт шереметсем! Вăт маттурсем! Мĕнле вырнаçнă эсир унта? — кулса ячĕç йĕкĕтсем.

Хĕрупраçсене аранах чун кĕчĕ. Ванюк пур чухне никам та ашкăнаймасса шанаççĕ вĕсем. Пурпĕр шӳт май каймарĕç, кӳреннине уççăнах палăртрĕç.

— Çăварĕ ăслăрах пулсан кăмакана та выртаттăмăр!

— Чăнах, вĕсем çеç салтака каяççĕ-ши?

— Ман аттепе пичче виçĕ çула яхăн вăрçăра ĕнтĕ!.

— Пирĕн те çавах! 

Хĕрупраçсем саксем тăрăх ларса тухрĕç. Каччисем те кĕтес тупрĕç. Ванюк ура çинче пĕчченех тăрса юлчĕ. Юнашар ларма сĕнес шутлă хĕрсем те пурччĕ — хăймарĕç. Хуткупăсĕ çуккине асăрхасан:

— Ванюк, мĕншĕн хуткупăсна хăвартăн?

— Хуткупăссăр юрланипе сасăсем сĕрмен урапа пек чĕриклетекен пулчĕç! — терĕç.

Ванюк хуравлама ĕлкĕриччен Анахвис кăнĕ.

Хĕрупраçсем каллех шакăлтатса илчĕç:

— Ав, хуткупăсĕ камра иккен!

— Эпир ма йăмăкĕсĕрех çӳрет ку йĕкĕт тесе тĕлĕннĕччĕ!

Çакăнтах Анахвисе чĕнчĕç:

— Хампа юнашар кил!

— Кунта лар!

— Халех, тусăмсем! — Анахвис хуткупăса Ванюка пачĕ. Сăхманне хыврĕ, тутăрне салтрĕ те сентре çине пăрахрĕ. — Куратăп, тусăмсем, сирĕнпе юнашар вырăн çук. Çакăнталлах хĕсĕнес пулĕ! — текелесе, сентре пусми çине ларчĕ.

Хĕрупраçсем сасартăках Анахвис пуçенчи çĕнĕ тутăра тата мăй çыххине асăрхарĕç:

— Сан тутăр пит чаплă-çке!

— Ай турă... Мăй çыххи те вĕр-çĕнĕ!

— Хăçан туянтăн?

— Шăллăм илсе килнĕ! — рехетленсе хуравларĕ Анахвис.

— Ай хухĕм...

Ку сасă те кĕвĕçнине, те ырланине пĕлтерчĕ, ăна никам та йӳпсемерĕ. Ванюк хуткупăсне сентре çине лартма тăрсан, хĕрсем каллех шавларĕç:

— Ара, Ванюк, ма хуткупăс каламастăн?!

— Юрлаттар-ха!

— Хуткупăс каласси тармĕ, шереметсем. Эсир çакна чухламаллах: эпĕ кăçал хĕл каçса та пуçламăш хут улаха тухрăм. Ваттисен йăлине тумасан, усал-тĕсел е хĕртсурт çыпçăнасран хăрушă! — терĕ Ванюк. Хăй çывăхĕнчи хĕр сыхланма ĕлкĕричен пĕр пайăрка сӳсне çулса илчĕ.

Тепĕр хĕр сӳсне аллипе хупăрларĕ, урисемпе тапкалансах çуйхашрĕ.

— Шереметех-çке эсĕ, хĕрĕм! Аннӳ-аçу йăлине пăсасшăн!

Юнашар ларакан йĕкĕчĕ хĕр аллисене тытрĕ, Ванюк сӳсне çулчĕ. Çапла пухнă сӳс пайăркисене пĕр çĕре туса пĕтĕрчĕ, шăрпăкпа тивертрĕ:

— Сĕм-сĕмекке, сĕмекке... Эсĕ вилни çичĕ çул, эпйр пурăнасси çĕр çул. Сĕм-сĕмекке, сĕмекке... Хĕрсен чуре çавăрса чуптума пулăш, вĕсен тутисем симпыл пулччăр! — Сӳс çунса пĕтсен, Ванюк кĕлне вĕрсе вĕçтерчĕ, чĕн пиçиххине салтрĕ.

— Шереметсем, калăр, хăш хĕрринчен черет тăватпăр?

— Леш енчен!

— Çук, çук, кунтан мар! Ав, çавсенчен!

— Йăмăкунтан пуçла! — пĕр-пĕрин çине йăвантарчĕç хĕрупраçсем.

Нихçан курман-пĕлмен çын айккинче пăхса тăрсан, херупраçсем ытла хирĕç-çке тейĕ. Анчах вăл питех йăнăшĕччĕ. Ташлама йыхăрсан та, сĕм-сĕмеккелле вылянă чухне те чăваш хĕрĕ сăпайланасси ĕмĕрхи йăла. Хăйĕнчен пуçласа чуптума ирĕк парсан, путсĕр хĕр ятне илтĕччĕ. Тата вăрçă таттхăрĕнчи сăлтав чăнласах турткаланма хистенĕ. Улахра улттăн вĕсем. Пуринчен кĕçĕнни Анахвис. Асли çирĕм тăватă çула çитнĕ. Ватă хĕр шутне кĕресси те инçех мар. Кĕçех улаха çӳреме пăрахĕ. Ун çулĕнчисем халь те килте лараççĕ. Хăшпĕрисен йĕкĕчĕсем вăрçăра, вутлă çумăр айĕнче. Те таврăнайĕç... Савнийĕ вăрçăра пуçне хуннпе тăлăха тăрса юлнисемте пур. Улахри каччăсем тесен вара, чи асли вунсаккăр çеç тултарнă, вĕсене те вăрçа илсе каяççĕ. Камăн мирлĕ саманари пек выляс-кулас килĕ?

Хĕрупраçсем шавлама чарăнайнăччĕ, Йăкăнат кĕчĕ. Ун çинче юр пĕрчи те çук. Пиншакне хывсах силленнĕ-мĕн.

— Улах вăйлă пултăр! — Хăйне хăй урăх çĕртен килнĕн тыткалама тăрăшса хаваслăн чĕнчĕ вăл.

— Эс каларăшле пултăр! —хĕрупраçсем те паçăрхи харкашăва мансах кăмăллăн саламларĕç.

— А-а... Юман Паттăр та пур-çке! — тин курнă пек шӳтлесе ал пачĕ Йăкăнат. — Мĕнле пурăнатăн?

— Калама çук аван, шеремет. Эсĕ те питех вăхăтлă çитрĕн. Сĕм-сĕмекке тăватпăр.

— Чăн та пысăк ĕç! — текелесе, Анахвиспе юнашар вырнаçрĕ Иăкăнат.

Ванюк куç айĕн пăхса кăштах вĕчĕрхенчĕ те, шарламарĕ. йăмăкĕ çумне ларакан каччăна нихçан хăваламан вăл, унăн ирĕкне хĕстерме шутламан.

Анахвис та хирĕçлемерĕ. Йăкăнат ăна çисе каяс çук. Тата салтак ачине кӳрентерни аван мар.

Ванюк пуринчен малтан сӳсне çулса илнĕ хĕр патне пычĕ. 

— Матĕрне, кала, кампа чуптăватăн?

— Çук, çук! Урăххисенчен пуçлăр!

— Шеремет хĕрĕ темерĕн! Эсĕ мĕн, аннӳпе аçу йăлине хисеплесшĕн мар-и? Хирĕлкелесе яла ан култар. Ытах тесен шутлăпăр: пĕрре... иккĕ... виççĕ... — Хĕр шарламарĕ. Ванюк чĕн пиçиххийĕпе чĕркуççинчен тăсса çапрĕ.

Хĕр ыратнине тӳсеймерĕ, йăлт сикрĕ, ыратнипе çуйхашса ячĕ:

— Ой, Ванюк! Этем мар çке эсĕ?!

— Ахă, эпĕ этем мар иккен! Сана кутăна пеме эп хушрăм-и? —каллех çапма хатĕрленчĕ Ванюк.

— Ан çап, ан çап!

— Кама чуптăватăн?

— Сана!

— Шеремет, çапла каласса паçăрах сиснĕ эпĕ. Тутлăрах пултăр тесе çаптарнине те туйнă! — куçне чеелле хĕскелерĕ те Ванюк хĕре ыталаса чуптурĕ. — Ах, симпыл пекех пылак!

Çамрăксем кулса ячĕç. Хĕрпе юнашар ларакан йĕкĕчĕ çеç ĕнсине хыçкаларĕ. Вăл хăйĕн ятне асăнасса шаннăччĕ.

Анахвис та темшĕк пăшăрханчĕ. Ку вăййа выляман-и вара, шăллĕ урăх хĕрсене чуптуман-и? Нихçан та кăмăлĕ пăсăлнине астумасть-çке. Паян мĕншĕн чĕри хускалчĕ-ши? Мĕн сиксе тухрĕ-ши? Çапла ĕшеленсе ларнă çĕрте Ванюк хăй патне пынине те асăрхаймарĕ. Чĕнсен кăна пуçне çĕклесе пăхрĕ.

— Кама чуптăватăн, йăмăкăм?

Анахвис яланах хăюллăн та хавссăн Ванюк ятне асăнаканччĕ. Халь темшĕн именчĕ, Çынсем илтесрен хăранăн:

— Сана, — терĕ хуллен.

Ванюк чуйтуни те урăхла пек туйăнчĕ. Темле, тутине çеç мар, чĕрине пĕçертнипе юнĕ вĕриленсе чупрĕ. Кĕнчелеççи хӳтĕлемесен сăн-сăпăчĕ улшăннине те курĕччĕç.

Ванюк, ытти хĕрсене хăйсем йышăннă каччăсемпе чуптутарсан; хуткупăсне тытрĕ. 

— Ĕнтĕ юрлама та хаваслă! — туртса ячĕ вăл хуткупăсне.

— Çамрăксем сăвăласа юрларĕç:



Самана хушши аслăччĕ 

Эпир ӳссе çитиччен, 

Эпир ӳссе çитрĕмĕр те, 

Самана хушши тăвăрланчĕ.

Шурта шур шыв типес çук, 

Хур-кăвакал татăлас çук.

Пирĕн куçра куççуль типес çук,

Алăран шур тутăр каяс çук.

Утса-утса пынă чух

Ура шуçса кайминчче.

Пурăнас-пурăнас тенĕ чух

Пуçăм сая кайминччĕ...



* * *

Ванюк Хусантан таврăнсан, виç-тăвăтă кунтанах вĕсем патнĕ хура çуна кӳлнĕ лаша чашкăртса çитрĕ. 

— Хайхи килчĕ! — чӳречеренех палларĕ Сантăр. Хуратса тунă тăлăп, пустав пиншак, каракуль çĕлек тăхăннă арçын çуна çинчен анчĕ. Ку Миххан приказчикĕ Пичугов иккенне Ванюк та лайăх пĕлет. Мĕнле ан пĕлтĕр? Темйçе çул бурлакра ĕçлет-çке.

— Наçтик, пӳрт ăшчиккине кăштах тирпейлекеле. Ванюк, çăпатана тухса пăрах! — хушрĕ Сантăр.

Упăшки пушăт тыткаланă вырăнти çӳп-çапа Наçтик хăвăрт шăлса пуçтарчĕ те, ăна çынна хиреç йăтса тухма аван мар тесе, кăмака хыçне пăрахрĕ. Вара пупа кĕтсе илнĕ чухнехи пек пурте ура çине тăчĕç. Капла тума сăлтавĕ те пур çав — чаплă вырăс Энĕшкассине урăх никам патне те çӳремест-çке.

Пичугов пӳрте кĕчĕ, çĕлĕкне хывса сăхсăхрĕ.

— Мĕнле пурăнатăр, Александр Кузьмич?

— Пит аван. Килĕрех, Абрам Семенович! — пуç тайса саламларĕ Сантăр.

Пичугов Ванюка ал парса шӳтлерĕ:

— Эс хăçан авланатăн? Сан туйăнта ташлас килет манăн!

Ванюк сасартăках ним чĕнеймерĕ. Уншăн Сантăр хуравлама васкарĕ.

— Питех авлантармалла, Абрам Семенович, ачи çитĕннĕ. Хĕрĕн тĕлне тупаймастпăр-ха.

— Вырăс хĕрне çураçатпăр. Çав тери маттуррине. Вырăс хĕрĕ тенĕрен, Сантăр шӳте те йышăнмарĕ.

— Пире майра тавраш юрасах каймĕ, Абрам Семенович. Чăваша чăвашпах мăшăрланма пихампар пилленĕ. Хывăнăр-ха, тархаçшăн! — терĕ те мăнукне хушрĕ: — Абрам Семенович лашине кил хушшине кĕртсе тирпейле. Малтан выльăх-чĕрлĕхе картана хуп!

Наçтик сив çу илме тухсан, Пичугов хатĕрлесе килнĕ сăмахне пуçарчĕ:

— Александр Кузьмич, хамăр çеç чухне калаçса татăлмалли пур.

— Мĕн пирки-ши?

— Эпир ике килĕшӳ тăвăпăр.

Приказчик темĕнле ĕç шухăшласа кăларнине Сантăр сисрĕ, анчах вĕçне çитцех тавçăрайман енне хăвăрт ыйтрĕ:

— Икĕ килĕшӳ?

—Ийя. Пĕрине йывăçа шыва йăвантарса юханшывпа хăвалама тăваткăл чалăшĕ икĕ тенкĕ те çирĕм пус тăрать тесе тăвăпăр. Теприн çине çак ĕç икĕ тенкĕ тăрать тесе çырăпăр. Сулă хăвалама пĕр килĕшĕвĕпе çирĕм пин тейĕпĕр, тепринпе —вунпилĕк. Вара хуçаран хаклăрах килĕшӳ тăрăх укçа илĕпĕр те бурлаксене йӳнĕреххипе тӳлĕпĕр, ытти иксĕмĕре пулĕ.

Сантăр хутла вĕренмен те, çапах, ăшра шутлама ăстаскер, хăйĕн тупине мĕн чул лекессе чухларĕ. Бурлаксене ĕç туса панăшăн тупăш кĕнине хушсан, икĕ уйăхрах кĕсъене çирĕм пин ытла кĕрĕ. Кун чухлĕ укçа тупма май килессине вăл тĕлĕкре те курман. Анчах хальччен пĕчĕкреххĕн çеç айкашнипе хăраса ӳкрĕ.

— Бурлаксем илтсен?

— Кам, эсĕ шăтатăн-и?

— Çук та... çапах...

— Ну, Александр Кузьмич, эс çав териех хăравçă çынне пĕлменччĕ. Тĕрĕссипе, сана ним те тумĕç. Манă вăт хуçа вырăнтан хăваласа яратех. Эпĕ пурпĕр сехĕрленместĕп. Хамăрăн чĕлхерен тухмасан, никам та пĕлмĕ. Бурлаксемшĕн икĕ тенкĕ те йунех мар.

— Атя, мĕн пулса мĕн килет ĕнтĕ... — килĕшрĕ Сантăр.

— Ку вăт аван сăмах! — Пичугов кесйинчен васкасах тăватă хут кăларчĕ, — Акă çакăнта ал пус.

Сантăр чернилпа ручка кайса илчĕ. Мăнукĕ вĕрентни акă хăçан кирлĕ пулчĕ иккен. «Александр Кузьмяч» тесе çырчĕ.

Пичугов малтан пĕр хутне парса астутарчĕ:

Никам алли çитмелле мар çĕре хур! 

Чăвашăн чи сыхă вырăн — шалти йĕм кĕсйи. Сантăр хута çавăнта чикрĕ.

Пичугов тепĕр хутне тыттарса:

— Ял-ялĕнчен килнĕ уполномоченнăйсене, бурлаксене вуласа паратăр! — терĕ. Вара саквояжĕнчен малтăнах шутласа хатĕрленĕ укçине кăларчĕ. — Задатка. Унта виçĕ пин тенкĕ. Юлашкине кайран пайлатпăр!

Сантăр укçана выçланса тытрĕ. Сасартăк шанăçлă вырăн ăçта пуррине аса илеймен пирки ăна иккунсем хыçне пытарчĕ.

Пичугов саквояжĕнчен тата тепĕр кипа укçа кăларчĕ.

— Ку, калаçса татăлнă пек, бурлаксене çирĕм пилĕк процентне тӳлемелли, —терĕ.

Сантăр хутаç шыраса тупрĕ. Укçана çавăнта чыхрĕ.

Тултан, сивĕ çу илсе, Наçтик кĕчĕ. Вăл часах ĕçме-çиме хатĕрлерĕ, пулă кукăлĕ касрĕ, тĕпсакайĕнчен кăмпа, сăмакун илсе тухрĕ, чашкăракан сăмаварне сĕтел çине лартрĕ.

— Абрам Семенович, килĕр-ха. Пирĕн çăкăр-тăвара астивсе пăхăр! — пуç тайсах йыхăрчĕ Сантăр.

Пĕрер черкке çеç ĕçнĕччĕ, Ванюк таврăнчĕ.

— Лашана апат патăм.

Мăнукне Сантăр сĕтел хушшине ларт хушрĕ.

Апатланнă çĕре ытти ялсенчи уполномоченнăйсем çитрĕç. Ванюка килĕшĕве вулаттарчĕç. Пурне те çырлахтарнипе задатка илчĕç. 

Виçĕ кунтан Ĕнел халăхĕ ĕçе тухса кайре.



VII


Михха, ыйхăран вăрансанах, бурлаксем йывăçа юхан-шыва йăвантарма, сулă антарма, мольа хăвалама чиперех кайнине аса илсе рехетленчĕ. Анчах ку вăраха пымарĕ. Патшана вырăнтан сирпĕтни ун кăмăлне каллех пăсрĕ. Çук, шелленипе мар. Ăна Михха чун-чĕререн курайман. Çав сăрнай пирки пин те тăхăрçĕр пиллĕкмĕшĕнче унăн пĕтĕм кил-çуртне кăмрăкпа кĕл туса хăварчĕç, пĕтĕм йывăçне Атăл тăрăх юхтарса ячĕç. Çитменнине, тĕрмене лартассипе сехрине хăпартрĕç — бурлаксене улталаса пухнă укçана тавăрса пама хушрĕç. Чăн та, каярах казаксемпе салтаксем килсе пăлхава самантрах путарчĕç, çапах Михха хăй кăшт çеç тĕп пулманнине нихçан манас çук. Çӳрме Николай вырăнне халăха чăмăртама пултаракан патша лартсан аванччĕ, анчах темле Вăхăтлăх правительство туса хунă теççĕ. Тытăнса тăрайĕ-ши? Миххан пурнăçĕпе мулне хӳтĕлейĕ-ши? Социал-демократ текенсем каллех пуçне çĕклемĕç-ши? Микула таврăнмĕ-ши? Ун çинчен темиçе çултанпах сас-хура çук та, пуçĕпех пĕтнине ĕненме хĕн. Мунчана вут тивертнĕ тесе айăплама тапăннă чухне таçта кайса çухалсан та таврăнасса шутламанччĕ — тупăнчĕ. Туйăнчĕ çеç мар, Миххана хăйне кăшт çеç пăвса пăрахмарĕ. Пуринчен ытла станри полицейскисем тарса пĕтни, саккунлăха çирĕп тытма пултаракан çын юлманни шиклентерет. Иçмасса, лару-тăру çинчен тĕплĕн пĕлес тесе, Лаврский Хусана кайни виç-тăват талăк та çитрĕ, таврăнаймарĕ. Акă мĕн канăçсăрлантарать Миххана. Вырăн çинчен сиксе тăчĕ. Вăл ĕнтĕ хĕрĕх пиллĕке çитнĕ. Тепĕр хуçа пулсан, тахçанах хырăмне ӳстерĕччĕ. Михха унашкал этем мар. Пур ĕçе те хăй асăрхаса тăма хăнахнипе, яланах çул çинче, уçă сывлăшра çӳренипе тата çуран та нумай утнипе çамрăк чухнехи патварлăхне, йăрăлăхне упраса хăварнă. Хĕсĕк куçĕ кăна хăравçăланса вылять.

Михха хăвăрт тумланса тирпейленчĕ. Хускалнă чĕри ниепле те вырнаçайман енне, тарçисем патне тухиччен, кампа та пулин çывăх çынпа сӳтсе-явса лăпланас килчĕ. Анчах кампа-ши? Юратакан хĕрĕ Хусанта. Елĕкрех тăвăлнă чунне тарçисемпе ятлаçса кантаратчĕ. Хальхи самантра ун пек айкашсан тем кăтартĕç. Вара Михха çухалнă япала тупăннăн арăмĕ пуррине аса илчĕ.

Лукарье выртса тăракан пулĕме кĕрсенех, Михха çанçурăмĕ çӳçенче. Вырăнне пуçтарман. Пур кĕтесре те çӳп-çап. Хăй сапаланнă çуçĕ-пуçĕпех, аялти кĕпи вĕççĕнех сĕтел хушшииче ларать. Умĕнче сăра кăкшăмĕпе сăра кӳрки. Куç хупанкисем тăртаннă. Куçĕ путăннă. Питçăмарти хутламăн-хутламăн пĕркеленнипе халь ăна хĕрĕх икĕ çулхи хĕрарăм тесе никам каламĕ. Арăме ĕçкĕпе айкашнине Михха тахçанах пĕлнĕ, Пӳлĕмне кĕрсех кайманнипе ку териех тирпейсĕрленнине, пăсăлнине асăрхаманччĕ. «Çак сăрнай ман мăшăр-çке!» — йĕрĕнсе шухăшларĕ вăл.

Лукарье пуçне çĕклесе пăхрĕ, тутине кăшт чалăштарса куланçи турĕ.

— А-а... Михал Петрович... Килях... Мăшăру мĕнле пурăннине курас терĕн-и? Манманшăн тавтапуç. Уншăн пыллă сăра ĕçтерме тивĕç!

Михха хаяррăн кăшкарса пăрахрĕ:

— Пирĕн ура айĕнче çĕр çунать, эсĕ, сăрнай, ним сисмесĕр пурăнатăн!

— Çĕр çунать?! — ихĕлтетрĕ Лукарье. — Ан тĕлĕнтер, Михха, çĕр мĕнех-ши вăл... Вăт мăнастир тесен, чăннипех хăрамалла.

Кĕтӳ çулĕ çинчи часовнъăна вут тивертнĕ хыççăн манашкăсене каллех мăнастире вырнаçтарнă. Михха çавсем урлă игуменьйăпа паллашнă та халĕ ун патне час-часах кĕрсе тухать. Укçине те шеллемест. Арăмĕ çакăн çинчен астутарчĕ те. Анчах Михха ятлаçас-çапăçас вырăнне тӳртĕн каласа татрĕ:

— Санпа, сăрнайпа, йăваланса вăхăта ирттермеллеччĕ, тет-и?

Упăшки хур кӳнине Лукарье нумай тӳснĕ. Çаванпа йӳпсемерĕ. Хирĕç тавăрса хума та хăю çитерчĕ.

— Эсĕ манпа йăваланатăн-и вара? Аçа йытă вĕт эсĕ. Ытах тесен, сан пек сĕлеке çине суратăп кăна!.. — Лукарье чут çеç «мана сан йышши путсĕр çеç савман» тесе яраймарĕ. Тăнне-пуçне çухатманни инкекрен çăлса хăварчĕ.

Миххашăн арăмĕ мĕн калани те çителĕклĕ пулчĕ. Пырса хăлха чикки парасшăнччĕ, пурпĕр тăна кĕртес çуккине чухланăран ал сулчĕ кăна. Урăх ним чĕнмесĕр алăка шалтлаттарса хăварчĕ.

Лукарье малтанах хăй çĕнтернĕн сунса хĕпĕртенипе кулма хăтланчĕ. Упăшки ăш сăмах хушмасăр тухса кайни мăнаçлăхне хуçрĕ, пĕтĕм телейсĕр пурнăçне аса илтерчĕ. Ашшĕ-амăшĕ ăна юратман хусаха качча панă. Ăраскал пӳрнинчен ниçта пăрăнса юлма çуккине йăлтах ĕненсен, Миххана Юрама тăрăшрĕ. Лешĕ, савас вырăнне, арăмĕнчен ытларах вăрă-хураха хисеплерĕ. Лукарье чупĕ кӳтнине тӳсеймерĕ, пуçне сĕтел çине ӳкерчĕ. Макара-макăра юрă анрашрĕ:



Анне мана ӳстериччен 

Хура тур лаша ӳстерес-мĕн. 

Хура тур лаша устерес те 

Пасартан пасара çӳрес-мĕн

Алкум вĕçĕнчи хурăнне, 

Атте, ма лартрăн зс? 

Нуша курас ĕмришĕн, 

Анне, ма çуратрăн эс?

Аслă çул çинче лав нумай, 

Мана ларма лавĕ çук. 

Анне, мана ма çуратрăн эс, 

Мана пурăнма ыр кун çук…



Ку сăвăна Мавра каласа юрланине аса илчĕ те Лукарье, чĕри картах турĕ. Хуйхă-суйхă пусарнă тĕлте çав карчăка вĕлерттернĕшĕн ырă кураймасть пек сунать вăл. Çитменнине, уншăн тамăк хуранĕнче çунмалла-çке. Мĕншĕн çавăн чухнех мăнастире каймарĕ-ши? Мĕншĕн Микула сăмахне итлесе юлчĕ-ши? Халиччен кĕлтуса çылăхĕ каçĕчче, чунĕ лăпланĕччĕ, Михха мăнастирти хĕрарăмсем патне çӳренине аса илсен, Лукарье чунĕ пушшех пăшăрханчĕ. Унта та ырри çук иккен. Пур çĕрте те ултав та ирсĕрлĕх. Тĕрĕсси, таси пĕртен-пĕр турă кăна. Лукарье иккунсем умне чĕркуçленчĕ. Куççулĕ витĕр кĕлĕ сăмахне пăшăлтатса сăх-сăхрĕ:

— Эй, атте турă... Эй, ывăл турă... Эй, çветтуй сывлăш турă... Çырлахăр, ан пăрахăр мана. Çылăхăма каçарсамăрах...

Стена çумĕнчи киреллĕ сехет çапни Лукарьене тăна кĕртрĕ. Выльăх-чĕрлĕхне, чăххи-чĕппине, хур-кăвакалне пăхнине, сĕт-çу тунине сăнама вăхăт. Японипе çапăçнă чухне выльăх-чĕрлĕх йышне ӳстерни, ăна çар ведомствине тăратни Миххана питех пысăк тупăш панăччĕ. Тĕнче вăрçи аш-какайне, сĕт-çу таврашне тĕпсĕр хуран пекех çăтать. Ĕлĕкхипе танлаштарсан, Миххан выльăх-чĕрлĕх йышĕ, тупăшĕ темиçе хут ытларах ӳснĕ.

Лукарье чĕркуççи çинчен сиксе тăчĕ. Питне-куçне шывпа çуса уçăлтарчĕ, пĕр курка сăра тултарса ĕçрĕ.

Кил хушшинче Лукарье хăйне кĕтсе тăракан тыткăнри салтакпа тĕл пулчĕ те кăмăлĕ уçăлчĕ. Ку салтак уншăн тăлмач çеç мар, еркĕнĕ те. Лукарье ăна ыттисем еçленине астума та шанать, çавăншăн йăл кулса чĕнчĕ:

— Мĕнле унта?

— Аванах, Лукерья Семеновна.

— Ĕнесене суса пĕтернĕ-и?

— Пĕтернĕ, Лукерья Семеновна. Сĕтне те сепаратор витĕр кăларнă. Халь çу çапаççĕ,

— Апла тесен, атя-ха, курар, мĕнле ĕçлеççĕ вĕсем. Пысăк та аслă пӳртре темиçе каткапа çу çапаççĕ.

Кăштах шăнтса хытарсан, кĕрепенкке-кĕрепенккен тайтарса, хутпа чĕркеççĕ те ешĕке вырнаçтараççĕ. Кунне хĕрĕх-аллă пăт çу тăваççĕ. Хальтерех пăруланă ĕнесем нумай пирки вĕсене кун каçиччен виçĕ хут суса, тăватă-пилĕк пин витре сĕт илеççĕ. Сепаратор витĕр кăларнă сĕте сыснасемпе пăрусене çитереççĕ.

Тыткăнри салтаксем Лукарьене пуç тайса, унăн кашни сăмахнех тума хатĕррĕн кĕтсе илчĕç. Чăннипех те хисепленĕрен çапла тăваççĕ тесе шухăшлакансем çеç йăнăшĕччĕç. Тыткăнри салтаксем хушшинче рабочисем, хресченсем, интеллигентсем пур. Вĕсем хăйсен çĕршывĕнче те капиталистсемпе улпутсен тарçи кăна пулнипе нушана мăй таранах тӳснĕ. Çавăншăн Лукарьепе упăшкине кураймаççĕ. Анчах хысна ирĕкĕнче ĕçлекенсем выçли-тутлине пĕлни, кунта ытлашшиех хĕсĕрлеменни татă апат-çимĕç енчен аптрамаллах марри, çиллентерсен хăваласа ярасран хăрани ирĕксĕрех парăнтарнă, йăпăлтатма хистенĕ.

Лукарье салтак-тарçăсене пуç тунинчен пăхса сӳрĕккĕн саламларĕ, кам мĕнле ĕçленине тĕрĕслерĕ, чĕрре кĕме сăлтав тупаймарĕ.

Тăлмачпа иккĕшĕ выльăх-чĕрлĕх, кайăк-кĕшĕк усракан кил хушшине кĕчĕç. Пур çĕрте те йĕркелĕх. Çĕршер сысна самăртма хупнă. Кĕçех аш хакланĕ те, вĕсене пуса-пуса хуласене ăсатĕç е чĕрĕллех çар ведомствине тăратеç.

Çапла пур çĕрте те пăхса çаврăнсан, Лукарье тăлмачне:

— Атя, пĕрер курка сăра ĕçтерем, — терĕ.

Салтак турткаланса тăмарĕ.



Трифуна урхамах кӳлсе хатĕрлеме хушрĕ те Михха хăма çуракан завод еннелле утрĕ. Полицейскисен станĕ пулнă çурт тĕлне çитсен пăшăрханса ӳкрĕ. Темиçе кун кайрах çеç кунта станувуй, уретник тата стражниксем хуçаччĕ. Вĕсем Михха мулне, пурнăçне упратчĕç, уншăн такама тем туса пăрахма хатĕрччĕ. Халь пурте тарнă. Юлашки сăмах та пулин каласа хăварман. Ак ĕнтĕ вăл пĕр-пĕччен тăрса юлчĕ. Ун хутне кĕмелли çын никам çук. «Мĕн курмалăхне сиксе тухрĕ ку самана? Кам çине тайăнмалла ĕнтĕ?»

Завод патнерех çывхарнă май вăл малтан хăма йăтакан-купалакансем патне пырса пăхма шутларĕ. Куни пĕтĕмпех украин, белорус хĕрарăмĕсем, хĕрупраçĕсем, салтака илме çул çитмен арçын ачасем е салтака юрăхсăр арçынсем ĕçлеççĕ. Вĕсене хаяр вăрçă çийĕнче мĕн пуррипе килĕсенчен, çуралнă çĕршывĕсенчен хăваласа кăларнă, Чăн та, чăваш ĕççыннисем беженецсене шеллесе те кăмăллăн йышăннă, мĕн пуррине çурмаран туса, вĕсен йывăр ăраскалĕсене çăмăллатма тăрăшнă, çапах, хăйсем те чухăн пурăннипе, кирлĕ таран пулăшайман. Михха çакна лайăх пĕлнĕ, вара ял-ялне хăйĕн çыннисене ярса беженецсене илĕртнĕ. Ĕçлейменнисене те шутласан, Атăлкассине пин çынна яхăн пухăннă. Вĕсем заводра, выльăх-чĕрлĕх пăхнă çĕрте, çуркуннерен пуçласа кĕрчченех пусăра, йĕтем çинче ĕçленĕ. Михха вĕсен ĕнсине хырса мул пухнипе çеç çырлахман. Беженецсем пуррипе усă курса, чăвашсене еç паман. Çапла майпа вăл хăйне пин те тăхăрçĕр пиллĕкмĕш çулта кăшт çеç тĕп туманшăн тавăрнă.

Хăма купалакансем тĕлĕнче Михха чарăнчĕ. Украинкăсем хурлăхлă юрă юрлаççĕ иккен:



Та нема гiрш нiкому, як тiй сиротинi. 

Нiхто не пригорне при лихiй годинi. 

Не пригорне батько, не пригорне мати, 

Хiба той пригорне, що думае взяти... 

Та налетали гуси з далекого краю, 

Замутили воду в тихому Дунаю. 

Та бодай сiрi гуси з пiрячком пропали, 

Що нас разлучили, як голубив пару...



Ав, леререх, белоруссем юрласа ячĕç:



Ой, орел, ты, орел!

Ты летаешь высоко, 

Ты бываешь далеко! 

Ты бывал ли, орел, 

На моей сторонке? 

Ты слыхал ли, орел, 

Разговор обо мне? 

Кто кручинится, 

Кто печалится, 

Кто там ждет меня, 

Дожидается?..



Михха хура чунлă та, украинецсен, белоруссен юрри яланах килентернĕ ăна. Хĕллехи вăрăм каçсенче юрăçсене, пуринчен ытла хĕрупраçсене, хăй патне йыхăрса илсе, сăйла-сăйлах юрлаттарнă вăл. Çăмăлтарах ăслисене парăнтарса намăс тунă. Халь те унăн хĕрарăмсемпе выляс, вĕсене ахăртас килчĕ. Анчах çывăрса тăнă чухнех сехĕрленни ниепле те иртейменнипе аскăн шухăш сирĕлчĕ. Çитменинне, ун умне Кĕтерук, иртни-пулнисем тухса тăчĕс…

Хĕрсе тырă выратчĕç ун чух. Михха пусса персе çитре. Сасартăк завод вăраххăн та çуйлăн кăшкартрĕ. Çавсамантрах Прахăр хĕрĕ Кĕтерук хĕрарăмсене йыхăрчĕ:

— Э-эй! Тусăмсем!.. Вырма пăрахăр! Вырма пăрахă-ăр!

Хĕрарăмсем Кĕтерука сыранса илчĕç. Михха ăна тăна кĕртме хăтлансан, хирĕç мĕн хуравланăччĕ-ха? «Ан ман, хуçа... Енчен эпир мĕн ыйтнине памасан, тырруна пачах вырмастпăр!..» — тенĕччĕ. Михха çапма алă çĕклесен, çурлипе хăмсарса çапла юнанăччĕ: «Майперех пул, хуçа! Халь эп татăк çăкăршăн, çинĕ-çимен, çĕрне-кунне, канăçне-менне пĕлмесĕр сан вараланчăкна тасатакан чура мар!» Вара Михха пурнăçне пуçхĕрлех тӳнтерме тапăннă забастовка пуçланчĕ.

Сехмет çанçурăмне сивĕ тар тапса тухрĕ. Халь ĕçлекен беженецсем хушшинче те Кĕтерук пек хĕрарăмсем çук тесе кам шантарĕ? Пăхма вĕсем яланхи евĕрех парăннă та васкаса çаврăнкалаççĕ пек. Чĕрисенче мĕн пуррине, вĕсем мĕн шутланине ăçтан пĕлейĕн? Çын ăшĕ сĕм вăрман тесе ахальтен каламан-тăр. Татах инкек килсе тухасран упранма пĕр май çеç, тарçисене тĕк май шăлмалла. Михха çĕлĕкне кăшт çĕклесе саламларĕ: — Чиперккесене ырă ир сунатăп!

— Хăвăра та çавнах сунатпăр!

Хĕрарăмсем хушшинчен килентерекен сăмах илтĕнни Миххана рехетлентерчĕ. Татах хăй май илĕртесшĕн:

— Тавтапуç, чиперккесем!.. Мĕнле пурăнатăр? — терĕ. 

—Пыл та çу çинче ишетпĕр!

— Хуçи лайăх... Ма начар пурăнас?!

Ан тив, мăшăррăн ĕçлекен икĕ çамрăк хĕрарăм хавасланса хуравларĕ те, вĕсен сăмахĕсем ăш кăмалран маррине, теме систернине ăнланчĕ Михха. Чунĕ кӳтрĕ. Анчах мĕн шутпа çӳренине асран яманнипе хăйне хăй часах алла илчĕ. Çав-çавах евĕклĕн курăнма хăтланчĕ:

— Ман кăмăл пирки йăнăшман эсир. Тăрăшса ĕçлекенсене мăнкун валли пĕрер кĕпелĕх парне парăр!

— Тусăмсем, илтрĕр-и?!

— Илтрĕмĕр! Кĕпелĕх паратăп тере!

— Кĕпелĕх парсан, ма тапаланас мар!

«Мĕн хыпар пур?» — тесе ыйтасшăнччĕ Михха, канăçсăрланнине ытла уççăн палăртасран хăранипе чĕнеймесĕрех пăрăнса кайрĕ.

Хуçа куçран çухалсан, беженецсем тепĕр хут шăкăлтатса илчĕç.

— Сехмет ытла та кăмăллă-çке паян!

— Мухмăрĕ уçăлнă-и, тен!

— Арăксене тытсах ларăр, парнелет!

— Ан парнелетĕр! Хамăр ĕçленипе илсе тăхăнатпăр!

— Ĕç укçине кăна хуштăрччĕ!

— Кĕтсех тăрăр, хуса çитсе ĕнсерен парĕ!

Çук, Михха мĕнле сăлтава пула çемĕçнине беженецсем тавçăраймарĕç. Патшана вырăнтан кăларнă тенĕ хыпар вĕсен хăлхине таçта илтĕннĕн пырса кĕнĕ те, ĕнентерекенсем тупăнмарĕç. Çакăн пирки ун çинчен калаçма мар, шухăшлама та хăймарĕç.

Хăма çуракан цех патнелле çитеспе Михха чĕрĕленчĕ. Кунта пĕтĕмпех тыткăна лекнĕ çынсем ĕçлеççĕ. Вĕсене Раççей патшин ăраскалĕ кăсăклантарманнине шанать вăл. Кирек мĕн пулсан та вăрçă пĕтиччен ниçта та хускалаймĕç. Вĕсем хушшинче ăста çынсем пурри питех савăнта-рать. Пĕтĕм машина таврашĕнче çавсем. Электрица çути туса пачĕç —Миххан мĕнпур именинче çĕрле те кăнтăрлахи пекех çап-çутă. Тыткăнри салтаксем заводра çеç мар, ялхуçалăхĕнче те ĕçлеççĕ. Чăваш ĕнси машинăран йӳнĕрех те, машинăсем кирлĕ мар тени Михха пуçĕнчен тахçанах сирĕлнĕ. Халь унăн трактор, сеялка, молотилка тата ытти хатĕрсем кĕрлеттерсе лараççĕ. Тыткăнрисем хушшинче агроном та пур. Вăл Миххан управляющи вырăнĕнче. Ан тив, вĕсене илсе килме нумай тăкакланнă та, тупăшĕ темиçе хут пысăкрах.

Цех çывăхĕнче Михха тăлмачпа тĕл пулчĕ.

— Мĕнле пурăнатăн, Иоганнс?

— Сирĕн кăмăла пула питĕ аван, господин Янашов. Хăвăра ырлăх та сывлăх сунатăп! — хуçан мăнаçлăхне тивертесшĕн йăпăлтатрĕ лешĕ.

Михха çак нимĕç салтакне пуринчен ытларах шанать, Çавăнпа пĕр-пĕрне саламласанах ыйтрĕ:

— Ну, ыттисем мĕнле унта? Мĕн шухăшлаççĕ?

— Вĕсен пуçĕнче яланах пĕр ĕмĕт: çемйисем патне таврăнасшăн.

Ку халапа Михха кашни кунах илтнĕрен йӳпсемерĕ, малалла тĕпчерĕ:

— Раççейри лару-тăру пирки мĕн калаçаççĕ? Кунашкал ыйтăва пуçламăш хут илтнĕрен тăлмач сасартăках ним те хуравлаймарĕ.

— Ма шарламастăн? — тепĕр хут астутарчĕ Михха.

— Господин Янашов, тархасшăн, каçарăр, Эпир ниçта та тухса çӳременнипе, никампа çыхăну тытманнипе Раççейри лару-тăру çинчен нимĕн пĕлмесĕр пурăнатпăр.

Михха вăлтасшăн:

— Пирĕн Николай патшана вырăнтан кăларнă! — терĕ те шăтарас пек пăхрĕ.

Тăлмач хĕпĕртерĕ. Патшана сирпĕтнĕ пулсан, вăрçă та кĕçех пĕтĕ, вĕсем киле таврăнĕç. Анчах хăй ăçтине, кунта мĕн амакшăн килсе лекнине манманран кутăна печĕ:

— Господин Янашов, ан тĕлĕнтерĕр! Вырăссен патшине тивме кам хăйнă?

Патшана трон çинчен тӳнтернине тыткăнрисем чăн та пĕлмеççĕ-и, тен. Ун çинчен çăвар уçнăшăн Михха хайне хăй ятларĕ. Влаçăн тăтăрхи çук чухне тыткăнрисем те пăлханасран хăрушă.. Çапах пĕр каланă сăмаха çирĕплетме лекет.

— Ун йышши çынсем тупăннă. Ĕнтĕ Раççейре патша мар, Вăхăтлăх правительство.

— Вăрçă чарăнас пирки мĕн хыпар? —хăвăрт ыйтрĕ тăлмач.

Михха тăвăлса кайрĕ. «Ав мĕне кĕтеççĕ, сарнайсем! Пăрахса каясшăн та мана йӳн ĕç вăйĕсĕр тăратса хăварасшăн, ахăрса кĕрекен тупăша пĕтересшĕн!»

— Вăрçă нимĕçсене Раççей çĕршывĕнчен хăваласа яричченех пырĕ. Унччен эсир кунтах упаленĕр! — хыттăн тавăрса хучĕ вăл. Анчах капла айкашни аван маррине хăех тавçăрчĕ. Тăлмача, ун урлă ыттисене те çиллентерес килмест Миххан, çавăнпа сассине улăштарчĕ: — Сана çакна та астутарасшăн: эпĕ каланисем хамăр хушăра пулччăр. Те тĕрĕс, те тĕрĕс мар хыпара сарса, çынсен чĕрине ан хускат!

Тăлмач хуçа кăмăлне юрама васкарĕ:

— Уншăн тесен нимĕн те ан иккĕленĕр, господин Янашов. Чĕлхене каснă пекех шарламăп.

— Шанатăп... Эсĕ сăнакалама тăрăш-ха. Пирĕннисем, хăма йăтнă-купаланă çĕрте ĕçлекĕнсем, мĕнле сывлаççĕ? Кайран мана систерĕн!

— Хаваспах, господия Янашов!

— Ну вăт, халлĕхе сывă пул!.. Эп хушнине тума ан ман! — тепĕр хут хушса хăварчĕ Михха.

Хăма завочĕ таврашĕнче ĕçлекенсем пирки çуйланмах кирлĕ маррине ăнланать-ха вăл. Бурлаксем мĕнле-ши? Унта çитсе пĕлес тесе, Трифун кĕтсе тăракан çĕре пычĕ, тăлăп тăхăнса çуна çине вырнаçрĕ.

Трифун вунсакăр çул Михха патĕнче ĕçлет. Кунта килсе кĕнĕ чухне вăл çирĕм виççĕри йĕкĕтчĕ. Халĕ хĕрĕх пĕр тултарнă. Чухăнсем хушшинче те ун пек нушаллă ӳснине тупаймăн. Унăн пулас амăшĕ çамрăклăх тăлăха тăрса юлнă. Вунçичче çитиччен ыйткаласа е çын ĕçне туса тăранкаланă. Çуллахи пĕр каç вăл Тĕмшер ял тăрăх утнине Касмуххапа юлташĕ курнă та хыççăн çырмана аннă. Хĕре çĕр мунчана сĕтĕрсе кĕнĕ, пусмăрланă. Вĕлерессипе хăратса никама калаттарман. Йывăр çын пулса пилĕке тытма пуçласан, хаяр сунман пер арăм ăна апăс карчăк патне çул кăтартса янă. Çăмăлланнă чухне юн тапнипе ывăлне ĕмĕртеймесĕрех вилсе выртнă. Трифун кунçулĕ çавăнтах вĕçленĕччĕ. Апăс карчăк ăна шеллесе хăй патне илнĕ. Кăкăр сĕчĕсĕрех ӳстернĕ. Анчах апăс карчăк та кĕçех çĕре кĕнĕ. Вуникĕ çулхи Трифун каллех тăлăха юлнă. Ял çыннисем ăна вĕлтрен ачи тенисĕр пуçне урăхла чĕнмен. Çуралнă ялĕ уншăн тăван мар амăшĕнчен те хаяртарах пулнă. Йывăрлăхра тертленсе пурăннă хыççăн вăл юлашкинчен Михха патне лекнĕ. Кунта та хырăмне тăрантарассишĕн çĕрĕн-кунĕн ĕçлеме тивнĕ. Çемьеллĕ пулаймасăр, йăва çавăраймасăр çак тарана çитнĕ.

Трифун пурнăçра савăнăç та курнă. Микула ăна революцилле юхăма хутшăнтарнă. Пысăк ĕçех туман пулсан та, вăл хăй Миххаран ним чухлĕ те катăк мар çынне, вĕсем тан марри общество класлăха уйрăлса тăнинчен кăна килнине ăнланнă. Пĕрремĕш революци тапхăрĕнче сехметсене çĕнтерессе ĕмĕтленнĕччĕ. Революцие путарса лартрĕç. Микула таçта çухалчĕ. Ахăртнех пуçне тĕрмере хучĕ-и, тен. Ун хыççăн Трифун тамăкри пек çунса пурăнчĕ. Юлашкинчен те пулин кĕтнĕ шурăмпуçĕ палăрчĕ. Иртнĕ каç çеç-ха, Михха ĕçĕсене тирпейленĕ хыççăн ял тăрăх çӳренĕ чухне, патшана вырăнтан сирпĕтнине илтрĕ. Ку хыпар ун чун-чĕрине ăшă туйăм кĕртрĕ. Сивĕнме хăтланнă юнĕ тепĕр хут вĕриленчĕ. Халь те-ха, ларкăч çинче çĕтĕк аçампа ларса пынă çĕрте, ирхи сивĕ çил кастарса вĕрсен те шăннине туймарĕ. Полици тавраш Атăлкассинчен çухални ăнсăртран мар иккен. Çынсене ним вырăнне хумасăр асаплантарни ахаль иртмессе сиснĕ курăнать. Хура реакци вăхăтĕнче миçе çын пуçне çимерĕç пуль вĕсем. Кавĕрле кĕтӳçе вĕлерни халь те Трифун куçĕ умĕнчех. Казак-стражниксем ăна кил хушшине тытса кăларчĕç. Пĕтĕм тарçа-тĕрçе хăваласа пухрĕç. Малтан Кавĕрлене тус-йышĕсене сутма хушрĕç, уншăн каçарма, ырă тума сăмах пачĕç. Кавĕрле тус-йышĕсенчен пĕри Трифунччĕ. Кĕтӳç каласа парасран питех хăранăччĕ, Вăл тем чул тĕпчесен те шарламарĕ. Çак асаилӳсем Трифуна пăшăрхантарчĕç, анчах вараха пымаре. Кавĕрлесем кĕрешни кăлăх пулмарĕ. Ĕçхалăхĕшĕн те телейлĕ пурнăç килĕ...

Мари вăрманĕ вĕсене яланхи пекех лăпкăн та шăплăн кĕтсе илчĕ. Чунĕ уçăлнипе Трифун юрласа ячĕ:



Хура тур лаша шăнкăрми, 

Хура тур лаша шанкăрми, 

Сасси аякран илтĕнейрет. 

Сасси аякран илтĕнейрет. 

Атя, ямшăк, хăвала...



Михха кăтăш пулнă çĕртен шарт сиксе вăранчĕ, Бурлаксем юнаса янратакан хаяр сасă илтĕннĕн туйăнчĕ. Вăл васкаса тăлăп çухине сирчĕ.

Халиччен кучерĕ çулта юрланине илтмен пирки Михха пĕр тĕлĕнсе, пĕр тăвăлса кайрĕ: «Çак сăрнай мана вăратма хăйрĕ-и?» Ан тив, Трифун вунсакăр çул хушши сăмахран тухмасăр ĕçлет те, ĕлĕкхи самантра Михха каçармĕччĕ. Халь ирĕксĕрех çиллике шăнарма тăрăшрĕ, Кучер мĕн савăнăçшăн юрланине пĕлесшĕн пулчĕ. Патшана сирпĕтнĕ хыпар ун хăлхине кĕмен-ши? Çавăншăн савăнса юрламасть-ши? Сĕмсĕр сăрнай çеç те, усал сăмаха халăх хушшине сарасран хăрушă. Иçмасса, йывăçа Атăла хăваласа кăларсан урăх сывлăшчĕ. Унччен сăрнайсене тĕк май шăлма лекет.

— Трифун! — евĕклĕн чĕнчĕ Михха. Лешĕ каялла çаврăнса пăхсан: —Эсĕ юрлатăн-çке? Мĕне кура çав тери хавасланатăн? — терĕ.

Ытти чух вăл кучерпа калаçсах кайман. Халь сăмах хускатрĕ пулсан, чĕри вырăнта марри паллах. Куркалавă ун пеккисене Трифун. Çавăнпа ытарлă юптарчĕ:

— Çуркунне çывхарать, Михал Петрович. Кĕçех сĕм вăрман та качча каяс хĕр пек тумланĕ, чĕвĕлти кайăксем чĕрĕленĕç. Çутçанталăк илемне ытараймасăр юрласа ятам.

Тарçи çакнашкал сӳпĕлтетнине Михха нихçан та илтменччĕ. Шухăшĕнче мĕн пуррине пытарасшăн юри çуркуннене аса илмерĕ-ши?

— Çуркунне чăннипех пĕтĕм ӳсентăран ураланать. Ун чухне кирек камăн та кăмăле çĕкленет. Тата савăнма урăх сăлтав та пур.

— Мĕн-ши, Михал Петрович?

— Патшана вырăнтан сирпĕтнĕ, теççĕ.

«Ав, мĕн шĕкĕлчет сан чунна, сехмет!» — рехетленчĕ Трифун.

— Турă çырлахтăр, Михал Петрович! — хăраса ӳкнĕн эхлетрĕ вăл. — Тĕрĕс сăмах мар ку! Çĕр çинчи турра кам вырăнтан кăларма хăват çитерĕ? Патшасăр тĕнче тытăнса тăрас çук.

— Тĕнче пĕтесси темле те... Патшана кăларни тĕрĕсех. Тивĕç те. Çав сĕмсĕре пула нимĕçсем пирĕн çĕршыва килсе кĕчĕç. Шалалла талпăнаççĕ. Раççей халăхĕ аранах сывлăшне çавăрĕ.

— Апайтуру, сывлăшне çавăрма мар, Михал Петрович, вĕри куççульне тăкĕ. Тĕнче пĕтесси çинчен тахçанах калаçаççĕ. Çав тапхăр çывхарни паллах. Çветтуй турă, çветтуй хăватлă... Çырлахсам, ан пăрахсам, çылăха кенисене каçарсам. Хăвăн таса кил-çуртна кĕме тивĕç тусам... — ларса пынă çĕртех сăхха печĕ Трифун.

Кучерĕ хыпăнса ӳкни Михха сехрине хăпартре. Мĕншĕн-ха вăл кун çинчен пĕрре те шутламан? Тĕнче пĕтес чух вăрçăсем тухĕç, патшана вырăнтан сирпĕтĕç, тăван тăванĕ çине тапăнĕ тенине илтнĕ-çке. Нивушлĕ çав вăхăт çитрĕ? Нивушлĕ ĕмĕр тăршшĕпе ырма-канма пĕлми тăрăшса пухнă мул сая кайĕ? Михха чипер ларнă çĕртех тара ӳкрĕ. Тăлăпне хывса пăрахасшăнччĕ, урхамахĕ хытă юртнипе ура çине тăраймарĕ. Тăлăп çухавине сирсе, çăмăлраххăн сывласа ячĕ: «Çук, тĕнче пĕтмĕ-ха!» Анчах çав самантрах тепĕр хут канăçсăрлана пуçларĕ. «Патшана вырăнтан кăларни çинчен мĕншĕн каларăм-ши? Илтмен-илтменех пултăрччĕ. Бурлаксем патне çитсен шăтса хăварĕ те, тем курăн!»

— Акă мĕн, Трифун... — терĕ йăнăшне юсама тăрăшса Михха. — Патша вырăнта маррине татсах çирĕплетейместĕп. Суя сăмах çеç-и, тен? Раççей тăшманĕсем тем те шутласа кăларĕç. Эс ун çинчен ыттисем умĕнче сӳпĕлтетмессе шанатăп.

«Халăх хăлхине кĕресрен сехрӳ хăпрĕ эппин. Эп шарламасан та, каласа паракансем тупăнĕç», — ăшĕнче йăхлатса кулчĕ Трифун. Уççăн çапла хуравларĕ:

— Çын çинче сарса çуреме ырă сăмах мар. Эпĕ турра кăна кĕлтăвăп. Хăй халăхне ан пăрахтăр, патшасăр тăлăха тăратса ан хăвартăр.

Михха чĕри кăшт лăпланчĕ. Кучерĕ чĕлхине çыртасса ĕненчĕ. Ăна йăлтах хăй май çавăрма шутларĕ.

— Ельпох калатăп, эсĕ ăслă çынне, мана ырă суннине тахçанах чухлатăп. Нумай çул хушши тӳрĕ парăнса ĕçленĕшĕн тав тума та юрать. Ĕшĕте кайса килер-ха, сан валли уйрăм пӳрт лартса парăп, пăру туянтарăп. Авлан та — хăвăн йăву, çемйӳ пултăр. Вара иксĕмĕр тата çывăхланăпăр. Тĕрĕссипе, эпĕ те тăлăха тăрса юлтăм. Ĕлĕкрех, хуньăмпа ани пур чухне, вĕсене атте-анне вырăнне хисеплеттĕм. Вĕсем çĕре кĕнĕренпе никам çук манăн. Атя, иксемĕр тăванлашар та пĕр-пĕрне пулăшма тытăнар... — Кăшт чарăнса сывлăшне çавăрсан, шухăшне вĕçне çитерчĕ: —Çынсемпе ытларах явăçма тăрăш. Мĕн калаçаççĕ?.. Вара мана систерĕн.

Трифун тата ытларах ăнланчĕ: вунсакăр çул ытла татăк çăкăршăн ĕçлесе мул пухса пани сахал, чунĕпех сутăн илсе, хăй пек чухăнсене хирĕç тăратасшăн. «Ытла сахал пĕлетĕн иккен эсĕ мана, хуçа... Мул сĕнме те кая юлтăн. Эпĕ тарăхса пурăннине пӳрт лартса панипе çырлахтараймăн. Хĕн-хурта усранă тарçусем умĕнче явап тытнипе кăна пирĕн кăмăлсене тивĕçтерĕн».

— Ман ĕçе хакланăшăн тавтапуç, Михал Петрович. Шанăр, эпĕ ялайах сирĕн кăмăла тивĕçтерме, эсир хушнине тума тăрăшăп, — терĕ Трифун уççăн.

Çакăнпа вĕсен калаçăвĕ вĕçленчĕ. Михха тăлăп çухавине тăратрĕ. Трифун урхамаха хăваларах пачĕ. Кĕçех яла кĕчĕç. 

Михал Петрович! 

Михха каллех кăтăш пулнă çĕртен шарт сиксе вăранчĕ.

— Мĕн?.. 

— Упияра çитрĕмĕр. Урхамаха кăштах кантарăпăр-и е малаллă хавалăпăр?

Михха ун-кун пăхкаларĕ. Вĕсем чăн та урам хушшинче иккен. Ку ялтан тата çирĕм çухрăм каймалла. Урхамăха сывлаттармасан пушшех час çитеймĕн. Михха шучĕпе кĕçĕрех Атăлкассине таврăнмалла. Унччен Лаврский ĕлкĕрессĕн туйăнать.

— Антун патне кĕрер! — кучерне хушрĕ вăл. Трифун урхамахне кил хушши сарлакăш хапха умĕнче чарчĕ. Михха çуна çинчен сиксĕ анчĕ.

Антунпа арăмĕ ăна яланхи пекех пуç тайса кĕтсе илчĕç. Миххан пĕтĕм йывăçне кăçал çак мари кастарнă. Мольă хăвалассине те хăй çине илесшĕнччĕ. Пĕр çуркунне аппаланса та пăхрĕ. Марисем йывăç касма ытларах хăнăхнипе мольă хăвалама килĕшмерĕç.

— Килях, килях, Миккала тус!

— Салам, Антун тус! — алă пачĕ Михха. Хывăнăр-ха, Миккала тус. Çанталăкĕ сивех мар та, çулĕ вăрăм Шăнтăр пулĕ... Марук! — арăмне чĕнчĕ Антун. — Вăр-вартарах пул-ха, апат-çимĕç хатĕрле!

— Эсир унта ман кучера хăналама ан манăр! — астутарчĕ Михха.

Хуçа кучерĕ хутне кĕрсе сăмах хушни Антуна тĕлĕнтер-чĕ. Халиччен вăл ун çинчен аса илекенех марчĕ-çке. Анчах хуçан кăмăлĕ мĕн пирки улшăннине Антун ыйтса-туса тăмарĕ.

— Юрĕ, Миккала тус, — терĕ кăна. 

Кил хуçи арăмĕ апат-çимĕç хатĕрлерĕ те, Миххана сĕтел хушшине лартрĕç.

— Ăшăтаканни парас-и?

— Мĕн пур?

Спирт тесшĕнччĕ Антун. Хĕлле вăрман хатĕрлекенсене панă чух сахал пытарса хăварнă-им! Анчах хуçине мĕнле пăлтерес-ха ун çинчен? Çук, кăтартас мар, ан тив, тӳрĕ çын тесе шутласа пурăнтăр.

— Мĕн пултăр? Хамăр юхтарни ĕнтĕ! — лавккаран илни çукшăн тарăхнă пек хуравларĕ Антун.

Самăкун ĕçме хăнăхнă Михха тиркешсе тăмарĕ. Пĕрер стакан йăвантарсан, хăйне канăç паман сăмахне куçарчĕ:

— Мĕнле пурăнкалатăр? Сирĕн енче самана пирки мĕн сас-хура пур? 

— Кукă Микулай ырлăхĕпе ĕлĕкхи майлах. Сас-хура тенĕрен, кунта çĕнни нимех те çук. Вăрман хăлхаллă теççĕ те, вăрмана хыпарсем вăкăрпа килнĕрен, эпир ним пĕлмесĕрех пурăнатпăр.

— Патша пирки те ним илтмен-и вара?

— Илтмен-çке... Мĕскер-ши? — сасартăках çуйланчĕ Антун.

— Патшана вырăнтан кăларса çапнă.

Айтун чĕри кăртах турĕ. Вăл ыттисемпе пĕр танах патшана çĕр çинчи турă вырăнне хисепленĕ-çке. Ăна никам та вырăнтан кăларма е улăштарма пултараяс çук пек суннă.

— Ан калаç, Миккала тус!

— Çапла, Антун тус... Патша çук.

— Кукă Микулай, çăлсамах... — сăхсăхрĕ Антун. — Патшасăр мĕн йĕрки пултăр. Такам та пуçне çĕклĕ. Сирĕн ялти Микула йышши вăрă-хурахсем вăй илĕç те пурăнма ирĕк памĕç. Тăр-кăнтăрлах пуçа касĕç. Çаратса кайĕç. 

Тусĕ канăçсăрланни Михха чĕрине те хускатрĕ. Вăл та Микуласем вăй илесрен хăрать çав. Пĕр ăраскаллă çын умĕнче ăшă мĕн çунтарнине уçса кăтартма та юрать.

— Малашлăх çинчен шухăшласан, хамăн та чун ыратать, Антун тус. Микула йышшисене турă сиртĕрех. Унашкалли сирĕн ялтă та пурччĕ пулас. Мĕн ятлăччĕ-ха çав.

— Кырли шайттан!

— Халь ăçта вăл?

— Тытса кайнăранпа сас-хура çук.

— Пирĕн енчи Микуланни пекех апла. Ку пит аван. Самана хушши пăлхавăр та, Раççей кĕтӳçсĕр сурăх пуласса ĕненес килмест. Питĕрте Вахăтлăх правительство туса хунă, теççĕ. Çавăн çинчен теплĕрех пĕлсе килме. Хусана кайрĕ-ха ман ваккат, Паян-ыран таврăнмалла. Пирĕн пата çитме тăрăш.Вăл пĕтĕмпех ăнлантарса парĕ. Анчах хамăрăн та çăвара карса ларас мар. Халăх çывăхнерех пулма тăрăш. Сăрнайсем мĕн шухăшлине маларах сисесчĕ.

«Халăх ним те мар вăл!» — теесшĕнччĕ Антун, сасартăках рейдра шыва тытса ывăтннине аса илнипе чĕлхи çине килнĕ сăмахне каялла çăтрĕ. Вара хуçине лăплайтарасшăн пек:

— Пирĕн халăх чиперех пурăнатчĕ-ха! — терĕ.

— Паян капла вĕсем, ыран темле. Тӳре-шарасем влаçа пуçĕпех хăйсен аллине иличчен сыхă тăмалла.

Çапла калаçкаласа ларсан-ларсан, Михха сехетне кăларса пăхрĕ те сĕтел хушшинчен тухрĕ.

— Ара, Миккала тус, ма çимерĕн?

— Пурте сĕтел çинче, пурте умра. Тăвтапуç! — Антунпа арăмне алă пачĕ Михха.

— Эккей ара... Çимеллеччĕ.

— Каялла таврăннă чух урхамаха сывлаттармалла кĕрĕп те ытларах ларăп, Марук тус. Халь васкатăп.

— Хăçан кĕтме хушатăн?

— Паянах, Марук тус. Йывăçа мĕнле йăвантарнине кăна кайса пăхатăп.

— Кĕмесĕр иртсе ан кай вара! —тесе юлчĕç Антунпа арăмĕ. 



VIII


Ĕшĕтпе Элнет юханшывĕсем усал хуняма лекех авăк çилĕллĕ: хăвăрт тулаççĕ те хăвăрт чакаççĕ. Елкĕреймесен, пĕтем йывăç выртса юлĕ. Шыв чаксан, вуншар пин тăваткал чалăш йывăçа мар, пĕр салкка та юхтараймăн. Ĕçе курттăм илнĕ япала кая юлсан, укçи йӳнелет. Ахаль мар шыв туличчен йывăçа çыран хĕрринчен йăвантарма васкаççĕ ĕнтĕ Ĕнел çыннисем.

Ванюкăн çамрăк ушкăнĕ чи хĕрӳ ĕçре. Хăйсем шыва кĕрсе ӳкесрен те хăрамасăр пĕренесене анаталла ăсатаççĕ. Айккинелле тăрăннисене турта-турта шыва пăрахаççĕ. Унсăрăн çыран хĕррине купаланĕ те йăвантарма кансĕрлĕ.

Акă пĕр пысăк пĕрени пуçхĕрлĕ тăрăнчĕ. Ванюк пуринчен малтан пакурне лартрĕ те юрласа ячĕ:



Пирĕн инке пыл пекех, 

Пирĕн инке çу пекех...



Кольăпа ытти çамрăксем пакурĕсене лартса юрра малалла тăсрĕç:



Идет ходом, водом, 

Идет веселее...



Таврари сĕм вăрман ĕç юррипе янраса кăна тăрать.

Сантăр кунта — хуçи те, приказчикĕ те. Пурне те асăрхать, пурне те тиркештерет. Акă вăл тӳпенелле пăхрĕ. Хĕвел лăпăска ăвăс тĕлĕнче — кăнтăрла çитнĕ, Апатланма вăхăт.

— Ша-апа-аç! — терĕ вара пĕтĕм сассипе Сантăр.

— Шапаç! — шавларĕç ытти бурлаксем те.

Ĕç юрри татăлчĕ. Сĕм вăрман аранах чĕмсĕрленчĕ.

— Мĕн, эсĕ кукаçу кăшкăрнине илтмерĕн-им? — Ванюк тепĕр пĕренине тытма хăтлансан астутарчĕ Коля.

— Ара... Хĕрсе кайнипе апат çимеллине те маннă! — килĕшрĕ Ванюк.

Çыран хĕрринче хăмаран çапса тунă тăват-пилĕк барак. Вĕсенче бурлаксем пурăнаççĕ. Кашни баракрах вăрăм сĕтелсем, айккипĕ тенкелсем. Хутса ăшăтма тимĕр кăмакасем лартнă. Анчах ку ырлăха Михха бурлаксене шеллесе е тăхăрçĕр пиллĕкмĕш çулхи пек забастовка пуçарасран хăранйпе мар, урăх сăлтавпа туса панă. Çывăхри яла çитме ултă çухрăм. Ир-каç çӳресе бурлаксем ывăнаççĕ. Вăй-хал чакнă çынсен ĕçĕ те тухăçсăр. Миххан васкамалла. Тем пулсан та йывăçне ытти хуçасенчен маларах Атăл таппине кăлармалла. Кая юлсан пысăк тăкак. Çулла тиесе ăсатмалли йывăç кĕркуннене юлĕ. Ун чухне кун кĕскелет, çанталăк пăсăлать...

Энĕшкассисем кухня енчи барака вырнаçнă. Ванюкпа Коля, пакурĕсене тăратса хăварса, шала кĕчĕç. Маларах ĕлкĕрнисем вуншарăн çиекен тирĕке çăкăр тураççĕ. Ванюка яшка патне чуптарчĕç. Вăл каялла таврăнайнăччĕ — Михха тĕрлеттерсе çитрĕ. Тăлăпне хывса пăрахрĕ те ырă кăмăллине палăртасшăн апат пĕçерекен çĕре пычĕ.

— Яшка тутлă-и?

— Тутанса пăхăр, Михал Петрович, тути-масине хăвăрах чухлăр, — хуравларĕ кăшавар; апат пĕçернĕ çĕрте тыткалакан куркапа хуран тĕпне çавăрса ячĕ, унтан кашăкпа ăсса пачĕ.

Сивĕ çĕрте яшка вĕри пулман пек сунса-ши е тиркенине кăтартасшăн мар-ши, Михха вĕрмесĕрех сыпрĕ те пĕçернипе çăварне карса пăрахрĕ. Куçĕнчен тапса тухнă куççульне хĕскелесе типĕтрĕ. Ним чухлаймасан та хаваслăн ехлетрĕ:

—Ельпох калатăп, майсăр тутлă! Кун пек яшка çинине те астумастăп!

Хăйсем валли пĕçернĕ яшкана хуçа тутаннине курсан, бурлаксем хуллен йĕлпĕрсе илчĕç.

— Пĕр эрне çитерсе усрасчĕ сана, вара мĕн калăн?

— Арăмĕ килтен тухса тарать çав! Михха хĕрринчи барака кĕчĕ.

— Тăвансем, апачĕ тутлă пултăр!

— Эс каларăшле пултăр! Çиме лар! — терĕç пĕр саслăн бурлаксем.

— Хам та çапла шутлатăп. Хăш ушкăнне йышăнатăр-ши? — кулкаларĕ Михха.

Бурлаксем тĕлĕнчĕç. Хуçа нихçан та вĕсемпе пĕрле çимен. Çавăншăн тек никам та чĕнмерĕ. Сантăр кăна, хуçа умĕнче ырă ят илтме тăрăшса:

— Михал Петрович, хамăр пата килĕр! — терĕ.

— А-а... Александр Кузьмич унта-çке?

— Кунтах-ха. Юнашар ларăр!

Сантăр сиксе вырăн турĕ, кашăк тупса пачĕ.

Михха çавăнтах икĕ йĕкĕте асăрхарĕ. Пĕри лутрарах. Теприн çăлтăр куçĕ Михха чĕрине хумхатса ячĕ. Таçта курнă пек туйăнчĕ вăл ăна. Тавçăрма тăрăшнă май çакна аса илчĕ. Микула ывăлĕ кукашшĕ патĕнче ӳснĕ, аслашшĕ евĕр вăйлăскер, бурлакра çӳрет. Анчах вăл ăна çывăхран тĕл пулман.

— Ку кам ачи? — ыйтрĕ татăклах пĕлеймен пирки. Хуçа мăнукĕ çине çаврăнса пăхни Сантăр кăмăлне хăмла пек вĕçтерсе хăпартрĕ. Куна тахçанах кĕтнĕ. Хăй енчен сăмах хускатма çеç хăйманччĕ. Халĕ паллаштарма шăп вăхăт.

— Ман мăнук вăл.

— Ванюк-и?

— Çавă, Михал Петрович! — çирĕплетрĕ Сантăр. Михха куçĕ умне ирĕксĕрех пулни-иртнисем тухса тăчĕç. Акă ун патĕнче ахăр ĕçкĕ пырать. Хăй хĕрне çак ши çураçрĕ. Вăйă-кӳлăшăн мар, чăнласах хурăнташланасшăн. Микула тӳре-шара сыхлăхне сиресшĕн кăна айкашнă иккен. Тĕрĕссипе, ăна пĕтерме тăрăшнă. Ывăлĕ те ашшĕ майлах кăйкăр мар-и? Ав епле илемлĕ те маттур.

— Астăватăп! — терĕ ним калайман енне.

«Астумасăр, епле астумастăр пулĕ... Хĕрачуна çураçнă йĕкĕт-çке вăл», тесшĕнччĕ Сантăр, Михха çилленесрен хăранипе сăмахне ăша ячĕ. Çапах та мăнукĕ ун хĕрачине тивĕççине аса илтересшĕн Ванюка ырларĕ:

— Вăл пирĕн чи паттăр бурлак. Пĕр пĕрене çине тăрса Атăл урлă каçать.

Ванюк вăтаннă пек пулчĕ. Унтан та ытларах кукашшĕ ытти бурлаксене хур кӳнĕн туйăнчĕ. Вĕсен умĕнче айăпне сиресшĕн татса хучĕ:

— Кукаçи, кăлăхах мухтатăн! Пирĕн хушăра пĕр пĕрене çине тăрса Атăл урлă каçман çынна тупаймăн!

Мăнукĕн хуравĕ Сантăра кӳрентерчĕ, хăйне хисеплемен пек туйăнчĕ. Ятлама та хатĕрччĕ, кĕтмен çĕртен Михха хута кĕни пӳлчĕ. Лешĕ Ванюк пирки халь çеç шухăшлани тĕрĕсне ĕненчĕ: чăнах кăйкăр вăл. Миххан чĕри айне тахçанах хупăнса юлнă кĕвĕçлĕхĕпе курайманлăхĕ йăшăлтатма пуçларĕç. Анчах бурлаксем Ванюк сăмахне хапăлласа йышăннине сиссен усал кăмăлне пытарчĕ.

— Ванюкпа эпĕ те килĕшетĕп. Пирĕн Енел бурлакĕсене пĕрне хурласа тепĕрне ырламалла мар. Пурте паттăр та маттур, çавăншăн хамăн ĕçе урăх никама та памастăп.

Çакăнпа ăнсăртран хускалнă калаçу вĕçленчĕ. Михха турам яшкине тăват-пилĕк кашăк ăсса сыпрĕ те тути-масине чухлаймасăрах хырăмне сăтăркаларĕ:

— Ельпох та аван. Апатланни те нумаях пулмастчĕ, татах анчĕ.

Пичугов васкаса килчĕ.

— Михаил Петрович, эсир çитнĕ-çке! — терĕ сехĕрленсе те йăпăлтатса.

— А-а, Абрам Семенович... Ман приказчик мĕншĕн халăхпа пĕрле мар тесе пăшăрханаттăм. Ăçта çӳретĕн вара эс?

— Ĕç пăрахас умĕн кантура кайрăм. Эсир ма кĕмерĕр? Апат та пиçнĕччĕ.

— Абрам Семенович, ăнланман çын пек пакăлтатса ан тăрăр! Ма кантурта апатланмалла? Эп хам та бурлак. Маншăн кунти юр-вартан тутли ним те çук.

— Пулĕ те, — ним калама аптранăран килĕшнĕ пек пулчĕ Пичугов.

— Бурлаксен чашкинчен çиме эсĕ те ан тирке, Абрам Семенович. Тата акă мĕн: паянхи яшка тутлă та, ашĕпе кĕрпинĕ кăшт хушсан аванрах. Çапла мар-и, тăвансем?! — халăх еннелле çаврăнса чĕнчĕ Михха.

— Çапла пулмасăр!

— Шыв арман пĕвине те татать!

— Пыршă пĕверен çӳхерех!

Йĕплĕ сăмахсем Михха чĕрине тиврĕç. Анчах хирĕçес вырăнне вăл приказчике хушрĕ:

— Абрам Семенович, илтрĕр-и, бурлаксем мĕн терĕç?

Паянах Атăлкассине лав яр. Çул пăсăличчен кĕрпе тавраш илсе килĕр. Какай çармăссен енче тупăр. Выльăх-чĕрлĕх сутмасăр пурăнмаççĕ.

— Юрать, Михаил Петрович.

— Тăвансем, хам кунта чухне нимĕн те ан пытарăр. Çитменлĕхсем татах çук-и? Тен, ыйтса пĕлмеллисем пур?

Хуçа кăмăллă калаçни бурлаксене пушшех тĕлĕнтерчĕ. Çуртне-йĕрне çунтарса янăранпах çынсемпе евĕклĕн калаçма тăрăшни палăратчĕ, пурпĕр хальхи пеккине курман. Бурлаксемпе пĕрле апатланчĕ, ашка кĕрпе хушасси çинчен, çитменлĕхсем пирки сăмах хускатрĕ. Патшана сирпĕтнине пĕлнĕ пулсан, бурлаксем ытларах хăйĕччеç, ыйтса пĕлме те вăтанса тăмĕччĕç, самана улшăннă хыпар вĕсен хăлхине кĕменни чĕлхисене çыхрĕ.

— Сирĕн кăмăл аслăран аванах пурăнкалаттăмăр та... Çăкăр çителĕклĕ... — хуçапа халăх умĕнче ырă ят илме май пуррине сиссе йăпăлтатрĕ Сантăр. —Вăт, хăшпĕрисен пахилкки шыв ярать. Пахилккесĕррисем те пур. Кĕçех юр сĕлтĕшленĕ те ура тупанĕнчен пуç тупине çитĕ. Ĕç вăхăтĕнче никамăн та чирлесе выртас килмест. Ан çилленĕр те, çавăн çинчен шухăшласа пăхсан ытлашши пулмĕччĕ.

Сантăр яланхиллех ăна ырă сунса калаçрĕ те, Михха чунĕ сӳлетрĕ. Ĕлĕк те малтан пахилкке пирки ыйту тапратнăччĕ. Ав, ним шарламасăр тимлеççĕ. Вĕсен ăшĕнче мĕн пуррине кам чухлĕ? Тен, халĕ те кавар тума хатĕрленеççĕ вĕсем. Тен, патшана вырăнтан кăларнине те пĕлеççĕ. Апла тесен, тĕрĕсне калани аванрах мар-и? Вĕсем илтмен пулсан?.. Пăлхатса хăварни çеç; Кун пирки паян ахаль те икĕ хут йăнăшнă. Йывăçа чипер антарсан, Вăхăтлăх правительство-и е урăххисен влаçĕ çирĕпленĕ-и, — пурин çинчен те калаçма юрать. Луччă бурлаксен кăмăлне çавăрма тăрăшас.

— Абрам Семенович! — чăннипех çилленнĕн чĕнчĕ Михха. — Бурлаксен пахилкке çуккине ма маларах астутарман? Александр Кузьмич тĕрĕсех ятлăть: çурхи шывра пахилккесĕр мĕнле çӳрĕн. Миçе мăшăр кирлине шута ил те Атăлкассине çын яр.

Пичугов тĕлĕнчĕ. Бурлаксене мĕн те пулин кирли çинчен сăмах хускаткаласа курнă вăл, Михха хăтăрса кăна пăрахаканччĕ. Халĕ ăна айапласшăн.

— Юрать, Михаил Петровнч, паянах лав яратăп.

— Сана, Александр Кузьмич, — Сантăр еннелле çаврăнчĕ Михха, — халăх хутне кĕнĕшĕн тав тăватăп. Яланах çавăн пек пул. Мĕн кирлине вăтанмасăр ыйт. Эпĕ хам бурлак, сирĕн нушасене манран лайăх никам та чухлаймĕ.

Ельпох калатăп: акă йывăçа чипер хăваласа антарар-ха, леш енне каçсан, пĕлĕт курăнми ĕçтерĕп.

Бурлаксем сасартăках чĕрĕленчĕç, чĕлхисем уçăлчĕç.

— Шан, Михал Петровчă, пăрахут пек чуптарса антаратпăр!

— Спиртне кăна ан шелле!

— Сирĕншĕн шеллемĕп, тăвансем! Ман сăмах çирĕп. Тăрăшăр кăна! — терĕ Михха. Вара, бурлаксене йăлтах парăнтарнăн шутласа, приказчикне йыхăрчĕ: — Абрам Семенович, атя-ха, гавань мĕнле унта, кайса пăхар!

Михха бурлаксемпе сывпуллашрĕ те, приказчикпе иккĕшĕ баракран тухрĕç. Лав çине вырнаçрĕç, шухăша путса шарламасăр пычĕç. Михха малалла мĕн пулассине пĕлейменнипе пуçне çĕмĕрчĕ. Ан тив, бурлаксем пурте кăмăллă пек те —тепĕр май та çаврăнĕç. Вĕсем такана çинчи шыв пек вылянчăк. Приказчикăн пуçĕнче пĕр ĕмет: кăçал бурлаксене улталаса тупма шутланă укçа кĕсйине чипер кĕрсен, Михха патĕнчен кайĕччĕ те хăйĕнчен йывăç кастарĕччĕ. Çаратса е улталаса пуйнисем сахал-им тĕнчере?

Çапла вĕсем ĕмĕрхи ăвăслăха çитрĕç. Çуна çинчен анса çулсăрах утрĕç. Тĕтĕм йăсăрланнине асăрхасан, Михха бурлаксем пурăнакан хӳшĕ инçе маррине тавçăрса кăшкăрчĕ: -

— Охо-хо-хо-хо!

Вут çуркамĕсем тăратса тунă хӳшĕрен виçĕ арçын тухрĕ. Ялан тĕтĕм çинче пурăннăран упăте пекех хура. Паллать ку çынсене Михха. Хăйĕнчен ик-виçĕ çул кăна аслă вĕсем.

— Мĕнле пурăнатăр? — саламласа ал пачĕ хуçа.

— Пит аван, Михал Петрович. Сывлăша çăтса тăранмалла мар. Шыва кĕме юханшыв шыраса çӳремелли çук, тӳрех чăм!

— Кăштах тĕтем аптратасшăн та, пурпĕр хура пӳртринчен уçăрах.

Бурлаксем шутлеме хăтланни Михха канăçсăрлăхне сиреймерĕ. Сăлтавĕ те пур çав. Гавань татăлни пулнă-çке. Юрать, ун чухне Атăл таппи Элнет шывне çитнĕччĕ те, йывăç нумаях çухалманччĕ.

— Косяксем тӳсейĕç-ши?

Бурлаксем хуçана лăплантарма васкарĕç:

— Ун пирки ан шикленĕр, Михал Петрович!

Михха гавань çинелле тинкерчĕ. Пĕчĕк витре хулăнăш косяк вĕçĕсене юханшывăн икĕ çыранĕ хĕрринче ларакан ăвăссенчен çыхнă. Шыва урлă каçах косяк çумне пĕрене мăшăрласа кăкарнă. Пиншер тăваткал чалăш йывăç авса тăвăннипе косяк чĕтрешсе кăна выртать.

— Сыхă тăрăр! — астутарчĕ Михха.

— Халь те çывăрмасăр хураллатпăр, Михал Петрович!

— Аш хушса параççĕ уйта, кайса илĕр!

— Тавтапуç, Михал Петрович!

— Пахилккесем шыв ямаççĕ-и? Абрам Семеновича калăр, вăл улăштарса парĕ.

Бурлаксенчен уйрăлсан, Михха чунне хускатнă сăмахне пуçарчĕ:

— Акă мĕн, Абрам Семенович... Самана пăтăрмахне ху та пĕлмелле. Патшана вырăнтан кăларса çапнă. — Приказчикĕ ăнланаймасăр пăхнине асăрхасан: — Эс ăна илтмен-и вара? — терĕ.

— Тунмастăп, Михаил Петрович, хăлхана кĕмен.

— Мăк чикрĕн-им хăлхуна? —кăмăлсăрланчĕ Михха.

— Михаил Петрович, кăлăхах кӳрентеретĕр. Патша хыпарĕ вăрмана çитнĕ пулсан айккипе иртес çукчĕ. Эпĕ çармăссем хушшинче пурăнатăп. Унта ман çывăх тус-йышсем пур. Бурлаксем те систерĕччĕç.

Михха ĕненчĕ. Çапах та лăпланаймарĕ. 

— Паян çитмесен, ыран персе çитĕ. Хăв та, тус-йышусем те çывăрса ан юлăр!

— Тăрăшăпăр, Михаил Петрович. Мольăпа сулăсене чиперех хуса антарăпăр. Эсир бурлаксен хутне кĕни ĕçе ăнăçтарĕ.

— Пурпĕр çăвара карса ларас мар. Халăхран уйрăлса ан çӳре. Вак-тĕвек ыйтусене хăвах çырлахтар. Ман ваккат Хусана кайнă-ха. Вăл мĕн пĕлсе килнине хыпарлăп.

Вĕсем Трифун патне таврăнчĕç те çуна çине вырнаçрĕç.

— Ĕнтĕ кантуралла хăвала!



IX


Тăлмач Лукарье патĕнчен тухрĕ те хăйсен баракĕ еннелле утасшăнччĕ, хапхаран чаплă çуна кӳлнĕ урхамах тĕрлеттерсе кĕнине курсан, кил хушшинчех чарăнса тăчĕ. Ку урхамахпа хуçа хĕрĕ килнине тавçăрса, ун патне чупса пычĕ.

— Клавдия Михайловна, салам!

— Салам, салам, Йожеф! Мĕнле пурăнатăр? Киле хăçан кайма шутлатăр? — шӳтлесе те хаваслăн чĕнчĕ хĕр.

— Пурнăçа хурламалла мар. Киле таврăнассин тĕлли те çук.

— Сывă пулсан вăрахах кĕтмĕр ĕнтĕ.

Тăлмач сисчĕвленчĕ. Хуçа хĕрен сăмахĕсем мĕне пелтереççĕ-ши? Анчах тĕпчеме вăхăт пулмарĕ. Клавье çуна çинчен анма шутланине тавçăрса, аллине пачĕ, тăлăпне хывса хума пулăшрĕ. Хĕр çине пăхса чунне килентерчĕ. Ахаль те ытарма çукскер, сивĕ çĕрте пулнипе пиçсе çитнĕ çырла пекех. Пурнăçра кама телей е инкек кӳрĕ-ши вăл?

— Тавтапуç! — терĕ те Клавье тăлмач енне çаврăнса пăхмасăрах çуна патĕнчен пăрăнчĕ.

— Килте кам пур? — алăкран кĕрсенех ыйтрĕ Клавье.

— Аннӳ пулма кирлĕ, —хуравларĕ лакей.

Клавье, аллисене ăшăтнăн сăтăркаласа, амăшĕ патне васкарĕ. Сивĕ çĕртен кĕнипе пит-куçĕ вут тивнĕн хĕмленет. Пӳлĕмре юрлани илтĕннипе алăк хăлăпне тытсах тимлерĕ.



Ылтăн çĕрĕ пурччĕ ман, 

Выртрĕ юлчĕ чӳречĕ умне.

Савнă каччă пурччĕ ман, 

Тăрса юлчĕ хапха умне...



Амăшĕ сăвăласа юрланине Клавье пайтах илтнĕ, хăй те унран юрлама вĕреннĕ. Алăка уçса кечĕ те, чупса пырса ыталас вырăнне, хытса тăчĕ.

Амăшĕ ĕçкĕпе айкашнине Клавье пĕлет. Ашшĕпе иккĕшĕ тату пурăнманнине те сисет. Ку ăна пăшăрхантарать те, паянччен ытлашши йӳпсеменччĕ. Ашшĕ-амăшĕн пурнăçне хутшăнни ырă мар тесе шутланă. Амăшĕ ку териех ӳсĕррине курман пирки тӳсеймерĕ:

— Анне! — кӳренсе чĕнчĕ вăл.

Лукарье юрлама чарăнчĕ. Пӳлĕмре хĕрĕ пуррине асăрхасан, пуçĕ тăрăлма пуçларĕ. Сасартăках ним тума аптранипе çăра куркине сĕтел çине лартрĕ, кăкшăмне хăй умĕнчен тĕксе шутарчĕ. Хĕрĕ унăн пĕртен-пĕр савăнăç-çке. Анчах алăк çумĕнчен хăпманни кăмăлне пăсрĕ.

— Хĕрĕм, эс ма иртместĕн? — терĕ сӳрĕккĕн.

— Эх, анне... Ма яланах сăрапа аппаланан-ши? Аттепе иксĕре курасшăн, иксĕрпе калаçасшăн çитрĕм те... Эсĕ ӳсĕр пуçпа тем анрашатăн.

Лукарье намăсланчĕ, хурланчĕ. Икĕ куçĕнчен куççуль юхса анчĕ.

— Хĕрĕм, каçар… Шухăшласан, сăра енне çаврăнса пăхас килмест. Телейсĕр пурнăçа аса илетĕп те каллех сыпатăп.

Амăшĕн куççулĕ Клавье кăмăлне çемçетрĕ. Хăвăрт пырса ыталарĕ.

— Анне, эпĕ сана юрамисĕр сăмахпа кӳрентертĕм-и тен, ан çиллен, тархасшă.

Лукарье хĕрне пĕчĕк чухнехи пек арки çине лартрĕ, пуçĕнчен саврĕ.

— Çук, çук, хĕрĕм... Эсĕ чăннине каларăн. Хам ăссăрри кăна... 

— Апла тесен ма ĕçетен? Çав тĕриех мĕн пулвă? Тĕрĕссипе, сан мĕн кирли пурте пур. Пуянлăх та, чап та... Хăвна тирпейлĕ тытмалла кăна.

— Ах, ачам... Эсĕ çамрăк-ха, хуйхă мĕнне чухламастăн. Телее укçа парса илме çук. Сутăн илнĕ телей чĕрене ăшăтмасть. Ман чĕрене ăшăтакан пĕртенпĕр эсĕ. Сана та сайра кăна саватăп. Уншăн эс айăплă мар. Çамрăк хер вăхăтсăр карчăка тухнă амăшне пăхса лараймĕ. Çакна çеç калатăп: унта, аçу-аннӳ çук çĕрте, чыслăн пурăнма тăрăшасчĕ сан.

Амăшĕ мĕншĕн çапла асăрхаттарнине Клавье сисре. Çамрăк чухне юратакан каччи пулнă-и, тен. Пуян таврашĕ марри те паллă. Клавье савакан каччă та пуян ачи мар-çке. Пурпĕр Ванюкран лайăххи никам та çук. Атăлкассине те ăна курасшăн килчĕ. Ыран Тĕмшер чиркĕвĕнче курнăçĕç. Хусанта тарават йышăннине аса илсен хăех пырĕ. Çыру парса хăварма та юрать. Халиччен ним пытарманскер, Ванюк пирки чĕре хускалнине та каласа парасшăнччĕ, амăшĕ ытларах салхуллипе, шарламарĕ. Асăрханма хушнине хирĕç кăна хуравларĕ:

— Анне, ман пирки ан пăшăрхан. Эпĕ хама улталама ирĕк памăп.

— Тем пекехчĕ, хĕрĕм...

— Хăвах куртăн ĕнтĕ, çуйланма сăлтав çук.

— Тĕрĕссипе, хĕрĕм, эп хамшăн мар, саншăн, сан ăраскалушăн канăçсăрланатăп. Ырă-и, усал-и, иçмасса, эп хамăнне пурăнса ирттернĕ. Сана мĕн кĕтет-ши? Ырлăх-ши е хурлăх?

— Ырлăх, анне. Эпĕ халь те никамран телейлĕ. Аттепе анне юратаççĕ. Вĕренетĕп. Мана урăх ним те кирлĕ мар.

— Ку ырлăх, хĕрĕм, пирĕн çунат айĕнче чухне çеç. Ыранах уйăрнă кайăк чĕппи пек йăваран вĕçсе кайан та... Эпĕ те сан пекех çамрăкчĕ. Савнă каччăм та пурччĕ. Атте-анне ман кăмăла пăхмаре, Михха пурлăхне ытларах хапсăнчĕ.

Амăшĕ чĕринче мĕн пуррине ним пытармасăр каласа пани хĕре хумхантарчĕ, туйăмне пĕлтерме хистерĕ.

— Анне, — ачашшăн чĕнчĕ Клавье, — ĕмĕре хĕр пуçăн ирттерсен те, килĕшмен йĕкĕте качча тухассăм çук эп. Тата... каччă шырама кирлех те мар. Эсир мана ача чухнех çураçнă вĕт...

— Астăватăн-им эс ăна?

— Ан тĕлĕнтер... Атте-анне пилленĕ каччăна епле манăп-ши? Е эп сире хисеплемен хĕр тетĕр-и? Çук, анне, эп сирĕн сăмахăртан тухмăп. Тата пĕркун тĕл пултăмăр та... Вăл çав тери маттур иккен.

Лукарье шартах сикрĕ..

Амăшĕ пăлханни Клавьене хăйне май канăçсăрлантарчĕ.

— Эс мĕн, Ванюка хамăр пата илсе кайнăшăн çиллентĕн-им? Ăна кирек хăçан та ырлаттăн-çке?

Лукарье тăна кĕчĕ. Хĕрĕн ыйтăвне хуравлама лекетех. Вăл Ванюка хурласшăн мар, анчах Клавьене унран сивĕтесшĕн.

— Сан ăраскалушăн çунатăп, хĕрĕм. Тĕрĕссипе, эпĕ Ванюка курни тахçан ĕнтĕ. Çавăнпа ним калама аптратăп. Ашшĕне пăхсан, начар йĕкĕтех мар-и, тен? Сан кăмăл ун еннелле туртăнни те пăшăрхантармасть. Анчах иксĕре çураçнăранпа вăхăт нумай иртнĕ. Сирĕн çул юпписем пĕр çĕрелле тухаймĕç.

— Мĕншĕн апла, анне?

«Эсир иксĕр пĕртăвансем», — тейĕччĕ ĕнтĕ Лукарье, анчах хĕрĕ хăйне курайми пуласса, ашшĕ шутланакан çыннинчен писме пултарасса аса илчĕ те чĕлхине çыртрĕ. Ун вырăнне:

— Мĕншĕнне хăвах чухламалла, хĕрĕм. Ванюк ашшĕ пире сиен тунине мантăн-им? Аçу ăна нихçан та каçармĕ, — терĕ.

Клавье кăмăлĕ тĕксĕмленчĕ. Чăнах, мĕнле маннă вăл?.. Çав самантрах сӳнми ялкăшакан туйăмĕ тепĕр хут вăй илчĕ. Ашшĕ-амăшĕ ырă-тату пурăнманшăн вĕсем айăплă-им? Тата амăшĕ те телей укçара мар терĕ. Ванюк килĕшсен, вĕсен ирĕкĕнчен тухма та хатĕр пек сунса, вăл ыран чиркĕве каймах тĕвтурĕ. Кун çинчен калаçса амăшĕн кăмăлне пăсас мар тесе çеç урăх сăмах çине куçрĕ.

— Атте ăçта? Хăçан таврăнать?

— Кам пĕлет... Вăл манран ыйтса çӳремест.

Сăмах çинех Михха персе çитрĕ. Хĕрĕ сĕтел хушшинчине асăрхасан, чунĕ тăвăлни таçта сирĕлчĕ. Клавьене вăл ывăл ачи пур чухне те юратнă. Лешĕ хĕрлĕ шатрапа вилнĕренпе ăна пĕртен-пĕр шанăç тесе шутлать.

— Ха, ман пăрчкан килнĕ-çке?

— Ой, атте! — хирĕç чупса пырса ыталарĕ ăна Клавье, питçăмартинчен чуптурĕ. — Эс çуккишĕн пăшăрханаттăм. Ĕнтĕ кăмăл уçăлчĕ.

Михха ыттисемшĕн сехмет те, хĕрĕшĕн яланах ырă ăш-пиллĕ çын. Халь те акă, хăрах аллине Клавье хулпуççийĕ çине хурса, тепринпе пуçĕнчен ачашлăрĕ.

— Мĕн çăмăлпа? Сывлăхусем мĕнле?

— Сире курас килнипе, атте. Сывлăх тесен, çĕр çулхи юманăнни пек.

— Аван, хĕрĕм. Хам та сана курасшăн çунаттăм. Пыма вăхăт пулмарĕ.

— Ăнланатăп, атте. Халь те тепле ĕлкеретĕн. Михха чĕри çемçелчĕ. Ирхине арăмĕпе ятлаçнине те манчĕ. Апат тухташĕ те таçта вĕçсе саланчĕ.

— Ельпох та, хĕрĕм, эпĕ тутă. Тата кампа, ăçта апатланнă тетĕн?

Марисен енче çӳренĕ чух ашшĕ яланах Упияра кĕнине пĕлет Клавье. Çавăнпа:

— Антун тусу патĕнче пуль, — терĕ.

— Çук, чухлаймарăн! Сана çураçнă каччăпа пĕр тирекрен çирĕмĕр... — Клавье ним ăнланманла куçран пăхнине асăрхасан: — Хăвна кампа çураçнине мантăн-им! — терĕ.

Клавье тĕлĕнсех кайрĕ. Халь çеç-ха, ашшĕ çилленесрен хăраса, амăшĕ Ванюк çинчен шухăшлама хушмарĕ. Ашшĕ ав хăех сăмах хускатрĕ.

— Атте-анне пиллесе çураçнă каччăна епле манăп-ши! Михха илтмен пекех хай шухăшне майĕпен малалла тăсре:

— Паян йывăçа юханшыва йăвантарнине курма кайрăм. Çавăнта пĕрле яшка çиме лекрĕ. Илемлĕ те Маттур, сăрнай...

Ашшĕ Ванюка ырă суннăн калаçни чĕреренех-ши? Çакна вĕçне çитиех пĕлесшĕн пулса:

— Тепĕр тесен, вăл маншăн никам та мар. Тĕнчере маттур йĕкĕтсем тем чухлех! — терĕ Клавье.

— Тĕрĕс. Пуян хĕрĕн унашкал сăрнайпа мĕн ĕç? Иртни-пулни аса килнĕрен кăна сăмах хускатрăм. Луччă çакна каласа пар-ха, хĕрĕм... Хусанта мĕн хыпар? Патшана вырăнтан кăларнă пирки мĕн сас-хура пур?

Ашшĕ Ванюка курайманнине Клавье йăлтах ĕненчĕ. Чунĕ вĕçнипе ăна юратни çинчен персе яманшăн хăйне хăй тав турĕ. Çавăнтах пăшăрханса ӳкре. Емĕтленни кăлăхах иккен. Ванюк бурлака тухса кайнă.

— Ой, атте! —ӳкĕннĕ сасăпа эхлетрĕ вăл. — Хусанта тĕрлĕ сас-хура çӳрет. Нумаях пулмасть-ха икĕ гимназинче вĕренекенсем пухăнса митинг ирттерчĕç.

— Вара?

— Турă çырлахтăр, халиччен çăвар уçма хăранисем те хăюлланнă. Патшана шеллекенсем çеç тупăнмарĕç. Раççее нимĕçсене сутнă вăл тесе кăшкăраççĕ. Вăхăтлăх правительствăна ырлаççĕ. Нимĕçсене Раççейрен хăваласа ямасăр вăрçа чарма юрамасть, теççĕ. Арçын ачасем хăйсен ирĕкĕпе вăрçа кайма шутлаççĕ. Хĕрупраçсем те хĕрарăмсен батальонне çырăнасшăн.

Лукарьене хĕрĕ ытлашширех сӳпелтетнĕн туйăнчĕ.

— Клавье! — хыттăн чĕнчĕ вăл. — Чĕлхене тыткалама пĕлеççĕ. Хĕр вĕт эсĕ! Е патшана турă вырăнне хисеплеме вĕрентмен-и сире?

— Турă мар, сăрнай вăл! — арăмне пӳлчĕ Михха. — Унран йĕксĕк тĕнчипе çук. Çав сăрнай пирки чут çеç тĕп тумарĕç мана. Раççее таптаççĕ. Эпĕ студентсен кăмăлепе килĕшетĕп. Вăрçа малалла тăсмалла. Пакартисем йăтăнса тухичченех çапăçчăр.

Клавье сасартăк госпитальти аманнă салтаксене аса илчĕ.

— Çапах та вăрçă тискер япала, атте. Миçе пин çын пуçне çирĕ-ши вăл? Миçе пин ачана тăлăха хăварчĕ-ши?

— Хĕрем!.. — ӳпкелерĕ Михха. — Кам хутне кĕретĕн эсĕ? Пире тапăннă сăрнайсен хутне мар-и? Ан хăра, вĕсене вăрçăпа та, мурпа та пĕтерес çук. Вĕсем йытă пекех ĕрчеççĕ. Этем ăрăвĕн йĕрки ĕмĕртен çавнашкал: ăслисем, пултаракансем ырă курса пурăнаççĕ, сăрнайпа сĕмсĕрсем нушапах çĕре кĕреççĕ. Пурте харпăр хăй телейĕшĕн кĕрешеççĕ. Çавăнпа никам та никама шеллемест. Мана хама нумай кирлĕ мар. Эп пĕтĕмпех саншăн, сан ырлăхшăн тăрăшатăп.

Клавье кичемленчĕ, ашшĕ çине тинкерсе пăхрĕ. Ун куçĕ умĕнче пĕр çын мар, икĕ çын тăнăн туйăнчĕ. Пĕри вăл — ашшĕ, хĕрĕн кăмăлне тивĕçтерме тăрăшаканскер. Тепри — пуянлăхне хушассишĕн кирек кама та тĕп тума хатĕр тăракан ĕмĕтсĕр çын.

Кĕçех Лаврский килсе кĕчĕ. Ăна курсанах Михха арăмĕпе хĕрĕ пуррине те манчĕ.

— Хаклă тус-йышăм! — хаваслăн чĕнчĕ вăл, хирĕç пырса алă пачĕ. — Ма нумай пурăнтăн? Сана кĕтсе чутах ухмаха ереттĕм!

— Вăхăтра таврăнайманшăн ан çилленĕр, Михаил Петрович. Еç-пуçсем тытса чарчĕç... — Клавьене асăрхасан, куçне-пуçне вылянтарса илчĕ: — Ха, эсир те çитнĕ-çке?

— Салам, Константин Сергеевич! 

Лаврский хĕр аллине тытса чăмăртарĕ:

— Мĕн çăмăлпа?

«Нумай пĕлсен час ватăлатăн», — ăшĕнче тăрăхласа кулчĕ Клавье. Ашшĕ хисеплесен те, вăл килĕштермест ăна. Çавăнпа шутлесерех татса хучĕ:

— Килти мунчара çăвăнас килчĕ!

Хĕр ăшшăн хуравламаннине сисрĕ Лаврский. Шарламасăр ирттерни аван маррипе кăна:

— Ырлатăп. Хам та килти мунчара çапăнăттăм!-»текелерĕ.

— Кăмăлăр пулсан, тархасшăн, Константин Сергеевич, мунча хатĕр! — сĕнчĕ Лукарье.

— Константин Сергеевичпа иксĕмĕр кайран кĕрĕпĕр. Унччен кайса тутлантарăр-ха! — хушрĕ Михха пысăк ĕç çинчен хĕрарăмсен умĕнче калаçма юраманнипе.

Лукарьепе Клавье самантрах пуçтарăнса тухрĕç.

— Ну, мĕн хыпар унта? Савăнмалла-и е хурланмалла? — канăç паман ыйтăвне хускатрĕ Михха.

Лаврский хĕрĕх çиччĕсенче ĕнтĕ. Çӳçĕ тĕл-тĕл кăвакарнипе пуçĕ ула курăнать. Пĕвĕ-сийĕ ĕлĕкхинчен те ырхан. Мăйĕ тата тăсмакрах.

— Хыпарсем çавнашкал, Михаил Петрович... Патшана вырăнтан кăларнине илтнĕ ĕнтĕ... Вăхăтлăх правнтельство туса хунине те...

— Пĕлменнине каласа пар эсĕ! Сăмахран: Вахăтлăх правительствăра камсем лараççĕ? — васкатрĕ Михха.

— Хам та çавна хыпарласшăн. Вăхăтлăх правительство пуçлăхĕ — çĕр улпучĕ.

Михха куçĕсем хаваслăн йăлкăшса илчĕç.

— Апла тесен хамăр çын. Ку пит аван. Малалла мĕн тума шутлать вăл?

— Чи малтанах политика тата тĕн пирки айăпланса тĕрмене лекнисене ирĕке кăларнă. Кам мĕн пĕлет, çавна пичетлеме, пухусем ирттерме пултарать. Халех Учредиловка пухма йышăннă.

Учредиловка тени Михха чĕрине хускатмарĕ. Политика тĕлĕшпе айăпланнисене тĕрмерен кăларни вара хăратса пăрахрĕ.

— Пăлхавçăсене ирĕк паракан çын улпут мар, сăрнай!

— Пĕр енчен пăхсан, сирĕнпе килĕшмелле. Пурнăçăн тепĕр енĕ пурри хуплать. Тĕрме алăкне уçмасан, кĕнеке-хаçат кăларма ирĕк памасан, рабочйсем Вăхăтлăх правительствăна та сирпĕтĕччĕç.

— Апла тесен, Энĕшкасси пӳтсĕрĕ те таврăнĕ-и?

— Сывă пулсан... Анчах ку суя, Жандармсем вĕсен йышши çынсене мĕнле пĕтермелине лайăх вĕренсе çитнĕ. Таврăнсан та хăрамалли çук. Николай патшана вырăнтан сирпĕтнипе савăннă хура халăх Вăхăтлăх правительствăна йышăннă. Ăна социал-революцнонерсем те, меньшевиксем те хӳтĕлеççĕ. Ют çĕршывсенчи союзниксем те Вăхăтлăх правительствăна çирĕплетме тăрăшаççе. Патша вĕсемпе тунă килĕшусем вăйра юлаççĕ. Ку вара вăрçă малалла тăсăласса, сирĕн ĕçĕрсем те ăнса пырасса палăртать. Вăхăтлăх правнтельство ураланса вăй илтĕр-ха акă, большевиксене тĕпрен кăкласа тăкĕ.

Михха кăмăлĕ уçăлчĕ. Суту-илӳ ĕçĕ ăнса пынă чухнехилле рехетленсе аллисене сăтăркаларĕ.

— Кĕпĕрнатăр мĕн хăтланать-ши тата?

— Ăна та кăларса сирпĕтнĕ.

— Сăрная çав чухă! — савнăçне пытармарĕ Михха. — Мана чут çеç пĕтермерĕ!

— Вăт çапла, Михаил Петрович, кĕпĕрнатăра та çăва патне чикелентернĕ. Халь ун вырăнче Вăхăтлăх правительство комиссарĕ ĕçлет. Уесри власть ман ирĕкре. Комиссара мана лартрĕç. Эпĕ сире усал тумасса хăвăрах чухламалла.

Михха яштах сиксе тăчĕ. Аллине сĕтел урлах Лаврский еннелле тăсрĕ.

— Хаклă тус-йышăм... Чун-чĕререн ырă сунатăп!

— Тавтапуç, Михаил Петрович! Эсир шаннине тӳрре кăларма тăрăшăп!

— Эсĕ каларăшле пултăр тесе пĕрер черкке йăвантарар-ха! — тултарнă черккене Лаврский аллинчипе шаккарĕ Михха — Çĕр пирки мĕн калаçаççĕ тата?

— Çĕрпе халичченхи пекех усă курмалла. Анчах алла усса ларма юрамасть. Вулăссенче халех çĕнĕ власть туса хумалла. Халăх милицийĕ валли шанăçлă çынсем пухмалла. Хир качакилле пăхса çӳрекенсене те Вăхăтлăх правительствăна пăхăнтармалла. Пытармастăп, Михаил Петрович, сирĕн пурнăç тăнăçлă пуласси хăвăртан нумай килет. Халăх шанăçне кĕме, кăмăлне юрама тăрăшмалла… Вĕсен хăшпĕр ыйтăвĕсене çырлахтарсан та ытлашши мар.

— Чухлатăп, Константин Сергеевич. Çавăншăн бурлаксен апатне лайăхлатма, çуккисене пахилкке пама хушрăм.

— Пит аван, Михаил Петрович. Тата çакна каласшăн: текех сирĕн ĕçпе чăрманаймастăп. Хамăн та мăй таран. Тепĕр чухне сире ятлама лекĕ. Йывăра ан илĕр.

— Ăнланатăп, Константин Сергеевич...

— Ăнланни паха, Михаил Петрович. Ман ыранах Тĕмшер чиркĕвне кайса сăмах калас шухăш пур. Ĕнел прихутĕнчи халăх ĕлĕк пăлхава хутшăннине хăвăр курнă. Пĕлесчĕ, патшана вырăнтан кăларнă пирки мĕн шухăшлаççĕ-ши вĕсем халь? Вара хамăра хирĕçлисене путарма май тупăттăмăр. Аташакансене юсама тăрăшăттăмăр. Çакна асра тытмалла: Ĕнел халăхĕн чапĕ вулăсра çеç мар, уесĕпех сарăлнă. Вĕсем Вăхăтлăх правительствăна ырланине илтсен, ытти хресченсене çавăрма çăмăлрах. Анчах эпĕ çеç калаçни пуриншĕн те витĕмлĕ пулаймĕ, Вăхăтлăх правительство хутне кĕрсе калаçакансене татах тупса хатĕрлесчĕ. Вулăсра ĕçлеме камсене суйламалли çинчен сăмах хускатма та вăхăт. Çавăнпа хамăр майлисене кĕçĕрех пухасчĕ.

— Тархасшăн, хам пата пухăр!

— Сирĕн патăрта юрамасть, Михаил Петрович. Вулăс кантурне чĕнтерĕпĕр. Урхамахăра ан хĕрхенĕр. Кантур лавĕ ĕлкĕреймĕ.

— Хаваспах, Константин Сергеевич!

— Тавтапуç, Михаил Петрович. Иксĕмĕр çеç чухне ак çакăн çинчен сӳтсе явар-ха тата. Халех милици кирлĕ. Вăхăтлăх правительствăшăн ĕçлекенсене шалу тӳлемелле. Хысна çӳпçи çап-çутах. Эсир пулăшмасан, нушаран тухаймастпăр. Вăт, шухăшласа пăхăр, Михаил Петрович... Хăвăр ырлăхшăн мĕн чул пама килĕшетĕр?

Михха сĕтел хушшинчен тухса каллĕ-маллĕ уткаларĕ. Вăхăтлăх правительствăна ырласси нимех те марччĕ. Кĕсъерен укçа кăлармаллине илтсен, ĕнсене хыçас килчĕ. Пурпĕр хатăлма май çуккипе:

— Сан шутпа, мĕн чухлĕ памалла пек? —терĕ.

— Ман шутпа, Михаил Петрович... Сахалтан та икçĕрĕшне хуратăрах!

Михха шур куçне кăларчĕ. Лаврский хуçин йăлисене вĕренсе çитнĕ, ăна хăй май çавăрма васкарĕ:

— Туятăп, эсир нумай тесшĕн. Эпĕ вара сирĕн чăпа ӳстересшĕн: паян-ыранах чăваш пуянĕсене пухăп та пуринчен малтан сире сăмах парăп. Ан тив, Ехремпе Эсливан хуçасем сирĕнпе тавлашса пăхчăр.

— Юрĕ! — аллине сулчĕ Михха. — Унта курăпăр, Ехремсем мĕн хăтланĕç. Эп вĕсенчен кая юлмăп!

— Апла мар, Михаил Петрович, — Михха парăнма хатĕррине сиссе, çине тăчĕ Лаврский, — малтанхи сăмах сирĕн пулать!

Калаçса татăлнă хыççăн Михха татах эрех тултарчĕ.

  
   Иккĕмĕш пайĕ


   I


Çав каçах Энĕшкасси хапхинчен пĕр хĕрарăм кĕчĕ те ниçталла кайма аптранăн чарăнса тăчĕ. Çине фуфайка тăхăннă, пуçĕнче — кивелнĕ шаль тутăр. Уринче салтак пушмакĕ. Çурăмĕ хыçĕнче — кутамкка. Тăхта-ха, мĕн пулчĕ ăна? Икĕ куçĕнчен куççуль юхса анчĕ. Нумай хушă çухалса пурăннă хыççăн ялне таврăннă çын кăна çакнашкал хурланĕ. Часах хĕрарăм хаш сывласа кăмăлне хытарчĕ те куçне шăлса типĕтрĕ, малалла утрĕ, Хирĕç пулакан çынсем ăна тимлесех пăха-пăха юлчĕç. Паллакан çеç тупăнмарĕ. Ялтан вунă çул каярах тухса кайнă, ун чухне çирĕм икĕ çулхи çамрăк хĕрарăм кăна пулнăскере сасартăках кам тĕшмĕртейĕ? Унтанпа ял. çыннйсем те самаях улшăннă. Вăл хăй те хирĕç пулакансене паллаймарĕ. Утнăçемĕн ăна ялан çуйлантаракан шухăшах кăшăлларĕ. Килте кам пур-ши? Амăшĕ пуласса шанмасть вăл. Çав тери пысăк нуша тӳснĕ çын ку таранччен пурăнаймĕ. Аппăшĕн хĕрĕ, сывă пулсан, вунçичĕ çула çитмелле ĕнтĕ. Унăн шăллĕ те каччă шутне кĕмелле. Мĕнлерех-ши вĕсем? Йăмăкĕ вăтăралла çитнĕ ĕнтĕ. Качча тухмаллах. Кама-ши? Ав, тăван кил те инçе мар. Чӳречерен хăй çути ӳкнине асăрхасан, хĕрарăм чĕри çăмăлраххăн тапма тытăнчĕ. Хăй çути курăнакан пӳртре пурнăç пурах. Хĕрарăм вырăсла хапха умне пычĕ. Ăна илсе кайнă чухне юписемпе хăмисем вĕр-çĕнĕччĕ, халь тĕксĕмленнĕ. Вăхăт тем тăвĕ, теме улăштарĕ, такама ватăлтарĕ! Хĕрарăм шашулккана пусса пĕчĕк хапхана тĕкрĕ. Питĕрнĕ иккен. Вара хăюсăррăн шаккарĕ, кам та пулин тухасса сывламасăр кĕтрĕ. Ав хăй çути хумханчĕ. Часах çенĕк алăкĕ уçăлса хупăнни, хапха патнелле çын çывхарни илтĕнчĕ.

— Кам унта? 

Çамрăк та уçă сасă хĕрарăма пушшех хумхантарче. «Йăмăк-ши? Е аппан хĕрĕ-ши?» Амăшĕн сасси кун пек пулас çуккине чухлать вăл. Хĕрарăма айванла шухăш пырса кĕчĕ. Тӳрех хăй камне каласа уçтарас вырăнне пытанмалла вылянăн сасă пачĕ: 

— Çулçӳревçĕ-ха эпĕ... Хваттере ямăр-ши? 

Кил хушшинчи сасă самантлăха çухалчĕ. Ахăртнех, уçмалла-ши е уçмалла мар-ши тесе тăрать пулĕ. Сăлтавĕ те пур çав. Пăлхавлă саманара пули-пулми çынна кĕртсе вырттарма хăрушă. Ак хайхи кил хушшинчи сасă сиввĕн илтĕнчĕ: 

— Иртсе çӳрекенсем валли хурал пӳрчĕ пур, çавăнта кайăр!

Хăй камне пĕлтерсенех уçса кĕртессе шаннипе хĕрарăм паçăрхи пекех ытарлă каларĕ:

— Чунсăр-çке эсĕ! Инçе çултан килсе ывăннă çынна та хĕрхенместĕн. Хăратăн-им? Ан хăра. Эп сире çарăтмăп, пӳртне те йăтса каймăп.

— Кам вара эсир? Ăçтисем? 

— Камне кĕрсен курăн.

Юлашкинчен калинкке уçăлчĕ. Кил хушшинче хĕр тăрать, Хĕрарăм ун çине тинкеререх пăхрĕ те ăна хĕрĕн амăшĕпе тĕл пулнăн туйăнчĕ. Çамрăк чухне вăл та çак хĕр майлах яштакаччĕ, çинçе пилĕклĕччĕ. Пит-куçĕ такама илĕртмелле илемлĕччĕ.

— Анахвис... Эсĕ мар-и, хĕрĕм? — чĕнчĕ хĕрарăм.

— Çавă-çкĕ... — терĕ хĕр, килнĕ çын çине тинкерсе. Пурпĕр паллайманнипе пушшех тĕлĕнчĕ: — Кам вара эсир? Ман ята ăçтан пĕлетĕр?

— Сан ятна ăçтан пĕлмĕп эпĕ, хĕрĕм, каснă-лартнă аннӳех вĕт эсĕ! Кĕтерук аппа ĕмĕрне те ман куçран çухалас çук. 

Анахвис тавçăрса илчĕ. Ан тив, унтанпа нумай çул иртнĕ те, никам та мар, çавах!

— Уй, Натюш аппа! Нивушлĕ эсĕ?!.

— Эпĕ, эпĕ, Анахвис...

Пĕр-пĕрне ыталаса илчĕç те, чĕлхисем темшĕн çухалчĕç. Çапла пĕр хушă иртсен, Анахвис тăна кенĕ пек пулчĕ:

— Натюш аппа, курсанах паллайманшăн ан çиллен, тархасшăн...

— Ăçтан паллăн, хĕрĕм? Мана илсе кайнă чухне эс çичĕ çулта кăначчĕ вĕт. Халь çитĕннĕ...

— Уншăн мар, Натюш аппа. Кĕтмен çĕртен килсе кĕнипĕ тавçăраймарăм. Атя хăвăртрах пӳрте. Кукамай мĕн тери савăнĕ ĕнтĕ!

— Пурăнать-и вăл? Сывах-и?

— Пурăнать, сывах.

— Марье мĕнле тата?

— Вăл та чиперех. Ик ача ĕнтĕ унăн. 

— Кама качча тухнă?

— Уçканах. Анчах йысна килте çук. Ăна вăрçа илсе кайнă. Ытти çинчен пӳртре калаçăпăр. Кĕрер хăвăртрах!

Натюш хăйне пусарнă çăксене пĕрин хыççăн теприне сирсе пăрахрĕ те çăмăллансах кайрĕ. Амăшĕ, аппăшĕн хĕрĕ те — пурте сывă. Кунтан пысăк ырлăх мĕн пултăр!

Уляна мăнукĕ часах кĕрейменнипе йăкăсланчĕ: «Мĕн туса тăрать-ши? Кампа калаçса вăхăта ирттерет-ши? Сăхман тăхăнмаллаччĕ пĕрех хут. Шăнса чирлесрен хăрушă». Анахвис малтан кĕрсе алăка хупланипе хыçра çын пуррине асăрхаймарĕ вăл. Çавăнпа:

— Кам унта? Мĕн кирлĕ, тет, ăна? — ыйтрĕ сӳрĕккĕн.

— Кукамай, кукамай! Кур-ха! Çĕнĕрен çуралнă çын тупса килтĕм! — хаваслăн хыпарларĕ те Анахвис айккинелле пăрăнчĕ.

Улянана аллă çичĕ çулта çеç тесе никам каламĕ. Пичĕ çумăрсăр типсе çуркаланнă çĕр пекех, çӳçĕ кăн-кăвак. Вăл тӳснĕ инкек пĕр çынна мар, çĕр çынна та вăхăтсăр ватăлтарĕ. Çамрăк чухне хĕр çеç çуратнипе тамăкри пек çуннă. Пурнăç йĕркене кĕре пуçласан, аслă хĕрне путсĕр çын вăрласа тепĕр хут хуйха ӳкерчĕ. Станувуй килсе мăнукĕпе иккĕшне вилĕм хакне ӳкересле саламатпа хĕнесе хăварчĕ. Кĕçех аслă хĕрне полицейскисем персе вĕлерчĕç. Тата икĕ çултан упăшкипе тепĕр хĕрне жандармсем тытса кайрĕç...

— Кукамай, паллаймарăн-им? — астутарчĕ чĕмсĕрленсе лараканскерне Анахвис.

Уляна алăк патĕнче тăракан хĕрарăм çине тинкеререх пăхрĕ те, ун куçĕпе чунне хĕрарăм çийĕнчи вĕресĕр тумтир те улталаймарĕ.

— Ах, анчах, Натюш хĕрĕм, эсĕ мар-и?

— Эпĕ çав, анне! — амăшне ыталаса илчĕ Натюш. Уляна куçĕнчен куççуль шĕпĕртетсе анчĕ.

— Сана кураймасăрах çĕре кĕрĕп тесе чĕре ырататчĕ.

Турă шеллерĕ... — Çавăнтах упăшки çинчен ыйтасшăнччĕ, хĕрне сывлăш çавăрма вăхăт парасшăн шарламарĕ.

«Турă мар, анне, революци вăй-хăвачĕ çавăрса килчĕ», — тейĕччĕ Натюш. Амăшĕ мĕн ĕлĕкрен тĕн йĕркисене тытма хăтланнине, пысăк инкек çапса хуçнипе турра пушшех ĕненме пултарнине аса илсе, чĕлхи çинчи сăмахне сирчĕ. Амăшĕ май кайнăн:

— Эпĕ те сире курасса сунманччĕ. Ăраскалăм телейлĕ! пулчĕ. Чиперех çитрĕм. Урăх пире никам, нихçан уйраймĕ! — терĕ.

Хĕрĕ халь те çийĕнчи тумĕпех тăнине астусан, Уляна ĕшеленсе ӳкрĕ:

— Ара, Натюш... Хывăн-ха, хывăн! Кайран та калаçăпăр!

— Хаваспах, анне. Эпĕ хывăнса ларманни нумай пулать ĕнтĕ.

Анахвис аппăшне çăматă илсе пачĕ.

Йăлтах ăшăнса çитсен, Натюш шаль тутăрне салтса хучĕ. Амăшĕпе йăмăкĕн куçĕ умне кăвак çӳçлĕ, чĕрпекленнĕ тута хĕрриллĕ хĕрарăм тухса тăчĕ. Куçĕсем кăна улшăнман-и, тен. Çамрăк чухнехи пекех çепĕççĕн те ăшшăн çунаççĕ.

— Микула пиччен хыпарĕ пур-и? — çул тăршшĕпех çунтарса килнĕ ыйтăвне пачĕ юлашкинчен Натюш.

— Тухса кайнăранпа та сас-хура çук.

— Ванюк сывах-и?

— Уй, аппа, курасчĕ эс ăна! Ман шăллăм çав тери маттур каччă. Пирĕн Кольăпа иккĕшĕ вĕсем Элнете мольă хăвалама кайнă.

Анахвис çиçсе калаçнинчен Натюш хĕрпе каччă хуш шинче туслăх пуррине сисрĕ. Шӳтлесе тем каласшăнччĕ — амăшĕ урăх тӳсейменнипе чĕнсе пӳлчĕ:

— Аçу ăçтараххине илтмен пуль?

— Атте-и?.. — терĕ те Натюш чĕмсĕрленчĕ. Самай вăхăтран тин хурлăхлăн хушса хучĕ: — Хам ытамра куçнĕ хупрĕ...

Улянана чул купи айне лекнĕн туйăнчĕ. Ан тив, Прахăр чĕрех пурăнассине ĕненме пăрахнă та, татăклах пĕлсен хуйхă çĕнĕ вăйпа çапса хуçрĕ. Ларнă çĕртех кукленчĕ, Пит-куçне аллипе хупларĕ. Анахвис те ура çинче тăма хал юлман пирки тенкел çине тĕршĕнчĕ. Натюш пĕр хуш ним сассăр макăрнă хыççăн хăйне хăй алла илчĕ, амăшне ыталарĕ, йăпатма тăрăшрĕ.

— Анне..: Лăплан, тархасшăн. Чĕре çурăлас пек хуйхăрсан та чĕртеймĕн аттене. Вĕри куççуле çăл шыв пек юхтарсан та çавăрса килеймĕн каялла... Анне, лăплан... 

Уляна куçне тутăр вĕçĕпе шăлса типĕтрĕ.

— Тĕрĕс, хĕрĕм... Куççулĕ шыв пек юхсан та, аçу чĕрĕлсе килес çук. Тĕплĕнрех каласа пар ун çинчен. Эпĕ вĕçне çитиех итлеме те хал çитерĕп.

— Тытса кайсан, суд тăвиччен Хусанта пĕр тĕрмере лартăмăр. Ик-виçĕ хут та хире-хирĕç тăратрĕç: е мана ун çинчен суятчĕç, е ăна ман çинчен элекленĕ. Тус-йышсен ятне пĕлесшĕн тăрăшатчĕç. Юлашки хут курнăçтарнă чухне аттене аран палларăм, хĕнесе ватса пĕтернĕ. Анчах куçĕсем: «Хĕрĕм, пире асап парăнтараймĕ, çирĕп тăр! Пурпĕр çентеретпĕр!» — тенĕн пăхатчĕç. Мана та нумай ватрĕç. Çапах йăнăш сăмах персе яман. Вара пире ĕмĕрлĕхе каторгăна ямалла суд турĕç. Унта та пĕр вырăнах лекрĕмĕр. Ăнсăртран çĕр айне пулчĕ. Чавса кăларсанах чунĕ пурччĕ. Тăна та кĕчĕ. «Çăлăнса тухсан тата паттăртарах кĕрешесшĕнччĕ. Пулмарĕ. Ĕмĕрлĕхех кунта юлатăп ĕнтĕ. Эсĕ киле таврăнасса шанатăп. Пуçна ан ус. Аннӳрен каçару ыйтатăп. Нумай терт кăтартрăм ăна. Тăн-пуçпа пурăнма тытăнсан, ăраскал килмерĕ. Аннӳне, ачасене ман вырăна юлашки хут ытала», — терĕ те каллех тăнĕ çухалчĕ, чунĕ тухрĕ.

Натюш калас пеккине каласа пĕтерчĕ. Уляна çав-çавах ним сас памасăр кукленсе ларать. Куççулĕ типнĕ ĕнтĕ. Ăшчикĕ кăна кăмрăкланса çунать. Ăна кура Натюшпа Анахвис те хускалма хăймаççĕ. Юлашкинчен Уляна чун кĕнĕн чĕрĕленчĕ. Сылтăм аллипе хĕрес хучĕ.

— Турă ан пăрахтăрах. Йывăр тăпри çăмăл пултăрах... Асаплантаракансем, вĕлерекенсем çине вутлă çумăр çутăрах... Хăйсем çичĕ çул вырăн çинчен тăраймасăр асапланса вилччĕрех...

— Тăшмансем çине вутлă çумăр çума тапратнă та ĕнтĕ, — терĕ амăшне йăпатма тăрăшса Натюш. — Юнлă патшана вырăнтан сирпĕтнĕ. Пĕтĕм ĕçхалăхĕ ура çинче. Ĕмĕрхи мул хуçисен тытăмне çапса аркатасшăн кĕрешет вăл.

— Турă пулăштăрччĕ, ачам. Ах, анчах... Хуйхă-суйхă пусарнипе мансах кайнă. Сан мунча кĕрес килет-и, тен. Ятне пекех паян мунча хутрăмăр.

— Çав тери кĕрес килет, анне. Килтен кайнăранпа та путлĕ мунча курман.

Натюшăн киле юлнă кĕпе-йĕм таврашĕнчен хăшне те пулин ыйтса илес шухăш пурччĕ. Йăмăкĕ çитĕнсе качча тухнă. Кĕтерук аппăшĕн хĕрĕ те çитĕннĕ. Пур япала патне алă пынах пуль. Те таврăнас, те таврăнас мар çын япалисене упрамах та кирлĕ мар. Çапла шухăшласа, Натюш сак айне пăрахнă кутамккине туртса кăларчĕ.

— Аппа, мĕн шыратăн эсĕ? 

— Мунчана кайма кĕпе-йĕм кирлĕ.

— Çулта тăхăнса çӳренине ан тив. Килти тасарах та капăртарах. — Турăш умĕнчен уçă илсе пачĕ ăна Анахвис. — Сан арчун ку.

Натюш тин икĕ арча юнашар ларнине асăрхарĕ. Уçрĕ те — куçĕ-пуçĕ алчăрарĕ. Паянхи пекех астăвать — хăйне тытса кайнă чух шăп çапла юлнăччĕ унăн çипуçĕ. Салат-каласа пăхсан, пушшех тĕлĕнчĕ. Ĕлĕк Анук парнеленĕ пурçăнпа батис та пĕтемпех упраннă иккен.

— Анахвис, — çепĕççĕн чĕнчĕ Натюш, — кĕпелĕхсене ма çĕлетсе тăхăнман эсĕ?

— Эпир сана кĕтнĕ, аппа. Тата çипуç хамăн та çителĕклĕ. Кăçал та вунсакăр хутăр тунă.

Йăмăкĕн сăмахĕсем Натюш чĕрине çемçетрĕç. Тăванĕсем вăл каторгăран таврăнас шанăçа çухатман иккен. Çапла шухăшлакаласа, Натюш арчаран таса кĕпе-йĕм кăларчĕ.

— Аппа, мунчана кĕрĕк тăхăнса пыратăн-и е сăхман?

— Ман фуфайка пур.

— Уй, аппа! Ристан тумне тислĕк купи çине пăрахăпăр. Халь ман кĕрĕке тăхăн. Ыран валли хăвăнне кĕртсе ăшăтăпăр! — терĕ те Ахванис йăрхахран кĕрĕкне илсе пачĕ.

— Хăв мĕнпе пыратăн?

— Мана сăхман та юрать, аппа.

«Ман кĕрĕк те упранать-и вара?» — тесшĕнччĕ Натюш, ку сăмах вырнаçусăр пуласса туйса шарламарĕ.

Пахча алăкĕнчен тухсан, Анахвис каллех чĕвĕлтетме тытăнчĕ:

— Уй, аппа, çу çиттĕр-ха, кунта ытарма çук илемлĕ. Садне кам чĕртсе панине пĕлетĕн-и?

— Кам?

— Наум пичче.

— Сывах-и вăл?

— Сывах. Эс таврăннине илтсенех вĕçтерсе килет акă. Сехмет ăна Микӳла пичче килĕнчех ĕçлеме хăварнă. Унăн пахчинче хăй шăтарса, сыпса ӳстернĕ улмуççисене лартса пачĕ. Çырла йывăççисене те çавах туянтарчĕ. Кольăпа иксĕмĕр шыв сапрăмăр. Вăй çитсен, асатте килĕ вырăнне те пахча чĕртесшĕн-ха.

Натюш кăмăлĕ çĕкленчĕ. Ашшĕ пирки пуçарма хăтланнă хуйхи вăхăтлăха та пулин сирĕлчĕ.

Пахча чĕртме тăрăшни аван. Маттур эсир; — терĕ вал.

— Мухтамаллисемех мар та, аппа... Ĕçлеме ӳркенменччĕ. Унсăрăн ним те пулмасть-çке. Наум пичче çине çеç шанма намăс...

— Тĕрĕс, Анахвис. Ĕçлемесен ним те пулмасть. Ĕнтĕ эп те пулăшăп. Аннене кантарма та вăхăт.

Вĕсем хывăнса мунчана кĕчĕç. Натюш хăй киле таврăннине тата витĕмлĕрех ĕненчĕ. Таçти çĕршывра асапланса çӳренĕ чухне килти мунчара вĕри шывпа пуç çăвасси çинчен, хурăн милĕкпе çанçурăма сăтăркаласа кантарасси çинчен пайтах ĕмĕтленнĕ-çке.

— У-у-у... Ытла та-çке кунта! — вĕрине тӳсеймесĕр лăпчăнчĕ вăл. 

— Наум пичче вĕрирех пулнине килĕштерет те, ытларах хутса пăрахрăм-и, тен. Юрать-ха, малтан хăй тутлантарать. Ăшшине хамăр çеç пĕтерейместпĕр. — Анахвис чул çине шыв ăсса чашлаттарчĕ. Вĕри пăс маччана çапăнса урайнелле анчĕ.

— Куртăн-и, ăшши тепрер çемье валли те çитет! Лапка çине хăпарса тарла, аппа! Шăннисем тухса кайччăр!

Натюш пуç айне милĕк хурса хăпарса выртрĕ. Тем вăхăтран Анахвис шăплăха сирчĕ.

— Унта мунча кĕреттĕр-и?

— Унти пирки калаçмалли те çук. Хĕллехи çанталăкра ячĕшĕн кăна хуткаланă çурта кĕртсе яратчĕç те пĕрер таз вĕри шыв паратчĕç. Кирек мĕн ту вара унпала. Шăнса пăсăласси те часахчĕ. Çавăнпа хĕллехи мунчаран темрен ытларах хăраттăмăр.

Хĕрĕпе мăнукĕ таврăннă çĕре Уляна пăри пăтти пĕçерсе хатĕрленĕ. Вăл качча тухнă Марьене те чĕнесшĕнччĕ, Натюша кĕçĕрлĕхе канăç парасшăн каймарĕ. Ыран тăраничченех калаçĕç-ха тесе шутларĕ.

Уляна сĕтел çине, упăшки ларакан теле, пĕр чĕл çăкăрпа кашăк хучĕ. Ан тив, шĕкĕр таврăнасса кĕтмен те, çапах чĕри варне юлнă шанăçĕ пурччĕ. Ĕнтĕ пачах çухалчĕ. Йăла тĕлĕшпе асăнса ирттересех пулать. Унтан сĕтел хушшине ларчĕç, Ульяна пăтă ăсса кĕлтурĕ:

— Эй, Прахăр... Эпир çинине çи, эпир ĕçнине ĕç. Эпир тутă, эсе те тутă пул. Йывăр тăпру çăмăл пултăр. Чуну сĕтлĕ кӳлĕре çӳретĕр. Эй турă... Ан пăрахсам, çырлахсам пире...

Вĕсем хăйсене хăйсем тăнăçлă тыткалама тăрăшрĕç пулин те, ашшĕ çинчен хускатнă сăмах пыра урлă ларнăран çинĕ-çименех сĕтел хушшинчен тухрĕç, çывăрма хатĕрленчĕç. Уляна хĕрĕсене йывăç кравать çине сарса пачĕ, хăй тĕпелти сак çине выртрĕ. Паçăр хĕрĕсен кăмăлне йывăрлатасран тӳскелесе ирттернĕччĕ, тĕттĕмре тӳсеймерĕ — куççульне ирĕк пачĕ. Никам та вăхăтсăр тăлăха юласшăн мăшăрланмасть. Турă çырлахтăр, чун хĕнсĕр тухмасть... Мĕн тери асапланчĕ-ши, мăнтарăн?.. Уляна та ватăлса пырать, пурпĕр хăраххăн кичем. Этем мар, кайăк-кĕшĕк те мăшăрлă.



II


Натюш хăш вăхăтра çывăрса кайнине хăй те астумасть, темĕнле тимĕр шакканипе шарт сиксе вăранчĕ. Чан сасси иккенне уйăрсан, тĕрмерен ерсе килнĕ сехĕрленӳ иртрĕ.

— Аппа, ма халех тăтăн, ма çывăрмарăн? — çепĕççĕн чĕнчĕ Анахвис.

— Фу-у... Ултă сехет çитрĕ пулмалла.

— Çапла. Ирхи кĕлле кĕме йыхăраççĕ.

— Мана тĕрмери пекех туйăнчĕ. Ултă сехетре тимĕр шаккатчеç те, вырăн çинчен нимне пĕлми сиксе сирпĕнеттĕмĕр. Кая юлакансене ислететчĕç.

«Нивушлĕ çавнашкал чунсăр çынсем те пур?» — тесшĕнччĕ Анахвис, станувуй кукамăшпе иккĕшне саламатпа çунтарнине аса илчĕ те Натюша йăпатма васкарĕ:

— Аппа, тĕрме çинчен шухăшласа кăмăлна текех хуçмасан та юрĕ. Манăçа хăварма та вăхăт. Вара чĕрӳ те сарăлĕ, пурнăçу та çăмăлланĕ.

— Тĕрĕсех, Анахвис. Манма вăхăт... Анне ăçта тата? — Уляна çуккине асăрхаса ыйтрĕ Натюш.

— Вăл тухрĕ-ха. Чиркĕве кайма шут турăмăр. Эс пымастăн-и?

Амăшне пулсан, Натюш евĕклĕн те ун чĕрине тивмелле мар сăмах каланă пулĕччĕ. Йăмăкне тĕн пирки хăй мĕн шухăшланине тӳрех пĕлтерчĕ:

— Пымастăп, Анахвис. Унта ман ним ĕç те çук. Чиркӳ, тĕн пĕтĕмпех ĕçпе-тарпа пиçнĕ çынсене пусмăрта усрама шутласа кăларнă йăла кăна. Пуп таврашĕсем пирĕн йышшисене çĕр çинче валли мар, леш тĕнчере ырă курмалăхне мул пухма хушаççĕ. Хăйсем вара ку тĕнчере пылпа çу çинче ишеççĕ. Пире вĕсем, мул хуçисем, сылтăм питçăмартинчен çупсан, сулахайне çавăрса çуптарма хушаççĕ. Уншăн каллех леш тĕнчере хисеплĕç тесе суяççĕ. Вăт çавăншан чиркĕве пымастăп. Хăçан та пулин эсĕ те ăн-ланса илĕн-ха ăна.

Ултă çул хушши шкула çӳресе, Анахвис тĕн йĕркисене нумай вĕреннĕ, тĕнчене турă пилĕк кун хушшинче тунă тенине те пĕлет. Ванюкпа иккĕшĕ клирос çинче тем чухлех юрланă. Тиечук вĕсене халĕ те чĕнет. Пурпĕр тĕне ĕненни çав териех çирĕп мар. Амăшĕ часовньăна вут тивертсе çунтарнине, çавăн пирки кĕтӳ çулĕ çине килнĕ манашкăсем мăнастире таврăннине те илтнĕ. Чиркĕве вăл ытларах кукамăшне юрасшăн, ытти ял çамрăкĕсемпе курнăçассишĕн çӳренĕ. Халь аппăшĕ тĕне хирĕç калаçни Анахвисе питех тĕлĕнтерчĕ. Тĕплĕрех ыйтса пĕлесшĕнччĕ, кукамăшĕ кĕни чăрмантарчĕ.

— Ара, Натюш, ма халех тăнă эсĕ? — хĕрĕ ура çинчине курса тĕлĕнчĕ Уляна.

Натюш пĕрре пăхсах амăшĕ çĕр каçиччен йăлт улшăннине асăрхарĕ. Ĕнер хăйне тăнăçлă, пуçне çĕклесерех тытатчĕ. Паян пачах йăшни палăрать. Çĕр хута макăрнăран-и, куçĕсем хĕп-хĕрлĕ, куç хупанкисем тăртаннă. Натюш çакна аван ăнланчĕ: тем пулсан та амăшĕн кăмăлне çавăрмалла. Чи малтан хăйĕн пăшăрханăвне кăтартма юрамасть.

— Ыйхă чăпти пекех çывăрнă эп. Тĕлĕк курнине те астумастăп. Эсир чиркĕве кайма хатĕрленетĕр пуль. Уттарăрах, килти ĕçсене хам тăвăп.

Хĕрĕ хуйхă-суйхă çук пек лăпкăн калаçни Уляна кăмăлне çĕклентерчĕ. Натюша та чиркĕве пыма чĕнесшĕнччĕ вăл, тĕрмене хупичченех хĕрĕ тĕн йĕркисене хисеплеменнине аса илчĕ те:

— Тăкăнса тăракан ĕçех çук. Хамăр та ĕлкĕрĕпĕр. Сан кăшт кансан та юрĕ, — терĕ кăна.

— Эх, анне... Мана кĕçĕр канни те çителĕклĕ. Эп хама хам нихçан асап тӳсмен çын пекех туятăп. Сана тесен, ӳснĕ хĕрӳсем пур çинче, шăп канма вăхăт. Çапла-и, Анахвис?.

— Çапла, çапла, аппа.

— Илтрĕн-и, Анахвис та манпа пĕр канашлă.

Хĕрĕпе мăнукĕ ырă сунни Уляна чĕрине ăшшăн хускатрĕ.

— Эй, ачамсем... — чĕрĕленерех чĕнчĕ вăл. — Ура утнă, куç курнă чух ĕç пăрахса яла култарас марччĕ-ха. Эс таврăннă май хамăн та вăй-хал хутшăнчĕ.

Шухăшсем ырă-тату вĕçленнĕ хыççăн Натюш шыв кӳме шутларĕ.

— Çăл патне кайса килесшĕн, витресем ăçта-ши?

— Унтахчĕ... — ушпуççи сакки еннелле кăтартрĕ Анахвис. — Анчах чăрманма кирлĕ мар, аппа. Хам каятăп.

— Мĕн чăрмавĕ унта? Тĕрĕссипе ялйыша курас, весемпе сăмахласа пăхас килет. Хăвах пĕлмелле, çăл патĕнчинчен урăх çĕрте энĕшкассисемпе тĕл пулма хĕн. Тумтир тупса пар-ха!

— Сан тумтирсене паçăрах кĕртсе çакнăччĕ. Ку темĕн ăшăннă та ĕнтĕ. Мĕн тăхăнасшăн эсĕ?

— Халь сивĕ мар, сăхманпа та шăнмăп.

Пит-куçа чĕпĕтекен ирхи çанталăкра сывлăш уçă, сывлама çăмăл. Чан сасси çав-çавах янлать. Натюша сасартăк тĕрмерен каç çеç таврăннă пек мар, килтех пурăннă та çамрăк чухнехи евĕр туйăнса кайрĕ. Çакнашкал чан çапнă вăхăтра шыв сахал кӳнĕ-им. Тумтирĕ çук пирки ун чиркĕве сайра çӳреме тивнĕ. Кӳршĕ хĕрарăм пуш витрисене чăнкăртаттарса утни Натюша хăй ăçта кайма тухнине аса илтерчĕ. Вăл чан сассине йӳпсеме пăрахрĕ, çурт-йĕрсене сăнама пуçларĕ. Ăна тытса кайнăранпа улшăну пулнах çав. Ĕлĕкхи хура пӳртсем тата лапчăннăн, аялти йĕркисем çĕр ăшнех путнăн курăнаççĕ. Ав, Сантăрăн тимĕр витнĕ пысăк шур пӳрчĕ. Вырăсла хапхине сăрланă, Тăкăрлăка çитиччен Натюш тата ик-виçĕ шур пӳртрен иртрĕ. Ĕлĕк кусем çукчĕ.

Тăкăрлăка кĕрсен, Натюша темиçе хĕрарăм хуса çитсе иртсе кайрĕ. Вĕсем чиркĕве васкаççĕ. Тулли шыв витрисемпе хирĕç килеççĕ. Каçхи пекех сăмах чĕнмерĕç. Вунă çул каярах тытса кайнă хĕрарăм таврăнасса кам тавçăрĕ! Натюш та çынсене паллаймарĕ. Вăл ялта пулман хушăра çамрăксем ӳссе çитĕннĕ, ютран качча килнисем те нумай.

Тăвайккине анмалли çĕре çитсен, Натюш сылтăмалла сăнаса пăхрĕ. Унта мухтавлă тимĕрçĕ — Саначин пурăннă. Шел, казак-стражниксемпе çапăçса вилчĕ. Ăна пытарсан, арăмĕ те часах çĕре кĕчĕ.

Çăл патĕнчи хĕрарăм ушкăнĕ тĕлне çитсен:

— Праçник пĕрле пултăр! — терĕ Натюш. Пухăннисем шакăлтатма чарăнсах тинкерчĕç, камне çеç пĕлеймерĕç.

Натюш, айккинче тăракан ватăрах хĕрарăма пăлласа, кăмăллăн саламларĕ.

— Верук тăхлачă, мĕнле пурăнатăн?

Лешĕ тĕлĕнсе пăхрĕ. Мĕнле-ха, ара, хăйне ятран чĕнекен çынна паллаймарĕ?

— Турă ырлăхĕпе çӳрекелетпĕр... Эс камне чухлаймарăм-çке...

— Прахăр хĕрĕ эп, кинӳн аппăшĕ, Натюш...

Верук ĕненчĕ. Çапах нимĕн те шарламарĕ. Сасартăках упăшки йытă вилĕмĕпе пĕтнине, аслă ывăлĕ халăх телейĕшĕн çапăçса пуçне хунине аса илчĕ те чĕри чĕпĕтсе ыратрĕ.

Ыттисене Натюш асамлă хĕрарăм пĕк курăнчĕ. Асăнакан кĕнеке çине ятне çыртарнă çын епле чĕрĕлсе килме пултарĕ? Çавăн пиркиех вĕсем те чĕмсĕрленчĕç.

— Верук тăхлачă, халь те паллаймарăн-им?

Натюш ӳпкелени хĕрарăма ыйхăран вăратнă пек пулчĕ.

— Аранах турă çавăрса килчĕ эппин... — терĕ вăл юлашкинчен.

Ытти хĕрарăмсем те сăмах хушрĕç: — Хăçан таврăнтăн?

— Сывлăхусем мĕнле?

— Аçун сас-хура пур-и?

— Микула ăçтарах-ши?

Натюш кĕскен каласа пачĕ. Унтан çапла ăнлантарчĕ:

— Турă мар, тăхлачă, еççыннисен вăй-хăвачĕ çавăрса килчĕ, вĕсем ирĕклĕхшĕн кĕрешсе патшана вырăнтан сирпĕтнĕ.

Ку хыпар хĕрарăмсен хăлхине унчченех килсе кĕнĕ те, чĕрене хуман кăна. Усал çынсем юри сарнă пек суннă. Халь ун çинчен уççăнах калаçнине илтсен, пĕр тĕлĕнчĕç те сехĕрленчĕç.

— Воспоти помилуй!»

— Тем курса ларăн! — текелесе салана пуçларĕç.

— Натюш тăхлачă, пирĕн пата çитсе кур. Кин пĕлсен питех савăнать ĕнтĕ, — тесе хăварчĕ Верук.

Пĕчченех юлсан, Натюш витрине пăрăх айне лартрĕ. Çăл шывĕ шăнкăртатса юхнă май тарăхса шухăшларĕ: «Пусмăр саманин хĕн-хурне мăй таран тӳссен те патшана хисеплеме вĕрентни хăйĕннех тăвать иккен. Ăна вырăнтан кăларни çинчен хыпарласанах, ав, шикленсе, килĕсене саланчĕç. Тăхăрçĕр пиллĕкмĕш-улттăмĕш çулсенче салтак-казаксем килсе асаплантарниех сехĕрлентерет пуль çав... Йăлтах çĕнĕрен пĕтĕçтерме лекет. Анчах ун чухне революцилле юхăма хутшăннисенчен кам юлнă-ши? Микула пичче Хусанти вырăссемпе çыхăну тытать тетчĕç. Камсем пулнă-ши вĕсем? Хăй таврăнайтăрччĕ. Вара революцилле ĕç кунта та вĕресе кăйĕччĕ». Натюш астăвайман — витрене шыв тулнă та тăкăнать.

Киле таврăнса пӳрте кĕнĕ-кĕменех сăмах пуçарчĕ:

— Улшăннах çав эпĕ. Çăл патне пухăннă хĕрарăмсем пĕри те паллаймарĕç. Верук тăхлачă чĕнсен тин калаçса кайрĕç. Патшана вырăнтан кăларнă тесен, тӳрех килĕсене саланчĕç. Мĕскĕн çав пирĕн çынсем, вилнĕ патшаран та хăраççĕ.

— Ирĕксĕрех хăрăн, хĕрĕм. Ĕнел халăхĕ тӳре-шарасем асаплантарнине нумай тӳснĕ. Шухăшласан, çӳçпуç вирелле тăрать.

— Ун чухнехи пусмăр самани каялла таврăнас çук, анне. Ăна Энĕшкасси хĕрарăмĕсем те тăна илĕç-ха. Вара хăйсен тивĕçĕшĕн никамран хăрамасăр кĕрешме тытăнĕç.

— Турă пулăштăрччĕ, хĕрĕм...

Калаçкаланă хушăра Улянапа мăнукĕ тумланчĕç те чиркĕве тухса кайрĕç. Пĕччен юлсан, Натюш самантлăха хăйне хăй те ĕненмен пек пулчĕ. Темиçе эрне каярах çеç вăл пин-пин çухрăмри çĕршывра хĕвел ăшшине туймасăр пурăнатчĕ. Вĕсене выльăх вырăнне те шутламастчĕç. Ак ĕнтĕ вăл килте. Пĕтĕм хуйхи-суйхи, асапĕ хыçа юлнă. Ан тив, кăра çанталăк татах килĕ те, кĕрешӳ çулĕ тумхахсăр пулмĕ, çавах вĕсем çĕнтерĕç. Пӳрт стенисем, турăш умне çакнă питшăлли, кашăк хумалли шĕвĕр тĕплĕ карçинкка — пӳртри пур япала та яланхинчен çывăх та тăван. Натюш урай шăлма шăпăр ярса тытрĕ. Анчах çӳп-çап таврашĕ курăнмасть. Йăмăкĕ тасатса хăварма ĕлкĕрнĕ иккен. Юрĕ-çке, кил хушшинчĕ ĕç татах пулĕ. Натюш хăвăрт тумланса тухрĕ. Выльăхсем сарай айне панă улăма ватаççĕ, — çичĕ сурăх, ĕне. Ĕлĕк кун чухлĕ выльăх нихçан та пулман. Амăшĕ лаша пурри çинчен каланăччĕ. Вите алăкне уçрĕ. Çав самантрах кĕçенни илтĕнчĕ. Халĕрех çеç шăварнăскер, вăл витерен тухас килмен пирки çынна урăх йӳпсемесĕр утта кăмăртаттарчĕ. Натюшăн ăна савас килчĕ. Юта çыртасран е тапасран хăраса, кăмăлне пусарчĕ. Кил хушши те тирпейлĕ. Ним тума аптранă енне хуралтсене сăнакаларĕ. Кунта нимле улшăну пурри те сисĕнмест. Хăйне илсе кайнă чухнехипе танлаштарсан, кивелни кăна палăрать. Ав, вут каски те ĕмĕрхиех. Çапла пăхса-курса çаврăнсан, ăна йăмăкĕ патне каяс шухăш пырса кĕчĕ. Вăл пĕччен пурăнать пулсан тухса та утĕччĕ. Хунямăшĕ пур çĕре, тул çутăлнă-çутăлман çын патне çӳрени килĕшӳсĕр.

Натюш пӳрте кĕчĕ. Вăхăта ахаль ирттерес килменрен Анахвис кĕнчелеççине тытса ларчĕ. Арланăçемĕн шухăша путрĕ. Прахăр хĕрĕсен пурнăçĕ ытла та йывăр пулнă çав. Улттăн пĕр ят çĕрĕпе пурăннăран, вĕсен тырри вырнă-çапнă чухнех пĕтнĕ. Ачисене выçă усрас мар тесе, ашшĕ çĕрне-кунне пĕлми ĕçленĕ. Тумтир туса парайман пиркн вĕсем ӳссе çитсен те улаха е вăййа тухман. Хăйсем чухăншăнах Кĕтерук аппăшĕ юратакан Ваçлипе пĕрлешеймен. Путсĕр çын вăрласа çамрăк ĕмĕрне сая тунă. Аппăшĕн ăраскалне аса илсен, Натюш куçĕнчен куççуль пăчăртанса тухрĕ. Кĕтерука юратнă каччипе юнашар пытарнă. Натюш куçĕ умне улăп пек паттăр Ваçли тухса тăчĕ. Вăл çĕршер çынна вилĕмрен çăласшăн хăй пурнăçне панă. Акă юр кайса çĕр типтĕр-ха, ятарласах çăва çине кайса килĕ. Вĕсен вилтăпри çинче пуç тайса асăнĕ. Тĕрĕссипе, вунтăххăра çитнĕ Натюшăн та пурнăçĕ улшăннăччĕ. Микулапа Анук пулăшнипе вĕсем те çын шутне кĕчĕç, мул хуçисен тытăмне пĕтерессишĕн кĕрешнĕ çĕрте пархатарлăх тупрĕç. Каччи сутăнчăк пулни кăна телее çисе кайрĕ.

Алăк чĕриклетсе уçăлни Натюш шухăшне татрĕ. Пӳрте сăхман тăхăннă, хăмăртарах тутăр çыхнă çăпаталлă хĕрарăм кĕчĕ.

— Марье, килях! — палласа хаваслăн чĕнчĕ Натюш. Аппăшĕпе йăмăкĕ ыталанчĕç. Куçĕсем шывланчĕç. Ку ĕнтĕ савăнăç куççулĕ пулчĕ.

— Ах, аппа, сана курăп тесе шутламанччĕ. Епле çаврăнса килме пĕлтĕн-ши?

— Революци тивлечĕ çавăрса килчĕ, Марье.

— Ма ĕнерех систермерĕн?

— Каç вăхăт пулмарĕ. Хăй çутсан çеç таврăнтăм та. Мунча кĕтĕмĕр. Паян пыма иртерех пек туйăнчĕ. Ху çитни те аван.

— Ани каларĕ те, хĕпĕртенипе йăпăр-япăр тухса чупрăм... Атте ăçта-ши? Ун çинчен илтмен-и?

Натюш пит-куçĕнче халь çеç çиçекен савăнăç сӳнчĕ, сасси улшăнчĕ:

— Атте... Унтах çĕре кĕрсе юлчĕ...

Вĕсен куçĕсене куççуль тĕтрелетрĕ. Ашшĕ-амăшне чи юратакан ачисем çеç çакăн пек хурланаççĕ. Анчах темле хуйхăн та вĕçĕ пур. Натюш, ашшĕ пирки тахçантанпах çунса пурăнаканскер, маларах тăна кĕрсе хăйне алла илчĕ. Йăмăкне йăпатма тăрăшрĕ:

— Марье, лăплан. Çурăлас пек макăрсан та, атте чĕрĕлес çук. Ĕçхалăх ирĕклĕхĕшĕн пирĕн атте çеç мар, пиншер çын пуç хунă. Вĕсене хисеплени, чĕрере усрани тăшмана шеллемесĕр тавăрни пултăр. Çав тавăру саманчĕ çывхарсах килет… — Натюш самантлăха чĕмсĕрленчĕ. Йăмăкĕ ăнланнинĕ сиссен, хушса хучĕ: — Çапла, Мăрье, тем пекех йывăр та, пурпĕр тӳсĕпĕр. Луччĕ хăвăн пурнăçу çинчен каласа пар... Эсĕ Уçкана качча тухнине пĕлсен — савăнтăм. Çамрăк чух маттур ачаччĕ. Халь мĕнле пурăнатăр? Хуняму ятлаçмасть-и?

— Ман Уçка ун чухнехинчен ним чухлĕ те улшăнман. Качча тухнăранпа иксĕмĕр хушăра пĕр сив сăмах пулман. Ани те хăйĕн хĕрĕ пекех пăхать. Унпа та урлă-пирлĕ çук.

Ваçли пăяхам çинчен сăмах хускатсан, Кĕтерук аппана аса илмесĕр иртеймест вара. Иккĕшне мăшăрлантарайманшăн пăшăрханать. Вăт çапла йăслашкалаттăмăр та...

— Тата мĕн?

— Амак вăрçи ытла та хăрушă-çке... Уçка салтакра. Çитменнине, госпитальте выртать.

— Аманнă-им?

— Ийя çав. Аптрамаллах мар тесе çырать те, ху куçупа курман япалана тем каламалла.

— Уçка кĕрӳ суймĕ ĕнтĕ. Хуйхăрма та сăлтав çук. Чиперех таврăнĕ акă. Каллех ырă-тату пурăнăр.

— Тем пекехчĕ, аппа.

— Шан, йăмăкăм... Анчах халь те арман тытаççĕ-и вĕсем? — ăнсăртран пек ыйтрĕ Натюш.

— Арманне эп качча пыричченех Платун Павăлне сутнă. Ун пек пуянни прихутра та çук. Лавкка, арман тытать. Çурт вырăнĕ иккĕ. Пĕри ялта, тепри хуторта.

— Юмăç карчăка вĕлерсе çаратни ăнăçлă пулнă иккен.

— Ийя, аппа. Курасчĕ сан ăна, хăрушла мăнкăмăлланнă. Çынсем çине пуç тӳпинчен кăна пăхать.

— Ан тив, хăтлантăр. Çынсене пуç тайма та лекĕ-ха. Армана сутнăшăн Верук тăхлачăпа Уçка кĕрӳне мухтамалла. Вăл сирĕн пурнăçа ĕмĕрлĕхе пăсĕччĕ.

— Тепле çав ĕнтĕ...

Юлашкинчен Натюш тепĕр май сăмах пуçарчĕ.

— Марье, çамрăк чухне эс Микула пиччесем патĕнче пурăннă. Астумастăн-и, унăн тус-йышĕсенчен кам та пулин юлни çук-ши? — Марье тем иккĕленнĕ пек курăннипе хушса хучĕ: — Халь вĕсен ятне пытарма кирлĕ мар. Мĕншĕн тесен Раççейри пур парти те, ку шутра Ленин ертсе пыракан большевиксен партийĕ те, уççăн ĕçлеççĕ. Вăт çавăн чухне революцилле юхăма хутшăннă çынсем кирле манă.

Марье пĕлекен çынсенчен пĕри пурăнать-ха.

— Эсĕ Наум пиччепе канашласа пăх, — терĕ вăл.



III


Прахăр хĕрĕ каторгăран таврăннă хыпар, вăл патшана вырăнтан сирпĕтни çинчен ним хăрамасăр калаçать тени ял тăрăх. çиçĕмрен хăвăрт сарăлчĕ, тĕрлĕ халап хускатрĕ! Хăшĕсем ĕненмерĕç. Теприсем çăл патĕнче пулнă хĕрарăмсем майлах хăраса ӳкрĕç. Ытларахăшĕ хĕпĕртерĕ. Патша çук япала, вăрçă чаранĕ те, кĕçех тăванĕсем киле персе çитĕç. Анчах тĕрĕсне кам ăнлантарĕ-ши? Паллах, пупран урăх никам та мар. Вăрçă тухнăранпах çĕн хыпарсене çав пĕлтерсе тăнă-çке. Ав мĕншĕн кашни килтен тенĕ пекех чиркĕве васкарĕç.

Пуп халăх йышлине асăрхарĕ те ытлашши тĕлĕнмерĕ: аслă типĕри вырсарникунсенче кирек хăçан та çавнашкал пухăнаканччĕ. Чĕри çеç вырăнта мар. Архиерей ăна патшана вырăнтан кăларни çинчен иртнĕ вырсарникунах халăха каласа пама, Вăхăтлăх правительствăшăн кĕлтума хушнă. Пуп кун пирки çăвар та уçмарĕ, патшашăнах кĕлтуса ирттерчĕ. Паян мĕн тумалла ĕнтĕ? Мĕн сăлтавшăн кăларнă тесе, хура халăх чунне пусăрăнтармалла? Патшана çĕр çинчи турă вырăнне хисеплеме пуп таврашсем хăйсем тăрăшнă-çке. Халь тепĕр май епле çавăрмалла? Пăтранса кайĕç те, вĕçне-хĕрне тупаймăн. Тем май шухăшласан та, патша çуккипе çырлахаймарĕ пуп. Вăл пур чухне чиркӳ хисепреччĕ. Хăйĕн ĕçĕнче патша чиркӳ çине таяннă. Çавăншăн пуп таврашĕсене пысăк власть панă. Вăхăтлăх правительствăра ларакан çĕр улпучĕсемпе мул хуçисем чиркĕве пулăшусăр хăвармĕç те, пуп çапах танăçланаймасть. Политика тĕлĕшĕнчен аиăплисене мĕншĕн тĕрмерен кăларнă-ши? Капла Микуласем те таврăнĕç. Вара мĕн курмалла?

Пуп кадилине сулласа алтарьтен тухрĕ. Вăл ĕнтĕ аллăсене çывхарнă тесе никам каламĕ. Питçăмарти çинче пĕр пĕркеленчĕк çук. Çӳçĕ çав-çавах çăра та арăслан çилхи пек картланса усăннă. Куçĕсем кăна кăштах улшăннă-и, тен. Аскăнлăх йăлтăркки пурпĕрех сӳнмен, çынсем çине çуйланса та шанмасăр пăхать. Сăлтавĕ пурах çав. Ан тив, ĕненекенсем яланхи пекех парăннăн тăраççĕ те, текех улталаймăн. Тăхăрçĕр пиллĕкмĕш çулĕнче те хальхи пекех мĕскĕннĕн курăнатчĕç, хăйсем мĕн хăтланчĕç-ха? Сăваплă икон тупнă çĕрте исправникпе станувуя, уретникпе ăна хăйне кăшт çеç шаккаса пăрахмарĕç. Часовньăна иконĕ-мĕнĕпех çунтарса ячĕç. Кăçал та çылăх каçарттаракансене Раççейри лару-тăру пирки мĕн шутланине тĕпчерĕ. Пĕтĕм кăмăлне уçса паракансем пурпĕр тупăнмарĕç. Сăмах хускатсан, ассăн сывлакаласа кăна ирттереççĕ. Çук, пуп патшана ниепле те манаймĕ. Халăха пăлхатакансене хирĕç çирĕп тăнине вăл лайăх кăтартрĕ, Унтанпа ним сас-хура та çук-ха. Иçмасса, патшана вырăнтан кăларнипе вăрçи чарăнса ан лартăр. Вăрçă тăсăлнăçемĕн хура халăх юнĕ ытларах тăкăнĕ, хуçалăхĕ япăха юлĕ. Ĕнен çине йăтайми нуша ларнă çынна парăнтарма çăмалрах, Вăйпитти çынсем çапăçу хирĕнче выртса юлни темех мар, пăлхарçăсем сахалланĕç.

Ирхи кĕлĕ хыççăн пуп, яланхи пекех, килне таврăнчĕ. Сĕтел çинче сăмавар чашкăрса ларать, апат-çимĕç хатĕр. Ăна вăтăр çулалла çитнĕ, пӳ-сипе сăн-питрен аптрамалла мар, чухăнлăхне пула качча тухайман хĕр сехĕрленсе кĕтсе илчĕ.

Иртнĕ каç çеç-ха Варвари кăтăш пулайнăччĕ, тем кĕптĕртетнипе вăранчĕ. Куçне уçса пăхрĕ те шартах сикрĕ.

— Ой, пачăшкă, мĕн кирлĕ сире?..

Стрепки хирĕç тăрасса шутламан пуп ун патнелле кармашрĕ.

Варвари пĕтĕмпех тавçăрчĕ, айккинелле сиксе сирпĕнчĕ.

— Пачăшкă, ан çулăхăр, халь кăравул кăшкăратăп! «Кăравул» кăшкăратăп тени пупа тăлларĕ, ĕненекенсем умĕнче ирсĕр йăлине тăрă шыв çине кăларни пăтăрмах саманара ырăпа вĕçленмĕ. Хăçан та пулин хăй ирĕкĕпех парăнасса шаннĕран урăх тапăçмасăр пăрахса кайрĕ. Варвари пурпĕр куç хупмасăр çĕр каçрĕ. Кунашкалне тем чул та курнă вăл. Пуянсем патĕнче яланах упăшкисем çыхланма хăтланнă. Арăмĕсем кĕвĕçсе хур кӳнĕ, ĕçрен хăваласа янă. Пупа турă çынни шутланипе пĕтĕм тарăхăвне манма тăрăшрĕ. Чăн та, малтан евĕклĕн кĕтсе илчĕ, ĕçлеме пуçласан та, хăйне сăпайлăн тыткаларĕ. Куçа тĕтĕм ямалăхне кăна пулнă иккен. Вăл та ыттисем пекех сĕмсĕр. Варвари каçах тухса кайĕччĕ, тăван е пĕлĕш тавраш çук çынна кам йышăнĕ?

Варвари каçхи сас-хура пирки сăмах та хускатмасăр ĕçе тытăнчĕ. Çакă пупа канăçсăрлантарнă шухăшсене сирме, лăпланма пулăшрĕ. Вăл ним пулман пек кул-калăса:

— Ман маттур стрепке пурне те хатĕрлеме ĕлкĕрнĕ. Куншăн тав тума тивĕç! — терĕ. Варварие савасшăн аллине тăсрĕ.

— Пачăшкă! — пăрăнма ĕлкĕрсе куреннĕ сасăпах ехлетрĕ Варвари. — Мана тав тума кирлĕ мар. Эпĕ сирĕн патăрта уншăн мар, укçашăн та тăранасшăн кăна пурăнатăп.

— Араç?.. — айванла чĕнкелесе, çилхине силлентерчĕ пуп. — Эс мана каçхишĕн ырламастăн-и, тен? Пытармастăп, килĕштерсе пăрахрăм сана. Пире, пачăшкăсене, тепĕр! хут авланма юрасан, сăмахсăрах венчете тăрăттăм. Ирĕк çукки хуплать. Анчах пĕр-пĕрне юратакан мăшăршăн ку ним те мар. Турă пиллĕ. Вара ман мĕн пурри санăн пуле! Эпир такамран телейлĕрех пурăнăпăр.

Пуç хума вырăн пулсан, Варвари тем каласа тăкĕчче. Халь çиллине шăнарса та тивĕççĕн хуравларĕ:

— Пачăшкă, эпĕ те сире ним пытармасăр калатăп: ман умра аскăнланни кăлăхах. Мĕскĕн ăраскалăма хĕр пуççăн ирттерес пирки эпĕ турă умĕнче тупа тунă. Сире стрепке кирлĕ мар пулсан, кăларса ярăр!

«Халех тухса кай!» — тесшĕнччĕ пуп, анчах ку хăйне хăй питрен çупни пулĕччĕ. Çитменнине, Варвари пек тирпейлĕ стрепке тупма та хĕн.

— Юрĕ, юрĕ... Хăвах тăна кĕрĕн-ха. Ман юрату алăк пуканĕ урлă каçиччен çеç мар.

Хапха умне урхамах тĕрлеттерсе çитнине малтан Варвари асăрхарĕ:

— Пачăшкă, такамсем килчĕç!

Пуп чӳречерен васкаса пăхрĕ. Çуна çинчен Лаврскипе Михха аннине курсан, карланкине йӳçĕ кумкка капланчĕ. Миххапа тĕл пулсан, унăн яланах ăшчикĕ пăтранать. Ан тив, пуп Лукарьепе аташкаланă та, Михха хăйĕн арăмне çаклатасса шутламан. Йывăр çыннине пĕлсен, шанма пăрахрĕ. Çăмăлланма тăрсан, пулăшма никама чĕнмесĕр вĕлерсе вырттарчĕ. Арăмĕн юлашки сăмахĕсем пуп чĕрине халь те каскалаççĕ.

Юн тапса халран кайнă хĕрарăм аран пашкаса выр-тать. Ача туманшăн ĕмĕр тăршшĕпех мăшкăлланине тавăрма упранă вăйĕпе куçне уçса пуп çине тинкерчĕ.

— Кам хĕсĕр сурăхне, кам хĕсĕр такине хăвах чухларăн ĕнтĕ, — тесе йĕрĕннĕн пăшăлтатрĕ.

Пупа такам çивĕтĕнчен туртса çĕре тăсса пăрахнăнах туйăнчĕ, шăлне шатăртаттарчĕ:

— Еркĕнӳ кам?

— Шăлупа ан хăрат. Халь мана нимех те тăваймăн. Вилĕм санран хăватлăрах. Еркĕн пушшех те...

— Кам?! — чунĕ тухма пуçланă арăмне çапса ярасран аран тӳссе кăшкăрчĕ пуп.

— Михха...

Çав самантрах пуп арăмĕн чĕлхи çухалчĕ. Кĕçех куçĕ те ĕмĕрлĕхе хупăнчĕ. Арăмĕпе ачи виллисене чул çыхнă миххе чиксе Атăла ярассах çитнĕччĕ вăл, ĕненекенсем пĕлесрен хăрарĕ. Вара чиркӳ картишнех йĕркелесе пытарчĕ. Ĕненекенсем умĕнче сăваплă çын пек курăнасшăн яланах пыра-пыра кĕлтурĕ. Çавăнтанпа Миххапа тĕл пулмассерен унăн çилли чашкăрать, тавăрма кăна хăвачĕ çитеймест.

— Трифон Гаврилович! — терĕ Лаврский, çуна çинчен ансан. — Кăнтăрлахи кĕлĕрен тухнă çĕре чиркĕве çитĕр вара, ан манăр!

— Юрать, — пĕр сăмахпа килĕшрĕ Трифун. Ăшĕнче кулчĕ: «Революци хăвачĕ тем кăтартĕ. Эпĕ те Трифон Гаврилович пулса тăтăм иккен...» Пуп хăнисене пуç тайса кĕтсе илчĕ.

— Хисеплĕ Михаил Петрович... Хисеплĕ Константин Сергеевич... Килĕрех!

Лешсем йăла тĕлĕшпе пупран пиллĕх илчĕç.

Михха çав самантрах çамрăк та тăп-тăп хĕрарăма асăрхарĕ. Пуп стрепкисене мĕншĕн час-часах улăштарнине пĕлнйпе турех патлаттарчĕ:

— Пачăшкă, ку чиперккене ăçтан тупнă эсĕ?

Пуп тилĕрсе кайрĕ. Михха унăн юлашки рехетлĕхне туртса илесшĕн пек туйăнчĕ. Тĕн йĕркипе çыхăнман ахаль çын кăна пулсан, вăл тем каласа тăкĕччĕ. Юрамасть. Ирĕксĕрех çиллине шăнарса, шӳтлеме хăтланчĕ:

— Тупăнман вăл, Михаил Петрович. Турă çавăрса килчĕ ăна. Пĕччен пурăнма хĕннине хăвăрах чухламалла. Мĕнпур шанăç ун çинче.

— Маттур, ельпох та маттур хĕр! — ырланăн кулкаласа ехлетре Михха. Куçне чеен хĕскелерĕ.

— Ĕнтĕ сĕтел хушшине ларăр!

— Ларăпăр та... Сирĕнпе калаçмалли пурччĕ, пачăшкă... — терĕ Лаврский.

— Тархасшăн. Эпĕ итлеме хатĕр.

— Хамăр çеç юласчĕ. 

— Варвари, вăхăтлăха тулалла тухса çӳре-ха. Кирлĕ чух чĕнетĕп! — терĕ пуп.

Стрепке Михха йĕпĕсленипех кӳреннĕччĕ. Вĕсем татах кулĕç. Эсреметсен куçĕ умĕнчен самантлăха та, пулин пăрăнас шухăшĕпе хаваспах килĕшрĕ.

Варвари тухса кайсанах, Лаврский сăмахне тӳртен пуçарчĕ:

— Пачăшкă, Раççейри лару-тăру çинчен ĕненекенсене ăнлантарма вăхăт.

— Халăх пăлханса каймĕ-и?

— Тархасшăн айванла ан калаçăр. Халăх вăл халь те хуранти пекех вĕрет. Юрать-ха, Вăхăтлăх правительствăна пăхăнать. Пирĕн чавсана тавăрсах влаçа çирĕплетме тăрăшмалла. Унсăрăн большевиксем майлă çаврăнса укесрен хăрушă.

— Кун пирки хам та пайтах шухăшланă. Анчах...

— Ним «анчаххи» те çук, — пӳлчĕ Лаврский. — Ĕненекенсене халĕрех ăнлантарни хамăршăн аван пулĕ!

— Апла тесен, кăнтăрлахи кĕлĕ пĕтсен калаçма лекет. Хальхинче эсир çеç калаçни сахал. Митинг туса ирттерĕпĕр.

— Чиркӳре-и? — кичемленчĕ пуп.

— Ийя, пачăшкă. Чиркӳ тени чăн сăмах сарма ятне туса панă вырăн. Йĕрки ак çапла пулмалла: эсир митинг уçатăр та мана сăмах паратăр. Ман хыççăн трибуна çине хăпарасшăннисем татах тупăнĕç. Юлашкинчен Михаил Петрович кучерĕ Трифун сăмах илĕ. Митинга хупас умĕн Вăхăтлăх правительствăна ырласа революци йышăнăпăр. Ăна çырса хатĕрленĕ те ĕнтĕ. Çакна асра тытма тивет: Ĕнел халăхĕ патша стройне хирĕç паттăррăн кĕрешнине таврипех пĕлеççĕ. Халь те манман-и, тен. Вĕсем Вăхăтлăх правительствăна ырласа йышăннă хыпар та ытти вулăс хресченĕсене çавăрма пулăшĕ. Сире çакна та пĕлтерес: уездри власть халь ман ирĕкре. Вăхăтлăх правительство мана комиссара лартнă. Эпĕ хама шаннине тӳрре кăларма тăрăшăп.

Пуп пуçĕнчи иккĕленӳсем сирĕлчĕç. Вăл хаваслансах Лаврский аллине чăмăртарĕ.

— Чун-чĕререн ырă сунатăп, Константин Сергеевич!

— Тавтапуç, пачăшкă! Чан çапни илтĕнчĕ.

— Тус-йышсем, ман васкамалла. Ав, кăнтăрлахи кĕлле кĕме йыхăраççĕ. Пуçланиччен ачасене ят хумалла. Эп кайнипе эсир хăймасăр ан ларăр. Килти пек пулăр. Сире пăхма стрепкене кĕртсе хăварăп.

— Пачăшкă, эсир Михаил Петрович кучерне те калăр-ха, кĕтĕр! — астутарчĕ Лаврский.



* * *

Варвари çенĕкрен чупса тухрĕ те çăмăллăн сывласа ячĕ. Йăлине кĕнипе выльăх-чĕрлĕх патне кайса пăхасшăнччĕ, карти-хурине тасатсан та юрать, урхамах патĕнче кăштăртатакан арçынна курсан, урăхла шухăшларĕ. Вăл та ун пекех хуçа тарçи-çке. Ахаллĕн ыттисемпе пĕрле пӳртре пулĕччĕ. Мĕншĕн унпа сăмах вылятса кăмăла йăпатас мар?

— Тур пулăштăр! — саламларĕ Варвари.

Трифун тӳрленсе тăчĕ. Палламасан та, ку хĕрарăм пупăн стрепкине чухланипе куларах хуравларĕ:

— Тавтапуç... Эсĕ пачăшкăн çĕнĕ стрепки-им? Варвари чĕри кăртах турĕ. Пуянсен мăшкăлне нумай тӳснĕ вăл, вăй çитнĕ таран хирĕç тăнă, халь хăй евĕр тарçă та тăрăхласшăн.

— Пачăшкăн çĕнĕ стрепки эп, вара мĕн?

— Ытлашши темех мар та... Стрепкисене темшĕн час-час улăштарать вăл.

Варварин юлашки тӳсĕмĕ татăлчĕ:

— Сисĕтĕп, мана амалăха килнĕ тесе хăртасшăн. Сана лаша пăхма шаннă, çавăнпа хăвна манран пуян та чаплă шутлатăн. Тата эсĕ арçын, аçа йытăсем пусмăрлас çук. Анчах эпир те хамăртан мăшкăллаттармăпăр, таса тивĕçлĕхпе чыслăха вут витĕр тухсан та упрăпăр.

«Чыслăх вăл пушă халап кăна!» — тесе ал суласшăнччĕ Трифун, пит-куçне сасартăк намăс хĕлхемĕ хыпса илни чарчĕ. Ăна хăй пекех мĕскĕн ырă сунчĕ, вăл пур, çынла хуравлас вырăнне, унран кулма пăхрĕ.

— Нӳремсĕр сăмах персе ятăм, йывăра ан илĕр. Пирĕн пĕр-пĕринчен кулмалли çук. Эпир иксĕмĕр те çын аллинче. Пуянсем сире çеç мар, пире те мăшкăллама май тупаççĕ.

Варварин кăмăлĕ çаврăнчĕ. Ку арçын ырă чунлă та хăй тивĕçлĕхне çĕре ӳкермен çын пек туйăнчĕ, ăна хăйĕн телейсĕр шăпи çинчен каласа парас килчĕ. Анчах пуп тухса кăшкăрни чăрмантарчĕ.

— Варвари!

Стрепке шартах сикрĕ. Тек сăмах тăваймасăрах Трифунран хăпрĕ.

Варвари кучерпа тăнине курсан:

— Мĕн турăн эс унта? — терĕ пуп шанмасăр.

— Лаша валли утă-улăм кирлĕ мар-и терĕм, — çухалмасăр, хăвăрт тавăрчĕ Варвари. Ку сăмах пупа çырлаш тармарĕ, сӳрĕккĕн астутарчĕ:

— Кучер хыççăн чупмасан та юрĕ. Пыр, хăнасене пăхма тăрăш! — Варвари çенĕкре çухалсан кăшкăрчĕ: — Трифун! Хуçасем сана та кĕме хушрĕç.

Трифун чунĕ тулашнипе ним тума аптранă енне юр çине лач сурчĕ. Хĕрарăмсемпе сăмах вылятсах курман вăл. Май килнĕ чухне ăна хăйсем тарçă нушинчен хăтăлас самант çывхарнине хыпарласшăнччĕ, вăрăм çилхе тухса кансĕрлерĕ.

— Килех, чипер хĕр!

— Мĕн ятлă-ха эсĕ? — шӳтлесе чĕнчĕç Миххапа ваккат стрепкене.

— Варвари... — хуллен хуравларĕ лешĕ.

— Ельпох калатăп, — шӳтлерĕ Михха, — ытарма çук илемлĕ ят. Хăвăр та чечек. Хĕрарăм тути-масине чухлать çав пирĕн пачăшкă. Сĕтел патнерех кил-ха, чиперкке. Эрех тултар!

Варвари чунĕ кӳтрĕ. Пуянсем кулнине сахал мар курнă та, пурпĕр хăнăхма çук. Тем каласа тăкĕччĕ, вĕсене ӳкĕте кĕртеймĕн, пурнăçне йывăрлатни çеç пулĕ. Вăл, тутине ыратмаллах çыртса, икĕ черкке эрех тултарчĕ, Миххапа Лаврский умне лартрĕ.

— Кунашкал килĕшместпĕр! Виççĕмĕш черккине те тултар. Хуçи вырăнне юлнă япала, малтан ху ĕçсе кăтарт. Унсăрăн сыпса та пăхмастпăр. Çапла-и, Константин Сергеевич?

— Паллах.

— Эп хуçи мар, тăрçи çеç. Çавăнпа пуçармалли йăлана манран хăтарма ыйтатăп.

— Эпир çук чух эс кам пулнине пĕлместпĕр. Халь пирĕншĕн хуçи эсĕ. Тултар! — Варвари çав-çавах турткаланнăран Михха кулса ячĕ. — Сăрнаях çав эпĕ. Чиперкке хăçан хăй тултарса ĕçни пур?

— Тĕрĕс, Михаил Петрович. Хам та сирĕнтен тĕлĕнсе ларатăп! — ун шухăшне çирĕплетнĕн сăмах хушрĕ Лаврский.

— Каçарăр, тархасшăн. Йăнăша вăхăтра юсамалла! — терĕ те Михха тепĕр черкке эрех тултарчĕ. Ăна Варвари тĕлне лартса, хăй черккине çĕклерĕ. — Тав сана!

— Аю, эп ĕçместĕп!

Миххан çын хирĕçленине тӳсеймен кăмăлĕ авăкланчĕ.

— Эс мĕн, тав куркине тиркетĕн-и? Пире хур кӳресшĕн-и?

— Тав куркине тытманни аван мар, хĕрĕм. Хăнасене хисеплеменни пулать! — каллех хуçа хутне кĕчĕ Лаврский.

Варвари сехĕрленчĕ. Ятлă çынсене кӳрентерсе ыр кураймăн. Пупа каласа парĕç те, паянах урама тухса ӳкĕн. Хăйне ирĕксĕрлесех вăл çырла шывĕпе хутăштарнă спирта çуррине яхăн ĕçсе лартрĕ.

— Вăт ку пырасла. Мухтама тивĕç. Патнерех кил-ха! — Варвари ним тума аптраса тăнипе Михха хăй ярса илчĕ. — Кил тенĕ сана. Чиперккеçĕм... — Унтан-кунтан тыткаларĕ.

Варвари çуйхашса вĕçерĕнме хăтланчĕ. Шăп çав вăхăтра Трифун кĕчĕ те пĕр кичемленсе, пĕр тилĕрсе кайре. Тăр-кăнтăрлах стрепкене мăшкăллаççĕ. Михха чухăн арăмсемпе çакнашкал айкашнине темĕн чул та тĕл пулнă, куçкĕрет хирĕçме кăна хăю çитереймен. Пăхса тăма пушшех йывăррипе вăл каялла тухасшăнччĕ, Лаврский чарчĕ.

— Трифон Гаврилович, сĕтел хушшине ларăр! — Кучер вырăнтан та хускалмарĕ. Ăна митингра сăмах калама хатĕрленĕччĕ, Михха стрепкене çăлкаланипе пĕтерсе хурĕ.

Пĕр ăрăскаллă çыншăн камăн чĕри кӳренмĕ! — Михаил Петрович! — астутарчĕ вара хыттăн. — Эсир Трифон Гавриловича хăна тăвасшăнччĕ. — Михха Варварие алăран вĕçертрĕ. Лаврский Трифуна ӳкĕте кĕртме тăрăшрĕ. — Михаил Петрович ачалла айкашнине йывăра ан илĕр, тархасшăн. Унăн çамрăк чухнехи юнĕ лăпланаймасть-ха. Ватăларахпа хăех пусăрăнĕ. Килĕр, пĕрер черкке шаккаса ĕçер.

Михха вакката ăнланчĕ. Анчах ӳкĕнсе каçарттарас вырăнне урăхла сăмах персе ячĕ:

— Трифун, авлан, Варварирен лайăх хĕр тупаймăн. Туй тăвăпăр.

Миххан шӳтпе чăнни пĕрлех пулнине Трифун тем чул та курнă. Ытлашшиех йӳпсемен кăна.

— Мана ыр суннăшăн тавтапуç, Михаил Петрович! Авланма шутласан, эсир кулăшăн сĕннине хаваспах йышăнăттăм, çулеем иртни кăна кансĕрлет.

— Хăвăн ирĕк! — кăмăлсăрланчĕ Михха. — Хытхура пек пурăнас килсен, мана мĕн?

— Михаил Петрович, тепĕр чух шӳтлĕпĕр, халь вăхăт мар! — вĕçне çитиех майлаштарма васкарĕ Лаврский. — Луччă пĕрер черкке ĕçер те чиркĕве утар. Акă кĕлĕ пуçланни çинчен хыпарласа чан çапаççĕ. Варвари хĕрĕм, эрех тултар-ха! Сан пек çамрăка юнтарни килĕшмест...

Варвари татах турткаланĕччĕ, Трифун кĕни, вăл та хусах иккенне пĕлни ун кăмăлне çавăрчĕ. Хур кӳнине, маннăн сĕтел патне пычĕ, ним шарламасăр виçĕ черкке тултарчĕ.

— Михаил Петрович, кайма вăхăт. Кĕлĕ пуçламăшĕн! чех ĕненекенсемпе пĕрле пулас! — черккене тĕппипе пушатнă май йыхăрчĕ Лаврский.

Вĕсем сĕтел хушшинчен тухса тумланчĕç.

— Çапла, Трифон Гаврилович, кĕлĕ пĕтнĕ çĕре çит вара. Калаçса татăлнине ан ман!

— Унах астăвăп-ха.

— Пит аван. Эсĕ, Варвари хĕрĕм, Трифон Гавриловича хăналама тăрăш! — хушса хăварчĕ Лаврский.

Иккĕш кăна юлсан, Варварипе Трифун пĕр хушă чĕмсĕрленсе ларчĕç. Унтан Варвари хăйса сăмах пуçарчĕ:

— Эсир чăннипех хусах-и вара?

— Ийя.

— Миçере?

— Хĕрĕх пĕррере.

— Мăшăру вăхăтсăр çĕре кĕчĕ-им? Çук, эп пуçĕпех авланман.

— Ма тата?

— Эс ху качча тухнă-и?

— Çук. Хĕр пуçăнах вăтăра çитрĕм... Çуралсанах тăлăха юлнă. Çак тарана çитиех çын ĕçне туса пурăнатăп. Ун пек хĕр кама кирлĕ? — 

— Ну, вăт... Эпĕ те çав сăлтавсемпех авланайман. Варвари чĕри ăшшăн вăркăшма тапратрĕ. Хăй мĕн тăвасса та чухлаймасăр, икĕ черкке эрех тултарчĕ.

— Апла тесен, эпир иксĕмĕр пĕр шăпаллă. Пĕринчен тепрн кулма çук. Халиччен эрехпе ашкăнман, паян хам пек çынпа сĕтел хушшине ларма тӳр килнĕшĕн хĕпĕртесе ĕçес тетĕп. Тыт-ха!

Иккĕшĕ те тĕппипе ĕçрĕç. Варвари вара чĕри хистенине тӳсеймерĕ:

— Трифон Гаврилович!.. — терĕ çепĕççĕн. — Качча ил мана! — Трифун аптраса ӳкнине курса, шухăшне вĕçлеме васкарĕ: — Ан хăра, эп тума пĕлмен ĕç çук. Сывлăхсем, вăй-халăм çителĕклĕ. Мана ытлашши нимех те кирлĕ мар. Кăмăлу пур чухне сав, кăмăлу çук чухне йытту вырăнне хур. Эс манăн хуçа пулăн, эп санăн тарçу...

Хĕр сĕнĕвĕ Трифуна килентерчĕ. Ĕмĕр тăршшĕнче амалăхне тивĕçтересшĕн çунакан хĕрарăмсемпе тĕл пулкаланă вăл, чунтан хисеплесе качча пырас шутлине кăна курман. Варвари, чăнласах пурнăç юлташĕ тупса, çын мăшкăлĕнчен хăтăлма тăрăшнине ĕненет. Хĕрĕ те кăмăла каять. Трифунăн ăна ăш сăмах калас килет. Анчах сĕнĕвĕ ним кĕтмен çĕртен сиксе тухни чĕлхине çыхрĕ.

Варвари çакна хăйне май ăнланнипе ĕшеленсе ӳкрĕ: Трифун шанман пек сунчĕ. Татăлсах витерме пикенчĕ:

— Тунмастăп, пурнăç мана тылă витĕр кăларнă. Эп пурпĕр чыса çухатман. Ку маншăн никама парăнманнине пĕлтерекен пĕртен-пĕр сипет. Çавăнпа ăна куç шăрçи пек упранă. Акă, кунти пурнăç та çавах, пачăшкă хапсăнать. Иртнĕ каç кăшкăрса кăна хăтăлтăм. Яланах хирĕç тăма, сыхлăхлă пулма хĕн. Çавăншăн вăтанмасăрах калатăп: эсреметсен пусмăрне тӳсиччен хам суйласа илнĕ çынна парăнам...

Трифун çав-çавах чĕнменни Варварие тăна кĕртрĕ.

— Тур çырлахтăр, ман хĕр чыслăхĕ хам кăмăла каякан çынна кирлĕ мар. Эп ăна эсреметсемшĕн упранă иккен. Мĕн тесе пурăнмалла?.. — сасăпах макăрса ячĕ.

Нушана тӳсеймесĕр куççуль тăкакансене Трифун нумай курнă, кунашкал хурланнине тĕл пулман. Мĕншĕн-ха? Качча пырасшăн. Вăл пур, тăмран тунă пек, çăварне уçаймасăр тăрать. Ăна та тăлăххăн пурăнни йăлтах тарăхтарса çитернĕ-çке. Апла тесен ма йăпатас мар?

Трифун аллине хĕр çурăмĕ çине хучĕ. Варвари пуçне çĕклерĕ.

— Ан макăр... — терĕ Трифун.

— Епле макăрмăн? Хам суйласа илнĕ çын тиркет те...

— Çук, тиркеместĕп...

— Килĕшетĕн-и? — пичĕ-куçĕ çуталчĕ Варварин. Çавăнтах сиксе тăчĕ те Трифуна ыталарĕ.

Хĕрĕх пĕр çула çити юрату туйăмне пĕлмен арçын чĕри тухса ӳкесле тапрĕ. Юнĕ вĕриленсе чупнипе пĕтĕм ӳт-пĕвĕ хĕрӳленчĕ, анчах тăнне-пуçне çухатманнипе ытлашши утăм тăвасран тытăнса юлчĕ.

— Тăхта, эс мана ăнланаймарăн... — терĕ вăл, 5 хĕр ытамĕнчен вĕçерĕнсе.

Варварин ăшне сасартăк пăр татăкĕ кĕрсе ӳкрĕ, куçĕнче халь çеç ялкăшнă хаваслăхĕ сӳнчĕ.

— Епле ăнланаймарăм? Килĕшетĕп терĕн-çке?

— Килĕшнĕ пирки тĕрĕсех каларăм.

— Тата ма каллĕ-маллĕ çаптаратăн?

— Каллĕ-маллĕ мар, сана йĕркеллех качча илесшĕн. Варварие тепĕр хут чун пырса кĕчĕ.

— Улталамастăн-и?

— Улталама вунçичĕ çулхи йĕкĕт мар эпĕ.

— Апла паянах илсе каятăн-и?

— Çук... Паян та мар, ыран та мар.

Варварие каллех пăшăрхану хуçрĕ. Вăл ирĕксĕрех пукан çине ларчĕ.

— Ентĕ чăннипех ним шухăшлама аптратăп, Трифон Гарвилович. Хуçу халь çеç пӳрт туса паратăп терĕ-çке? Пурăнма йăва пулĕччĕ. Ĕçне санпа пĕрле тупăттăм.

— Хуçа пӳрчĕ пирĕн мар, хамăрăн тăвасчĕ.

— Унччен ман ăçта пурăнмалла?

— Вăхăтлăха кунтах.

— Апла иккен... Мана пачăшкă пусмăрлатăр та...

— Хăяймĕ!

— Хăяймĕ?! Вĕсемшĕн чару çуккине пĕлсе çитеймен-и эсĕ?

— Халь урăх самана.

— Мĕнле самана вăл?

Трифун хăй мĕн пĕлнине: патшана сирпĕтнине, кĕрешӳ малалла пырассине, Лаврскисем паян чиркĕве мĕн ĕçпе килнине каласа парсан, сăмахне çапла вĕçлерĕ:

— Вăт, хăвах куратăн ĕнтĕ, эпир ĕлĕкхи пек хирĕç тăрайми, хамăр хута кĕрейми тарçăсем мар. Ман хуçа йышшисем халь пирĕнтен чĕтресе тăраççĕ. Çавăнпа пӳрт лартса парать вăл. Анчах каярах юлчĕ. Сан та текех пуç усмалли çук. Эсĕ те тарçă çеç мар, арçынпа пĕр тан хĕрарăм. Пачăшкăна хамах ик-виçĕ сăмах каласа хăварăп.

Текех сан çумна çулăхаймĕ.

Варвари ĕненчĕ. Трифун ун куçĕ умне улăппăн тухса тăчĕ. Ахаль кучер ăçтан пурне те пĕлĕ?

— Ĕнтĕ çураçна тесе ĕçетпĕр-и? — хĕпĕртесе тепрер черкке тултарчĕ Варвари.

— Çук, мăшăрланнă тесе. Тав сана!

— Сав мана.



IV


Хĕвел самаях хăпарма ĕлкĕрнĕ. Çĕрле чиркӳ çивитти çине ӳккеленĕ чĕлтĕрти юр ирĕлет. Урана сивĕ çапать пулин те кăмăллă. Çавăнпа ирхи кĕлĕрен тухнă халăх чиркӳ картишне ушкăнăн-ушкăнăн пухăннă. Вĕсем хушшинче кив шинель тăхăннă çынсем те курăнкалаççĕ. Хăшĕсем аллине мăйĕнчен çакнă, теприсем туя çине тĕрĕннĕ. Сăмах Раççейри сас-хура пирки пырать. Салтаксем хăйсем илтнĕ таран каласа пама хăтланаççĕ те, тĕплĕнех мар çав. Хресченсен пуринчен ытла вăрçă хăçан пĕтессе пĕлес килет. Яланхи пекех пуп ăнлантарасса шанаççĕ. Распутин пирки сăмах хускатсан, патша килĕнче ирсĕрлĕх йăва çавăрнинчен йĕрĕнеççĕ.

Хĕвел питнерех — хĕрупраçсем. Вăрçăчченхи саманара вĕсен умĕнче юратакан каччисем явкаланатчĕç, халь йăхĕ те çук. Вунсаккăра çитнисенчен пуçласа аслăраххисем вăрçăра, çамрăкраххисем — бурлакра. Хĕрсем Анахвисе сырăнса илнĕ. Ăна тимлесе итлеççĕ. Лешĕ Натюш илсе килнĕ хыпарсене каласа парать. Вĕсене те, ытти хресченсемпе танах, тен, ытларах та, вăрçă тарăхтарса çитернĕ. Ашшĕ е пиччĕшĕ çеç мар, савнийĕсем те вăрçăра. Вилни çинчен хут килнипе куççуль юхтарнисем те сахал мар. Хĕрупраçсен ăшĕнче вут çуннине çеç никам курмасть.

Чиркӳ картишне пуп кĕчĕ. Ĕлĕкрех пулсан, хĕрупраçсем куçĕсемпе çисех ăсатĕччĕç. Унăн лайăх пурнăçĕ вĕсене яланах кĕвĕçтернĕ. Халь йӳпсемерĕç те. Чиркĕве кĕме йыхăрса çапакан чан сасси шăпланчĕ. Кĕлĕ те пуçланчĕ-и, тен. Хĕрупраçсем çав-çавах васкамаççĕ-ха. Миххапа Лаврский килнине асăрхаса, тахăшĕ систерчĕ:

— Пăхăр-ха, пăхăр!

Пуринчен ытла вĕсене Миххапа Лаврский кăкăрĕ çинче хĕрлĕ хăю вĕлкĕшни тĕлĕнтерчĕ.

— Мĕн хурлăхпа ырлăхшăн хăю çакнă-ши кусем?

— Кама качча парса авлантараççĕ-ши?

— Сехметĕн качча парас хĕр пур теççĕ. Çавăн туйне хатĕрленеççĕ пулĕ?

Клавье çинчен асăнни Анахвис кăмăлне пăсрĕ. Вăл сасартăках Ванюкпа иккĕшне çураçнине аса илчĕ. Анчах вăраха пымарĕ. Ун чухне пулни-иртни хальхи пурнăçра ниме те пĕлтермест тесе шутларĕ.

Ав, чиркӳ картишĕ умне хура çуна кӳлнĕ ут чашкăртса çитрĕ. Платун Павăлĕ иккен. Акă çуна çинчен унăн хĕрĕ Елюк анчĕ. Пулать-çке çав: пӳ-сийĕ, сăн-сăпачĕ ыттй хĕрсемпе танлаштарсан темех те мар, ашшĕ пуяннипе сăмсине каçăртнă, такăнса ӳксен те ăçта пуснине курмĕ.

Елюк хĕрупраçсем еннелле çаврăнса та пăхмарĕ.

Касмухха çурта сутать. Вăл çитмĕлелле çитнĕ ĕнтĕ. Анчах сăн-пичĕ вĕрсе хăпартнă пек яп-яка. Çамрăк чухнех самăрскер, халь урлăш-тăршшĕ пĕрех. Кăшăлласа кастарнă çӳçĕ йывăç çăвĕ сĕрнĕрен яланхиллех йăлкăшать. Сухалĕ, ĕлĕкех шĕвĕрскер, кураксем йăва çавăрма тăпăл-тарнăн, тĕл-тĕл кăна тăрса юлнă. Çуртине илсе парать те Касмухха аллисене кăкăрĕ çине хурать. Ăшĕнче кĕлĕ сăмахĕсене каланăн тутине сиктеркелет. Чĕри тăнăç тапать. Пăлханма сăлтав çук. Микулапа Ваçли пирки сиксе тухнă пăтăрмаха тахçанах маннă. Тӳре-шарасем хистенипе суйни пурнăçра тĕрĕс килсе тухрĕ — Микулапа Ваçли чăнахах патшана хирĕç кавар тунă иккен. Касмухха пурнăçĕ халь нихçанхинчен лайăх. Банк урлă çĕр, вăрман илсе ывăлне хутора кăларчĕ. Суту-илӳ те ăнса пырать. Ывăлне вăрçа илесрен те хăтарса хăварчĕ. Уншăн укçа пайтах тăккаланă та, ку темех мар. Михха хунĕ пурăннă пулсан, Касмуххана чиркӳ старостине лартмастчĕçех. Пĕртен-пĕр ывăлĕ çакăнса вилнĕ, кĕрӳшĕн килне-çуртне çунтарса янă хыççăн Çемен нумаях пурăнай-марĕ. Вăл çĕре кĕрсен, Касмуххана каллех чиркӳ старостине, Ĕнел çĕр общинин аслă уполномоченнăйне суйларĕç. Патша пирки аван мар хыпарсем çитни кăштах канăçсăрлантарать те, ку, ялпа пĕрле тесе, ун пирки ытлашши шухăшласшăн мар.

— Петĕр пичче, праçник пĕрле пултăр!

Кĕтмен сасă пулнипе Касмухха шарт сикнĕн пуçне чалăштарчĕ. Сасартăк пит-куçа йăпăлти сăрĕ тапса тухрĕ.

— Эсир калашле пултăр, Михаил Петрович...

Ĕлĕк, Миххасем ялта пурăннă чухне, Касмухха ăна хăнана кĕме йыхăраканччĕ. Халь Михха палласа ятра чĕннĕшĕн те питех савăнмалла. Ав, иккĕшĕ çывăх тус-йьш майлах калаçнине миçе çын сăнать.

— Виçĕ пысăк çурта пар-ха!

— Хаваспах, Михаил Петрович, çуртисем сире кĕтсех выртнă!

Касмуххана хирĕç Михха сăмах та чĕнмерĕ. Ĕлĕк пĕрер тенкĕ тăнă çуртасемшĕн вуншар тенкĕ тӳлерĕ те шкаф патĕнчен пăрăнса утрĕ.

— Ара, ку сехмет чиркĕве çӳренинех курманччĕ-çке?

— Çылăха сахал кĕнĕ-и вăл — виличчен каçарттарасшăн пулĕ!

— Ун çылăхне турă мар, шыври те каçарттарса çитереймĕ! — пăшăлтатса юлчĕç çынсем, Михха малалла иртнине курсан.

Сехмет виçĕ икон умне çурта лартрĕ. Хăнăхнă йăлине тусан, арçынсем енне каçса, Лаврскипе юнашар вырнаçрĕ.

Кăнтăрлахи кĕлле пуп яланах Николай патша ятне асăнса вĕçлекенччĕ, паян Вăхăтлăх правительствăна нумай çул хушши пурăнма сывлăх сунчĕ. Çакă ял хушшинче, чиркӳ картишĕнче çӳрекен халапсем тĕрĕссине çирĕплетрĕ. Кашниех пуп малалла ăнлантарнине илтесшĕн.

Амвон çине çӳллĕ сĕтел кăларса лартсан, пуп ун умне пычĕ, чăрсăр куçĕпе халăх çине тинкерчĕ. Çынсем кĕлтунă чухнехинчен те лăпкăрах тăнине асăрхасан:

— Ĕненекенсем... — хулăн сассипе стенасене кисрентересле чĕнчĕ те сасартăк чĕмсĕрленчĕ. Чунне йăкăслантаракан хыпар çинчен калаçма лекĕт-çке. Патша вырăнта марришĕн кам айăплă-ха? Хура халăха пăлхатакансем! Халь хăй çине пăхакансем хушшинче те патшапа тĕне хирĕç тăма шутлисем пурах. Пуп патшана сирпĕтекенсене ылханĕччĕ, Вăхăтлăх правительствăна ан ĕненĕр, турра кăна шанăр тесе хĕрӳллĕ сăмах калĕччĕ, малти ретрех тăракан Лаврский куçĕпе тĕл пулни тăна кĕртрĕ. «Печчен тапăннипе ним те тăваймăн. Ваккат астутарни вырăнлăрах-и, тен. Юхха май кайсан çырана тухса юлма ĕлкĕрĕн; инкек-синкекрен хăтăлăн», — Ĕненекенсем! — тепĕр хут чĕнчĕ вăл. — Паян эп сире пĕлтерес хыпар ырриех мар. Пурпĕр тĕрĕссине пытарма çук. Турă пире çавăн пек пурăнма вĕрентнĕ. Пăлхавлă саманан хăрушлăхĕ çитрĕ. Хамăр çылăха кĕнине кура çӳлти турă пирĕн çине йывăрлăх ячĕ. Аслă патша Николай Александрович пире тăлăха хăварчĕ... — шухăшне малалла тăсма куççуль кансĕрленĕн кăтартасшăннипе чарăнчĕ, ĕненекенсем хăйсене хăйсем мĕнле тыткаланине сăнарĕ. Чиркӳре шăна вĕçсен те илтенмелле шăп. Апла пулсан, ăна "тимлеççĕ. Ав, малти ретре тăракансенчен пĕри куçне тутăр вĕçĕпе шăлса илчĕ. Сăмахсем çĕре ӳкмеççĕ иккен, чĕренех тивеççĕ. Çапах та хуйхăракансем сахалтарах. Унта, ав, пуçĕсене мĕнле тӳрккес тытнă. Пуп юриех хĕрупраçсен ушкăнĕ çине тинкерчĕ. Мĕн тăваççĕ-ши вĕсем? Пĕри ытла хĕрсе калаçнипе ыттисене итлеме чăрмантарать мар-и? Мĕн каласа кăтартать-ши? Пуп çакна лайăх асăрхарĕ: кирек мĕн тесен те, çамрăксен патша пирки хуйхăрас шухăш çук. Вĕсен çеç-и? Пуп сасартăках тăна кĕчĕ. Патшашăн пăшăрханса калаçни çапма пĕлмен пушă кутăн тивнĕ пек ан пултăр. Ав, Лаврский сиввĕн пăхать. Пуп хăй йăнăшне тӳрлетме васкарĕ: — Тӳсме йывăр та, ытлашши кулянар мар. Атте туррăмăр хăйĕн кĕтĕвне пăрахмарĕ. Вăхăтлăх правительство тума пулăшрĕ. Унта сирĕн ирĕклĕхшĕн тăрăшакан çынсене суйласа лартнă. Ун çинчен сире хисеплĕ Константин Сергеевич Лаврский, Вăхăтлăх правительствăн уес комиссарĕ, тĕплĕн ăнлантарĕ. Хам енчен çакна кăна астутарасшăн: эпир ытла пăтăрмах саманара. пурăнатпăр. Таса Раççей çĕршывне нимĕçсем таптани çитмест, усал çынсем хамăр хушăра та тупăнĕç, пире вуникĕ çул каярах пулнă инкеке кĕртсе ӳкерме пикенĕç. Çав антихристсем хыççăн кайса мĕнешкел нуша курнине никамах та манман пулĕ! Çылăха кĕни тата хăрушăрах! Уншăн леш тĕнчере асап тӳсме тивĕ. Пĕтĕм чĕререн парăнса çӳлти патшана пуççапар. Вăл пире ку тĕнчере йĕркеллĕ пурăнма пулăштăр, леш тĕнчене куçсан, ĕмĕрлĕхех савăнăç патăр! — Пуп алтарь еннелле çаврăнса чĕркуçленчĕ, ик аллине çӳлелле çĕклесе мăрăлтатрĕ:

— Таса аттемĕр, çăл пире!.. Клирос çинчисем те юрласа ячĕç.

Ку мыскара кĕтмен çĕртен сиксе тухнипе ĕненекенсем пăтрашса кайрĕç: пĕрисем чĕркуçленчĕç, теприсем ним тума аптраса кăн-кан пăхкаларĕç. Хыçри çынсем мĕн хăтланнине пуп курмарĕ. Ĕненекенсен кăмăлне пурпет тыткăнласса шанса, ура çине тăчĕ, каллех сĕтел умне пычĕ.

— Малалла сире уес комиссарĕ Константин Сергеевич Лаврский каласа парĕ!

Амвон çине ваккат хăпарчĕ. Тăсăк мăйлăскерне халиччен курманнисем те паллаççĕ. Вăл тавлашуллă утрава Михха аллине куçма пулăшнине тата бурлаксене пĕтерме тăрăшнине пурте астăваççĕ. Лаврский хумханнипе самантлăха сăмах пуçараймасăр тăчĕ. Хумханма сăлтавĕ те пур çав. Малтанах пуп патша хутне кĕме хăтланни тарăхтарчĕ ăна. Амвон çине хăпарсан, куçе умне Сала вырăсĕсене Михха майлă çавăрма тапăни тухса тăчĕ. Ун чухне те хăй шухашланă пек пуласса шаннăччĕ. Анчах вырăссем ваккат сĕннипе килĕшмерĕç, кĕр çеç саланчĕç. Халь те вăл Миххашăн тăрăшать. Çынсем ун кăмăлĕ май кайĕç-ши? Шарламасăр тăни аван маррипе иккĕленĕвне сирме тăрăшрĕ Лаврский. Аллисемпе сĕтел çине тĕренчĕ, мăйне малалла тăсрĕ:

— Хаклă тăвансем!..

Ĕненекенсем хушшинче пăшăлтатнисем илтĕнчĕç:

— Мĕн терĕ вăл?

— Илтмерĕр-им, хаклă тăвансем терĕ!

— Мĕн, пирĕнпе пĕрле сертене çӳренĕ-им вăл?

— Чăн та, ара!

Çак йĕплĕ сăмахсем Лаврский хăлхине кĕмерĕç. Сӳпĕлтетме вĕренсе çитнĕ чĕлхи çурхи шыв юххи пек сăтăрттарчĕ:

— Пурсăмăр та хисеплекен пачăшкă Раççейри улшăнусем çинчен хыпарларĕ. Эпĕ çакна хушса каласшăн. Патшана вырăнтан сирпĕтнĕшĕн хурланма кирлĕ мар, савăнатпăр. Вăл хăйĕн ăссăр пуçĕпе Раççее тĕп тăвас патне çитерчĕ. Нимĕçсем пирĕн çĕршыва таптаççĕ. Тĕрĕссипе, тăвансем, Раççей халăхĕн пĕтĕм инкекĕ патша тăмсаййинчен килнĕ те. Кăна эсир эп каламасăр та лайăх пĕлетĕр, ун кăмăлне хăвăр тӳссе курнă. Миçе çынна вилĕм патне çитериччен саламатпа çунтарман пулĕ! Камăн тăванĕ вăхăтсăр çĕре кĕмен! Аслă революци хумĕ юнлă вупăра сирсе пăрахрĕ. Юлашкинчен те пулин эпир ĕмĕтленнĕ ирĕклĕх çитрĕ. Эсир халь кирек хăш вăхăтра та пухусем ирттерме, хăвăрăн нушусем çинчен сӳтсе явма пултаратăр. Вăхăтлăх правительство ирĕклĕхе тата анлăрах сарĕ. Апла çеç те мар-ха, тăвансем, Вăхăтлăх правительство хресченсен ĕмĕрхи ыйтăвне татса парĕ. Кĕçех Учредиловка пухăнмалла, унта çĕр çинчен сӳтсе явĕç. Тинех пĕр-пĕрин хушшинче хирĕçӳ хускатакан сăлтавсем çухалĕç. Раççейри пĕтĕм халăх пĕр праваллă пулĕ. Хăвăрах пĕлетĕр, киле вăрă-хурах пырсан, пуçа чиксе лараймăн. Раççей çине нимĕç вăрă-хурахĕсем тапăннă. Эпĕ халь çеç асăннă ырлăхсем хăвăртрах килччĕр тесен, вĕсене хамăр çĕршывран хăваламалла. Куна тума пире урăх çĕршыври тус-йышсем пулăшаççĕ. Анчах ку пурпĕрех çителĕксĕр. Тăшмана çĕнтерессишĕн пирĕн кашнин тăрăшмалла. Ĕнел халăхĕ çакна ăнланасса шанатăп! — Малалла Лаврский Ленинпа большевиксем çинчен элеклĕ сăмах хускатасшăнччĕ, çынсем тĕплĕнрех ыйтма пикенесрен шарламасăр ирттерчĕ. Шухăшне çапла вĕçлерĕ: — Сывă пултăр революци! Сывă пултăр ирĕклĕх! Сывă пултăр Вăхăтлăх правительство! Ура, тăвансем!

Пăч-пач кăшкăракансем тупăнчĕç. Ку шутра Павăлпа Элекçей те пур. Шав лăплансан:

— Ыйтса пĕлмеллисем çук-и? — терĕ пуп.

Патшана вырăнтан кăларнине ĕненнĕ халăх хушшинче савăнакансемпе пăшăрханакансем те пурри палăрчĕ. Вăрçа тăсмалла тени никама та килĕшмерĕ. Митинг хурал пӳртĕнче е урамра пулсан, ыйтусем парĕччĕç. Чиркӳре пирки никам та çăвар уçма хăймарĕ.

Хĕрупраçсен хушшинче Анахвис калама çук тарăхса тăрать. Натюш аппăшĕ ăнлантарнине чĕрене хунăран Лаврскипе пуп халăха суйнине сисрĕ вăл. Ыйтса пĕлес шухăшĕ те пур — ваттисен ĕçне хутшăнма юраманни тата чиркӳре тăни чĕлхине çыхрĕ.

Халăх шăплăхне пуп хăйне май ăнланса:

— Ыйтса пĕлмелли çук пулсан, тен, тухса калас текенсем пулĕç? — терĕ.

— Мана сăмах парăр-ха!

— Павел Платонович, кунта тухăр, тархасшăн! Амвон çине Павăл хăпарчĕ. Çийĕнче унăн хаклă йышши пуставран çĕлетнĕ кĕрĕк. Уринче — Кукмăрта тăвакан сăрлă çăматă. Ăна вăл Миххана курмалăхне тăхăнса çӳрет. Ахаль те шыçмакскер, тата кĕрнеклĕрех курăнас шутпа пулас, сухалне ӳстернĕ. Унăн пĕвĕ-сийĕнче, пичĕ-куçĕнче сывлăх та савăнăç ялкăшать. Ма савăнас мар? Прихутра унран пуянни никам çук. Хуторта унăн аллă теçеттин ытла çĕрпе вăрман. Элнетре, ялта, Атăлкассинче лавкка пур. Тăват чуллă арманĕ ахăрса кăна ларать. Емĕрхи пуян Касмуххасем тахçанах айккине тăрса юлнă. Ку çеç те мар, Павăла тухтăрсем «ăш анать» тесе хут туса панă та, вăрçа та илсе кайман. Çакăншăн мĕн чул укçа тăкнине çеç никам пĕлмест. Ашшĕ хăй пурнăçне шеллемесĕр мул тупса хăварнăшăн ăна ывăлĕ пайтах тав тунă, асăнса çурта лартнă. Çапах та Павăл амвон çине уринчен малтан хăпарнипе пĕр хушă ним шарламасăр тăчĕ. Вара кантура пухăннă çĕрте хăйне мĕнле тыткалама вĕрентнине аса илчĕ те халăх çинелле тинкерчĕ.

— Юлташсем! — сассине хăпартарах чĕнчĕ Павăл. — Ман сăмах нумай мар. Чи малтанах уес комиссарне, Константин Сергеевич Лаврские, ырă хыпар илсе килнĕшĕн тав тăватăп! 

Самантлăха Павăл чарăнчĕ те алă çупасса кĕтрĕ. Халăх шăп тăчĕ. Вара кăкăр çинчи хăйăвне ывăç тупанĕпе якаткаларĕ те шухăшне малалла тăсрĕ:

— Хисеплĕ Константин Сергеевич каланисемпе пĕтĕмпех килĕшетĕп. Аранах ирĕклĕх килчĕ. Патша чухне хĕн-хур сахал тӳсмен эпир. Куна энĕшкассисем такамран та аван пĕлеççĕ. Хура юпа паян кун та ял пуçĕнчех тăрать. Халĕ ĕнтĕ ăна тăпăлтарса пăрахмалли вăхăт çитрĕ. Энĕшкасси халăхне кĕлĕрен тухсанах çав юпа патне пухăнма чĕнетĕп. Сывă пултăр пире ирĕк панă Вăхăтлăх правительство! Сывă пултăр хисеплĕ комиссар Лаврский!

Ал çупни каллех илтĕнмерĕ. Анчах чĕрене тивертнĕ юпа çинчен сăмах хускатни энĕшкассисен чĕлхине уçрĕ.

— Пыратпăр! Чиркӳрен тухсанах пыратпăр!

— Паянах тăпăлтарса ывăтас! Текех хур кӳрсе ан лартăр!

Халăх килĕшни пупа рехетлентерчĕ. Павăл амвон çинчен ансанах вăл:

— Тата кам калаçасшăн? — терĕ.

Элекçей черет çитнипе чĕтресе илчĕ. Çук, хăранăран е именнĕрен мар, вăл кунта та Павăл хыçĕнчен пулчĕ-çке. Лешĕ пурнăçра та унран маларах пырать. Сăмах тунă япала пурпĕр сасă пачĕ:

— Эпĕ!

Элекçей амвон патне хăюллан хăпарчĕ, халăх çине лавккинчи пекех тӳртен пăхрĕ, анчах çăварне уçма тăрсан, чĕлхи çухалчĕ. Иртнĕ каç вĕрентнĕ тăрăх унăн вăрçă кирлĕ, Раççейшĕн пуç хума хатĕр пулмалла тесе каламалла. Хăй вăрçа кайман пирки халăх курайманнине пĕлет вăл. Ав, халь те ун çине çисе ярас пек пăхаççĕ. Шухăш пăтраннипе Элекçей пуçне мĕн килнĕ çавна печĕ:

— Юлташсем, ырă хыпар илсе килнĕшĕн Константин Сергеевича эпĕ те тав тăватăп. Патша тĕп пултăр!.. Тата çакă та пур: хура юпана тăпăлтарнă çĕрте мĕншĕн энĕшкассисен çеç пулмалла? Вăл вĕсене çеç хур кӳнĕ-им? Çук! Çавăнпа эпĕ, чиркӳрен тухсанах, пĕтĕм Енел халăхне унта кайма чĕнетĕп!

— Тĕрĕс!

— Пурте каятпăр!

Павăлпа Элекçей хăйсене вĕрентнĕ пек калайманшăн Лаврский питех тарăхнăччĕ, халăх хăйсем май çаврăнни унăн кăмăлне уçрĕ. Митинга пуп ертсе пымаллине мансах:

— Халĕ Трифон Гавриловича сăмах паратпăр! — терĕ. Ку ята никам та пĕлмен пирки, çынсем каллĕ-маллĕ пăхкаласа илчĕç. Çакна сиссен, Лаврский ăнлантарчĕ. — Вăл сирĕн пекех ĕçпе те нушапа пиçнĕ çын!

Трифун алăк патĕнче чиркӳ йĕркисенчен, самана лару-тăрăвĕнчен инçетри шухăшсемпе киленсе тăратчĕ. Чăнах, ырлăх епле килсе тухрĕ-ха? Мăшăрланас шанăçа ĕмĕрлĕхе çухатнă çĕртен ун тĕлне çамрăк хĕрарăм тупăнчĕ. Çук, тупанче çеç мар, емер перле пуранма самах пачĕ. Кам вăл, мĕнле хĕр, ĕçлĕхлĕ-и, ĕçлĕхсĕр-и, тирпейлĕ-и е тирпей-сĕр — кунашкал иккĕленӳсем пырса кĕмерĕç. Трифуна, унпа пĕрлешсен, такамран телейлĕ пулассăн туйăнчĕ, ытти çынсемпе танах йăва çавăрас емĕчĕ çитĕнчĕ. Анчах хăй ятне асăнни унăн шухăшĕсене татрĕ, чĕринчи хаваслăх сирелчĕ. Сасартăк иртнĕ каç мĕн пулса иртнине аса илчĕ. Кĕтмен çĕртен ăна хуçасем апат çиекен пӳлĕме чĕнсе кĕртрĕç. Трифун Михха патĕнче вунсакăр çул ĕçлесе те апат пӳлĕмне ура ярса пуснине астумасть. Хуçипе ваккат иккĕшех. Лаврский ăна пĕр тан çын шутланăн Раççейри лару-тăру çинчен хăйне май ăнлантарса пачĕ, чиркӳре тухса калама сĕнчĕ. Ун чухне шӳт тунăн туйăннипе Трифун килĕшрĕ. Паян кам мĕн хăтланнине курасшăн тенĕ пек çеç чиркĕве килчĕ. Шӳт мар иккен. Ăна сăмах калама чĕнеççĕ. Мĕн тумалла? Лаврский ăс панă хыççăн каймалла-и? Ку вара хăйĕн чунне тата чухăнсене сутни пулĕччĕ. Ытлашши мар та, революциллĕ юхăма вăл та хутшăннă-çке, вăйĕ çитнĕ таран Микуласене пулăшма тăрăшнă. Енчен чĕринче мĕн пуррине пĕлтерсен, Лаврскисене тăрă шыв çине кăларсан? Трифун сехĕрленчĕ. Хуçи çилленесси паллах. Вырăнтан хăваласан, ăçта кайса кĕмелле? Сипленме хăтланнă пурнăçа аркатмалла-и? Варвари мĕн тăвĕ? Трифун чиркĕве килнĕщĕн хăйне хăй ӳпкелерĕ. Иçмасса, пуп патĕнче лайăхрах ĕçес те ӳсĕре перес. Михха ятлаçкаланипех ирттерĕччĕ. Халь шăвăнма май çук. Ав, Лаврский ун еннелле тинкерчĕ. Трифун хумханнине сиресшĕн татăклăн шухăшламасăрах вырăнтан тапранчĕ.

— Трифон Гаврилович, кунта килĕр! — сĕнчĕ Лаврский. Пĕтĕм халăх хăй çине пăхнине сиссен, Трифун пушшех пăлханчĕ, çавăнпа амвон çине хăпармарĕ. Çĕлĕкне тĕркелесе тытса халăх еннелле çаврăнчĕ:

— Юлташçем! — сасси аран тухрĕ Трифунăн.

— Хытăрах кала! — илтĕнчĕ халăх хушшинчен. Трифун чĕрĕленчĕ. Чăнах, чиркĕве килнĕ çынсенчен мĕн тесе вăтанмалла? Вĕсем пурте пĕр ăраскаллă мар-им? Хĕн-хурĕпе нушине пĕрле тӳсмен-и? Е вăл усал ĕçшĕн хурламалла çын-и? Çук, вăл чухăн та, тӳрĕ пурăннă Трифун Лаврский вĕрентнине йăлтах манчĕ.

— Юлташсем! — чĕнчĕ вăл тепĕр хут хăюллăнрах. Вара чĕлхи çине мĕн килнине пĕтĕмпех каларĕ. — Мана, ĕмĕре тарçăра ирттернĕ çынна, халăх умĕнче сăмах калама тивĕç çитнĕшĕн савăнатăп. Ман пек мĕскĕнсен ма савăнас мар? Пирĕн пеккисене кам мăшкăлламан, кам пусмăрламан? Çавăншăн эпир вăхăтсăр сухапуç хăми пек авăннă. Ку та сахал, вăрçă тухрĕ те сурăхсем пек хăваласа кайрĕç, ашшĕ-амăшĕсене, ачисене тăлăха хăварчĕç. Мĕншĕн тет? Çĕршывшăн тет-и? Пирĕн çĕршыв виçĕ аршăн кăна! Аранах юнлă патшана вырăнтан сирпĕтрĕç. Чăн-чăн ирĕклĕх те çитĕ-ха!

Ан тив, Трифун вăрçă сăлтавĕсене тата вăл хăçан пĕтмеллине уçса памарĕ те, ун сăмахĕ пурпĕр ĕненекенсен чĕрине тиврĕ. Чиркӳре пулмасан, ырласа, халалласа сасă паракансем тупăнĕччĕç. Шавламалла вырăн марри ирĕксĕрех чĕмсĕрлентерчĕ.

Трифун хăй сăмахĕсенчен хăй хăраса ӳкнĕн сасартăках чарăнчĕ, аллинчи çĕлĕкĕ çине пăхрĕ. Вара çула тухсан манса хăварнă япалине илме каялла таврăннă чухнехи пек кăшкăрчĕ:

— Сывă пултăр революци! Сывă пултăр ирĕклĕх! Сывă пултăр Вăхăтлăх правительство!

Трифуна темле йывăр ĕç тунинчен ытларах ывăннăн туйăнчĕ. Çамки çине пăчăртанса тухнă шултра тарне çĕлĕкпе шăлса типĕтрĕ.

Ĕненекенсем ăна вырăнне çитичченех ăшшăн пăхса ăсатрĕç.

— Маттур çын.

— Вăрçă хăçан пĕтессине кăна шарламарĕ. 

Лаврский сехĕрленсе ӳкрĕ. Трифун сăмаха Вăхăтлăх правительствăна сывлăх суннипе вĕçлерĕ те, унччен патшана çеç мар, пĕтĕм саманана хурласа тăкрĕ. «Чăн-чăн ирĕклĕх те çитĕ-ха», — тесе патшана сирпĕтнипе чарăнмалла маррине систерчĕ. Ахаль мар ĕненекенсем хумханса калаçни, Трифуна ăшшăн пăхса ăсатни палăрчĕ. Лаврский кучерпа çыхланнăшăн хăйне хăй ятларĕ. Ун йышшисем куçне çĕр çинчен илейменнине халиччен чухламан-им? Малашне ăслăрах пулĕ те, халь майлаштарма тăрăшмалла. Халăх кучер шухăше хыççăн каясран хăрушă. Тем курса ларăн...

— Тăвансем, — хавхалануллăн чĕнчĕ вăл, — чăн-чăн ирĕклĕх çитĕ мар, çитнĕ! Куна паян хăвăр курса ĕнентĕр. Патша чухне Трифон Гаврнлович пек тарçăсене митингра мар, ялти сходра та сăмах паман. Трифон Гаврилович самана йывăрлăхĕ пирки те тĕрĕс каларĕ. Шанăр, тăвансем, Вăхăтлăх правительство юсĕ. Çавăншăн сирĕнпе пĕрле Вăхăтлăх правительствăна тепĕр хут ырă сунас килет. Сывă пултăр халăха ирĕклĕх панă Вăхăтлăх правительство!

Павăл йышшисем темиçен алă çупрĕç.

Халăх хăй майлă çаврăннă пек суннипе Лаврский хăвăрт сĕнчĕ:

— Тăвансем, пирĕн ĕнтĕ хамăр кăмăла хут çине çырса палăртмалли кăна юлчĕ. Ирĕк парсан — вуласа пăхăпăр!

— Вулăр!

— Вулăр! — терĕç темиçе сасă.

«Эпир, Ĕнел прихутне кĕрекен сакăр ял хресченĕсем, паянхи митингра уезд комиссарĕ Лаврский юлташ тĕнчери лару-тăру çинчен ăнлантарнине сӳтсе яврăмăр та, Вăхăтлăх правительство туса хунине ырлатпăр, ăна пăхăнатпăр, вăл хушнисене пурнăçа кĕртетпĕр. Сывă пултăр Вăхăтлăх правительство! Сывă пултăр ирĕклĕх! Сывă пултăр социал-революционерсен партийĕ!»

Лаврский вуласа пĕтерчĕ те халăх çине пăхрĕ:

— Хушмалли е юсамаллисем пур-и? Никам та чĕнмерĕ.

— Çук пулсан — сасăлăпăр. Анчах çакна ан манăр: хальхи ирĕклĕ саманара хĕрарăмсем те арçынсемпе танах сасăлама пултараççĕ. Кам та кам вуласа панине йышăнас тет, ал çĕклĕр!

Кĕтмен çĕртен шутласа кăларайми ал çĕкленчĕ. Ирĕклĕх, хĕрарăмпа арçын пĕр тан тени кама ан хавхалантартăр?! Чиркӳре хĕрарăмсем ытларах-çке.

— Ĕнтĕ вуласа панипе килĕшес мар текенсем ал çĕклĕр!

Хирĕçлисем палăрмарĕç. Лаврский юлашки сăма! калама васкарĕ:

— Тăвансем, эсир Вăхăтлăх правительствăна ырлас пирки иккĕленмен. Урăхла май та çук. Сирĕн хыçран вулăсри çеç мар, уездри пĕтĕм хресчен çĕнĕ саманашăн çирĕп тăрĕ. Çавăншăн сире тав тăватăп! Ырлăх-сывлăх сунатăп!



V


Трифун кĕлĕ пĕтичченех чиркӳрен кайрĕ. Ваккат ун сăмахне тепĕр май ăнлантарни, çавна хирĕç ним чĕнейменни питех тарăхтарчĕ ăна.

Варвари пĕр пăхсах савнийĕ улшăннине сиссе канăçсăрланчĕ.

— Сăнран ӳкнĕ-çке эсĕ? Мĕн пулчĕ тата?

— Шуйттан илесшех тăнпуçа çирĕ-и, тен! — çатракаланчĕ Трифун. — Тухса калаçмалла марччĕ. Вăт ĕнтĕ халăха та култартăм, хуçана та çиллентертĕм!

— Турă çырлахтăр, Трифун Гаврилович... Уншăн мĕнех вара? Паçăр çеç халь ĕлĕкхи мар, никамран хăрамалли те çук терĕн-çке.

Трифун аванмарланчĕ. Чăнах, ма çав териех пăлханмалла унăн? Вырăнтан кăларин, мăйĕ пур çине сӳсменĕ тупăнĕ. Йăнăшне тӳрлетсе тӳрре тухасшăн пек:

— Тĕрĕс, Варвари, çăва патне чикеленччĕр вĕсем. Тата хивререх каламаллаччĕ, саншăн тытăнса тăтăм, — терĕ.

— Ман пирки шухăшлама кирлĕ марччĕ, Трифун Гаврилович. Санпа пĕрле темле нушана та тӳсме хатĕр. Вăт эс пăрахсан е суйсан, урăх пурăнасса шанмастăп...

— Варвари, кам тетĕн мана? Пире эсреметсем мăшкăллани те çителĕклĕ.

Варвари Трифун çумне ачашшăн йăпшăнчĕ. Лешĕ хĕре ыталаса çупăрларĕ.

— Трифун Гаврилович, тăхта! — аса илнĕн чĕнчĕ Варвари. — Кĕçех сехметсем персе çитĕç. Эп сан валли кучченеç хатĕрленĕччĕ. — Тепĕр пӳлĕмелле васкаса кĕчĕ, часах çыхă илсе тухрĕ. — Тыт, тархасшăн!

— Кирлĕ мар!

— Ма тата!

— Араскал пӳрсен, иксĕмĕр çын мулне хапсăнмасăрах пурнăç тăвăпăр. Вăрттăн илни хамăра çын вырăнне шутламаннине пĕлтерет. — Варвари ăнланаймасăр тăнине асăрхасан, ятарласах хистерĕ: — Пыр, пыр! Кайса хур!

Варвари хирĕçлесшĕнччĕ, пуçламăш хут савакан арçын хушни парăнтарчĕ.

— Пĕрер черкке эрех ĕçтерем-ха! — терĕ, çыхха кайса хурсан.

Тултарнă черккене пушатма ĕлкĕрейнĕччĕ — çенĕкре ура сассисем илтĕнчĕç.

— Килеççĕ!

Ваккат пит-куçĕнче палăрмаллах хаваслăх çиçет. Ма ан савăнтăр вăл! Пысăк вырăнти пуçламăш утăмах ăнăçлă пулчĕ. Ĕнел халăхĕ пĕр сăмахсăрах Вăхăтлăх правительствăна ырласа резолюци йышăнчĕ. Çавнашкал резолюцисене вăл Хусана тăратĕ. Унăн чапĕ тата çĕкленĕ, çӳллĕрех пусăма хăпарма пулăшĕ. Акă Учредиловка пухăвне кайма суйлĕç те... Кам пĕлет, тен, Питĕрте ĕç тупса парĕç. Кучера курсан, кăмăлĕ пăсăлчĕ:

— Ну, Трифон Гаврилович, эсир мана питех тĕлĕнтертĕр!

— Мĕн туса-ши, Константин Сергеевич?

— Эп вĕрентнине мантăр-им? Пăтрашса кайрăр! Трифун мĕскĕнленме шутларĕ:

— Пулĕ те, Константин Сергеевич. Куншăн хама çеç мар, сире те ятлас килет. Емĕр тăршшĕпе лаша витинче нушаланнă çынна çав аслă пухура пакăлтатма ирĕк памаллаччĕ-и? Арпа пуçа тем пырса кĕрĕ, тем персе яре вăл?

Лаврский Трифун сăмахне ĕненмерĕ. Чиркӳре чухнех унра халиччен палăрман вăй-хăват, татăклă тĕллев пурри сисĕннĕччĕ. Халь, ахăртнех, çирĕпленчĕ. Чунĕ тарăхса кайрĕ. Мĕнле тӳрлетмелле ĕнтĕ? Уççăн калаçтарса парăнтармалла.

— Çук, Трифон Гаврилович, — çилĕ витĕр кулкаларĕ Лаврский. — Эсир арпа пуç мар. Хăвăра хисеплемен пек хăтланса, кăмăлăрта мĕн пуррине пытарасшăн. Ăнлантарса парăр-ха, тархасшăн: кам пусмăрланипе сухапуç: пек авăннă эсир? Тата мĕнле ирĕклĕх кĕтетĕр?

Пĕр сăмахпа касса татмалла патне çитсен, Трифун аптраса тăчĕ. «Михха пусмăрланипе» тесе, куçа-куçăн мĕнле калас-ха? Хуçа тилĕресси паллах. Ун патĕнче ĕçлени Микуласем пур чухнехи пекех кирлĕ пулмĕ-ши? Апла, Михха пирки шарламĕ, ыттишĕн тивĕçлĕ хуравлĕ.

— Константин Сергеевич, тĕлĕнтеретĕр эсир мана, — тавăрса хучĕ Трифун. — Малтан тухса калама хистерĕр. Вара чиркӳ тулли халăх умĕнче ман шухăшсене ырларăр. Халь станувуй пекех тĕпчеме тапратрăр. Куна пĕлнĕ пулсан, çăвар уçма та килĕшместĕм! 

Лаврские такам питрен çупнăн туйăнчĕ. Ăна станувуйпа танлаштарчĕç. Ĕлĕкхи саманара нимех те марччĕ. Социал-революционерсен ретне кĕнĕ хыççăн, халăх тусĕ пек курăнма тăрăшнă тапхăрта, ку хыпар çынсен хушшине сарăласран хăрушă. Шанăçран тухса ӳкĕн. Вăл кучера тем каласа пăрахас вырăнне йăлăнма хатĕр. Анчах чĕлхи çаврăнман пирки ним чĕнеймесĕр куçне мăчлаттаркаласа ларчĕ.

Кучерăн халапĕ Михха кăмăлне чиркӳрех хуçнă, Халь ытла та хăюлланни шухăша ячĕ. Вал ăна чи лăпкă, мĕн хушнине пурне те тума хатĕр тарçă тесе шутланă. Пуçĕпех сутăн илесшĕн мул парнелесшĕнччĕ. Йăнăшрĕ-им? Кучерĕ те пăлхавçăсемпе танах ăна хирĕçле-и?

— Кам пусмăрланă сана? Тата мĕнле ирĕклĕх кĕтетĕн? — Лаврский ыйтăвне парса тĕпчерĕ Михха.

— Кам? Хă... Патша! — ӳпкеленĕн юптарчĕ Трифун. — Çынсене саламатпа вилĕм хакне ӳкериччен çунтарнă терĕ-иç Константин Сергеевич... Эп çавна çеç асăнтăм.. Ирĕклĕхĕ пирки те çаплах... Чăнах, эсир мана тапăннине ниепле тăна илейместĕп...

Кучерĕ ыхлаçлине Михха ĕненчĕ, Лаврские çилленчĕ. Вăл ытлашши шала кĕнипе такам пуçне арпаштарĕ. Уççăнах астутарĕччĕ, кучерпа стрепке умĕнче аван маррипе:

— Пуш параппан çапнипе çитĕ. Пыр, урхамаха хатĕрле.

Кĕçех каятпăр! — терĕ. Трифун алăк патнелле ута пуçласан, Варварие хушре: — Чиперкке, пĕрер черкке тултар-ха!

Упăшка пуласси пирки çунса тăракан хĕр, хăрушлăх иртнине сиссе, хăвăрт килĕшрĕ.

— Халех!

Уçă çĕре тухсан, Трифуна мăйкăчран хăтăлнăн туйăнчĕ, лăштах сывласа ячĕ. Юлашки çулсенче кунашкал кăткăс лару-тăрăва çакланманччĕ. Анчах кун пирки шухăшлама вăхăт пулмарĕ, хапхаран пуп кĕчĕ. Трифун сасартăках Варварие сăмах панине аса илчĕ.

— Пачăшкă... — хăй тĕлне çитсен чарчĕ ăна кучер. — Ман сирĕнпе сӳтсе явмалли пурччĕ...

— Араç? Итлетĕп, Трифон Гаврилович! — куларах хирĕç чĕнчĕ пуп.

Трифун сăмахне малалла тăсрĕ: . — Эп сирĕн стрепкене качча илетĕп...

— Араç?..

— Çапла, пачăшкă... Пуп тăрăхлама пикенчĕ:

— Хаклă Трифон Гаврйлович, стрепкене хăйне пĕлтермеллеччĕ. Ăна качча пама е чарма ашшĕ мар эпĕ. Ман ĕç венчет тăвасси. Чĕнсен — туйне пырăп!

— Уншăн мар-ха, пачăшкă!

— Тата мĕн?

— Çакна асăрхаттарасшăн: Варварие вăхăтлăха сирĕн патăртах хăваратăп. Апат-çимĕç хатĕрлеме, выльăху-чĕрлĕхӳне пăхма пурпĕр тарçă кирлĕ. Мăшкăллама, ĕçрен кăларса яма ан шутланă пултăр!

— Мĕн терĕр?! — тăнланман пек ехлетрĕ пуп.

— Ман арăма тапăнма ан шутлăр терĕм!

— Эс мĕн, ухмаха ернĕ-и?!. — урăх ним калама аптранипе кăшкăрса пăрахрĕ пуп.

Трифун йӳпсемерĕ. Çатурланса кайнăскер, хăрамасăр та вăтанмасăр патлаттарчĕ:

— Эп ăслах маррине пурте пĕлĕççĕ. Унсăрăн ĕмĕре тарçăра ирттермĕттĕм. Эсир ăслине те пурте кураççĕ. Çавăншăн пачăшкăна вĕреннĕ. Тата сире стрепкесене час-час улăштарма паттăрлăхпа патварлăх пилленĕ.

Пуп пĕр вĕриленсе те пĕр сивĕнсе кайрĕ. Хирĕç тавăрма чĕлхи çыхланчĕ.

— Ман арăма тапăнма ан хăтланăр! — тепĕр хут астутарчĕ Трифун. — Турă сыхлатăр, тем туса çылăха кĕрĕп. Кирек мĕнле пулсан та, çĕр çинче чипер утса çуреймĕр! Халь ĕлĕкхи маррине хăвăрах чухламалла. — Чарăнса сывлăшне çавăрчĕ те çирĕппĕн хушса хучĕ: — Вăт çапла, пачăщкă. Халь елĕкхи мар, казак-стражниксене чĕнсе хăратаймăр...

Пуп шак хытса юлчĕ. Аскăнлăхне тăрă шыв çине кăларнипе çеç çырлахмарĕ Трифун, теме систерсе юнарĕ. Кам-ха вăл? Сĕмсĕр тарçă кăна. Пăлхавлă çулсенче ун сасси илтĕнместчĕ-çке... Нивушлĕ хальхи революци Михха кучерĕ йышши этемсен ăс-хакăлне те астарса ячĕ. Нивушлĕ тăхăрçĕр пиллĕкмĕш çул тепĕр хут çаврăнса килĕ? Пуп ĕненесшĕн пулмарĕ. Лаврский халь çеç Вăхăтлăх правительство çирĕпленсе пыни çинчен хыпарларĕ-çке. Халăх та уес комиссарĕн кăмăлĕпе килĕшнине уççăнах палăртрĕ. Апла тесен, Михха кучерĕпе мĕн тумалла? Хуçине каласа парас. Атăлкассине çитсенех, ĕçрен кăларса ятăр. Анчах харкашу стрепке пирки тухнине пĕлсен, Михха кулĕ. Сасартăках пуп чĕрине кĕвĕçӳ тăрмалама тытăнчĕ. Ним иккĕленмелли те çук, иккĕшĕ çеç тăрса юлнă вăхăтра ун вырăнĕ çинче йăваланнă-и, тен? Мĕнле тӳсмелле? Пӳрте кĕчĕ те вăл стрепкене тем туса пăрахасла алăк патĕнчех чарăнчĕ, шур куçне кăларчĕ. Анчах Варвари хăнасене ним айăпа кĕмен çын пек пăхнине курсан, йăнăш утăм тăвасран хăраса,çиллине ирĕксĕрех шăнарчĕ.

— Пачăшкă, хăвăртрах! Эпир кунта сансăр пуçнех майлаштарма пуçларăмăр! — хавассăн чĕнчĕ Михха. — Чиперкке, пачăшкă валли те тултар!

Çтрепке, эрех тултарса, пуп умне лартрĕ.

— Еçесси тармĕ-ха. Пирĕн хамăр тĕллĕн юлса калаçмалли пур. — терĕ Лаврский.

Варвари çунатланчĕ. Трифунпа тек пĕрле пулас çук пек сунса пăшăрханнăччĕ. Вара хăйне тухма хушасса кĕтмесĕрех:

— Эп кайрăм! — терĕ. Хăвăрт тумланчĕ. Паçăр Трифун ятлаçрĕ те, пурпĕр хатĕрленĕ çыххине сăхман арки айне хупрĕ.

— Сирĕн ĕçсем ăнса пырассишĕн ĕçер-ха! — хăйсем çеç юлсан сĕнчĕ пуп.

— Пирĕн çеç мар, пачăшкă, сирĕн те ăнса пытăр! — Пушатнă черккине сĕтел çине лартрĕ те Лаврский сăмахне пуçарчĕ: — Паянхи митинг аван иртрĕ. Ытти çĕрте те çаплах пуласса шанатăп. Пурпĕр лăпланма сăлтав çук. Эпир хура халăх килĕшнĕ пек пулса шарламаннине, хыççăнах пăлхав çĕкленнине те курнă. Сирĕн çинче пысăк шанăç, пачăшкă. Çынсене самана май вĕрентме тăрăшăр. Ĕмĕр тăршшĕпех пĕр юрра юрлани ĕненекенсене йăлăхтарса çитернĕ.

— Ăнланатăп, Константин Сергеевич...



Варвари чупса тухни Трифуна канăçсăрлантарчĕ. Пуп халех хăваласа ямарĕ-ши?

— Мĕн унта? — стрепке çитнĕ-çитменех ыйтрĕ вăл.

— Кĕтмен çĕртен телей килчĕ. Вăрттăн калаçма мана кăларса ячĕç. Чуть çеç макăрмарăм! — терĕ те ахăлтатса Варвари аркă айĕнчи çыххине кăларчĕ. — Тыт хăвăртрах!

— Мĕн ку? Е паçăр каланине мантăн-и? — кăмăлсăрланчĕ Трифун.

— «Паçăр, паçăр!» Кирлĕ мара сӳпелтететĕн, чăнах! Пачăшкăнне мар вĕт, хамăнне паратăп. Сахал ĕçлетĕп-и ун патĕнче? Укçине саплăк лартмалăх та тӳлемест. Тыт тетĕп!

Трифун килĕшрĕ. Тĕрĕсех, сахал тар юхтараççĕ-и вĕсем? Тупăшĕ пĕтĕмпех хуçисене. Хăй савакан хĕрарăм сăйлани чĕрине ăшăтрĕ. Çынсене çапла хуняшшĕ-хунямăшсем кучченеç парса янисене сахал мар курнă вăл. Хăйне сăйлакан çуккишĕн тепĕр чух хурланнă та. Ак ĕнтĕ вăл та çывăх тăванĕ патĕнче пулнăн туять.

— Пачăшкăпа калаçайрăн-и? — çыххине ларкăч айне хурсан ыйтрĕ Варвари.

— Калаçрăм.

— Мĕн терĕн?

— Халь ĕлĕкхи маррине астутартăм. Ху çеç ан парăн. Çыпçăнсан — кас та тат, çап та çур!

— Ман пирки ан канăçсăрлан, Трифун. Хам чысшăн тăма хăюлăх çитерĕп. — Варварие сасартăках ашшĕ-амăшĕпе тăванĕсем тупăннăн туйăнчĕ, чарусăр выляс-кулас килчĕ. Вара çуна çине хăвăрт хăпарса ларчĕ.

— Трифон Гаврилович, катаччи чупса курнă-и эс?

— Хуçасене чуптарнă.

— Вăт, юнашар лар-ха. Эс пирĕн пата хĕр пăхма килнĕ те мана катаччи чуптаратăн.

Чĕре тени ватăлмалăхра та ирĕлет иккен. Трифун хăй камне, ăçтине те манчĕ, таçта тухса каясла тилхепине хытарчĕ. Урхамах малти урисемпе кукалеме пуçларĕ, кĕçех сарай патĕнчен çаврăнса хапха еннелле туртăнчĕ.

Варвари пăшăлтатарах юрласа ячĕ:



Лайăх лаша кӳлсе тухса, 

Тилхепене тытса пырса,

Ай тур-тур, чунăм савăнче. 

Лайăх упăшка лартса тухса, 

Хире-хирĕç пăхса пырса, 

Ай тур-тур, чунăм савăнчĕ...



Каялла сарай патне çаврăнса çитсен, Трифун урхамахне чарче.

— Шел... Юрра вĕçлемелĕх те пулмарĕ...

— Ним тума... Тепĕр чухне, хамăр лаша туянсан, кăмăл туличченех чупăпăр, — Варвари çӳхе тăхăннйне асăрхасан, Трифун çуйланчĕ: — Шăнмарăн-и?

Варвари хăй ĕмĕрĕнче çĕтĕк тăла-çăпатапа, çил яракан сăхманпа сахал çӳремен. Çапах чир-чĕр çакланман. Каярах та пулин телей курмалăхне сывлăхĕ упраннă. Хута кĕрекен, ун сывлăхĕшĕн канăçсăрланакан çын тупăннă йăлтах вĕрилентерсе ячĕ: талăкĕпе сивĕре тăрса та шăнмĕ! Уйрăличчен улах çĕрте Трифуна савас килчĕ.

— Кăштах ĕнтĕркерĕм çав. Сарайĕнчи ăш витене кĕрсе ăшăнар. Эсреметçем тухнине сисетпĕрех! — терĕ те Варвари Трифуна хулĕнчен çавăтрĕ.



Пурин çинчен те калаçса татăлнă хыççăн Лаврскисем кил хушшине тухрĕç. Урхамах патĕнче кучерĕ çуккипе Михха:

— Трифун! Кайрăмăр! — терĕ хыттăн.

— Тухрĕç! — çын сассине илтсе хыпăнчĕ Варвари.

— Уйрăлма вăхăт.

— Эс кай. Пĕрле курăнма юрамасть! 

Трифун çĕлĕкне пусарах лартрĕ.

— Ăçта пулнă эс? — Сиввĕн кĕтсе илчĕ ăна Михха.

— Вар-хырăм пăсăлма хăтланнă та...

Михха урăх чĕнмерĕ. Лаврскипе иккĕшĕ çуна çине вырнаçсан, пуп вĕсене хапха уçса кăларса ячĕ.

Хăнисем куçран çухалчĕç кăна — паçăрхи кĕвĕçĕ тепĕр хут чашкăрма тытăнчĕ. Трифун суйнине сисрĕ пуп. Стрепке çукки те çакнах çирĕплетет. Ахăртнех, ашкăнма пытаннă. Халь шыраса тупса намăслантарас килчĕ. Анчах тарçă хыççăн вите тăрăх сĕтĕрĕнсе çӳрени хăйне çын вырăнне шутламанни пулĕччĕ. Çиллине çапах та шăнараймаре пуп. Стрепкене илĕртсе те, хăратса та пăхрĕ вăл, арăм тума та сăмах пачĕ, пурпĕр яхăнне ямарĕ. Паян кампа улăштарчĕ-ха? Тарçăпа. Пупăн стрепке урлă Трифуна тавăрас кăмăл çивĕчленчĕ.

Варварие куç айĕн пăхса, ним сисмен-пĕлмен пек кĕтсе илчĕ:

— Эс ăçта çӳретĕн вара? Хăнасем кайнă чух та хапха уçмарăн?

— Выльăхсене апатларăм. Амăшне кĕртсе ĕмĕртнĕренпе ăш витере пăру çав тери илемлĕ çывăрать. Ачашланине те туймарĕ апăршук.

Пуп стрепке йăлтах улшăннине сисрĕ. Унччен тӳртен пăхма хăймастчĕ, пит-куçĕ яланах сехĕрленнĕн курăнатчĕ. Чыслăхне упрасшăн сыхă тăракан хĕрарăмăн кăна çавăн пек пулать. Халĕ ак, сăмахне каличчен кулса илчĕ, пит-куçĕнче хаваслăх çути вылять — пушшех те илемлĕленсе кайнă.

— Ман выльах-чĕрлĕхе пăхма тăрăшнăшăн тавтапуç. Паçăр кăларса янăшăн ан çиллен. Ваккатăн йăли çавнашкал. Тĕрĕссипе, нимле йăрăслăх та пулмарĕ. Сăмах Раççейри лару-тăру пирки пычĕ. Патшана вырăнтан кăларнă тет. Уншăн кулянма кирлĕ мар. Аранах Христос вĕрентнĕ пек пурăнмалли вăхăт çитрĕ. Çавăншăн савăнса ĕçер-ха. Хăв валли те тултар, — терĕ пуп. 

Пуп тӳрех Трифун каласа хăварнă пирки сăмах хускатасса, ятлаçасса кĕтнĕччĕ Варвари, хирĕç тăма кăмăлне хытарнăччĕ. Лешĕ тавраран çаврăнса патшана вырăнтан кăларни çинчен, ирĕклĕх çинчен сӳпĕлтетнипе кăштах çемçелчĕ, хăнăхнă йăлипе çапах хуравларĕ:

— Аю, пачăшкă, эп ĕçместĕп!

— Эп сана эрех ĕçекен хĕрарăм тесе шутламастăп. Хисепе йышăнманни хăвна та, мана та хур кӳни пулĕ. Усал сунса мар-çке, ырă сунса сĕнетĕп.

Варвари пуп сĕннине хирĕçлеймесер мар, хăйĕн чунĕ паян пит çĕкленнĕрен эрех тултарчĕ. Пуп черккене ӳпĕнтерчĕ.

Варвари ун çине тинкерсе пăхрĕ те сăн-пичĕ талăрнине, куçĕсем аскăннăн çиçнине асăрхарĕ.

Пуп стрепке тавçăрăвне çирĕплетесшĕн пекех:

— Патнерех кил-ха! — терĕ. Стрепке пĕршĕнсе тăнипе çине тăрса хистерĕ: — Ма вырăнтан сикместĕн? Ан хăра, тивместĕп. Кăштах савасшăн кăна... Ну, кĕтетĕп...

«Нивушлĕ Трифун Гаврилович нимĕн те каламан ăна? Çук, куна ĕненместĕп. Ун сăмахне итлесшĕн мар ĕнтĕ вăл, хăйĕннех тăвасшăн. Апла тесен, хамăн шăла кăтартма вăхăт», — шухăшларĕ Варвари.

— Пачăшкă, мана савакан сансăр пуçнех пур.

— Мĕн терĕн?

— Савакан хамăнах пур, ют арçын кирлĕ мар терĕм.

— Кам? — чухламан пек тĕпчерĕ пуп.

— Михха хуçан кучерĕ.

Паçăр Трифун астутарни тин чĕрине тивнĕн тилĕрчĕ пуп. Аскăнлăхĕ пушшех чашкăрса хăпарчĕ, Варвари инçех тăман пирки ăна кап ярса тытрĕ.

— Ой, пачăшкă, ан ашкăнăр, тархасшăн! — çухăрашрĕ Варвари.

Пуп ним шарламасăр, пăвăннă лаша пек хашкаса, стрепкене арăк çине вырттарчĕ.

Варвари, çĕлен пек авкаланса, аллинчен вĕçерĕнчĕ, ăна енчен енне çутăлтарса, хаяррăн кăшкăрса пăрахрĕ:

— Тепре тыт кăна, куçна чавса кăларăп! 

Кунашкалне пуп хальччен те куркаланă. Лукарьене Микуласен мунчи умĕнче хупăрласан, лешĕ те ăна питрен çутăлтарнăччĕ. Хĕрĕн менелникне тунă чух вăлах ташлама сĕннĕччĕ те килĕшменшĕн тĕртсех кăларса янăччĕ. Тăхăрçĕр пиллĕкмĕш çул çăва çине пырсан, хăйне Енел халăхĕ тăпра муклашкисемпе ухланине те нихçан манмĕ. Анчах паянхине ун чухнехипе танлаштараймăн. Паян тарçи мăшкăлларĕ. Пуп пĕр хушă ĕнтĕркесе ларчĕ Че арăш-пирĕш çуйхашма тапратрĕ:

— Тухса кай! Куç умĕнчен тасал!

Варвари вырăнтан та сикмерĕ, тивĕççĕн тавăрса хучĕ:

— Çук, пачăшкă, арçурилле хăтлансан та, выç кашкăрла уласан та, Трифун Гаврилович килсе илмесĕр хускалмастăп. Вăл мана çапла хушса хăварчĕ. Енчен намăса çухатсах мана хăваласан, чан çапатăп. Халăх пухăнсан, йăлтах тĕрĕсне каласа парăп, пирĕн прихутра пачăшкă мар, аскăн йытă турă йеркисене вĕрентет тейĕп! Ун чухне халăх хăватне хăвăрах чухлăр. Е Трифун Гаврилович асăрхаттарса хăварнине мантăр-и?- — çывлăшне çавăрса ярсан, шухăшне çапла вĕçлерĕ: — Мана çиллентермесен, хăвăршăнах аван пулĕ. Эсир турра кĕлтăвăр, эпĕ стрепке ĕçĕпе аппаланатăп. Иксĕмĕр хушăра мĕн сиксе тухнине курман-илтмен пекех пулăп. Трифун Гаврилович хăлхине кĕрсен тем кăтартĕ тата!

Стрепке ахаль çеç пакăлтатманнине ĕненчĕ пуп. Хĕрарăм куçпуçĕнчен кунашкал хаяр хĕлхем сирпĕннине нихçан та курман. Сасартăках халран сулăннăн та мирлешнĕн хушрĕ:

— Эрех тултарса пар-ха...



VI


Йăмăкĕпе амăшĕ кайсан, Натюш пĕр хушă ним тума аптрарĕ. Вара вĕсем таврăннă çĕре пӳрт ăшăтма, апат пĕçерме шутларĕ. Вут чĕртсе ячĕ, тĕпсакайĕнчен çĕрулми илсе тухрĕ, яшка лартма хатĕрлерĕ. Аш пулсан аванччĕ те, çук япалашăн пуçа ватас мар. Ку вăхăтра выльăх пусакана ялĕпе пĕр çын тупаймăн. Темиçе эрне каярах çеç Натюшăн килти кăмака умĕнче кăштăртатмалла пурнăç килессе шанман вăхăт та пулнă. Халь мĕн шухăшланă, çавна тума ирĕк: хыçран сыхласа пыракан пăшаллă хуралçă, хаяр йытă çук. Елĕк вутуççине çĕрулми хураканччĕ. Хуппи çунарах пиçетчĕ те, çисе тăранмалла мар тутлăччĕ. Çак ырлăхшăнах уйран пур. Натюш кăмакана çур тирĕк çĕрулми хучĕ. Еçсĕр ларма хăнăхманран, Анахвисĕн кĕнчелине арлама тытăнчĕ.

Натюш çамрăк чухне ялта вĕсенчен чухăнни никам çукчĕ. Çавăн пирки хуйхă-суйхă мăй таранах тӳснĕ. Çапах та çутçанталăк ырлăхĕпе киленме пĕлнĕ. Анкартинчи кавир пек çемçе курăк çинче йăваланма мĕн тери аванччĕ. Унтах тĕрлĕ кĕпçе ӳсетчĕ, ытарма çук тутлăччĕ. Вăрманта çырла е мăйăр татнине нихçан манаймăн. Вĕсем çывăрма выртсан та хĕн-хур çинчен мар, лайăха ĕмĕтленсе калаçатчĕç. Натюш сăвăласа юрласа ячĕ:



Эпир кăçал мĕн курман, 

Çичĕ çул ирĕлмен юр курнă. 

Çичĕ çул ирĕлмен юр çинче 

Ăмăрткайăк йĕрри пур...



Амăшĕпе йăмăкĕ килсе кĕни Натюша асилӳрен хальхи пурнăç çине куçма пулăшрĕ.

— Аппа, аппа! Эс паян ахалех чиркĕве пымарăн. Пĕлетĕн-и, унта камсем пулчĕç? — чăнкăртатрĕ Анахвис сасси.

— Килте ларнă çĕрте ăçтан пĕлес ман?

— Сехметпе Сала ваккачĕ пулчĕç. Кăкăрĕсем çине хĕрлĕ хăю çакнă. Кĕлĕ хыççăн митинг туса ирттерчĕç.

— Митинг?

— Ийя, аппа. Ваккатпа пачăшкă патшана вырăнтан кăларни çинчен каларĕç. Вара Платун Павăлĕпе Касмухха Элекçейĕ хальхи саманана апла та капла ырласа пĕтерчĕç! — терĕ те Анахвис кулса ячĕ.

— Ма ахăратăн? — кăмăлсăрланчĕ Уляна.

— Ара, кукамай, мĕнле тӳсес? Михха кучерĕ тухса каланине илтмерĕн-им?

— Вăл мĕн терĕ тата?

— Вăл-и? — сасартăках кулма чарăнчĕ Анахвис. — Тĕлĕнмелле лайăх калаçрĕ, чĕренех пырса тиврĕ. «Юлашкинчен аранах юнлă патшана сирпĕтрĕç. Чăн-чăн ирĕклĕх те çитĕ-ха!» — терĕ.

— Çаплах каларĕ-и?

— Ийя, аппа. Эпир, çамрăксем, пĕр тĕлерех тăраттăмăр та питех тĕлĕнтĕмер. Çывăхри хĕрарăмсем те кучера тимлесе итлерĕç.

Натюш ĕнтĕ чиркĕве кайманшăн хăйне хăй ӳпкелерĕ. Нимех тăваймасан та, çынсем мĕн шутланине асăрхĕччĕ. Халăх хушшинче ĕçлеме тытăнас тесен, ку питех кирлĕ. Михха кучерĕпе паллашсан аванччĕ. Вăл апла калаçни ăнсăртран мар-и, тен?

Натюш ним шарламаннипе Анахвис урăх сăмах çине куçрĕ:

— Аппа, тепĕр хыпар та пур. Чиркӳри халăх ял пуçĕнчи хура юпана тăпăлтарса пăрахма шутларĕ. Атя кайса куратпăр!

Амăше хирĕçлесшĕнччĕ. «Аппуна ма пули-пулми çĕре сĕтĕрсе çӳресшĕн эс?» — тесшĕнччĕ. Анчах каласса пачах урăхла каларĕ:

— Пырăр, ачасем. Хура юпана сирĕн пуç çине лартнă. Нумай нуша, нумай хур кӳнĕ вăл пире. Юлашкинчен те пулин ун тискерлĕхĕнчен хăтăлăпăр!

Кăнтăрлахи кĕлĕрен таврăннă хыççăн ял хушши самантлăхă лăпланаканччĕ. Хĕрарăмсем вут хутса яраканччĕ, арçынсем выльăх-чĕрлĕхе апат параканччĕ, карта-хура тирпенлекенччĕ. Паян мăрьесенчен тĕтĕм тухни ниçта та курăнмасть-ха. Урам тăршшĕпех пус хапхи еннелле çынсем васкаççĕ.

Натюшпа Анахвис çитнĕ çĕре халăх йышлă пухăннă. Энĕшкассисем çеç мар, ытти ялсенчен те пур. Ав, тем çӳллĕш хура юпа пĕлĕтелле кармашнă. Паттăрсем темиçе хут та кăлара-кăлара пăрахнă ăна. Тӳре-шарасем каллех ларттарнă, ял халăхне хурăн хуллипе çунтарса хăварнă. Павăлпа Элекçей те кунтах. Часах Миххапа Лаврский тĕрлеттерсе çитрĕç.

— Павел Платонович, килĕр-ха! — терĕ Лăврский. Лешĕ васкаса çитсен хушрĕ: — Ик-виç сăмах калăр та тăпăлтарăр!

Çак ĕçе ертсе пыма шаннăшăн Павăл хĕпĕртерĕ. Çуна çине сиксе хăпарчĕ, пĕр хушă сăмах пуçараймасăр йĕнчесе тăчĕ. Вара чиркӳри майлах лаплаттарчĕ:

— Юлташсем, пире хĕн-асапра усранă патша тĕп пулчĕ. Вăхăтлăх правительство панă ырлăхпа патша хӳрешкине тасатар! — Павăл, çуна çинчен анса, хура юпа патне пычĕ. — Килĕр, тытăр!

Хура юпана темиçен сырăнса илчĕç. Унталла та кунталла тĕккелерĕç, Юпа хăнк та тумарĕ.

- Халăх, ача вăййилле айкашатăр! — астутарчĕ пĕр ватă. — Шăнса ларман пулсан та, ал вĕççĕн кăлараймастăр. Е ăна тарăна чавса лартнине мантăр-и? Иçмасса, лумсем, тимĕр кĕреçесем илсе тухасчĕ.

— Ас параканни кам вăл? Паллаймарăм-çке, — ыйтрĕ Натюш.

— Наум пичче. Чĕнес мар-и?

— Тăхта-ха... Юпана кăларччăр...

Кĕçех лумпа тимĕр кĕреçе тупса килчĕç. Малтан юрне хырса тасатрĕç, йĕри-тавра чавса алтăкларĕç.

— Ĕнтĕ тăпăлмалла... — терĕ Наум. — Çак вĕрен вĕçне юпаран кăкарам-ха.

Павăл хăй халăхпа пĕрлине кăтартасшăн пуринчен малтан вĕрен вĕçне тытса кăшкăрчĕ:

— Килĕр, мĕн пăхса тăратăр!

Çынсем кĕпĕрленсе пычĕç, туртма пуçларĕç.

— Сиккеленчĕ, сиккеленчĕ!

— Хытăрах туртăр! 

Кĕçех хура юпа тăпăлса та тухрĕ.

— Çырмана йăвантарăр! Çурхи шывпа юхса кайтăр!

— Атьăр, атьăр! — шавла-шавла сĕтĕрчĕç юпана.

Наум килелле утасшăнччĕ, хăнне чĕннине илтсе чарăнчĕ.

— Эсĕ те кунта-çке?

— Кунта, Наум пичче! — терĕ Анахвис.

— Кукаму мĕнле пурăнать?

— Аптрамаллах мар. Иксĕмĕр чиркӳре пултăмăр.

— Наум пичче, аван-и?

Наум ют хĕрарăм çине тинкерчĕ. Пурпĕр паллаймарĕ. Ăна хăçан курнине те астумасть вăл. Тата паян Улянасем патне кайманнипе унта улшăну пуррине те пĕлмест.

— Наум пичче, паллаймарăн-им? Натюш аппа вăл!

— Натюш тетĕн?..

— Эпĕ, Наум пичче... — Натюш ăна алă пачĕ. — Ман аннене, йăмăкпа шăллăма атте вырăнĕнче пăхнăшăн чĕререн тав тăватăп.

Ĕмĕрне тăлăх-туратăн ирттернĕ çын кăмăлне хисеп пушшех çемçетрĕ. Куççулĕ юхса анасран аран тӳссе, хуллен хуравларĕ:

— Эпĕ мар, Натюш, вĕсем мана, тăлăха, ытларах пăхнă... Эсĕ килти савăнтарать. Çакăн пек курнăçасса кам шутланă?

— Ку хуйхă хыçа юлчĕ ĕнтĕ, Наум пичче. Малалла иксĕмĕр алла-аллăн утасса шанатăп.

Натюш мĕне систернине Наум ăнланчĕ.

— Ман пирки ним те ан иккĕлен, — сăмах пачĕ вăл. Çавăнтах ыйтрĕ: — Николай Степановичран хыпар çук пуль?

— Вĕсем çинчен урамра каласа пĕтерес çук, Наум пичче. Вăхăт пулсан, пирĕн пата кайса ларăпăр.

— Хаваспах, хĕрĕм! — килĕшрĕ Наум.



Миххапа Лаврский çуна çинчен ансан, Трифун урхамахне тăварма васкарĕ. Ĕмĕрĕнче уншăн та тăван тупăнчĕ, кучченеç те парса ячĕ. Урхамаха витене хупсан, ларкăч айне хунă çыхха йăпăр-япăр кăларчĕ. Хăй пурăнакан пĕчĕк пӳрте йăтса кĕчĕ, сĕтел çине хурса салтрĕ. Аш-какайпа панулми кукăлĕ тата хăпарту татăкĕсем иккен. Пĕр пулăштух эрех. Трифун умĕнче кунашкал çимĕç мункун чух та пулман. Мĕншĕн Варвари хăй çакăнта мар-ши? Мĕнешкел савăнса ирттерĕччĕç вăхăта. Трифун сасартăках хăй тăр-пĕчченне аса илчĕ. Шăнса, ĕшеленсе таврăнсан, ăшăтса кăмăлне уçакан пӳлĕм кичеммĕн курăнчĕ. Çимĕçсене хăй тĕллĕн çеç астивес килмерĕ. Ĕлĕк пулсан ним шухăшламасăрах Кавĕрле кĕтӳçе йыхăрĕччĕ. Халь иленнĕ çынни çук ĕнтĕ. Михха патĕнче ĕçлекен тыткăнри хăшпĕр салтаксемпе, пуринчен ытла Югослави çыннипе, туслă-ха вăл. Лешĕ вырăсла та перкелешет, Вĕсене патшан ăраскалĕ пирки хăй мĕн илтнине каласа парсан аванччĕ. Анчах халь ĕçре пулмалла. «Каярах чĕнсе килĕп», — тĕвтурĕ Трифун.



VII


Лаврскипе калаçса татăлнă пекех, Михха икĕ кунтан Шупашкара кайма тухрĕ. Кăмăлĕ хавас. Чăваш пуянĕсемпе тĕл пуласси мар, мăнастире кĕрсе рехетленесси уçать ун кăмăлне.

Трифунăн та хуйхи çук. Каç тыткăнри тус-йышĕсене чĕнсе сăйларĕ. Лешсем те хăйсен çĕршывĕнче революци пуласса ĕмĕтленеççĕ. Вара вăрçă чарăнĕччĕ теççĕ.

Анчах чĕмсĕррĕн ларса пынă май ирĕксĕрех кăмăлĕ пăсăлчĕ. Михха ăна хуратнă пиншакпа хуратнă тăлăп тăхăнтарнă. Шартлама сивĕре юрĕччĕ-и, тен. Халь пăчăхнипе тарăхрĕ. Çуна сулăнса кайсан, ку тумпа анса та Тытаймĕ, хуçипе пĕрлех сирпĕнсе юлĕ. Тĕмшер чиркĕвĕ курăнсан, чĕри йăштăр турĕ. Ун куçĕ умне Варвари тухса тăчĕ. Пачăшкăпа пĕр пӳртре çĕр каçнине аса илсен, вĕриленсе те сивĕнсе кайрĕ. Мăшкăлланă пулсан? Пĕтĕм инкекĕ тăлăп тăхăннинчен килнĕ пек, ваштах хывса пăрахрĕ. Мĕншĕн Михха, сăлтав тупса, пачăшкă патне кĕмест-ши? Калаçма та кирлĕ марччĕ, куçран пăхсах чухлĕччĕ. Анчах лешĕ пит-куçне тăлăп çухави ăшне пытарнă та пĕр пăхмасăрах иртсе кайрĕ.

Трифун, канăçсăрлантаракан шухăшĕнчен хăтăласшăн пек, тилхепине хытăрах туртрĕ. Урхамах тапса сикрĕ. Акă Варасăр ялĕ те хыçа юлчĕ. Аманикелле аннă çĕрти сăрт çамкине çерем тухнă. Пĕр ушкăн сурăх пĕлтĕрхи типнĕ курăка пуçтарса çӳрет. Павăл шыв арманĕ сылтăма юлчĕ. Елчĕк ялĕнче çул тăваллипе Трифун урхамаха ерипентерех хăваларĕ. Юнашарах ав мăн чиркӳ. Патша тени турă çурчĕшĕн укçине шеллемен çав. Пусăра Трифун юрласа ячĕ:



Хура тур лаша шăнкарми, 

Хура тур лаша шăнкăрми 

Сасси аякран илтĕнейрет. 

Атя, ямшăк, хăвала...



Михха, кучерĕ юрланине илтсен, çапла шухăшларĕ: мĕскĕне хаваслантарма нумай та кирлĕ мар, çĕн пиншакпа çĕн тăлăп тăхăннипе, ачана пылак хыптарнă пекех, ăсне çухатнă. Хăйĕн те юрлас килчĕ.



Лаша та лайăх, ай, тесе, 

Лаша та лайăх, ай, тесе, 

Çынран иртсе пырас мар. 

Атя, ямшăк, хăвала...



— Охо-хо-хо-хо!

Трифун кĕтмен çĕртен кăшкăрни сехмете шартах сиктерчĕ. Сасартăках рейдăра бурлаксем çакăн пек ĕрлешсе хăваланине аса илчĕ.

— Мĕн пулчĕ? — çиллессĕн ехлетрĕ вăл.

— Каттăршнăй мулкачĕ пирĕн çула татасшăн! Мулкач тӳрех вĕсен çулне урлă чупать, умĕнче лав пуррине те асăрхамасть. Михха чĕри теме сиснĕн çуйланса тапрĕ. Хуçа ирĕксĕрех револьверне кăларчĕ.

Мулкач чарăнса кайри ури çине ларчĕ, кăн-кан пăхкаларĕ. Михха ӳплеттернĕ сасăпа палт çаврăнчĕ те каялла сиктере пачĕ.

— Охо-хо-хо-хо! — çухăрашкаласа юлчĕ Трифун. Мулкач çухалсан, хăй тĕллĕн каллех мăкăртатрĕ. — Каттăршнăй темерĕн, кăшт çеç çула тататчĕ!

Михха аранах лăпланчĕ. Ума килнĕ инкек сирĕлнĕн туйăнчĕ, револьверне каялла чикрĕ. Анчах Сĕнтĕр ращинче тепĕр хут кăларса аллине тытрĕ. Кирек ăçта та вăрă-хурахсем ашкăнаççĕ-çке-ха. Елĕкрех вĕсенчен хăрама мар, тус-йышлăччĕ. Хĕлип çакăнса вилнĕренпе нихăшĕ те пымарĕ. Хальхи саманара пушшех кирлĕччĕ-и, тен. «Сăрнай темерĕн, мĕне кура пăрахса каймаллаччĕ-ши?» — пĕтĕм чунĕнчен тарăхса ӳпкелерĕ вăл ăна. Рощаран тухсан, пăшăрхануллă шухăшсем каллех сирĕлчĕç.

— Атя, хăвала! Вурнăя кĕрсе чей ĕçĕпĕр!

Вĕсем пĕчĕк яла чашкăртса çитрĕç. Ку вăл Атăлкассипе Шупашкар хушшинчи ял, Çавал юханшывĕ хĕррине вырнаçнă. Çул çӳрекенсем лашисене яланах çакăнта кантараççĕ.

Трифун урхамахне вырăсла хапха умĕнче чарчĕ. Çуна çинчен анса кил хушшине кĕчĕ, хуçисенчен ыйтмасăрах аслă хапхине уçрĕ. Çенĕк умĕнче Миххана антарса хăварсан, урхамаха сарайне тăратса ашăк витрĕ.

Миххана вырăсла-чăвашла хĕрарăм пуç тайса кĕтсе илчĕ. Сĕтел çине вĕрекен сăмавар пырса лартрĕ.

— Господин Янашов, тата мĕн парас-ши? — ыйтрĕ кил хуçи арăмĕ, Михха сĕтел хушшине вырнаçсан.

— Ăшăтаканни кирлĕччĕ!

— Хамăр юхтарни пур...

— Тиркеместĕп! 

— Халех, господин Янашов! — терĕ те хĕрарăм тăварланă купăстапа сăмакун кăларса лартрĕ, çăкăр касса хучĕ.

Трифун кĕнĕ çĕре Михха хĕрме те ĕлкĕрнĕ. Кунашкал çĕрте кучерне хăйĕнчен уйăрман пирки:

— Кил, тултарса ĕç! — терĕ.

Тепĕр çур сехетрен вĕсем каллех çула тухрĕç. Ик айккипе ĕмĕрхи хурăнсем ахăрса лараççĕ. Çывăхран иртнĕ чухне пуçа каçăртмасăр та тăррине кураймăн. Çуркунне çывхарнипе йывăçсен вуллисем çуталнă, кăтра пуçĕсене илем кĕнĕн туйăнать. Ан тив, хурăнсене ӳстернĕ, çулне тунă чухне Кĕтерне патша хушнипе хресченсене пайтах терт кăтартнă та, ырлăхĕ те сахал мар. Хĕл вăхăтĕнче çул çӳрекенсене çил-тăманран, аташасран упраççĕ вĕсем. Çуллахи шăрăхра сулхăнĕ чуна уçать. Трифунсем нумаях каяймарĕç — сылтăм енче хурăн турачĕсем сапаланса выртнине, çавăнтах тин касса кайнă хурăн тункатине асăрхарĕç. Малалла унашкал тункатасемпе туратсем татах тĕл пулчĕç. Миххан кăмăлĕ пăсăлчĕ. «Ĕмĕр тăршшĕпе тĕкĕнме хăйман хурăнсене касма пикенни власть çирĕп маррине пĕлтермест-ши? Ман вăрмана та тапăнмĕç-и? Шупашкарта кун пирки ятарласа сăмах хускатма лекет»

Хурăнсене каснăшăн Трифун та пăшăрханчĕ, шухăшĕ кăна Михханнинчен урăхла. Халăх усă куракан пурлăха шеллемен çын харпăр хăйĕн пахчине те çаратĕ.

Шупашкара вĕсем кăнтăрла иртсен тин çитрĕç. Аслă урамри икĕ хутлă чул çурт умĕнче чарăнчĕç. Кам килнине хирĕç тухса палласан, тарçă хăвăрт каялла кĕчĕ, пысăк хапхана уçса пăрахрĕ.

— Килĕрех, килĕрех, Михаил Петрович! — тараватлăн саламласа йышăнчĕ Бернадский. — Хывăнăр, тархасшăн!

Лаврский те кунтах. Халлĕхе хăй çурт лартманнипе земски начальник патĕнче пурăнать.

— Вăхăтра çитрĕр, Михаил Петрович, тепĕр çур сехетрен ыттисем пухăнмалла! — алă пачĕ ваккат. — Эсир Эпифан Мироновичпа кăшт каярах пырсан та юрать. Ман хăнасене кĕтсе илме васкамалла.

Бернадскипе Михха та килте вăрах тăмарĕç. Сĕтел хушшине ларса кăшт çырткаласанах пуçтарăнса тухрĕç. Хула яланхи пекех, ним чухлĕ те улшăнман. Пур çĕрте те кивелсе лăпчăннă йывăç çуртсем кичеммĕн курăнса Лараççĕ. Хушăран виç хутлă чул çурт сиксе тухни иккĕшне те çаврăнтарса пăхтарчĕ.

— Камăнне пĕлетĕр-и?

Михха Шупашкарта Ехрем хуçа пурăннине, унăн чаплă чул çурт пур тенине илтнĕ. Бернадский асăнсанах, çавăн çуртне тавçăрчĕ, Анчах вĕсене пĕр-пĕринпе тĕл пулма май килмен. Тата Михха Ехреме хăйпе тан тесе шутламан. Çавăн пиркиех мăнаçлăн татса хучĕ:

— Пĕлме те кирлĕ мар!

Бернадский ăнланчĕ, хускатнă сăмахне вĕçлемесĕрех пĕтерчĕ.

Вĕсем земски управа çитнĕ çĕре таврари паллăрах чăваш пуянĕсем пухăнма ĕлкĕрнĕ. Павăлпа Элекçей те кунтах. Миххасем кĕнине асăрхасан, Лаврский хиреç пычĕ.

— Михаил Петрович... Атьăр, тархасшăн, сирĕн вырăн унта! — тесе, тĕпелелле ертсе кайрĕ.

Пурте ун еннелле тинкерчĕç. Михха чапĕ ăçта çити сарăлман-ши? Курнисем кăна сахал. Çынсен шучĕпе, вăл паттăр та илемлĕ, капăр тумпа çӳрекен этем пулмалла пекчĕ. Чăннипе пачах урăхла çын иккен. Сăн-пиче илемсĕр. Çийĕнче хура тиртен çĕлетнĕ пĕрмеллĕ кĕрĕк, уринче сăрăллă çăматă.

Михха хăипе юнашар вырнаçнă çын çине пăхрĕ те эрленчĕ. Лешĕ шĕвĕрккерех питлĕ, пуклакрах сăмсаллă. Чăл-чал сухалĕ янахне те витеймест. Çийĕнче сар кĕрĕк, уринче шур çăматă. Михха ирĕксĕрех кăмăлсăрланчĕ: «Мĕн тума лартнă мана ку сăрнай çумне?»

Атăлкассинче пуян чăваш пурăннине Ехрем хуçа та илтнĕ. Пурпĕр хăйпе тан шутламан. Куç айĕн сăнаса илчĕ те, вăл пуррипе çуккине пачах асăрхаман пек, трибуна еннелле çаврăнчĕ.

Михха пирки кăсăкланни ыттисен хушшинче те самантлăха çеç пычĕ. Пуянсене урăххи, Раççейри лару-тăру, малалла мĕн пуласси ытларах хумхантарать. Патшана сирпĕтни, фронтри ĕçсем чаплах марри, ял-ялĕнче чухăнсем пуç çĕклеме хăтланни пурне те канăçсăрлантарнă.

Трибуна çине Бернадский хăпарчĕ. Ĕлĕкрех ăна хăнăхнă йăлапа ал çупса кĕтсе илетчĕç. Халь сас-чӳ илтĕнмерĕ. Хавхаланса шавламалли вăхăт мар.

— Господа! Уездри пуянсен канашлăвĕ уçăлнă тесе шутлатăп. Паянхи кун йĕркинче пысăк ыйту, тĕнчери лару-тăру çинчен сӳтсе явасси тата Вăхăтлăх правительствăна пулăшасси. Килĕшменнисем çук-и?

— Çук! Йышăнас! — харăсах темиçен сасă пачĕç.

— Господа, эсир килĕшнипе Вăхăтлăх правительствăн уезд комиссарне Константин Сергеевич Лаврские сăмах паратăп! — терĕ те Бернадский çавăнтах паллаштарчĕ: — Господин Лаврский кĕпĕрнипе чапа тухнă ваккат. Тĕрĕсрех каласан, хамăр çын!

— Пĕлетпĕр! Шанатпăр! — илтĕнчĕç сасăсем.

Трибуна çине Лаврский хăпарчĕ, сăмахне мăнкăмăлланарах пуçарчĕ. Ăна ĕненсен, Раççей чиперех, мирлĕ саманара пурăнать. Вăрçă тени тепĕр патшалăхăн çĕрне туртса илессишĕн мар, Австро-Венгри эрцгерцогне вĕлернĕрен сиксе тухнă иккен. Нимĕç çарĕ пирĕн çĕршыва тапăнса кĕни пурĕ те Николай патша ăссăрринчен, ун тавра нимĕç шпионĕсем йăва çавăрнинчен килнĕ имĕш. Раççей ырлăхĕшĕн пуç хума хатĕр паттăрсем вара патшана вырăнтан сирпĕтнĕ, Вăхăтлăх правительство туса хунă. Унта чи шанчăклă çынсем лараççĕ. Çавăнпа ăна кадетсемпе меньшевиксем, эсерсем хытă хӳтĕлеççĕ, ют çĕршыври тус-йышсем пулăшаççĕ. Вăрçă нимĕçсене аркатса тăкичченех пымалла. Уншăн чăваш пуянĕсем те сиенех курмĕç.

Лаврский сывлăшне çавăрмалла чарăнчĕ. Пуянсем тимлесе итленине асăрхасан, малалла каларĕ:

— Господа, лару-тăру пур çĕрте те лăпкă тени хамăра хамăр улталани пулĕччĕ. Раççейĕн чи хăрушă тăшманĕсем — большевиксем — каллех пуç çĕклесшĕн. Хура халăх хушшинче вĕсем Вăхăтлăх правительствăна хирĕçле сăмахсем сарма тăрăшаççĕ. Хăшпĕр ялсенче власть ирĕкĕнчен тухма хăтланакансем палăраççĕ. Сирĕн пуянлăхăра сыхă упрама вырăнти власть органĕсене çирĕплетмелле, халăх милицине, çар отрячĕсене пухмалла. Виçĕ çула яхăн тăсăлакан вăрçă уездри хысна кассине пачах пушатнă. Вăхăтлăх правительство вăй илнĕçемĕн халăхран укçа ытларах пухăпăр. Анчах ăна тума вăхăт кирлĕ. — Юлашкинчен вăл Вăхăтлăх правительствăна пулăшма чĕнчĕ те пукан çине кайса ларчĕ.

— Господа! — ĕнтĕ Бернадский тăрлама тытăнчĕ. — Хисеплĕ Константин Сергеевич хăйĕн кĕске сăмахне вĕçлерĕ. Вăл хăрушлăх çинчен тĕрĕсех астутарчĕ. Большевиксем Шупашкарта та пур. Вĕсем вăй илсен, пирĕнпе сирĕншĕн ырă пулмассине кашниех чухламалла. Господин Лаврский Вăхăтлăх правительствăна пулăшма чĕннипе килĕшсе, хам енчен те çавнах сĕнетĕп!

Залра шăп. Лаврскипе Бернадский астутарнă хăрушлăха пурте пĕр пек ĕненмерĕç те, вырăнти власть органĕсене çирĕплетме кирлине ăнланчĕç. Анчах ыттисем пуçарасса шаннипе нихăшĕ те шарламарĕ.

Пĕр хушă кĕтсе тăнă хыççăн:

— Господин Янашов, эсир мĕн шухăшлатăр? — терĕ Бернадский;

Ехрем хуçа пăрçа çыртнине тӳсеймен пек хиркеленсе илчĕ. «Мĕншĕн ăна мар? Мĕншĕн Атăлкасси хуçине йыхăраççĕ?» Çавăнтах тепĕр май шухăшласа лăпланчĕ. «Малта пыракан çил-тăман тустарать. Хыçри хӳтлĕхре. Мĕн хăтланĕ, курăпăр!»

Чи малтан хисеплесе чĕнни Миххана рехетлентерчĕ. Çапла пулмалла çав. Унтан пуянни, чапли кунта кам пур! Вăл кĕрĕк тӳмине вĕçертрĕ, трибуна çине мăнкăмăллăн утса хăпарчĕ.

— Господа, эп чĕлхене вăрăм тăсма хăнăхман. Хăвăр пĕлетĕр, бурлак эпĕ! — Ку сăмаха вăл сăпайлăхшăн мар, вуншар пин тăваткал чалăш йывăç хатĕрленине астутарасшăн асăнчĕ. — Тата сирĕн пекех ĕçчен эпĕ, кашни минутах хаклама юрататăп. Çавăнпа тӳртен калатăп: Вăхăтлăх правительствăна пулăшмалла. Саккунлăха, йĕркелĕхе çирĕп тытма полици...

— Полици мар, милици! — çийĕнчех тӳрлетрĕ Лаврский. Михха манса кайнипе ыттисен умĕнче намăса кĕнĕшĕн эрленчĕ те вăраха тăсмарĕ. Шӳтлĕн та тăрăхласа тавăрчĕ:

— Йĕмме кутăнла тăхăнсан та йĕмех ĕнтĕ вăл. Полици е милици — маншăн çавах, сăрнайсен аллине каялла хирсе лартма пултарччăр кăна!

Залра килĕшсе кулкаланă сасăсем илтĕнчĕç. Михха пушшех хĕрӳленчĕ:

— Унсăрăн ĕнсе çине хăпарса ларĕç вĕсем. Эпĕ аслă çулпа килтĕм те, тĕл-тĕл хурăнсене каснине куртăм. Халех чармасан, паян çул çинчи хурăна, ыран вăрмана турама тапăнĕç. Пахчана, амбара кĕрсе çаратĕç. Вăт çав вăрă-хурахсене ĕрчеме ирĕк парас мар тесе, эпĕ хам енчен... — терĕ те Михха сасартăк чĕмсĕрленчĕ. Килте икçĕр пин тенкĕ парасси çинчен калаçнăччĕ. Анчах кирек мĕн чул хурсан та, ваккат çурмаллаштарасси паллах. Темиçе çул пĕрле ĕçленипе вăл мĕнле çынне чухласа çитнĕ. Михха хаш сывласа сассине хăпартрĕ: — Çĕр аллă пин хуратăп!

Лаврский шĕвĕр япалапа тĕкнĕн йăшăлтатса илчĕ. Чи шанăçли пуçламăшĕнчех хăй сăмахĕ çине тăмарĕ. Ыттисем мĕн хăтланĕç? Ӳпкелешме е кӳлĕшме çук. Парнеленĕ лаша шăлне пăхмаççĕ тенĕ ваттисем. Лаврекий, пукан çинчен тăрса, Миххана алă пачĕ.

— Тавтапуç, Михаил Петрович! Эсир пысăк патриотне, Вăхăтлăх правительство тĕрекĕшĕн ним те шеллемессе тахçанах пĕлетĕп. Сире Тăван çĕршыв нихăçан та манмĕ!

Михха хăй вырăнне таврăнчĕ.

— Господин Янашов кăмăлне пурте куртăмăр. Тата кам сăмах илесшĕн? — терĕ Бернадский. Самай кĕтсе те никам шарламан енне хушса хучĕ: — Ефрем Васильевич мĕнпе савăнтарĕ тата?

Малтан ăна хисеп тунă пулсан, Ехрем хуçа икçĕр пин те парĕччĕ. Халь хăй кăмăлсăрланнине уççăнах палăртрĕ:

— Ерĕхекен лаша хыççăн кайса, юпа çумне çапăнасран хăратăп. Çавăнпа ман сăмах кĕске: çĕр пин!

Михха хăйне йĕкĕлтенине сисрĕ. Çилĕ чашкăрса хăпарнипе тем каласа пăрахĕччĕ, анчах аллă пин каярах пама пулнипе çиллине шăнарчĕ. «Пыршу çӳхе çав. Ман çумра сăрнай çеç эсĕ», — тесе кулчĕ ăшĕнче.

Ыттисем те тăра-тăра хăйсен кăмăлĕсене пĕлтерчĕç. Павăл вунă пин, Элекçей пилĕк пин пама йулчĕç. Çырса та шутласа пыракан Лаврский савăнчĕ. Ултçĕр пине яхăн пухăнать. Ытлашшиех мар та, малтанлăха çитĕ. Саланас умĕн тахăшĕ аса илчĕ:

— Ара, пирĕн архиерей ним те шарламарĕ-çке? Е чиркĕве айккине пăрса хăварасшăн-и вăл?

— Ваше священство, ма чĕлхӳне çыртса ларатăр? — чĕрĕленсе калаçрĕç пуянсем.

— Ваше священство, пуху сирĕн сăмаха кĕтет! — ыттисен хутне кĕрсе астутарчĕ Лаврский.

Малти пукан çинчен вăрăм тумлă, чике сухаллă ватă çĕкленчĕ.

— Господа... — Янравлă сассипе юрланă евĕр тăсрĕ вăл. — Чиркӳ çине кăлăхах тапăнатăр. Эпир хамăра хамăр та аран тĕтĕшетпĕр. Вăхăтлăх правительствăна пулăшни пирĕн — уншăн турра кĕлтуни. Эсир те собора пырса пуççапсан ытлашши марччĕ. Аслă суд кĕтмен çĕртен персе çитĕ. Ун чух укçа та, куççулĕ те пулăшаймĕç. Çылăхăрсене каçарттарма васкăр!

Пуянсем хушшинче сивлесе кулни илтĕнчĕ.

— Ваше священство, выçă лармастăр-и, çăкăр пырса памалла мар-и?

— Эсир пытарнă арчăра уçса пăхăр.

Хăйне пăхăннине çеç курма хăнăхнă архиерейăн кăмăлĕ авăкланчĕ. Сассине хăпартарах хуравларĕ:

— Господа, турă çуртне, унăн йĕркисене тиркештерме чăннипех намăса çухатмалла!

Ансăртран сиксе тухнă калаçу усă вырăнне сиен кӳрессе туйрĕ те Лаврский лăплантарма васкарĕ:

— Господа, его священство каллĕ-маллĕ шухăшласа пăхĕ те хăйсен тивĕçне тăвĕ. Ун пирки вăхăта ирттерер мар. Кашнин ырана хăварма юраман ĕç пур. Сирĕн кăмăлăр халлĕхе хут çинче кăна-ха, укçи çук. — Хутне силлесе кăтартрĕ Лаврский. — Хăвăр та пĕлетĕр, кунпа нимех те тăваймăн. Ырантан кая юлмасăр укçине килсе парасчĕ!

— Уншăн ан шикленĕр!

— Ыран укçа кунта пулать! — шантарчĕç пуянсем. Лаврскисем, пуринчен кайран тухса, Бернадскнй патне таврăнчĕç. Хăналанса ларнă май тавралăха каç сĕмĕ хупла пуçларĕ. Хăй çутсан самай вăхăтран Михха кайма пуçтарăнчĕ. Урамра Трифуна хуллен хушрĕ:

— Мăнастирелле тыт!

Унта пулса курнипе Трифун çăмахсăрах ăнланчĕ, тилхепине хытарса, урхамахне хăваларĕ. Кĕçех вĕсем мăнастир хапхи умне çитсе чарăнчĕç.

— Урхамаха пĕркунхи çĕрĕ кĕртсе тăрат, Кайма вăхăт çитсен систерĕп. Ним шухăшсăрах кан. Унта сана та тунсăхлама памĕç! — кулкаларĕ Михха. — Мĕн каласа уçтармаллине манман-и?

— Манман.

Трифун кайсанах, Михха хапхана шаккарĕ. Самайтрах тĕнĕ пек шăтăк уçăлчĕ, хĕрарăм пуçĕ курăнчĕ:

— Кам унта? Мĕн кирлĕ сире?

— Çеçенхир урлă каçса килнĕ çулçӳрен ăшă пӳрт шырать.

— Аминь! — Пĕр сăмахпа хуравларĕ те манашка куç умĕнчен çухалчĕ.



Каçхи кĕлĕрен таврăннă игуменья хăйне пăхакан манашка пулăшнипе хура тумне хывса пăрахрĕ, аялти кĕпе вĕççĕн тăрса юлчĕ.

— Эс кай ĕнтĕ... Эпĕ канатăп... Кирлĕ пулсан йыхăрăп! — хушрĕ манашкăна. Пĕччен юлсан, пуçĕсене чĕнтĕрленĕ йывăç кравать çине месерле выртрĕ. Вăл хĕрĕхре ĕнтĕ. Апла пулин те çамрăк чухнехи чиперлĕхĕ çухалман. Юлашки вăхăтра вĕчи тулма пуçлани кăна пăшăрхантарать. Ал-ура вăйĕпе ĕçленĕ пулсан, пӳсийĕ, çинçе пилĕкĕ те упранĕччĕ. Ĕçлес килмест. Тата мĕн тесе ĕçлемелле? Ун ирĕкĕнче пĕр кĕтӳ хĕрарăм. Мĕн хушнине сăмахсăрах тăваççĕ. Кунта вăл чăннипех турри те, патши те хăй. Патшана сирпĕтсе, Вăхăтлăх правительство тунă хыпар пирки канăçсăрланни те вăраха тăсăлмарĕ. Раççейре сахал пулнă-им унашкалли? Мăнастирсем пурпĕр хăйсен вырăнĕнчен хускалман. Вĕсен тивĕçне никам сĕкĕнмен. Пуянлăх тесен, никам шутласа кăларайми. Пин теçеттин ытла лайăх çĕр, йăлăм енчи çаран та йăлтах мăнастирĕн. Кĕтĕвĕпе выльăх-чĕрлĕх. Хăйсенчен ытлашшине мĕн чул тырпул, сĕт-çу сутмаççĕ-ши! Турă панă тесе, выçă аптранă ĕненекенсене йӳнетсе сутас вырăнне, хакне ӳстерме тăрăшаççĕ. Сутуçăсенчен пĕр шит те юласшăн мар. Игуменья çак мула хăйне мĕнле кирлĕ çапла тыткалать. Кравать айне алтса тунă кладовойра мĕн чухлĕ ылтăн-кĕмĕл, ытти хаклă йышши япаласем-ши тата?! Çаплах чĕрере савăнăç çук. Игуменья куçне хупрĕ, карăнса, тарăннăн сывларĕ. Çакăнта савакан тупăнсан, чĕри хумханса рехетленĕччĕ. Çамрăкрах чухне архиерей килкелесе çӳретчĕ. Халь вăл та йĕкĕлтесе кăна хăварать. Сайра хутра соборти пуп кĕрсе тухкалаканччĕ, вăл та çухалчĕ. Ахăртнех, унтан чипертереххине тупрĕ пулĕ. Мăнастир пурлăхĕпе усă курассине çеç манмаççĕ. Тырпул, сĕт-çу, аш-какай, укçа та сахал тултарман вĕсене. Çăткăнсем, тăранма пĕлмеççĕ. Атăлкасси пуянĕ тесен вара пачах урăх çын. Укçине шеллемест. Çамрăк манашкă тупса пама хушса тарăхтарать те, ку темех мар. Иçмасса, çав килтĕрччĕ... Ним тума аптранă енне вырăн çинчен сиксе тăчĕ, стакана эрех тултарса янклаттарчĕ. Кăштах лăплансан, каллех выртрĕ. Сасартăк алăка шаккани илтĕнчĕ.

Каннă вăхăтра пире çын чăрмантаракан марччĕ-çке.

— Мĕн унта? — сӳрĕккĕн ыйтре вăл манашкăран.

— Хапха умĕнче çеçенхир урлă каçнă çулçурен пур терĕç.

Игуменья вĕриленсе сиксе тăчĕ. Тĕкĕр умне чупса пычĕ, пит-куçне, çӳçне-пуçне тирпейлеме хăтланчĕ.

Манашкă тĕлĕнмерĕ. Игуменья кунашкал айкашнине хальччен те куркаланă вăл. Кăштах кĕтсен астутарчĕ:

— Сăваплă матăшкă... Мĕн калама хушатăр? — Хăвăртрах кĕртĕр!

Пĕчченех юлсан, игуменья вунçичĕ çулхи хĕр пек чупкаласа вырăнне пуçтарчĕ; никам пулăшмасăрах юсанчĕ. Кĕтсе илмелле пукан çине ларчĕ, пит-куçне манашкăсемпе калаçнă чухнехи пек турĕ.

Кĕçех Михха кĕрсе тăчĕ. Вĕсем пĕр хушă ним шарламасăр куçпа çирĕç. Юлашкинчен Михха, малтан хăй хисеп кăтартмаллине аса илсе, сăмах хушрĕ.

— Сăваплă матăшкă... Пиллĕх илме ирĕк парсамăр! — игуменья умне пырса пуç тайрĕ, тăснă алла чăмăртаса чуптурĕ. — Мĕнле пурăнатăр, сăваплă матăшкă?

Утне арçын алли сĕртĕнсен, игуменья чĕтресе кайрĕ. Вăл ĕнтĕ Михха мăйĕнчен çакăнма та хатĕрччĕ. Анчах сăмахсăрах парăннипе йăлăхтарасран шикленчĕ. Вара Михха йăпăлтатни чĕрине ним чухлĕ те тивмен пек сиввĕн хуравларĕ:

— Турă пурнăçа хурлама хушман. Пурнăç, ырă-и е усал, турă ирĕкĕнчен килет. Сана та телей патăр. Çул-çӳрен ытла вăраха çухалнипе кăна пăшăрханатăп.

Михха игуменья йăлине лайăх пĕлсе çитнĕ. Кулма та хатĕрччĕ, кăмăлĕ рехетленнине пăсас килмерĕ. Игуменьйăна май кайнăн сӳпĕлтетрĕ:

— Сăваплă матăшкăл. Çулĕ вăрам, çанталăкĕ сивĕ. Çавăншăн вăхăтра ĕлкĕреймерăм. Анчах çитсен тарават йышăнасса, ĕçтерсе çитерессе, ăшăтасса ĕмĕтленнĕччĕ. Çук, куна курмарăм-ха. Пăр пек сиввĕн йышăнса чуна шăнтрĕç.

— Çынна ан ӳпкелĕр тенĕ турă.

— Эпĕ ӳпкелесе мар, сăваплă матăшкă. Ельпох калатăп, çивитти пур çĕре кĕме ирĕк панăшăн тавтапуçах ĕнтĕ сире.

— Христос хăй те çынна шелленĕ, пире те шеллеме хушнă.

— Ку сăмах килĕшет мана, сăвапла матăшкă!

— Хывăнăр. Кĕрĕкне илсе юласран ан хăрăр.

— Сăваплă матăшкă, каçарăр, тархасшăн... Уншăн-куншăн мар, сирĕн çепĕç аллăра чăмăртама васканипе маннă кайнă.

Михха кĕрĕкне хывнă-хывман игуменья тусеймерĕ, мăйĕнчен уртăнчĕ.

Ăна кăмăл тумасан, ĕç тухмасса пĕлет Михха. Йĕрĕнсен те ыталасшăнччĕ, лешĕ пăшăлтатса чарчĕ:

— Тăхта, пирĕн çине Христос пăхать. Мĕн калĕ вăл... — икона каркăçпа хупларĕ.

Вăхăт нумай иртрĕ-и, сахал-и — Михха сиксе тăчĕ.

— Ăçталла эсĕ? — эрленсе чĕнчĕ игуменья. Арçын çумĕнче выртма питех аванччĕ-çке.

— Сăваплă матăшкă... Санпа çеç йăваланма килмен эпĕ!

Михха тӳртен патлаттарни игуменьйăн мăнаçлăхне çĕçĕ пек тăрăнчĕ.

— Кашнинчех сан кăмăла лармалла хĕрарăм ăçтан тупас ман? — терĕ вара кӳренсе те ӳпкелешсе. — Хам пусарса кăлармастăп-çке вĕсене!

— Сăваплă матăшкă, кутăна персе ан выртăр. Эп суккăр мар.

— Суккăр мар? — яштах тăрса ларчĕ игуменья.

— Ийя.

— Апла тесен мĕн куртăн?

— Мана кунта кĕртсе яни мĕнле?

— Килĕшрĕ-и?

— Çавăркаласа пăхмасăр пĕлме çук.

— Хаклă сударь, Михаил Петрович! — кăмăлĕ уçăлнăран ихĕлтетрĕ игуменья. — Хĕрарăма чухлас çĕрте сан куç такамăннинчен çивĕчрех-и, тен... — çавăнтах пасара сутма çавăтса тухнă ĕне çинчен сăмах пынăн ырлама тăрăшрĕ. — Пытармастăп, сударь, унтан чипер хĕрарăм тупас çук. Сăн-пиче çырла, пĕвĕ-çийĕ çурта. Çирĕмрен çеç иртнĕ-ха вăл. Хĕр тесен те йăнăшах мар.

Игуменья мĕншĕн вакланине сисет Михха. Кунашкал халапа сахал илтмен. Çавăнпа тӳртен печĕ:

— Мĕн чул илесшĕн?

— Пилĕк пин!

— Эс мĕн, ухмаха ернĕ-им? Ку хака ăçтан шутласа кăлартăн! Ельпох калатăп, Хусанта çĕр тенкĕпе унран çĕр хут лайăхраххи тупатăп. Килти пекех кĕр те вырт. Никам чăрмантармасть.

— Кунта чăрмантарчĕç-им сана?

— Хальччен пулман та... Çапах унти мар ĕнтĕ.

— Апла тесен ма Хусана каймарăн, ма кунта сĕтĕрĕнсе çӳретĕн? Халь те каях юлман. Туртуна çавăр та вĕçтер!

- Юрĕ, текех ятлаçмăпăр. Çурмаран тăватпăр та, кирек хăшне йышăн. Тата çакна ан ман, эпир пасарта мар.

— Ман çылăхăма Христос каçартăр, хаклашас теменччĕ эп.

— Манран хаклă никам тӳлемĕ.

— Манран сахал ыйтакана та тупаймăн. Хĕрарăмĕ тесен, картинка çинчи пек. Укçа йӳнелсе пырать, пилĕк пинпе темех тăваймăн. Çылăхĕ тесен — мăй таранах. Пĕтĕмпех ман çине тиенĕ. Çук, урăх пĕр пус чакмастăп!

— Хăвăн ирĕк. Çилленсе ан юл! — кĕрĕкне йăрхахран илсе тăхăнма пуçларĕ Михха.

— Хыт кукар темерĕн! — юлашкинчен тӳсеймерĕ игуменья. — Укçуна çав териех шеллесен, килĕшетĕп!

— Ку урăх шут, сăваплă матăшкă. Тус-йышлăха пĕлекен çын сăмахĕ, — Михха кĕрĕкне каялла çакрĕ, укçа кăларса пачĕ.

Игуменья шутласа тĕрĕссине ĕненсен, укçине пытарчĕ те шăнкăравне шăнкăравларĕ.

Çав самантрах паçăрхи манашкă кĕрсе пуç тайрĕ.

— Мĕн тума хушатăр, сăваплă матăшкă?

— Апат-çимĕç илсе килĕр! — Миххана сăнамалăх вăхăт парасшăн васкамасăр хуравларĕ игуменья.

— Халех, сăваплă матăшкă!

— Мĕнле, пырасла пек-и? — манашкă тухса кайсанах куç хĕссе ыйтрĕ игуменья.

Михха килнĕ чухнех ăна куç хывнăччĕ. Халь пушшех килĕштерсе пăрахрĕ. Анчах сутăн илекен тавара хуçи умĕнче кам мухтатăр!

— Сăваплă матăшкă, çавăркаласа пăхмасăрах татса калаймастăп.

— Кутăнлашах, кутăнлашах! Хам арçын пулсан, сăмахсăрах пилĕк пин кăларса тыттарăттăм.

Кĕçех манашкă апат-çимĕç йăтса килчĕ. Шарикленĕ сысна çури, кăвакал ашĕ, хаклă йышши пулăсем, эрех. Пилĕк мăшăр та çисе-ĕçсе яраймĕ.

— Сударь, сĕтел хушшине ларăр! — Миххана сĕнчĕ игуменья. Манашкă тухса кайма ирĕк ыйтсан, йăвашшăн хушрĕ: — Пирĕнпе пĕрле турă пилленĕ çимĕçе астивсе пăх!

Ку сĕтел хушшинче ĕçкĕ пулнине манашкă хальччен те куркаланă, хăйне йыхăрнине кăна илтменччĕ. Уншăн тарăхнă-çилленнĕ те. Çавăншăнах паян игуменья мĕн пирки кăмăлланма пултарни çинчен шухăшламасăрах килĕшрĕ. Пĕр-ик черкке сыпсан, чунĕ пушшех уçăлчĕ, ирĕкри пурнăçне аса илчĕ. Вунтăххăра çитиччен ним хуйхăсăр ӳснĕ. Вара пĕр пуян ывăлне юратса пăрахнă. Мăшăрланса çулталăк хушши пурăннă хыççăн упăшкине ют хĕрарăм патĕнче тытнă, кĕвĕçнине тӳсеймесĕр мăнастире килсе лекнĕ. Тĕрĕссипе, ун чухне упăшкине хăратасшăн айкашнă, лешĕ йăлăнса мăнастиртен кăларасса шаннă. Вăхăт вăрахах иртмен, упăшки еркĕнне качча илнине пĕлнĕ. Вара мăнастирех юлма чăнланă. Ĕнтĕ тăна кĕрсен те, чавсана çыртма çук. Чĕрĕлле тупăка вырттарнă пекех, ку çуртран хăтăлаймăн.

— Мария йăмăкăм, ма салху эсĕ? — манашкă улшăннине сиссе ыйтрĕ игуменья.

— Юрлас килет, сăваплă матăшкă, — куларах юптарчĕ манашкă. Игуменья ятласа тăкасса кĕтрĕ.

Тепĕр чухне çапла пулĕччĕ те: санăн ăшна усал сывлăш йăва çавăрнă тесе, ăна асапланса кĕлтума хушĕччĕ. Халĕ шăпах Миххапа иккĕшне хăварма вăхăтне сиссе евĕкленчĕ:

— Мария йăмăкăм... Хам пӳлĕме кайса, иксĕмĕрĕн çылăхсене каçарттарам-ха. Унччен турă чурине сан ирĕке хăваратăп. Вăл ырă çын. Унран вăтанмалли çук. Мана чысланă пекех чысла, мана парăннă пекех парăн. Ху та ĕçмесĕр-çимесĕр ан лар.

— Юрать, сăваплă матăшкă... — хăнăхнă йăлипе пуç тайса ăсатрĕ ăна манашкă.

— Хаклă йăмăкăм... Эпĕ те çаплах чĕннĕшĕн ан çиллен, тархасшăн. Сăваплă матăшкă сире мана чыслама хушса хăварчĕ. Ельпох калатăп: хăй чунсăр пирки мана та çапла шутларĕ-ши? Çук, эп ун йышши этем мар. Пирĕшти пек таса та илемлĕ хĕрарăма чăрмантармăп. Сире хăвăра хисеплесе чыслама тивĕç. Ирĕкре тĕл пулнă пулсан, патша майри пек юсантарăттăм. Пĕлетĕн-и, хуçа эпĕ, миллионер. Тем тума хăват çитерĕп. Анчах кунта май çук. Пĕрех хутчен сăйлама ирĕк парсамăр! — Михха икĕ черккене эрех тултарчĕ. Пĕрне манашкă умне лартрĕ. Хăйĕн черккине тытса:

— Сирĕн сывлăхшăн! — терĕ.

Манашкă сасартăках хăйне мĕншĕн арçынпа хăварнине тавçăрчĕ. Темле пуян килсе манашкăсене савни, укçа нумай панипе лешсем кайран ĕçкĕллĕ пурăннă текен сас-хура тĕрĕсех иккен. Иккĕленмелли çук, çак пуян ĕнтĕ вăл. Арçын савасса кĕтекен чĕри аскăнланса тапрĕ, вĕриленнĕ юнĕ питне хĕрлĕ сăрпа сăрларĕ. Мĕнле арçынне курас шутпа пуçне çĕклесе пăхрĕ те, çанçурăмĕ сӳлетре, кăмăлĕ кичемленчĕ. Паçăр, кĕтмен çĕртен тĕл пулнă чух, кăмăла каймалла арçын пекех туйăнатчĕ. Тĕрĕссипе, тĕнчере унтан илемсĕр çын та çук-и, тен. Манашкă алла тытнă черккене каялла лартрĕ.

— Чиперккеçĕм... Çаплах чĕнем ĕнтĕ, ан çиллен, тархасшăн... Именетĕн-им? Манран ан хăра. Эпĕ сăрнайсемшĕн çеç усал. Сана сив сăмах каласа кӳрентермĕп. Саншăн тем тума та хатĕр. Тыт-ха, ĕçсе пар!

— Сударь, ан хистĕр, тархасшăн, урăх ĕçместĕп. Пире эрехпе ашкăнма юрамасть.

Манашкă тиркенине сиссе, Михха ирĕксĕрех авăкланчĕ. Тӳртен тăрăнтарчĕ:

— Хисеплĕ чиперккеçĕм... Ельпох калатăп, сĕннĕ черккене йышăнмасăр, эс сăваплă матăшкăн сăмахĕнчен тухасшăн. Апла çеç мар, ăна хирĕç тăрасшăн. Мĕнех вара, хăвăн ирĕк. Анчах сăваплă матăшкă ырлĕ-ши?

Манашкă шартах сикрĕ. Хăйне пăхăнманнисене игуменья асап кăтартнине пурте пĕлеççĕ. Тĕрĕссипе, манашкăсем турра ĕненнинчен ытларах çав асапран хăранипе мĕн хушнине тăваççĕ. Ку çын каласа паратех, Апла тесен, вăл чипер марришĕн мĕн турткаланмалли пур? Ăна качча каймалла-им? Игуменьйăна çиллентериччен, иçмасса... Кайран хуть тӳпе ӳпне çаврăнтăр.

— Сударь, эсир йăнăш ăнлантăр. Эпĕ сăваплă матăшкă сăмахĕнчен тухас пирки шухăшлама та хăймастăп. Пире, хĕрарăмсене, ытлашши ĕçме юраманнине кăна аса илтертĕм. Ятарлатăрах пулсан, — манашкă черккене тытса çĕклерĕ, — сирĕн сывлăхшăн, сударь!

— Ельпох калатăп, чиперккеçĕм, кунашкал пит аван! — манашкăна аллинчен тытса хăй патнелле туртрĕ Михха.

Лешне сасартăках тепĕр шухăш пырса кĕчĕ.

— Сударь, тăхтăр-ха! — терĕ те ун аллинчен вĕçерĕнчĕ.

— Мĕн тата? — каллех авăклана пуçларĕ Михха.

— Темех мар та... Эпир, хĕрарăмсем, ăссăртарах çав... Кайран асăнса пурăнмалăх хамăр ăмсанакан арçынтан парне те ыйтмастпăр.

Михха шутламасăрах кĕсйинчен укçа кăларса тыттарчĕ те манашкăна пилĕкĕнчен çулса илчĕ...



VIII


Анахвис паçăрах улаха кайнă. Пӳртре Улянапа Натюш çеç. Вĕсем пурин çинчен те калаçма ĕлкĕрнĕ ĕнтĕ.

Ирĕклĕхшĕн çапăçса пуç хунă ашшĕпе Кĕтерукшăн, Анукпа Микулашăн, Ваçлишĕн тата ыттисемшăн те куççуль сахал тăкман. Самани тăнăç марри те хумхантарать. Ан тив, ял пуçĕнчи хура юпана кăларса пăрахрĕç те, чăн ирĕклĕхе алла çавăрса илес çĕрте вăл пĕр утăм туни кăна. Натюш çынсене пухса калаçасшăн. Ытлашши пĕлмесен те, хресченсене ăнлантармалăх чухлатех. Анчах юлташ çукки ал-урине тăллать. Мĕнрен пуçламалла? Кампа калаçмалла? Йăмăкĕ пур — йăмăкĕ, çамрăк чухне çине тăрсах Микӳлана пулăшнăскер, йăлтах улшăннă. Уншăн халь чи хакли — ачисене чипер ӳстересси. Пĕр Наум кăна çаплах вут-кăвар кăмăллă. Тата тепрер çын пулсанччĕ...

Натюш çапла шухăша путса ларнă вăхăтра хапха уçăлса хупăнни илтĕнчĕ.

— Ара, эпир хапхана питĕрмен-çке! — аса илчĕ вăл. Уляна чӳречерен пырса пăхрĕ.

— Темле арçын ку.

Натюша тӳрех Микула таврăннă пек туйăнчĕ, тулта чухнех палласшăн чӳрече патне ӳпĕнчĕ. Лешĕ иртсе кайма ĕлкĕрнĕ иккен.

Кĕçех пӳрте хĕрĕхелле çывхарнă, мăйăх-сухаллă çын кĕрсе тăчĕ. Кивĕрех пальтопа сăран атă тăхăннă, хулпуççийĕ урлă кутамкка уртнă.

— Килях! — паллаймасан та, йăла тĕлĕшпе чĕнчĕ Уляна.

Арçын хуравламарĕ. Ав унта йĕп çăрти витĕр тухсан та манман мăшăрĕ сӳс арласа ларать. Вăйсăр çутара пичĕ пĕркеленни палăрманран уйрăлнă чухнехи пекех çамрăк та илемлĕ курăнать. Прахăрпа Кĕтерук пуç хунине, Натюш каторгăра тертленнине пĕлменнипе вăл ку килте хуçăлса ӳкмелли нимех те пулман пек шутларе. Çавăнтах тата ялан канăçсăрлантарнă шухăшĕ вăй илчĕ: мăшăрланнă ятне арлă-арăмлă пурăнса рехетленеймен çамрăк хĕрарăм тĕрмене лексе çухалнă упăшкине мĕн тесе кĕттĕр?.. Пӳртре арçын тавраш çук та, пурпĕрех иккĕленĕвне сиреймерĕ. Кун пек чухне сасартăках тивĕç сăмах тупаймăн. Анчах шарламасăр тăни аван маррипе:

— Эсир мана паллаймарăр пулас? — терĕ юлашкинчен. Натюша ку тахçан илтнĕ сасă пек туйанчĕ. Чĕри сасартăк кăртлатса тапа пуçларĕ.

— Уншăн йывăра ан хурăр та... эпир чăнах чухлаймарăмăр, — пытармарĕ Уляна.

— Йывăра хума сăлтавĕ çук. Пире уйăрнăранпа вăхăт нумай иртнĕ. Вутлă тăвăл витĕр тухнипе сăн-сăпат та улшăннă.

— Ах, анчах, кĕрӳ, эсĕ мар-и? — тавçăрса чĕнчĕ Уляна

— Эпĕ, ани...

— Ара, кĕрӳ... Ма алăк патĕнчех тăратăн? Хывăн та тĕпеле ирт!

— Ани, мĕнле пурăнатăр? — саламласа чуптурĕ Муравьев.

— Аранах таврăнтăн...

— Таврăнтăм, ани. — Уляна куçĕ шывланнине асăрхасан, йăпатрĕ: — Ан хуйхăр, ани... Нуши иртсе кайнă ĕнтĕ.

Малашне лайăх пулĕ.

— Турă пулăштăрччĕ...

Натюш ним те шарламарĕ. Муравьев çакна хăйне май ăнланчĕ. Вуникĕ çул каярах çухалнă телей çаврăнса килни такам чĕлхине те çыхлантарĕ.

— Натюш... Савăнăçăм, — терĕ вăл çепĕççĕн. — Ăнланатăп, пире уйăрнă инкеке тӳсме йывăр пулнă сана. Эпĕ те урăх курнăçасса шанман. Кĕрешни сая каймарĕ. Патшана сирпĕтрĕç. Ирĕклĕ самана пĕрлешме май туса пачĕ. Ĕнтĕ ман атте-анне патне каятпăр. Урăх нихçан та уйрăм пурăнмăпăр! 

Уляна чĕри йăлтах çемçелчĕ: хĕрĕн упăшки таврăнчĕ-çке. Ăш сăмах хушасшăнччĕ, Натюш маларах чĕнни пӳлчĕ.

— Сирĕн пата каясси-мĕнĕ, Сахар... иксĕмĕрĕн калаçса татăлмалли пур...

Муравьев хавхаланнипе Натюш хăй çине сиввĕн пăхнине сисеймерĕ.

— Натюш... Эс ĕлĕкех ман атте-аннерен хăраттăн. Ним те ан хăра. Вĕсем сана хăйсен ачи пекех йышăнĕç.

— Ĕç аннӳ-аçу пирки çеç пулсан, темех марччĕ. Эпир текех айван мар. Ваттисем тиркесен, хамăр тĕллĕн те пурнăç тăвăттăмăр.

— Апла мĕн канăçсăрлантарать сана? — терĕ те Муравьев каллех пуçне çĕмĕрекен шухăша аса илчĕ. Пĕтĕмпех тавçăрнăн сассине улăштарчĕ: — Натюш... Ан çиллен, тархасшăн... Эпир вуникĕ çул хушши уйрăм пурăннă. Унтанпа эсĕ, урăх çын тупса, мана маннă та пулĕ. Эп сана çав-çавах чĕрере усратăп.

— Кирлĕ мара çӳпĕлтетсе вăхата ирттерер мар, Сахар. Эпĕ каторгăран таврăнни те темиçе кун çеç-ха. Урăх мăшăр тупма ĕлкĕреймерĕм.

— Сана та тытса кайнăччĕ-и?

— Эс, мĕн, эпир революциллĕ юхăма хутшăнман тетĕн-им?

— Ун пек мар та... — Тен, сире тивмеи, тесшĕнччĕ Муравьев, ахăртнех, хăй сутнине аса илсе чĕлхине çыртрĕ.

Натюш, ним йӳпсемен пек, шухăшне малалла тăсрĕ:

— Вăт çапла, Сахар... Чăннине калас-тăк, эсĕ ман пĕртен-пĕр çывăх çынччĕ...

Муравьева тепĕр хут чун кĕчĕ. Натюш ун ирсĕр ĕçне тăрă шыв çине кăларас çук пек туйăнчĕ.

— Каçар, тархасшăн... Юратнипе кĕвĕç кăшла пуçларĕ. Çавна пула ытлашши персе ятăм-и, тен. Унашкал сăмах ман çăвартан тек тухмĕ.

— Эп мĕн каласса вĕçне çити илтмесĕр татса хума ан васка.

— Тархасшăн, Натюш!

— Чĕре туртăмне парăнсан, сирĕн пата паянах пымалла. Анчах аттепе, Кĕтерук аппа, Анук аппапа ытти тус-йышсен вилтăприсем урлă каçса тепĕр хут пĕрлешеймĕпĕр.

— Вĕсене те-и?.. — тĕлĕннĕн те хăраса ӳксе ехлетрĕ Муравьев.

— Вĕсене те çав.

Пĕр хушă чĕмсĕрленчĕç.

— Ах, анчах... — илтĕнчĕ Улянан хурлăхлă сасси.

Ик хĕрарăм йывăр хуйхăпа асапланнине кура Муравьев йăпатма тăрăшрĕ:

— Ани... Натюш... Тӳсме хĕн те, пурпĕр ним тума ĕнтĕ. Кĕрешӳ юнсăр иртмессине эпир малтанах пĕлнĕ...

— Вĕсен пуçĕсене сутăнчăк çирĕ! — çĕçĕпе каснăн татса хучĕ Натюш.

Муравьев пĕтĕмпех ăнланчĕ, пĕр вĕриленсе те сивĕнсе кайрĕ. Куçĕ умне сасартăках юратакан арăмне, Микулапа Анука тата ыттисене сутни тухса тăчĕ. Ав мĕншĕн сиввĕн йышăнчĕç. Вăл никам та сĕмленмен пек суннăччĕ. Натюшпа ашшĕ станувуй патинче пурăннине маннă. Çакна аса илнĕ пулсан, Энĕшкасси ялĕ еннелле çаврăнса та пăхмаст-чĕ. Ентĕ пĕр май çеç: Натюшпа амăшне ӳкĕте кĕртмелле. Муравьев чĕркуçленчĕ.

— Натюш... ани... Мана ылханма тивĕç. Эпĕ чăн та пысăк йăнăш тунă... Çакна çеç шута илме ыйтатăп: ирĕклĕ пуçран мар, ирĕксĕртен... Вĕсем мана йытă çимен патака çитерсе калаттарчĕç. Куна Анна Александровна хăй курса ĕненчĕ... Каçарăр, тархасшăн...

Уляна кăмăлĕ çаврăнчĕ. Казак-стражник таврашсем хĕненине епле тӳсĕн? Асап мĕнне Уляна лайăх чухлать. «Каçар, хĕрĕм, каçар. Мĕн пулни-иртнине каялла тавăрас çук ĕнтĕ, иçмасса, иксĕр телейлĕ пурăнăр», — тесшĕнччĕ вăл, каллех ĕлкĕреймерĕ.

— Сана çеç хĕненĕ-и вĕсем, ман аннене чĕрĕ юна ӳкермен-и? Е çичĕ çулхи Анахвисе саламатпа çапса ӳтне çурман-и? Кĕтерук аппапа Анук аппана та вилĕм хакне ӳкеричченех асаплантарнă. Акă пăх! — Натюш тутăрне сӳсе илчĕ. — Эпĕ санран уйрăлнă чухне çирĕм çулхиччĕ. Халь те вăтăр икĕ çулта çеç. Çӳçсем, ав, çитмĕл çулхи карчăкăнни пек. Асап тӳсмесĕрех кăвакарнă тетĕн-и? Пурпĕрех çынна сутман. Асапа тӳсеймесĕр вилнисем тус-йышĕсен ячĕсене хăйсемпе пĕрле тăпра айне илсе кĕнĕ. Чĕрĕ юлнисем чĕлхисене çыртса татсан та шарламан. Эсĕ тӳсеймен. Сан хăвăн çăлăнса юлас килнĕ... Çук, Сахар, эсĕ революционер мар. Эпĕ сана, сутăнчăка, таса чун-черерен юратнă, çамрăк ĕмĕрĕме сан ирĕке парса сая тӳнă... — Карланкине йӳçĕ кумкка капланнипе Натюш самантлăха чарăнчĕ. Кăштахран малалла каларĕ: — Çамрăк ĕмĕре сая тунăшăн сана айăпламастап, уншăн хам айăплă. Вăт, сутса çынсен пурнăçне çинĕшĕн сан халăх умĕнче явап тытма тиветех!

Муравьевшăн ку ытлашшипех пулчĕ. Каçарма мар, ăна хур кӳреççĕ, юнаççĕ те. Вăл сиксе тăчĕ.

— Мĕн тăвас тетĕн. Ирĕксĕрлесе кăмăла ларас çук. Эпĕ юратакан мăшăрăмпа ăраскалăмăрсене ĕмĕрлĕхе пĕрле тĕвĕлес шутпа кĕнĕччĕ. Хăртма тапăнчĕç. Кам революционерпа революционер маррине курăпăр! Кĕрсе чăрмантарнăшăн ан çилленĕр, — терĕ те Муравьев хăвăрт тухса кайрĕ.

— Ах, анчах, Натюш хĕрĕм, мĕн турăн? Аякри çултан килнĕ çынна ма çав териех хисепсĕр кăларса ятăн?.. — ӳпкелешрĕ Уляна.

Натюш тӳсĕмĕ татăлнипе путмар çине ӳкрĕ. Хăйне хăй тахçанах макăрма маннăн, куççулĕ те йăлтах типнĕн суннăччĕ. Тĕрмесемпе каторгăра сахал асап, сахал мăшкăл курнă-им? Пурпĕр тумлам куççуль тăкман. Асап та тарăху ун чĕрине чуллантарнă пек шутланăччĕ. Вăл та çынах иккен. Кашнин пекех, туйăмĕ те, юратăвĕ те пур.

Хĕрĕн хулпуççийĕсем сиккеленине асăрхасан, Уляна тăна кĕчĕ. Путсĕр кĕрӳшĕн хутне кĕме хăтланнипе кăмăлне хуçнине ăнланчĕ, Натюша йăпатма тăрăшрĕ:

— Иртсе кайнă хуйхăшăн ма макăрас? Сутăнчăкшăн пушшех хурланма кирлĕ мар. Кайтăрах, унсăр та пурăнкалăпăр. Телей тухсан, мăшăр та тупăнĕ. Хăв калашле, пире тăлăха хăварнăшăн, Микула кумпа Анук кума пуçне çинĕшĕн явап тыттарĕç-ха ăна. Ун пек çын мăшăрĕ пуличчен тăлăх-туратăн пурăнни аванрах.

Амăшĕ хăйне хăй алла илме пултарни Натюша та тăнăçланма пулăшрĕ. Макăрма чарăнчĕ, куççульне шăлса типĕтрĕ те тăрса ларчĕ.

— Тĕрĕс, анне, сутăнчăкшăн хурланни килĕшӳсĕр. Ăшра тем татăлса ӳкнĕ пек пулчĕ те, тӳсеймерĕм... Тек вăл ман чĕрене хускатаймĕ.

Чӳречене хыттăн шаккани Натюшпа Улянана шартах сиктерчĕ.

— Килте пур-и?

— Пур, пур! — чĕнчĕ Уляна.

— Хурал пӳртне, халăх çине! — кăшкăрса хăварчĕ урамри сасă.

— Мĕн пухăвĕ-ши?

— Хальхи саманара темшĕн те халăх пухĕç.

— Хам каям, анне! — терĕ Натюш.

Амăшĕ хирĕçлерĕ:

— Сана халăх çине тухмасан та пырĕ. Эс ахаль те нумай çӳренĕ. Луччă выртса кан. Хам кайса килĕп.

Натюш çине тăрĕччĕ, Муравьевпа курнăçни хумхантарса хăварнăран килĕшрĕ. Пăшăрхануллă кăмăлпа унта мĕн тăвăн? Куççуль хĕретнĕ куççене çынна кăтартса култарас мар.

Уляна çитнĕ çĕре хурал пӳртĕнче çынсем туллиех. Арçынсем çеç çукпа пĕрех. Тĕлĕнмелле мар. Вăрçă тухнăранпă халăх çинче ытларах хĕрарăмсем. Çитменнине, яла юлнă арçынсем пурте бурлакра, Михха ĕçĕнче.

Кĕрсĕнех Уляна çакна асăрхарĕ: халăх пухăннă çĕрте шӳтлени е хуйхă-суйхă çинчен сӳтсе явни палăраканччĕ, паян шăпах. Чиркӳре ăслă çынсен сăмахне итленĕ, хура юпана кăларса пăрахнă хыççăн чĕрисем халь те лăпланайман-ха. Кашниех малалла мĕн пулассине, пуринчен ытла вăрçă чарăнас пирки мĕн хыпарне пĕлесшĕн. Халăх çăт тăнипе сĕтел патĕнчи курăнман еннелле хыçалтисем кăшкăрчĕç:

— Ма лармастăр!

— Ларăр!

Малтисем чĕркуçленчĕç. Тĕпелте Улитинпа Павăл иккен. Иккĕшĕн кăкăрĕ çинче те хĕрлĕ хăю. Пуху та яланхинчен урăхла пуçланчĕ. Халиччен староста пуçараканччĕ, вăлах вĕçлекенччĕ. Пĕтĕм ĕçе куштанраххисем тăваканччĕ. Паян Улитин ура çине тăчĕ те, çынсем еннелле ĕлĕкхи пек пуç тӳпинчен те сиввĕн пăхас выранне, ăшшăн пăхса йăл кулчĕ.

— Юлташсем! Самана улшăннă май пухăва çĕнĕлле ирттерме тивет. Вулăсри земски управ хушнипе Энĕшкасси хресченĕсен пухăвĕ уçăлнă тесе шутлатăп. Чи малтанах пирĕн пухăва ертсе пыракансене суйламалла, Миçе çынран суйлас тетĕр? — Халăх миçе çынран суйласси пирки шухăшласа мар, тăна илейменрен шарламарĕ. — Ман шутпа, виçĕ çынран çитмелле. Сирĕншĕн мĕнле пек? — хăех сĕнсе ыйтрĕ Улитин.

— Килĕшес! — текелерĕç пухăннисем.

— Апла тесен сасăлăпăр. Кам та кам пухăва ертсе пыракансене виçĕ çынран суйлас тет, алă çĕклĕр!

Кар алă çĕклерĕç.

Улитин пушшех хавхаланчĕ. Пухури ĕç-пуç шутласа килнĕ майлах аталанать-ха.

— Ĕнтĕ кама суйламаллине палăртăр! — Халăх йĕнчесе тăнипе усă курса малала каларĕ: — Пухăва ертсе пыраканнисем хушшинче хут пĕлекен çын кирлĕ. Мĕншĕн тесен кам мĕн каланине, мĕн хушнине протокол çырса пыратпăр...

Сасартăках халăх шавласа кайрĕ. 

— Каллех протокол-и?

— Çак-и вăл ирĕклĕх?!

— Протокол кирлĕ мар пире!

Улитин мĕн сиксе тухнине аран тавçăрчĕ. Тăхăрçĕр улттăмĕш-çиччĕмĕш çулсенче пăлхава путарсан, «протокол», «допрос» тесе çырнă хыççăн нумай çынна вырттарса ислетнĕ, тытса та кайнă. Çакна маннă пирки йăнăш персе ячĕ. Юсамасан саланса кайĕç.

— Юлташсем! — хăйне хăй алла илме ĕлкĕрсе кăшкăрчĕ Улитин. — Шăпланăр-ха! Шăпланăр! Кăлăхах пăлханатăр!

Тăнăç йыхрава ĕненсе-ши е шавласа ывăннипе-ши, халăх часах лăпланчĕ.

— Юлташсем, — çĕнĕрен пуçларĕ Улитин, — ятсеве хут çине ӳкернипе эсир сахал нуша курман. Анчах унашкал самана урăх нихçан та килес çук. Хăвăрах астумалла, кашни сходра, кирек мĕнле ĕç пирки те приговор йышăннă. Халь те çав приговорах çыратпăр. Ятне кăна тепĕр майлă каларăм. Ку вара паян эсир мĕн ĕç тунине палăртма, пуринчен ытла мĕн йышăннине теприсем сӳтесрен кирлĕ... Çавăнпа ним иккĕленмелли-пăшăрханмалли те çук. Мана шанмасан, çакна асăрхаттарам: эпĕ таçти çын мар, хăвăр суйланă çынсене тем тума та пултаратăр. Ăнлантăр-и?

— Ăнлантăмăр, ăнлантăмăр!

— Пухăва малалла илсе пыр! — илтĕнчĕç сасăсем.

— Ăнланни паха, юлташсем! Кама суйлăпăр? — терĕ те Улитин çынсем çăвар уçма ĕлкĕриччен хăех сĕнчĕ: — Ман шутпа, пĕрне Павел Платоновича суйламалла. Вăл çырма, вулама пултаракан çын.

Хут пĕлекен кирлĕ тенĕрен салтак маткисем Анахвисе аса илчĕç. Çавна суйласан аванччĕ. Çаврăнса та пăх-каларĕç. Кукамăшĕ тăнине асăрхасан, вăл кунта килес çуккипе шарламарĕç.

Улитин суйлаттарма васкарĕ:

— Юлташсем, хирĕçлекенсем курăнмаççĕ те, самана йăлипе пурпĕр сасăлама лекет. Кам та кам Павел Платоновича президиума лартас тет, ал çĕклĕр!

Темиçе çын çĕкленипех ĕç татăлнă тесе шутларĕç. Малалла Павăл, сăмах илсе, Улитина суйлама сĕнчĕ. Çапла иккĕшĕ те вырнаçсан:

— Юлташсем, хальхи саманара арçынпа хĕрарăм пĕр тан, çавăнпа хĕрарăм та сĕтел хушшинче пулма тивĕç! Кама суйлатпăр? — терĕ Улитин.

— Уляна аппана суйлас! — сасă пачĕ тахăшĕ. Сасартăках темиçен кăшкăрчĕç:

— Терес!

— Уляна аппана суйламалла!

— Кам арăмĕ вăл? — халăх шавлипе усă курса, Павăлран хуллен ыйтрĕ Улитин.

— Прахăр арăмĕ. Унăн пĕтĕм çемйи пăлхава хутшăннă. Аслă хĕрне персе вĕлернĕ. Упăшкипе тепĕр хĕрне тытса кайнăччĕ, хĕрĕ таврăннă теççĕ.

Улитин сасартăках тавçăрчĕ: çак хĕрарăм пеккисене хăйсем май çавăрмалла. Ав, халăх епле ун хутне кĕрет.

— Юлташсем, эпĕ те сирĕнпе килĕшетĕп. Уляна аппаран тивĕçлине урăх тупаймăр. Унăн пĕтĕм çемйи революци майлине пурте пĕлетпĕр. Уляна аппа, ăçта эсĕ?

Уляна ялйыш хисепленине хальччен те туйнă. Кирек ăçта пырсан та ăна çул пама тăрăшаççĕ. Урăхла мĕнле тата? Тӳре-шара таврашсем тем чул нуша кăтартсан та вăл хуçăлса ӳкмерĕ. Çын умĕнче хăй шăпине ӳпкелемесĕр пуçне тӳртен тытса çӳрерĕ. Çапах паянхи пек хисепе курманччĕ. Пухăва ертсе пыма хĕрарăмсенчен пуçламăш хут ăна асăнчĕç. Пурпĕр вăл хăйĕнчен сирме шутларĕ.

— Мана, ват çынна, кунта тăрсан та юрать. Сĕтел хушшине çамрăксене лартăр! — терĕ.

— Çук, çук, Уляна аппа!

— Сĕтел хушши шăп сан вырăн! — шавларĕç ял çыннисем. Хĕсĕнкелесе çул турĕç.

Уляна текех хирĕçлемерĕ, тĕпеле иртрĕ. Кун йĕркисене йышăнчĕç. Вара Павăл Улитина сăмах пачĕ.

— Юлташсем! — хавхаланса чĕнчĕ лешĕ. — Тĕнчер лару-тăру çинчен паян сире хисеплĕ пачăшкăпа уес комиссарĕ Константин Сергеевич Лаврский тĕплĕ каласа панă. Пĕтĕм тĕнчене революци çулăмĕ хыпса илнĕ. Чи хăватли пирĕн Раççейре ялкăшать. Юнлă патшана çапса антарнă. Тинех халăх ĕмĕтленнĕ ирĕклĕх çитрĕ. Кĕпĕрнере, уесра — пур çĕрте те Вăхăтлăх правительство комиссарĕсем ĕçлеççĕ. Пирĕн вулăсра та старшина влаçĕ тĕп пулчĕ. Вăл хресченсене пайтах тарăхтарнă. Хĕн-хура хам та тем чухлех тӳснĕ. Çавăнпа пусмăр тĕнчине вĕçне çитиех пĕтересшĕн, кирлĕ пулсан, пуçăма та шеллес мар тесе, эсерсен партине кĕтĕм. Эсер тени вăл социал-революционер тени пулать. Эпир — хресченсен хутне кĕрекенсем. Улпутсен çĕрне туртса илсе, хресченсене валеçсе парасшăн кĕрешетпĕр. Анчах ĕç тени пурте йĕркеллĕ аталанмалла. Кĕçех Учредиловка пухăнĕ. Унта хамăр суйласа янă çынсем çĕрпе мĕнле усă курмаллине татса парĕç. Çавăнпа Энĕшкасси хресченĕсем пирĕн хыççăн пырасса шанатăп.

Улитин сывлăш çавăрмалла чарăнчĕ те, шухăшне вĕçлес тесе, юлашки сăмахне калама хатĕрленчĕ. Çав самантра халăх хушшинче пурин чĕрине те çунтаракан ыйтусем илтĕне пуçларĕç:

— Вăрçă пирки мĕн хыпар?

— Вăрçă хăçан пĕтет?

— Упăшкасем хăçан таврăнаççĕ?

Кĕтмен çĕртен пулсан та, Улитин çухалмарĕ. Вăрçă пирки Лаврскисем калаçнине илтнĕ вăл, хăйĕн те çав шухăшах.

— Юлташсем, эпĕ сире ăнланатăп. Вăрçă пурне те тарăхтарса çитерчĕ. Кирек кам та упăшкине, ашшĕне е ывăлне хăвăртрах çавăрса килесшĕн. Ним тума, юлташсем, пирĕн сăваплă çĕршыва тăшман вараланчăк аттипе таптать, тата шаларах кĕресшĕн талпăнать. Тăшмана çĕнтермесĕр вăрçă пĕтес çук. Пирĕн тус-йышсем: французсемпе акăлчансем, американецсем те çаплах шутлаççĕ. Нимĕçсене çĕнтерсен, тăванăрсем килте пулĕç. — Улитин каллех чарăнса тимлерĕ. Халăх шăпах. Вĕсен чĕрисене тивертнине ĕненсен, шухăшне вĕçлеме васкарĕ: — Сывă пултăр революци! Сывă пултăр Вăхăтлăх правительство! Сывă пултăр социал-революционерсен партийĕ!

Улитин хăй пуçласа ал çупрĕ. Халăх йывăр шухăша путнă çĕртен тăна кĕнĕ пек пулчĕ, хушăран алă çупнисем те илтĕнкелерĕç.

Вара Вăхăтлăх правительствăна ырласа резолюци йышăнчĕç те, Улитин тепĕр сăмах çине куçрĕ:

— Юлташсем, вулăсри старшина çеç мар, ялти староста кунçулĕ те пĕтрĕ. Ун вырăине комиссар суйламалла.

Паллах, вăл сулăмлă та тăнпуçлă, хут пĕлекен çын пулмалла. Эпир, кантуртисем, калле-малле шухăшларăмăр та, Энĕшкассинче Павел Платонович комиссара ларма тивĕç терĕмĕр! — халăх сăмахсăрах килĕшессе шаннипе хăюллăн сĕнчĕ Улитин. Ытахальтен кăна ыйтанçи турĕ: — Сирĕншĕн мĕнле пек?

Энĕшкассйсем хăйсен ĕнси çине каллех сĕлĕх хăпарса ларасса лайăх ăнланчĕç. Павăл çине кам шăл хăйрамасть пуль? Миххапа танлаштарсан, вăл шăрка çеç те, чухăнсен юнне сехметрен кая сăхмасть. Халăхăн лайăх çĕрне çавăн хуторĕ валли касса илнĕ. Арманĕнче пăтран тăватă кĕре-пенккĕ шăйăрать. Ларĕ айĕнчен çăнăх юхакан шăтăк пур текен хыпар пĕтĕм таврана сарăлнă. Лавккинче те çав-çавах. Арçынсем хирĕç тăратчĕç-и, тен, хĕрарăмсем çиллине çиеле кăларма хăрарĕç. Малтанхи революци тапхăрĕнче тӳре-шарасем сехре хăпартни халь те сирĕлеймен-ха. Тата вăрçă нушана кĕртсе ӳкернĕ пирки кам кивçене кайман-ши? Ыран та ун патнеллех утма тивĕ.

Улитин пĕр хушă чĕмсĕрленнĕ хыççăн ĕçе вĕçлеме васкарĕ. Унăн, паянах Тĕмшере çитсе, Касмухха Элекçейне суйлаттармалла.

— Юлташсем, хирĕçлекенсем çук. Ку ĕнтĕ пурте манпа пĕр кăмăллине çирĕплетет...

Уляна сасси хуллен çеç тухрĕ те, çил-тăвăл чашкăрса килнĕн илтĕнчĕ. Сасартăках халăх хумханни палăрчĕ. Улитии та теме сиснĕн хăвăрт чĕнчĕ:

— Мĕн çук, Уляна аппа? Мĕн каласшăн?

— Платун Павăлĕ ахаль те энĕшкассисен ĕнсине çӳхетнĕ. Хамăр алпах пуç çине хăпартса лартас марччĕ.

— Уляна аппа, ăнланмарăн эсĕ! — карчăк шухăшне сирме хăтланчĕ Улитин.

Павăл тем каласшăн ура çине сиксе тăчĕ, халăх шавласа кайнипе çăварне уçаймарĕ. — Тĕрĕс, Уляна аппа!

— Пуç çине хăпартас мар!

— Арманĕпе лавккинче çаратни те çитет!

— Пĕтĕм арçын вăрçăра, вăл килте çӳрет!

Павăл ни вилĕ, ни чĕрĕ пулса кайрĕ. Кунашкалне вăл вуникĕ çул каярах рейдăра курнăччĕ. Урăх нихăçан çаврăнса килмĕ тесе пурăнатчĕ. Вăрçă тухнăранпа унăн чапĕ пушшех сарăлчĕ. Тĕл пулакансем пĕкĕрĕлсех пуç таятчĕç. Паянхи хаяр шав мĕне систерет? Сăмах хуш масăрах тухса шусан аван мар-ши? Унта, хăй патне кивçене пырса пилĕксене хуçнă чухне, калаçма çăмăлрах.

Тавăрма та вăй-хăват çителĕклĕ. Анчах, сĕтел уринчен кăкарса янăн, вырăнтан та хускалаймарĕ. Пĕтĕм ĕçе Уляна пăтратрĕ. Куна пĕлнĕ пулсан, ăна та упăшкипе хĕрне тытса кайнă чухнех пĕтермеллеччĕ. Халь ним хуйхи пулас çукчĕ.

Улитин та хăраса ӳкрĕ. Халăх шăп тăнине хăйпе килĕшнĕ пек сунни кăлăхах иккен. Пуху краççын савăчĕ çине шăрпăк çутса пăрахнă пекех хыпса илчĕ. Улитин Павăла суйлама сĕнсе йăнăшнине туйрĕ. Энĕшкассисем ăна курайманнине малтанах чухламаллаччĕ, комиссара кама лартасси пирки шанăçлăрах çынсемпе сӳтсе явмаллаччĕ. Тепĕр ялĕнче вăл çапла тăвĕччĕ-ха. Халь мĕнле майлаштармалла?

— Юлташсем, лăпланăр-ха! Лăпланăр! Кăшкăрашнипе ним те тăваймăпăр!

Улитина итлесе мар, чĕлхисем çине мĕн килнине Павăл пуçĕ, çине тăкса ывăннипе чарăнчĕç. Пӳртре шăпах, нимле тăвăл пулман тейĕн. Çавăнпа усă курса, Улитин сăмахне малалла тăсрĕ:

— Юлташсем... Эсир мана ăнланаймарăр. Хальхи йăласем тăрăх, Павел Платонович ятне асăнни пат татсах ăна суйламалла тенине пĕлтермест. Эсир хăвăр кăмăлланă çынна кандидата тăратма пултаратăр.

Улитин халех сасăлаттарасшăнччĕ, каллех Уляна чăрмантарчĕ.

— Ман шутпа, ял комиссарне Наума суйламалла. Энĕшкассисем Наум камне çийĕнчех тавçăраймарĕç.

Емĕр тăршшĕпе тарçăра пурăннă çынна асрах тытмаççĕ çав.

— Кам вăл?

— Кунта пур-и хăй? — тенисем илтĕнчĕç.

Килтех сăмах татнă пулсан, Наум хăйне хăюллăрах тă çирĕпрех тыткалĕччĕ. Кĕтмен çĕртен сиксе тухни тата çынсем ăна пачах пĕлмен пек калаçни хавшатрĕ.

— Эпĕ кунтах та... Уляна кăлăхах мана асăнчĕ. Хальхи саманара ятлă çыннăн хут пĕлмелле. Ман йышши суккăрсем мĕн тăвайĕç унта?

— Наум, кирлĕ мара ан калаç! — хирĕçлерĕ Уляна. — Е ман Прахăр хут пĕлнĕ-и? Е ман хĕрачасем шкулта вĕреннĕ-и? Пурпĕр чухăнсемшĕн кĕрешсе пуç хунă. Хамаршăн хамăр хута кĕмесен, Павăлпа Атăлкасси сехмечĕ хута кĕрес çук. Хут пĕлни кирлĕ чухне пулăшакансем тупăнĕç. Инçе каймалла мар, хамăр килтех иккĕн.

Уляна çине тăни Наума вăй кĕртрĕ, Витерсех мар пулсан та, килĕшнине систерме хăтланчĕ.

— Ку вăл çапла...

Энĕшкассисем икĕ пая уйрăлчĕç. Ытлараххин умне Уляна тин курнăн тухса тăчĕ. Ан тив, ăна хальчченех хисепленĕ те, çав териех сатурланасса кĕтмен. Вулăс кантурĕнчи тӳре-шарана, ял пуянне хирĕç патлаттарчĕ. Ку хĕрарăмсен кăмăлне çĕклерĕ.

Тепĕр йышшисем, Наум Уляна çемйине питех çывăх çынне аса илчĕç те, шанманни çиеле тухрĕ. Наум Улянасене пулăшнăран иккĕшĕ арлă-арăмлă пурăнаççĕ тесе йĕлпĕрекенсем сахал мар. Халь ĕнтĕ Уляна хăй еркĕнне çине тăрсах комиссара кĕртесшĕн пек ăнланчĕç. Майлисемпе хирĕççисем хушшинче тавлашу палăрчĕ.

Çынсем пĕр кăмăллă маррине асăрхаса, Улитин Павăла пӳлсех сăмах пуçарчĕ. 

— Юлташсем, Уляна аппа хăй енчен Наума кандидата тăратрĕ. Çапла ĕнтĕ пирĕн икĕ çынтан пĕрне суйламалла. Кам та кам Павел Платоновича ял комиссарне суйлас тет, ал çĕклĕр!

Ушкăнпа шавланă чухне пурте хăюллăччĕ. Сасăланипе сасăламанни куçа курăнакан çĕрте йĕнчесе тăчĕç. Улитинпа Павăл куçĕсем хăйсене пăраланине сиссен, ирĕксĕрех ал çĕклерĕç. Хыçалараххисем, кӳршисен хӳтлĕхĕнчисем кăна тытăнса юлчĕç. Çакна асăрхаса, Улитин пытаннисене те хускатма тĕвтурĕ.

— Юлташсем, шутлама лекет. Унсăрăн камшăн ытларах сасăланине пĕлеймĕпĕр. Пĕрре, иккĕ, виççĕ... — Аллине çĕклемен хĕрарăм тĕлне çитсен: — Кам-ха вăл? — терĕ. Лешĕ шарт сикнĕн аллине тăратсан, малалла шутларĕ. Çапла вăл сакăрвун çичĕ çынна çитерчĕ. Пухура çĕр çынтан мала мар. Юлашкисем ним тума пултараймасса шанса, хаваслăн сĕнчĕ: — Юлташсем, ĕнтĕ Павел Платоновича хирĕççисем ал çĕклĕр! 

Малтан Уляна, ун хыççăн тата темиçе чухăн çĕклерĕç. Хушăра иккĕмĕш хут алă çĕклекенсем те палăрчĕç. Улитин йӳпсемерĕ.

— Пĕрре, иккĕ... Вуннă... — хăйсен тĕлне шутласа çитсен, аллисене яракансем те тупăнчĕç. — Юлташсем! — хаваслăн пĕлтерчĕ Улитин. — Хирĕççисем пурĕ те вунвиçĕ çын çеç. Ку ĕнтĕ ялти комиссара Павел Платоновича суйланине пĕлтерет.

Уляна пăшăрханса та кӳренсе пăхнине пурте сисрĕç. «Эсир те çав, ĕмĕр тăршшĕпе хăвăр юна сăхнă çăвăса сирсе пăрахаймастăр», — тенĕн туйăнчĕ. Малараххисем вăтанса куçĕсене пытарчĕç, хыçалараххисем хӳтлĕхелле чăмрĕç.

Ĕç ăнăçлă вĕçленнипе Улитин тепĕр ыйту çине куçас шăнччĕ, хушăран тапса тухнă сасă пӳлчĕ: — Наумшăн сасăламалла!

Çав самантрах темиçен кăшкăрса ячĕç:

— Ия, Наумшăн сасăлатпăр! 

— Павăла йышăнмастпăр!

— Юлташсем, тепĕр хут сасăлама сăлтав çук. Çĕр çын çинче сакăрвун çиччĕшĕ Павел Платоновичшăн ал çĕкленĕ. Çакна ăнланмаллах ĕнтĕ!

Улитин сăмахĕсем халăха пушшех чĕрре кĕртрĕç. Нумайăшĕ, хăйсене хисеплемен пек йышăннипе, çине тăрса кăшкăрашрĕ:

— Мĕн вĕрентнипе çитĕ!

— Павăлу-пуçу çăва патне!

— Наумшăн сасăлатпăр!

Улитин тиекре темиçе çул ĕçлесе те халăх мĕнлине пĕлсе çитеймен иккен. Çавăн пиркиех кĕçĕр тепĕр хут йăнăшрĕ. Павăл хыçĕнченех, тимĕре хĕрнĕ чухне шаккамалла тенĕн, Наумшăн сасăлаттарнă пулсан, нимле шăв-шав та сиксе тухас çукчĕ. Хăй ухмаххипе çынсене астарса ячĕ. Кунашкал ыррине кураймăн. Халăх кăмăлне тивĕçтерме лекет. Тепĕр тесен, Наумшăн сасăланă хыççăн Павăлах çирĕпленсе юлни тата аван. Юмахĕ-сăмахĕ, ӳпкевĕ пулмĕ.

— Юлташсем, лăпланăр. Саманашăн пархатарлă ĕçе харкашмасăрах ирттерĕпĕр.

— Харкашмалла мар çав!

— Наума суйламалла! — каллех хирĕç печĕç çынсем.

— Кама суйламаллине сасăлани татса парĕ. Кайран-малтан пуплешмелле ан пултăр, ирĕклĕ самана йĕркисене пăссах Наум Васильевичшăн та сасăлăпăр. Анчах та паçăр Павел Платоновичшăн сасăланисем халь ал çĕклемеççĕ ĕнтĕ.

— Ан вĕрент!

— Мĕн тумаллине хамăр пĕлетпĕр!

— Пĕлни аван. Аса илтертĕм кăна. Кам та кам Наум Васильевича ял комиссарне лартас тет, ал çĕклĕр!

Улитин куçĕ алчăраса кайрĕ. Павăлшăн çĕклениичен те ытларах-и, тен?! Вăл çухалса кайнине сиссе:

— Шутла!

— Шутла! — шавларĕ халăх.

— Юлташсем, эсир тĕрĕс мар ăнланнă! — тăна кĕрсе хирĕçлерĕ Улитин. — Паçăр Павел Платоновичшăн сасăланисем тепĕр хут ал çĕкленĕ. Ку вара çĕнĕ самана йĕркисене хисеплеменни пулать.

Халăх шавĕ пушшех хăватланчĕ:

— Мĕн сӳпĕлтетсе тăратăн?! Шутла хăвăртрах!

Йăпатса е хăратса парăнтарма çуккине ĕненсе, Улитин ирĕксĕртен шутлама тытăнчĕ. Вуншар куç шăтарасла сăнаса тăнă çĕрте сиктерсе хăварнине çийĕнчех асăрхарĕç:

— Ма мана шутламастăн?! 

— Пурне те шутла!

— Юлташсем, халь те пурне те шутлатăп.

— Ан суй! Куратпăр эпир!

— Пĕрре, иккĕ... — тепĕр хут шутласа çитмĕл пĕр çынна çитерчĕ те Улитин йĕп-йĕпе тара ӳкрĕ. Павăлшăн вун-ултă çын кăна ытларах сасăланă. Малта ларакансемпе кĕвĕçекенсем ал çĕклеменни кăна Улитина çăлса хăварчĕ. — Ну вăт, сирĕн май шутласан та çавах, Павел Платоновичшăн ытларах сасăларĕç. Комиссара ăна суйланă тесе çырса хурăпăр. 

Хĕрарăмсем урăх шарламарĕç. Уляна хăна малта ларакансем çине кӳреннĕн пăхрĕ те мăкăртатса илчĕ:

— Ах, анчах... Пире сахал нуша кăтартнă иккен. Ĕмĕр тăршшĕпе Павăлсен кулли пулни те тăна кĕртеймен...

Вулăс съездне кайма Улитинпа Павăла тата Наумпа Натюша суйларĕç.

Пухăва хупса çынсем салана пуçласан:

— Уляна аппа, эсир кăштах тăхтăр-ха. Сирĕнпе сӳтсе явмалли пур! — терĕ Улитин. Хăйсем çеç юлсан, халапне малалла тăсрĕ: — Уляна аппа, сирĕн шухăшсем мана килентерчĕç. Ытти хĕрарăмсен ăстăнĕ те сирĕнешкел пулсан, саманана часах çирĕплетĕттĕмĕр те çĕнĕ пурнăç патне хăвăртрах çывхарăттăмăр. Пуринчен ытла сирĕн хĕрĕр таврăнни савăнтарать. Курнăçасчĕ ман унпала. Вулăсри съезд пухăниччен кантура кĕрсе тухмĕ-ши? Ыран пасара пымалла кĕрсен те аванччĕ. Шупăшкартан килеççĕ, вĕсемпе паллашни ăна та сиен кӳмĕ. Пирĕн çулсем пĕрле. Алла-аллăн тытса утма тивĕç.

Хĕрне чаплă çынсем курасшăнни Улянана килĕшет. Павăла çĕнтерейменни чĕрине ыраттарнипе сӳрĕккĕн хуравларĕ:

— Юрать, пĕлтерĕп! 

Хурал пӳртĕнчен тухнă çĕре Улянана Наум кĕтсе тăнă. Пухура чĕри хускалнăран Улянапа пĕр-ик сăмах калаçмасăр уйрăлас килмерĕ. Тĕрĕссипе, вăл хăйне делегата суйланăшăн савăнать. Натюша суйлани пушшех аван. Иккĕшĕ мĕн те пулин шутласа кăларасса шанать. 

— Платун ывăлне аван чыхăнтартăн! — сăмах пуçарчĕ юнашар утма пуçласан Наум.

— Пурпĕр çиеле тухрĕ. Ма çав тери хăравçă-ши эпир? Чунпа кашниех тем тума хатĕр, патне çитсен хавшатпăр.

— Ĕмĕртенпе çапла хăнăхтарнă пире... Анчах паян чĕлхесене çыртнипех ирттермерĕç, тӳре-шарасене самаях тылларĕç.

Амăшĕсем таврăннă çĕре Натюш тăнăçланма ĕлкĕрнĕ. Халăх çинче Павăлпа тиеке тустарнине илтсен, кăмăлĕ йăлтах уçăлчĕ. Вăл çакна ăнланчĕ: амăшĕпе Наум пиччĕшĕ тапăннипех çĕнтерсен, пуянсене аркатасси темех марччĕ. Вĕсен тымарĕ çирĕп-ха. Тата нумай сиен кӳрĕç. Вĕсене хирĕç съездра кĕрешӳ пуçармалла. Анчах Наумпа иккĕшĕн вăйĕсем çеç сахал. Тата кама хутшăнтармалла-ши çак ĕçе?

Натюш ыран Улитин патне кĕрсе тухма шутларĕ. Вăл камне, мĕнле çынне пĕлес килчĕ.



IX


Ирхине Натюш çенĕкри чăлантан пасар сăхманне, чуссăнккипе калушне илсе кĕчĕ. Арчинчен капăр кĕпине кăларчĕ, лайăх тутăрне çыхрĕ. Анахвис килти пустав сăхман тăхăннине, çăпата сырнине асăрхарĕ те хăйĕнчен хăй вăтанчĕ. Иккĕшĕ çакăн пек пынине курсан, ялйыш кулсах вилĕ.

— Ăнахвис, пасар сăхманĕ сана виçеллĕ мар-и? 

Йăмăкĕ сăхман шăп виçеллине тахçанах пĕлет. Хăшпĕр чухне пасара е чиркĕве тăхăнса каяс шухăш та пӳлнă. Çын тумĕпе каппайланса çӳрет тата аппăшĕ таврăнсан киветнĕ теессĕн туйăннипе тытман. Халь аппăшĕ мĕн пирки сăмах хускатнине тавçăраймасăрах тăхăнчĕ.

— Мĕнле?

— Шăп та лăп сан валли çĕлетнĕ пекех!

— Чăнах та-çке... — мăнукĕн йăрăс пĕвне курса хĕпĕртерĕ Уляна.

— Вăт, сăхмана пуçĕпех сана парнелетĕп!

Анахвис чĕререн савăнчĕ. Камăн пасар сăхманĕпе çӳрес килмĕ?! Пăхтарма каччăсем çук та, тирпейли аван ĕнтĕ. Пурпĕр йышăнма хăймарĕ.

— Аппа, кирлĕ мар. Чипер таврăннă ятпа ху тумлан. Эп çамрăк-ха. Мана килти сăхман та юрăть.

— Çамрăк пулин те, çитĕннĕ хĕр эсĕ. Сан капăр тумланма сăлтав пур. Мана кирек мĕн çакса ярсан та пырĕ. Чуссăнккипе калуш та сан пултăр!

— Аван мар, аппа. Çын мĕн калĕ?!

— Уншăн ан шухăшла. Ку тума ман çире никам та курман. Тата аппăшĕ парнелени çынтан кивçен илни мар. Упраса усранă япалана хăвах тăхăн!

Хĕрĕпе мăнукĕ пĕр-пĕрне ырă тума тăрăшни Улянана савăнтарчĕ. Вĕсем темле йывăрлăх та тӳссе курнă. Натюш тумĕсене терĕс-тĕкел упраса усранă. Халь вĕсене Анахвисе парнелеме пикенни Улянашăн та тивĕç пек туйăнчĕ. Хĕрĕн чăннипех качча тухас ĕмĕт çук-и, тен.

— Йăлăнтарса ан тăр! — Натюш кăмăлне хапăлласа сăмах хушрĕ Уляна.

Анахвис килĕшрĕ. Нуски-çăпатине салтса пăрахрĕ, чуссăнккипе çут калуш тăхăнчĕ. Каллĕ-маллĕ уткаларĕ.

Улянапа Натюш умне ытарма çук юсав хĕр тухса тăчĕ. Пĕр хушă ним чĕнмесĕр киленсе пăхнă хыççăн Натюш арчине уçрĕ, çĕлетмен хаклă йышши кĕпелĕхсемпе тутăрĕсене кăларса купаларĕ.

— Савнă йăмăкăм! Ку мула пĕтĕмпех ху арчуна пуçтарса чик!

Анахвис ĕненнĕ-ĕненмен пирки ним калама аптрарĕ. Натюш тепĕр хут астутарсан тин тăна кĕнĕ пек пулчĕ.

— Аппа, кирлĕ мар. Ман хамăн пурри те çителĕклĕ. Тата кунашкал пурçăн тавраш пирĕн çире килĕшӳсĕр.

— Ăсне çухатман хĕре килĕшет. Капăр тумланнăшăн çын çиме эпир киревсĕр ĕç туса намăса кĕмен. Ку мула мана Анук аппа парнеленĕ. Эп усă кураймарăм. Сана хăйĕн хĕрĕ пекех юрататчĕ. Халь ун пурлăхĕпе эс ырă кур. Арчуна пуçтарса чик.

Тем чул турткалансан та, Анахвисĕн йышăнма тиврех. Натюш кăларса купаланă мула хăй арчине вырнаçтарчĕ те, пуçтарăнса килтен тухса кайрĕç.



Атăлкасси — Натюш чун-чĕрине тивнĕ ял. Шăпах çакăнта вăл, вунсакăр çулхи хĕрача, социал-демократла парти организацийĕ хушнине пурнăçланă. Çирĕм çула çитсен çак ялтах хăй ăраскалне тупнăччĕ. Упăшки сутăнчăка тухни мĕнпур ĕмĕтне кĕл туса хăварчĕ. Ав, станувуй тата уретник-стражниксем ĕçлесе тăнă кил-çурт ахăрса ларать. Натюшăн ашшĕпе иккĕш пурăннă пӳлĕме кĕрсе курас килчĕ. Халь тата куна тума темех мар, станри туре-шарасем тарса пĕтнĕ. Анук аппăшне систерейменнине, вăл пуçне хунине аса илчĕ те, çемçелме хăтланнă кăмăлĕ хытрĕ. Ылханлă куçĕпе сиввĕн пăхса иртсе кайрĕ кунтан. Икĕ хутлă чул çурт тĕлне çитсен, Анахвис чĕмсĕрлĕхе сирчĕ:

— Куратăн-и, сехмет мĕнешкел чаплă çурт туса лартнă. Урăх вут тĕртсе ан çунтарайччăр тенĕ пулмалла, йĕри-таврах чул хӳме çаварнă.

— Айкаштăр. Революци çулăмĕнчен хăтăлса юлаймĕ. Çапла калаçкаласа, вĕсем пасар урамне кĕчĕç. Акă Муравьев пурăннă çурт. Кунта Натюш станри ĕçсене хыпарлама килетчĕ, чун юратнă каччи çине вăрттăн пăхса савăнатчĕ те ним каламасăрах тухса каятчĕ. Çак çуртрах вĕсем мăшăрланнă ир малтанхи хут чуптуса уйрăлнă... Ав, Микула тытнă магазин. Ĕлĕк, кĕрсенех, Уçка чупса пыраканччĕ. Халь кунта пачах урăх çынсем ĕçленипе Натюш çине çаврăнса пăхакан пулмарĕ. Ав кантур. Çавăнта вĕсем, Муравьевпа иккĕшĕ, пĕрне-пĕри юратнине пĕлтернĕ. Анук хаклă парнесем панăччĕ. Шалта халь те Муравьевпа Анук ларнăн сунса кĕрсе курасшăн-ччĕ, палламан çамрăк хĕр пуçне каçăртса тухни Натюша йăлтах тăна кĕртрĕ.

— Кам хĕрĕ ку?

— Уй, аппа... Павăл хĕрĕ — Елюк. Хăйне хăй те паллайми пулнă.

— Кунта мĕн тăвать вăл?

— Ара, Микула пиччесен магазинне Миххаран çавăн ашшĕ туяннă.

Урамра вĕсем халăх пăлханнине, кантур еннелле васканине асăрхарĕç. Çав самантрах кăшкăрни илтĕнчĕ:

— Эй-й!.. Пурте кантур патнелле кайăр! Унта Шупашкартан килнĕ араттăр сăмах калать! Итлеме васкăр!

— Пасар кăшкăракан-çке? Мĕн тет вăл?

— Араттăр килнĕ тет!

— Атя, кайса итлер! — йăмăкне йыхăрчĕ Натюш. Вĕсем çитнĕ çĕре вулăс кантурĕнчен инçех мар халăх пухăнса тăнă. Натюшпа Анахвис хĕсĕнкелесе мала тухрĕç. Çивиттисĕр лавкка хăми çинче темиçе арçын тăрать. Кашнин кăкăрĕ çинче хĕрлĕ хăю велкĕшет. Хăйсене революционерсем тесе ĕнентересшĕн ĕнтĕ. Камсем-ши? Натюш тинкеререх сăнарĕ те Лаврские тĕшмĕртрĕ. Юлашкн хут вăл ăна полицейскисен станĕнче курнă.

— Вăрăм мăйлипе юнашар кам?

— Платун Павăлĕ, ара, — пĕлтерчĕ Анахвис.

— Эппин... Ĕлĕк нимех те марччĕ, халь йăлтах улшăннă. Тепри кам-ши?

— Такам вăл! — Тиеке нихăшĕ те паллаймарĕ. Улитин кăмăлĕ хавас. Ĕнер Уляна тапăннипе кăштах сехĕрленнĕччĕ, паян сирĕлнĕ. Энĕшкассинчи пуху пурпĕр шутласа хунă пек вĕçленчĕ. Тĕмшерте те çавах, Вара-сăрта, Аманикре те Вăхăтлăх правительствăна ырласа йышăнчĕç. Съездра та вăлах çĕнтерĕ. Хăйне председателе суйласса ним иккĕленмесĕрех шанать. Уляна хĕрĕ съезда пырасси кăшт канăçсăрлантарать те, темех мар. Вăл та Улитин кустăрмипе чупасси паллă.

Умĕнче сĕмĕ çук халăх тăнипе Улитин сасартăк Ĕнел халăхĕн пухăвне аса илчĕ. Тăрантас çинче тăнă çĕртех: «Çĕлĕке хывăр!» терĕ кăна — çĕршер çын çара пуçăн тăрса юлчĕç. Халь кунта сакăр ял çеç мар, вулăсри кашни ялтанах килнĕ. Ĕлĕк пулсан, каллех çĕлĕк хывма хушĕччĕ, самани урăх çав, айкашма юрамасть. Кайран, влаçа хăй аллине çавăрса илсен, тилхепене хытарĕ.

— Юлташсем! — ăш кăмăллăн пек чĕнчĕ вăл. — Атăлкасси вулăсĕнчи хресченсен митингне уçăлнă тесе шутлатăп, Раççейри лару-тăру çинчен ăнлантарма уезд комиссарне хисеплĕ Константин Сергеевича сăмах паратăп!

Лаврский хăма хĕррине пырса тăчĕ.

— Тăвансем! — çине-çинех тухса калаçма тивнĕрен сасси ывăннăн янăрарĕ. — Раççей халăхĕ ĕмĕтленни çитрĕ. Юлашкинчен те пулин революционерсем патшана трон çинчен тӳнтерчĕç. Аранах чăн-чăн ирĕклĕх, пуриншĕн те пĕртанлăх çитрĕ. Эпир шанакан, чун-чĕререн ырă сунакан Вăхăтлăх правительство вăй çитнĕ таран халăха нушаран кăларма тăрăшĕ. Союзниксем те ăна пулăшма хатĕр. Эпир вĕсемпе килĕшӳ тунине пăрахăçа хăвармăпăр, вăрçа нимĕçсене çĕнтеричченех тăсăпăр... — Халăх çав-çавах тимленине сиссен, малалла янраттарчĕ: — Юлташсем, шел пулин те, самана йывăрлăхĕпе усă курса, Вăхăтлăх правительство саккунĕсене пăсакансем те тупăнаççĕ-ха. Вĕсем хăйсене тивĕç мар вăрмансене, аслă çул çинчи хурăнсене касма пикеннĕ. Куна эпир ниепле те тӳсме пултараймастпăр. — Лаврский чарăнса сăнарĕ. Халăх хушшинче тем калаçни, пăлханни палăрчĕ. Çынсене лăплантарасшăн сассине çемçетрĕ: — Тăвансем, эсир час-часах çĕр пирки сăмах хускататăр. Хресченсен пурнăçĕ çĕр пуррипе çуккинчен килнине эпир, эсерсем, такамран та лайăх пĕлетпĕр, çавăнпа улпутсенчен туртса илсе валеçессишĕн кĕрешетпĕр. Кĕçех Учредиловка пухăнĕ те ку ыйтăва тĕпрен татса парĕ. Унччен çĕрпе хальчченхи майлах усă курмалла. Çак йĕркесене пăсакансене революцилле çирĕп саккун тăрăх айăплăпăр. Çапла ĕнтĕ, юлташсем, Раççей халăхĕшĕн хăрушă тапхăрта пĕр-пĕрне çилленессине, курайманнисене, пуянпа чухăна уйăрса пĕр-пĕринпе çапăçас йăлана пачах сирмелле. Вăй-хăвата нимĕçсене çĕнтерме пухмалла. Фронта, Вăхăтлăх правительствăна çирĕплетмелле. Ытти хăех килĕ. Сывă пултăр революци! Сывă пултăр эсерсен партийĕ! Сывă пултăр Вăхăтлăх правительство! Ура, юлташсем!

Ытла карах мар та, урра кăшкăракансем, ал çупакансем тупăнчĕçех.

Лавкка хăми хĕррине Улитин пычĕ.

— Юлташсем! — пуçне каçăртарах чĕнчĕ вăл. — Революци тивлечĕ пирĕн вулăса та çитсе ырлăх кăтартре. Уес комиссарĕ тăрăшнипе старшинана вырăнтан сирлĕтнĕ. Ĕнтĕ вулăсра правлени мар, земски управлени. Председательне вăхăтлăха, съезд пухăнса суйличчен, мана лартнă. Хăвăрах пĕлетĕр, эпĕ ĕмĕр тăршшĕпех старшинапа земски начальник умĕнче пилĕке хуçнă. Çавăншăн революцие чĕререн хавасланса йышăнтăм. Апла çеç те мар, эпир, социал-революционерсем, хресченсен партинче тăракансем, Константин Сергеевич Лаврский ăнлантарнипе килĕшетпĕр... Юлташсем, сирĕн ятпа хисеплĕ комиссара çапла шантарас шухăш пур: Атăлкасси вулăсĕнче Вăхăтлăх правительство саккунĕсене çирĕп тытĕç, çĕнĕ самана йĕркисене пăсакансене ним шеллемесĕр çапса хуçĕç. Сывă пултăр революци! Сывă пултăр Вăхăтлăх правительство! Сывă пултăр эсерсен партийĕ!

Каллех урра кăшкăркаларĕç, ал çупкаларĕç.

Халăх лăплансан, Улитин кĕсйинчен хут татăкĕ кăларчĕ.

— Юлташсем, ман кунта Вăхăтлăх правительствăна ырă сунса çырни пур. Вуласа пама ирĕк парсамăр!

— Вула! Вула! — терĕç иккĕн-виççĕн.

Мĕн-мĕн çырман-ши унта! Вăхăтлăх правительство халăхăн ыйтăвĕсене тивĕçтерме пултаракан пĕртен-пĕр власть иккен. Ăна Атăлкасси вулăсенчи хресченсем пĕр çын пек ырлаççĕ, мĕн хушнине пурне те тума хатĕр...

Натюш пĕр сăмахне ӳкермесĕр итлесе тăнă май ваккатпа Улитин мĕн хăтланнине лайăх ăнланчĕ. Иккĕленмелли çук, кусем иккĕшĕ те пролетарилле революци тăшманĕсем, хăйсене тăрă шыв çнне кăларакан çуккипе халăха Вăхăтлăх правительствăна парăнтарасшăн, чăн-чăн революцирен пăрса ярасшăн. Натюш çилли тăвăлса килчĕ.

— Анахвис, — хуллен чĕнчĕ вăл, йăмăкĕ хай еннелле пăхсан, хушса хучĕ: — Çакăнтах пул-ха. Эп халех таврăнатăп!

— Ăçта каясшăн эç? — тавçарайман енне ыйтрĕ Анахвис.

— Инçе мар, ав çавăнта... — аллипе трибуна еннелле сулса кăтартрĕ. — Ман çав йĕрĕнчĕксемпе калаçмалли пур!

Анахвис ним калама аптраса юлчĕ.

Натюш сывлăш çавăрма ĕлкĕриччен тенĕ пек лавкка умне çитре те сиксе хăпарче. Улитин вуласа пĕтеричченех ун умне пырса тăчĕ, халăх çинелле пăхрĕ. Чĕри тухса ӳкесле тапать. Вăл çак тери нумай халăх умĕнче сăмах каласа курман-ха.

Лавкка хăми çине никам палламан чăваш хĕрарăмĕ хăпарни çынсене ирĕксĕрех кăсăклантарчĕ:

— Кам ку? Мĕн тăвасшăн вăл?

Палламан хĕрарăм Улитина пӳлни трибуна çинчисене пушшех тĕлĕнтерчĕ.

— Гражданка, сире мĕн кирлĕ? — чĕнчĕ Лаврский.

— Эпĕ сăмах каласшăн! — хăюллăн тавăрчĕ Натюш.

Пĕр шухăшласан, Лаврский рехетленчĕ. Чăваш хĕрарăмĕ Вăхăтлăх правительствăна ырлани аван. Çапах та тĕпчесе пăхмасăр ирĕк парасшăн пулмарĕ.

— Кам эсир? 

— Господин ваккат, эпĕ — çын. Çакна ăнланма сире те вăхăт! — Лаврский чĕрине тем чĕпĕтрĕ, ахаль хĕрарăм маррине сисрĕ. Анчах чăрмантарма е чарма ĕлкĕриччен Натюш сасси янрарĕ: — Юлташсем! Хăвăрах илтрĕр, халь ирĕклĕх, эпир пурте пĕр тан иккен. Хура тара ӳкиччен ĕçлекенсем те Миххапа пĕр тан. Çуркунне çитнĕ май нумайăшĕн яшка çăратмалăх та çăнăх юлман пулĕ. Платун Павăлĕн амбарĕсем вара çăнăх чышнипе çурăлас пек лараççĕ. Вăл та чухăнсемпе пĕр танах имĕш. Апла тесен Михха йышшисем хăйсен тырри-пуллине çук çынсене валеçсе параççĕ-ши? Е Платун Павăлĕ кĕреçе çăнăхне чакарать-ши? Ваккатпа тиек ун çинчен темшĕн шарламарĕç. Тĕрĕссипе, шарлама та пултараймаççĕ. Вĕсем Михха йыттисем кăна! — Натюш халăх хумханнине, пĕр-пĕринпе тем пăшăлтатнине асăрхарĕ. Лаврский кăшкăрса пăрахасшăнччĕ, инкек кĕтмен çĕртен сиксе тухнипе чĕлхи çыхланчĕ. Натюш шухăшне малалла тăсрĕ: — Аса илĕр-ха, Ĕнел çаранне туртса илме сехмете кам пулăшрĕ? Çак ваккат мар-и?! Е тиек куланай пухма пырсан сахал хĕсĕрленĕ-и?!.

Улитин тӳсеймерĕ, Натюша пӳлчĕ:

— Чарăн! Сана сăмах паман! Халех çухал кунтан! Лаврскин те чĕлхи уçăлчĕ:

— Гражданка, сире милици аллине пама тивет, Эсир мана, уезд комиссарне, хур кӳретĕр. Халăха пăлхав тума йыхăратăр!

Сасартăк халăх хушшинчен Натюш хутне кĕнĕ, тӳрешарасене сивленĕ шав илтĕнчĕ.

— Ма чаратăр!

— Ирĕклĕх тени çав-и вăл?!

— Малалла кала!

Лаврскин ура тапса çынсен сехрине хăпартас килчĕ. Халăх кĕрлени кăмăлне улăштарчĕ. Хирĕç тăрсан, пурнăç урапи çинчен сирпĕнсе юлăн. Кирлĕ чухне килĕшнинчен ырри çук.

— Тăвансем, лăпланăр! Никама та сăмах калама чарасшăн мар эпир. Ирĕклĕх тесе влаçа шутламанни, унта ĕçлекенсене усал сунни аван мар. Çавна кăна астутартăмăр!

— Тĕрĕссине каларĕ вăл! — Лаврские путарса лартрĕ халăх шавĕ.

Хута кĕрекенсем тупăнни Натюш кăмăлне татах çĕклерĕ.

— Юлташсем, господин ваккат эпĕ камне пĕлесшĕн. Мĕнех, паллаштарма пултаратăп! — Натюш пуçри тутăрне сӳсе илчĕ. Халăх куçĕ умне çитмĕл çулхи карчăкăнни пек кăн-кăвак çӳçлĕ хĕрарăм тухса тăчĕ. Кунашкал паттăр хĕрарăмсем ĕлĕкрех Прахăр Кĕтерукĕпе Сантăр Анукĕ пурччĕ. Кĕтерук Миххана тустарнине, хĕрарăмсене пухса ăна хирĕç кĕрешĕве çĕкленине пурте астăваççĕ. Ан тив, кун пирки нумайăшĕ асап тӳснĕ те, пурпĕр ырă çынсен чĕринчен тухас çук. Анукпа Кĕтерук ячĕсем халăх хушшине юмахри паттăр сăнарĕ пек сарăлнă.

— Тăхтăр-ха, ку хĕрарăм та Прахăр Кĕтерукĕ сăнлахçкĕ! — тĕшмĕртрĕ тахăшĕ.

Натюш хăйне паллама хăтланнине çирĕплетнĕн малалла каларĕ.

— Эпĕ вăтăр иккĕре. Пуçăмра кăвакарман çӳç пĕрчи юлман. Кам тивлечĕпе-ха? Янаш Миххипе унăн йыттисен тивлечĕпе мар-и? Юрать-ха, чĕрех таврăнтăм. Кĕтерук аппана уретниксем персе вĕлерчĕç. Атте пуçне каторгăра çирĕç. Николай Степанович ашшĕпе арăмĕ ĕçхалăх ирĕклĕхĕшĕн, чухăнсене çăкăрлă-тăварлă тăвассишĕн кĕрешсе пĕтрĕç. Господин ваккатпа тиек çаксем йăлтах манăçа тухнă тесе шутлаççĕ пулмалла. Çук, вĕсем нихăçан та манăçмĕç! Çĕр пирки мĕн сӳпĕлтетрĕç-ха тата? Учреди-ловка татса парать терĕç. Тепĕр майлă каласан, автан çăмарта тăвасса кĕтме хушрĕç. Унччен çĕрпе каллех Миххан çеç усă курмалла, ан тив, вăлах пуйтăр! Çаксем пурте пĕртанлăх иккен. Ку та сахал-ха, вĕсене вăрçă кирлĕ тет. Мĕн тума? Янаш Миххи сахал пуйнă тет-ха! Çавăнпа вăрçă тăсмалла тет! Кун пирки Ленин ертсе пыракан большевиксем çапла вĕрентеççĕ: пире вăрçă мар, мир, çăкăр кирлĕ! Улпутсен çĕрне халех туртса илмелле! Эпир те, çакăнта пухăннă Атăлкасси вулăс çыннисем, большевиксемпе пĕр канашлă пулса, çапла калăпăр; вăрçа малалла тăсас текен Вăхăтлăх правительствăпа ăна хӳтĕлеме тăрăшакан эсерсем тĕп пулччăр! Сывă пултăр пролетарилле революци! Сывă пултăр ĕçхалăх çулпуçĕ аслă Ленин!

Натюш шухăшне вĕçлерĕ те лавкка хăми çинчен сиксе анчĕ, васкаса йăмăкĕ патне таврăнчĕ.

— Уй, аппа... — савăнăç куççульне пытараймарĕ Анахвис. 

Натюш ним хуравламасăрах унăн аллине тытса чăмăртарĕ.

Халăх тăвăлланса-пăлханса кайрĕ. Такама юнанăн чышкисемпе хăлаçланса кăшкăрашма, кĕрлеме пуçларĕç:

— Тĕрĕс каларĕ!

— Пире вăрçă кирлĕ мар!

— Çăкăр кирлĕ!

— Мир кирлĕ!

— Çĕр кирлĕ!

Çав хушăрах тепĕр май кăшкăракансем те тупăнчĕç;

— Нимĕçсем килсе чура туса хуччăр-им?!

— Çĕр ыйтăвне татса параççĕ терĕç-çке!

— Каллех казак-стражниксем çунтарасса кĕтетĕр-и?

— Вăхăтлăх правительство сывă пултăр!

Трибуна çывăхнерех шăри-шари çуйхашрĕç. Тахăшне патлаттарса та илчĕç. Вĕсем патне тата темиçен пырса çыхланса ӳкрĕç. Хăравçăраххисем, ик айкки те тăвайкки текенсем, саланма тапратрĕç. Вăхăт нумай та иртмерĕ — трибуна таврашнерех тăракансем кăна тăрса юлчĕç. Кунта ĕнтĕ Вăхăтлăх правительствăна ырлакансем ытларах.

Лаврский тăна кĕчĕ: большевиксен идейисем сарăлма ĕлкĕреймен пек сунса йăнăшнă иккен. Куна пĕлнĕ пулсан, Тĕмшер чиркĕвĕнчех астутаратчĕ. Ак ĕнтĕ килсе çапрĕç те чут çеç анăратса пăрахмарĕç. Çак самантрах хăрушлăха сирмесен, тем курса ларăн.

— Тăвансем, чарăнăр-ха!... — карланкинчен такам пăвнăн, аран кăларчĕ сассине. Халăх шавĕ тамалсан, шухăшне малалла тăсрĕ: — Тăвансем, мĕн çитменшĕн çуйхашатăр эсир? Çав ăссăр хĕрарăм халапне ĕненсе мар-и? Пăхатăп та, эсир пурте пекех арçынсем тăратăр-çке. Нивушлĕ хĕрарăм ăс памасăр пурăнайми, пĕррепе икке чухлайми пултăр?! Киле таврăнсан, арăмăрсен урисене салтма килĕшмĕр-и тата?! 

Халăх хушшинче кулкалани илтĕнчĕ:

— Апла ашкăнтарас мар-ха! — Хăйсенне хăйсемех салтчăр!

Лаврский кăмăлĕ уçăлнă май пушшех хĕрӳленчĕ:

— Илтрĕм эпĕ, хăшĕ-пĕрисем, ăссăр хĕрарăм хыççăн кайса, вăрçă кирлĕ мар тесе кăшкăрашрĕç. Эсир мĕн, вăрçă Вăхăтлăх правительствăна кирлĕ тетĕр-и? Паçăрах каларăм, вăрçă çак таранчченех тăсăлнăшăн, Раççее пысăк сиен кӳнĕшĕн, нумайăшне тăлăх-турата хăварнăшăн Вăхăтлăх правительство мар, Николай патша айăплă, Анчах вăрçă йывăрлăхне тӳсеймесĕр тăшмана хамăртан кулма, çаратма ирĕк парас-и-ха?! Апла çеç те мар, хĕçпăшала пăрахса алă уснипе эпир союзниксем уменче намăса кĕретпĕр. Вĕçне çитиех нимĕçсене хирĕç пĕрле çапăçма килĕшӳ турăмăр та халь сăмаха улăштаратпăр-и? Тăвансем, эсир çакна пĕлмеллех ĕнтĕ, Раççей халăхĕ нихçан тус-йышĕсене сутман. Халь те сутмăпăр! Нимĕçсене Раççейрен хăваласа яричченех алла-аллăн утăпăр, мĕнпур йывăрлăха пĕрле чăтса ирттерĕпĕр. Вара тин лăпкă та ирĕклĕ самана килĕ, хресченсен ыйтăвĕсене тĕрĕс-тĕкел татса пама май пулĕ. Раççейшĕн йывăр вăхăтра вăрçă кирлĕ мар, Вăхăтлăх правительство тĕп пултăр тесе тăшмансем, нимĕçсен шпионĕсем кăна калама пултараççĕ. Вĕсене большевиксем теççĕ. Халь анра сурăх пек кăшкăрашнă хĕрарăм та шпионах.

Трибуна умĕнче тăракансем тепĕр хут пăлхана пуçлани палăрчĕ. Вăрçă тухнăранпа нимĕç шпионĕсем пирки çӳрекен халапа сахал илтнĕ-им? Вĕсем патшалăх вăрттăнлăхне пĕлсе тăшмана сутаççĕ е фабрик-заводсенче сăтăр тăваççĕ. «Ан тив, Прахăр хĕрне революцилле ĕçе хутшăннăшăн казак-стражниксем тытса хупнă та, вăл ăçта, мĕн туса çӳренине кам пĕлет?» — тесе шухăшларĕç.

Саланайманнисем хăй май çаврăннине сисрĕ Лаврский, сехĕрлентерсе те!витерсе çирĕплетме васкарĕ.

— Тăвансем, халь çеç сӳпĕлтетнĕ хĕрарăм йышши тăшмансем татах тупăнĕç. Вĕсем Раççей çыннисен вăй-халне шĕкĕлчесшĕн, нимĕçсене пире çĕнтерме май туса парасшăн. Кунашкал тăшмансене ним шеллемесĕр хăвăр хушăран тасатăр! Эпир вĕсене суд умне тăратса революци чухнехи саккунпа айăплăпăр! — Лаврский самантлăха чарăнса хăлах мĕн хăтланнине сăнарĕ. Тимленине асăрхасан, Улитина хушрĕ: — Арсентий Ксенофонтович, резолюцие вулăр, тархасшăн!

Улитин тепĕр хут вуласа пачĕ.

— Юлташсем! Кам та кам ирĕклĕх панă революцине ырлас тет, ал çĕклĕр!

Нумайăшĕ çĕклерĕç. Ирĕклĕх панă революцие кам хурлĕ! Улитин çавна шутласах «резолюци» тес вырăнне юри урăхлатса «революци» терĕ. Çапла митинг юлашкинчен ăнăçлă вĕçленчĕ. Лаврский пурпĕр лăпланаймарĕ. Ку таранччен вăл пĕтĕм халăх ун хыççăн пырасса, Вăхăтлăх правительствăна ним иккĕленмесĕр йышăнасса шаннипе хăйне тăнăç тыткаланăччĕ. Михха пăшăрханăвне те пĕрре мар сирнĕ. Халь чĕрине çуйлăх пăралама пуçларĕ. Пĕр хĕрарăм кăна хирĕç тăчĕ те, кăшт çеç. халăха хăй май çавăрмарĕ. Чăн-чăн большевиксем килсе тухсан мĕн пулĕ? Вăхăтлăх правительствăна хирĕçле шухăшсене пĕтермелле. Ăна саракансемпе ним шелсĕр кĕрешӳ пуçармалла. Паллах, кун пек чухне сăмахпа çеç темех тăваймăн.

— Трибуна çине хăпарнă хĕрарăм кам пулчĕ вăл? — ыйтрĕ Лаврский кантура таврăнсан.

— Сăнпитĕнчен паллаймарăм та... Калаçнинчен камне тавçăрма йывăрах мар. «Ман Кĕтерук аппана уретник-стражниксем персе вĕлерчĕç, аттене тытса кайса пĕтерчĕç», — терĕ. Иккĕленмелли çук, вăл Энĕшкассинчи Прахăр хĕрĕ Натюш пулма кирлĕ.

Лаврский сасартăках аса илчĕ: çак хĕрарăм станри вăрттăнлăха пĕлнипе Микула тытса хупасран хăтăлнăччĕ. Ăссăр хĕрарăм мар вăл. Ĕлĕкренех революцие парăннăскер, тĕрмерен ним шутламасăр таврăнманни паллă. Вулăсра Вăхăтлăх правительствăшăн унтан хăрушă тăшман çук халь. Тăна кĕрсе правительство урапи çине лармасан, нимĕçсен шпионĕ тесе айăплама лекет. Ăна курмалăхне ыттисем сехĕрленччĕр.

Митинг вĕçлениччен тăманнипе Лаврскин юлашки сăмахне, нимĕçсен шпионĕ тенине, илтмерĕ те Натюш, пурпĕрех чĕри вырăнта мар. Йышлă халăх умне тухсă калама хăю çитернĕшĕн савăнать-ха вăл. Шухăшĕсене хапăлласа йышăннине те асăрхарĕ. Иккĕленмелли çук, ку хыпар паянах таврари ялсене саланĕ, çынсен тĕрĕслĕхе шырас, уншăн кĕрешес хăвачĕ татах çĕкленĕ. Анчах тĕрĕслĕхпе суяна уйăрса илеймен пирки ваккат хыççăн кайма хатĕррисем, Вăхăтлăх правительство ирĕклĕ те тулăх пурнăç парас, хĕн-асапран хăтарас пек сунакансем те сахал мар-ха. Тăхăрçĕр улттăмĕш-çиччĕмĕш çулсенче казак-стражииксенчен сехĕрленни те сирĕлсех çитменни палăрать. Мĕн чухлĕ ĕç, мĕн тери йывăр та пархатарлă кĕрешӳ пуçланмалла! Микула кăна килейсе тухтăрччĕ. Вăл революцилле юхăма ĕлĕкех хутшăннă паттăрсене тупса, вĕсен тавра ыттисене пĕтĕçтерĕччĕ. Çапах, сахаллăн тесе, алă усса ларма юрамасть. Паян хăй кĕрешме хатĕррине çĕршер çын умĕнче кăтартрĕ пулсан, ним уямасăр ĕçе тытăнмалла. Çитменнине, пĕччен те мар вăл. Революци ĕçне парăннă Наум пиччĕшĕ пур. Иккĕн çĕре виççĕмĕш, тăваттăмĕш те тупăнĕ. 

Пӳрте кĕрсенех Анахвис кула-кула сăмах пуçларĕ:

— Кукамай! Эпир паян пасарта тĕлĕнмелле мыскара куртăмăр! 

— Чăнах-и? Мĕнле мыскара вăл? — мăнукĕн кăмăлне туйса ыйтрĕ Уляна.

— Çивиттисĕр лавкка çине Сала ваккачĕпе кантур тиекĕ, Платун Павăлĕпе ун йышшисем хăпарса тăнă. Чиркӳри пекех ваккат сăмах каларĕ. Натюш аппа ăна ухмаха тăратса хăварчĕ.

— Мĕн сӳпĕлтететĕн эсĕ? — тем сиксе тухнăн канăçсăрланчĕ Уляна.

Анахвис тĕпĕ-йĕрĕпе каласа пачĕ те шухăшне çапла вĕçлерĕ:

— Ваккат Натюш аппана чăрмантарма хăтлансан, халăх пăлханса кайрĕ. Пире вăрçă мар, мирпе çăкăр кирлĕ тесе кăшкăраççĕ. Пĕр-пĕрне çапса яракансем те пулчĕç. Вăт лекрĕ-тĕк лекрĕ Сала анра кăшманне! Ви-личчен те манмĕ.

Уляна пĕтĕмпех ăнланчĕ: хĕрĕ кĕрешĕве хутшăннă. Пасарта, çĕршер çын умĕнче тӳре-шарасене хирĕç тăма хăраманскер, кăмăлĕпе, ăстăнĕпе пушшех çитĕнсе таврăнни паллах. Ашшĕпе аппăшĕшĕн тавăрас шанăç пур. Уляна савăнма хатĕрччĕ, чĕри усала сиснĕн хускални чăрмантарчĕ.

— Ах, анчах, хĕрĕм... Ма çыхлантăн-ши çавсен çумне? Тата тем кăтартĕç. Е асап сахал тӳснĕ-и?

Амăшĕ ӳпкелени Натюша пăшăрхантарчĕ. Пурпĕр килĕшме çук.

— Асапĕ мăй таранах, анне. Эсреметсем халăх нушине татах тăсасшăн. Вĕсем ĕнентерме тăрăшнипе пуянпа чухăн пĕр танах имĕш. Вăхăтлăх правительство пурин çине те пĕр куçпа пăхать, чăнлăхшăн кĕрешет. Вăрçă çаплах тăсăлать, çĕр ыйтăвне татса парасси пирки çав-çавах шутламаççĕ. Чухăнăн ĕлĕкхи пекех шăлне çыртса хĕн-хур айĕнче çунмалла. Çак пухура шарламасăр ирттернĕ пулсан, хама хам çын та шутламастăм. Ку вара аттепе Кĕтерук аппа ятне хур кӳни пулĕччĕ...

— Ах, анчах, хĕрĕм... Эпĕ уншăн мар. Пĕччен ним тăвайман, пуçна кăна çийĕн тетĕп...

— Хăяймĕç! Халь ĕлĕкхи мар. Харпăр хăй кăмăл-шухăшне пĕлтерме кирек кама та ирĕк панă. Тата эпир паян Наум пиччепе иккĕн.

— Мĕншĕн иккĕн кăна эсир? Эпĕ! Хамăр Коля! Ванюк шăллăм! Пире мĕн тумаллине кăна калăр! — терĕ те Анахвис çавăнтах кукамăшне пырса ачашшăн ыталарĕ. — Эсĕ те Натюш аппапа пĕрлех-çке, çĕркаç эсреметсене куçа-куçăн хирĕç тăма хăраман.

— Эп урăх шут, ачам. Эп ватă ĕнтĕ. Ман пурăнмалли нумаях юлман. Вĕсем мана нимĕн те тăваймĕç.

— Анне, хăвна халех тупăка ан вырттар-ха. Сан пурăнмалла. Хĕн-хур, мăшкăл тӳссе ĕмĕрне ирттернĕ çын тăшманĕсем пĕтнине курма тивĕç.

Ку шăпах Улянан ĕмĕчĕ... Анчах тивĕç сăмах тупăнмарĕ. Тата тем каласан та, хĕрĕ ашшĕпе аппăшĕ çулĕнчен пăрăнас çук. Ав, мăнукĕ те унталлах туртăнать. Натюш тухса кайма пуçтарăннине асăрхасан ыйтрĕ:

— Ăçталла?

— Наум пичче патне кайса килес-ха.

— Апат çырткаламасăрах-и?

— Нумаях тăмастăп, таврăнсан çийĕп, — тесе хăварчĕ Натюш.

Микула кил-çурчĕ Михха аллине куçнăранпа кунта пĕр лашасăр пуçне урăх выльăх-чĕрлĕх юлман пирки Наум хуралçă вырăнĕнче кăна пурăнать. Ĕç çукран, Улянасем патне кайман чухне, çăпата тăвать. Çемьесĕр çыншăн ку пĕртен-пĕр йăпану.

Натюш таврăнни, каçхи пухура пулса иртнисем, съезда кайма суйлани ăна йăлтах чĕрĕлентерчĕ. Унăн вăхăта ирттермесĕр Микуласем чухнехи ĕçсене тепĕр хут амалантарас килчĕ. Шухăш-ĕмĕте пула вăл кĕçĕрхи çĕре çывăрнă-çывăрман ирттерчĕ. Натюша хаваслăн кĕтсе илчĕ.

— Килях, хĕрĕм. Тĕпелерех ирт. Тăлăххăн пурăнакан çыннăн тирпей çук тесе ан тирке.

— Тирпей кирлĕ тесен, авланас пулать, Наум пичче. Натюш сăмахĕсем Наума иртсе кайнă вăхăта аса илтерчĕç. Чухăн пулсан та, авланнăччĕ вăл. Мăшăрĕ вăрах пурăнаймарĕ, ача çуратнă чухне вилсе кайрĕ. Çавăнтанпах урăх авланма шутламарĕ, хăйĕн телейне Уляна çемйинче тупрĕ. Улянана пĕтĕм таса чун-чĕрипе юратрĕ. Анчах ăна никам та пĕлеймĕ... Наум ассăн сывласа хуравларĕ:

— Авланăттăм та, леш тĕнчере мăшăрăм кĕтет. Йышăнмасран хăратăп.

Натюш хăй вырăнсăр шӳтленине сисрĕ.

— Наум пичче, кирлĕ мара пакăлтатнăшăн ан çиллен, тархасшăн. Кăмăл çĕкленнипе сан нушуна та маннă.

— Ырă хыпар пур-и-мĕн?

— Ийя, Наум пичче, — терĕ те Натюш пасарти ĕçсем çинчен каласа пачĕ, шухăшне çапла вĕçлерĕ: — Туятăп, Наум пичче, халăх тĕрĕс сăмах илтесшăн çунать. Эпир çине тăмасан, кам ăнлантарĕ вĕсене?

— Йышсар-çке эпир.

— Йышсăр мар, Наум пичче. Пирĕн ялти çĕр килтен сакăрвуннăшĕ чухăнсем. Ан тив, хăшĕ-пĕрин куçне тĕтре хупăрланă та, уçсанах пирĕн майлă пулĕç, Платун Павăлĕ йышшисене çул çинчен шăпăрпах шăлса тăкĕç. Атя ыран хамăр ял чухăнĕсемпе пуху туса ирттерер. Вара съезда кайма суйланă ытти ял çыннисемпе тĕл пулăпăр, вулăсра ĕçлеме кама суйлас пирки сӳтсе явăпăр. Пире майлă çынсем тупăнаççех.

— Платун Павăлĕ ирĕк парĕ-и?-

— Унтан ыйтса тăмăпăр. Текех вăл ним те тăваймĕ. Каçкӳлĕм хурал пӳртне пухăнар. Уйкассине йыхăрма Анахвисе ярăпăр.

— Вăтакассене хам хăвалăп.

— Пит аван, Наум пичче. Тата акă мĕн... — тин аса илнĕн сăмах пуçарчĕ Натюш. — Михха кучерне, Трифуна, лайăх пĕлетĕн-и эсĕ?

— Ытлашшиех мар та... Пĕр хуçа патĕнче ĕçлетпĕр.

— Вăт çавăнпа курнăçасчĕ. Вăл чиркӳре хĕрӳллĕ калаçнă теççĕ. Ахальтен мар-и, тен?

— Мĕнех вара... Вырсарникун съезда иртерех кайăпăр та, чĕнсе кăларăп.

— Юрать, Наум пичче!

Çапла калаçса татăлнă хыççăн Натюш Наумпа сывпуллашрĕ.

Килте ун-кун тукаланипе вăхăт часах иртрĕ. Каçалапа Анахвис улаха тухса кайрĕ. Тем ĕç тума ларсан та, Натюш пуçĕнче пер ĕмĕт-шухăш: ыранхи кун мĕн илсе килĕ-ши? Пурте мар пулсан та, чухăнсем нумайăшĕ пухăнĕç. Хăй мĕн пĕлнине пĕтĕмпех каласа парĕ. Анчах малалла ĕçлеме вăй çителĕксĕр пек туйăнать. Халех социал-демократла парти организацийĕпе çыхăнма тăрăшмалла. Вулăсри съезд иртсенех, вăл Хусаналла çул тытĕ, большевиксен организацине шыраса тупĕ.

Тем вăхăтран хапхана шаккарĕç.

— Кам-ши тата? Çĕрле мĕн шыраса çӳрет-ши? — кăмăлсăррăн мăкăртатрĕ Уляна.

— Анахвис пулĕ.

— Ытла ир-çке. Автансем авăтни те сисĕнмерĕ. Унсăрăн таврăнакан марччĕ.

— Паян иртерех саланчĕç-и, тен. Тухса уçам-ха.

— Лар, лар! Хамах уçатăп!

Уляна картишне тухрĕ.

— Кам унта? 

— Эпĕ, Павăл. Ял комиссарĕ!

Уляна сехĕрленчĕ. Вăл ашшĕ пекех эсреметне такам та пĕлет. Çитменнине, иртнĕ каç çеç Уляна вĕсене тустарнăччĕ. Хĕрĕ пасарта тӳре-шарасене хирĕç тухса калаçнă. Çавăншăн тавăрма килмен-ши?

Уляна шарламасăр тăни урамри çынна йăкăслантарчĕ пулмалла, сасси çиллессĕн илтĕнчĕ:

— Уляна аппа, ма уçмастăн?

Пурнăçра темле инкек те тӳснĕ хĕрарăма упранас шухăш пырса кĕчĕ. Натюша халех килтен ăсатмалла.

— Уçмастăп. Эпир çывăрма выртнă. Ĕç пирки кăнтăрла та килĕн! — татса хучĕ вăл. 

Амăшĕ сăнран улшăннине асăрхасан, Натюш канăçсăрланчĕ: 

— Кам шаккать? 

— Хăямат Платун ывăлĕ.

— Мĕн кирлĕ тет ăна?

— Ах, анчах, хĕрĕм... Вăл ытахальтен çӳрекен çын мар. Тем тесе çыпçăнатăн çавсемпе. Чипер таврăннă япала чиперех пурăнмаллаччĕ...

— Анне, каллех ӳкĕнетĕн мар-и эс?

— Çук та...

Арçын чӳрече анинче янлани пӳлчĕ весене: — Уляна аппа, турткаланса вăхăта ан ирттер. Килнĕ япала кĕмесĕр каймастпăрах ĕнтĕ. Надежда Прохоровнăпа ик-виç сăмах калаçмалли пурччĕ. Вара каллех выртатăр! «Кĕмесĕр каймастпăр...» Павăл пĕччен марри паллах.

— Ах, хĕрĕм... Сана пасартишĕн хăвалаççĕ. Упрана-кана турă та упрать тенĕ. Тумлан та тухса шăв хăвăртрах. Анкарти витĕр Наум патне кай. Унта шанăçлăрах.

Натюш хускаласшăн марччĕ. Хальхи саманара тытса хупма е урăх майсемпе хĕсĕрлеме ирĕк çук. Çапах пăлхавăрла тапхăрта тĕрĕслĕхе шыраса тупиччен тем тăвĕç.

— Юрĕ, анне! — килĕшрĕ вăл. — Тĕпчесен-тусан, пасартан таврăнман, тӳрех Хусана кайнă те!

Натюш васкаса тумланма пуçларĕ. Çав вăхăтра хапха уçăлчĕ. Уляна чӳречерен пăхрĕ те, çанçурăмне тар тапса тухрĕ.

— Мĕн унта?

— Ах, анчах, хĕрĕм... Кил хушшинче хĕçпăшаллă çынсем. Мĕн тăвăпăр ĕнтĕ?..

Натюш çакна ăнланчĕ: каяс пирки шухăшламалли те çук. Хупăрлама ĕлкĕрнĕскерсем, персе пăрахма та пултарĕç; тарнă чухне пенĕ тесĕ тӳрре тухĕç. Амăшне те йăпатма кирлине астуса, хуравларĕ:

— Ним пулман пек кĕтсе илĕпĕр. Хамăр ĕмĕрте тăшмансене нумай курнă эпир. Сехĕрленсе савăнтарман кăна... — Натюш алĕç тытса ларчĕ.

Уляна хăйне хăй тыткалама тăрăшсан та, чĕри парăнмарĕ, çуйланса тапрĕ.



Пӳрте малтан Павăл, ун хыççăн хĕçпăшаллă ик арçын кĕрсе тăчĕç. Çийĕсенче шинель, пуçĕсенче салтак çĕлĕкĕ. Пиçиххи хушшине наган хĕстернĕ. Çул çинче е вăрманта тĕл пулсан, ахăртнех, таркăнсем тейĕн. Хулĕсене хĕрлĕ хăю çыхнă. Акă вĕсем чармак куçĕсемпе йĕри-тавра пăхса çаврăнчĕç те арчасем тĕлĕнче чарăнчĕç.

Павăл пĕрре Уляна, тепре Натюш çине йĕлпĕрнĕн тинкерчĕ. Бурлаксем пăлханнă чухне лавккине çĕклесе тӳнтерме тапăннăшăн, Михха кил-çуртне вут тивертсе çунтарнăшăн вăл Микулана кăна айăпланă. Прахăр çемйи пăлхавçăсен ретĕнче тени хăлхине кĕрсен те йӳпсемен. Павăлшăн вĕсем Микула пекех вилĕмле тăшман иккен. Амăшĕ комиссара суйласран кăшт çеç пăрса хăвармарĕ, пĕтĕм халăх умĕнче хăртрĕ. Хĕрĕ те çавах. Ак ĕнтĕ вĕсем Павăл мĕн каласса, мĕн хушасса кĕтсе лараççĕ. Хăйĕнчен çеç килсен, Улянапа Натюшне çеç мар, мăнукĕсене пĕтерме те алли чĕтремĕччĕ. Çук вĕт, тем чул хистесен те Лаврский Натюша кăна, çитменнине, ятлаçмасăр, çиллентермесĕр илсе пыма хушрĕ. Пурпĕр Павăл хăй камне ăстутармасăр ирттермерĕ.

— Туятăп, Уляна аппа, эсир мана кураймастăр. Ахаллĕн йăлашăн та пулин саламлăттăр. Ним тума, ман ĕçĕ çавнашкал, каторгăра ыр курнă çынсен кăмăлне лараймăп. Тата эпĕ пĕчĕк çын, ял комиссарĕ кăна.

— Ир авăтакан куккукăн пуçĕ ӳксе çурăлнă тетчĕç ваттисем. Эсĕ çамрăк-ха, ĕмĕр сакки сарлака, каторгине-мĕнне те тутанмалăх пур. Мĕн- ĕçпе килнине пĕлтер те тухса кай!

Çиллине парăнсан, Павăл çак самантрах тем туса пăрахĕччĕ. Лаврский хытарса яни алли-урине тăлларĕ.

— Çăварупа каланине сăмсупа туртсă илĕр, Уляна аппа. Эсир каторгăпа тĕрме çулĕсем ăçтараххнне чухлатăр! — терĕ те Павăл малалла йĕлпĕрчĕ: — Ман ĕçĕ паллă, — Эпир кунта пурăнмалла килмен. Вăхăт çитсен, упаленсе йăлăнсан та, хăвăр патăрта усраймăр. Пĕччен кăна тухса каймастăп. Аслисем Надежда Прохоровнăна илсе пыма хушрĕç. Чаплă çынна манпа çеç çӳреме кичем тесе, акă, икĕ милиционер парса ячĕç. Пĕлетĕр-и, халь пирĕн йĕркесене çирĕплетекенсем полици мар, халăх милицийĕ.

Трибуна çинче чухне Натюш Павăла ытлашши сăнасах пăхман. Халь ун куçĕ умĕнче тилĕ тирĕнчен çĕлетнĕ çĕлĕкпе пустав пиншак тăхăннă, хĕрĕх çулалла çитнĕ кӳпшĕм çын тăрать. Натюш ăна тахçан çамрăк чухне курнине кăна астăвать. Вĕсем ашшĕпе иккĕшĕ юмăç карчăка вĕлерсе çаратнă тенине пурпĕр манман. Халĕ вăл пуян та чаплă. Çитменнине, ялти власть. Ăна ятласа е йăлăнса ӳкĕте кĕртеймĕн. Аслă тӳре-шарасем хушнине ытлашшипех тăвĕ.

— Маншăн çав териех çунакан асли кам-ши? — ĕç пирки сăмах пынăн, куларах ыйтрĕ Натюш.

— Сире уес комиссарĕ Константин Сергеевич Лаврский пит курасшăн, Надежда Прохоровна.

— Куншăн чăн та тĕлĕнмелле. Чаплă вакката сĕм-сĕркке чăваш хĕрарăмĕ мĕн тума кирлĕ пулчĕ-ши? Е çĕрле çӳремесĕр вăхăт тупаймарăр-и?

— Хисеплĕ Надежда Прохоровна, паçăрах ăнлантартăм, эпĕ, ял комиссарĕ, аслă çынсем мĕн шухăшлине чухлаймастăп. Мана çакă çеç паллă: унăн сирĕнпе кăнтăрла чăрманма вăхăт çук, кĕçĕрех Шупашкара таврăнмалла. Кирлĕ-кирлĕ марри çинчен сӳпĕлтетсе вăхăта ан тăсăр. Çуран утасран та ан хăрăр. Эпир кантур ямшăкĕпе килнĕ. Пакăш ращи тĕлĕнчен шăхăртса кăна иртĕпĕр. Халăх милицинĕ вăрă-хурахсене ашкăнма памĕ. Çапла-и, юлташсем?

— Çапла, çапла! — сас пачĕç хĕçпăшаллисем.

— Пуçтарăнăр, хисеплĕ Надежда Прохоровна! Хăтăлса юлма май çукки витĕрех курăнать. Турткалансан та, вăйпах илсе кайĕç. Ку амăшĕн чĕрине лаштах çурса хăварĕ.

— Мĕнех вара, хама хисеплекенсемпе хаваслансах пырăп. Эс, анне, ним шухăшсăрах канма вырт. Эпĕ нумай тăмăп. Выльăхсене ирхи апат панă çĕре çитме тăрăшăп! — терĕ Натюш, сăхманне тăхăннă май.

— Комиссар юлташ! — чĕнчĕ пĕр милиционерĕ тухса каяс умĕн.

— Мĕн каласшăн?

— Пире начальник ухтарма хушнă.

— Ийя! — çирĕплетрĕ тепри.

— Мĕн ухтармалла вара сирĕн? — тавçăрайманшăн тарăхса ыйтрĕ Павăл.

— Вĕсен правительствăна хирĕçле хуткĕнеке пур-и, тен?

— Ухтарăр апла!

Милйционерсем кăмака хыçне, тĕпелти сак айĕсене пăхса çаврăнчĕç. Арчасем тĕлне çитсен, калаçса татăлнă пекех чарăнчĕç.

— Уçăр!

Натюш, тимлĕн сăнаса тăнăскер, ку этемсем шанăçсăррине сисрĕ. Арчасене ухтарассинчен сирме шутларĕ.

— Хальхи саманара кирек мĕнле хут-кĕнеке те тытма юрать. Пусмăрласах арчана уçма тапăнни революцилле саккунлăха пăсни, Вăхăтлăх правительствăна пăхăнманни пулать. Куншăн айăпламасăр ирттермĕç. Начальниксем хушнине тăватпăр тесен, вăл ухтарма ирĕк панă хута кăтартăр! — Хĕçпăшаллисем çухалса кайнă пек пулчĕç. — Сирĕн унашкал хут çук иккен. Тухса каймалли çеç юлнă. Вулăс кантурне çитсен, эсир ухтарни çинчен эпĕ те шарламăп.

Лаврский асăрханарах хăтланма хушнине манман пирки Павăл хĕçпăшаллисене кайма йыхăрасшăнччĕ, лешсем сасартăках кăшкăрса пăрахрĕç:

— Ан вĕрент! Эпир сирĕн йышшисене нумай курнă. Пирĕн хучĕ, тивĕçĕ — пĕтĕмпех хамăр çумра! — Револьверĕсене пиçиххи хушшинчен туртса Кăларчĕç, пеме хатĕрленнĕн тытрĕç. — Халь çапса салатăпăр.

— Мĕн вăрçтарса тăратăн çавсене... — Ыррипе хăпас çуккине чухланăран хушрĕ Уляна.

Натюш икон кĕтесĕнчен уçă илсе пачĕ.

— Шырăр! Анчах тытма юраман хут-кĕнеке тупаймасан, хăвăра хăвăр ӳпкелĕр!

Хĕçпăшаллисен куçĕсем алчăрарĕç: ăрчасем тулли мул. Малалла хускатмасăрăх хуптарĕччĕç, хăйсем мĕн шутланине палăртасшăн мар, япаласене кăлара-кăлара пăрахрĕç. Арча тĕпĕ тухсан:

— Ним те çук. Кӳрентертĕмĕр-и, тен, ан çилленĕр! — текелерĕç.

Арчари мула курсан, Павăл та тĕлĕнчĕ. Ан тив, вăл пуян та, пурпĕр арăмĕпе хĕрĕн çакнашкал чаплă япаласем çук.

— Пит аван... — терĕ вăл, те ырласа, те эрленнипе. Çавăнтах хушса- хучĕ: — Надежда Прохоровна, пуçтарăнăр!

Уляна ытла ĕнтĕркенипе ним шарламасăр ларса юлчĕ. Пĕр шухăшласан, хăрушă тĕлĕк тейĕн. «Мĕнле-ха, ара... Самана улшăннă, патша чухнехи пурнăç килес çук тесеттĕмĕр-çке?» Вăл ухтарнă арчасем çине пăхрĕ. Япаласем сапаланса выртнине асăрхасан, тăна кĕнĕ пек пулчĕ. Тĕлĕкре мар, пĕтĕмпех пурнăçра иккен. Чĕппине хурчка тытнă кайăк ами пек çуйланса, тенкел çинчен сиксе тăчĕ.. Аптранă енне алăк патне чупса пычĕ. Каялла таврăнса, чӳречерен пăхрĕ. Урамра ним сас-чӳ те илтĕнмерĕ. Кам хута кĕрĕ ĕнтĕ? Тӳрех Наум патне тухса чупасшăнччĕ. Мĕн тăвайĕ вăл? Ун чĕрине хускатни çеç. Уляна, юлашки шанăç тупăннăн, иконсем умне чĕркуçленчĕ. Кĕлтăвас вырăнне, хăй мĕн хăтланнине чухлаймасăр питлеме тытăнчĕ.

— Эй, турă... Эпĕ сана пурне те куракан, пурне те пултаракан тесе ĕненсе ĕмĕре ирттернĕ. Мĕн çылăхшăн асаплантаратăн-ши мана... Аслă хĕрĕмпе мăшăрăм пуç хуни сахал... Тепĕр хĕрне те алăк пуканĕ урлă каçнă-каçманах илсе кайрĕç. Ман çеç мар, тĕнчипех куççуль те юн юхать. Нушапа куççуле мĕншĕн пирĕн пек мĕскĕнсем çине çеç яратăн-ши?.. Мĕншĕн чăннипех айăплисем çине вутлă çумăр çутармастăн-ши?.. Аслати çапса çунтармастăн-ши?.. Çук, сасă памастăн эсĕ, атте туррăмăр... Тĕрĕслĕх авалхи пекех вăйлисен, пуянсемпе тӳре-шарасен ирĕкĕнче иккен... — Ĕнтĕ кĕлтуса мар, тăма хăват çитмен пирки çамкине урай хăми çумне тивертрĕ.



Натюша Павăлсен тĕлне илсе çитерчĕç. Кунта вĕсене куççăм кӳлнĕ кантур лавĕ кĕтсе тăрать. Шăнкăравĕнне, сас тăвасран, чĕлхине çыхнă. Ямшăка пӳртрен чĕнсе кăларчĕç. Натюша çуна варрине лартрĕç, милиционерсем икĕ айккине вырнаçрĕç.

Натюшăн урам хушшинче кампа та пулин хирĕç пулас килетчĕ, яçмасса, ялйыш пĕлĕччĕ. Никам утни те курăнмарĕ. Хурал пӳрт чӳречинчен тапса тухнă мăчи куçĕ пек хăйçути кăна мĕлтлетсе юлчĕ.

Уя тухсанах, ямшăк вăрăм чăпăрккине шартлаттарса илчĕ. Лашасем сиккипе чупрĕç. Натюша каллех тытса каяççĕ. Ĕлĕк чухне ашшĕпе иккĕшне казаксем вĕренпе йĕнертен кăкарнăччĕ, саламатпа ăшаласа, лаша хыççăн хăваланăччĕ. Халь хĕр вăрланă пек вăрттăн хăтланаççĕ, халăха систересшĕн мар. Пăлхавăрла саманара тӳре-шарасем тем тума пултарасса пĕлсен те, Натюш хăйшĕн хăрушлăх сиксе тухасса ĕненмерĕ. Хуйхине сирсе, чĕрине лăплантарасшăн пурнăçри лайăх тапхăрсене аса илме тăрăшрĕ. Пĕррехинче, çăварни чухне, вĕсем Микула урхамахĕпе катаччи чупнăччĕ. Марье йăмăкĕпе иккĕшĕ хыçалта, Уçкапа Сахар ларкăч çинче ларса пыратчĕç. Энĕшкасси урамĕнче халăх курса тăрать. Вĕсем çĕр тĕпне путас пек именчĕç. Айван пулнă çав...

Кантур кил хушшинче Натюш шухăшĕ татăлчĕ: Вĕçене милици начальникĕ Ваймистров кĕтсе илчĕ. Ун çийĕнче шинель, хулпуççийĕ урлă хĕç уртса янă, наганне ку та пиçиххи хушшине хĕстернĕ.

— Çитрĕр-и? — çенĕк умне лав килсе чарăнсанах ыйтрĕ вăл.

— Так точно, начальник юлташ! — хуравларĕ пĕр милиционерĕ. 

— Комиссар юлташ, гражданкăна илсе кĕрĕр! — Павăла хушрĕ Ваймистров — Ман хам çынсемпе калаçмалли пур. — Павăлпа Натюш куçран çухалсан: — Ну, мĕнле, тупса килтĕр-и? Пуç чашки çурăлать вĕт. Начальниксĕр тăрса юлатăр ак, Мансăр пуçне эсир виçĕ кун та пурăнайрас çук! — терĕ.

Натюшсем патĕнче хăйсене никамран хăраманла тыткалакан милиционерсем халь чураран та ытларах мĕскĕнленчĕç.

— Питех тарăхмалла, начальник юлташ. Сирĕн кăмăла тивĕçтерме май килмерĕ...

— Мĕн терĕр?!

— Ял комиссарĕ ниçта кĕрсе тухма та ирĕк памарĕ.

— Ых-х, çӳрмесем! — сассине шăл витĕр шăхăртса хăтăрчĕ Ваймистров. Каллĕ-маллĕ талкăшса çӳрерĕ, тус-йышĕсене чышса ярас пек хăлаçланчĕ: — Мĕн çынни эсир? Камран хăранă, кама пăхăннă? Эпĕ сире вăрман ăшĕнчи çырма тĕпĕнчен çут тĕнчене кăлартăм. Хĕçпăшаллантартăм, пĕтĕм вулăса сирĕн ирĕке патăм... Эсир пĕр четвĕрт сăмакун тупса килеймен! — чĕлхи çине мĕн килнине персе кăларсан, Ваймистров чĕмсĕрленчĕ. Юлташĕсем мĕн каласса кĕтнĕн, чармак куçĕсемпе тинкерчĕ.

— Эпир урăххине тĕл пултăмăр, — хăйса сăмах хушрĕ пĕри. 

— Урăххи мĕн вăл? — темле ырлăх алăран вĕçерĕнесрен хăранă евĕр ыйтрĕ Ваймистров.

— Халь тытса килнĕ хĕрарăмăн икĕ арча.

— Иккĕшĕнче те тулли мул.

— Куна ăçтан пĕлетĕр эсир?

— Ухтарнă пек туса уçса пăхрăмăр.

Ваймистров чĕрĕленчĕ. Сасси те йăлтах улшăнчĕ.

— Маттур эсир. Çавăнпа çын çине кăларнă. Мул кеçĕрех Атăлкассинче пулмалла. Сăмакун та. Курăп, эп шаннине тӳрре кăларайăр-и?

— Уншăн ан пăшăрханăр, начальник юлташ! Натюша ĕлĕк старшина ĕçленĕ пӳлĕмре тараватлăн кĕтсе илчĕç.

— Килĕрех, килĕрех, Надежда Прохоровна! Ларăр, тархасшăн! — пушă пукан çине кăтартса сĕнчĕ Лаврский, çавăнтах хушса хучĕ: — Павел Платонович, пире пулăшнăшăн тав тăватăп. Ĕнтĕ кайăрах!

Павăл кӳренчĕ. Вăл итлесе тăрасшăнччĕ, ăна хăвалаççĕ. Анчах кăмăлсăрланнине систерме çук, çилленесрен сыхланмалла. Аслă тӳре-шарана йăлăхтарма юраманнине чухлать.

— Константин Сергеевич, — пуç тайса йăпăлтатрĕ Павăл, — сире кăштах та пулин усă кăтартма май килнĕшĕн хама телейлĕ шутлатăп. Хамăр пата пырса курасчĕ, çав тери кĕтетпĕр...

— Тепĕр чухне, Павел Платонович... Кĕçĕр васканине пĕлетĕр. Çемйӳне пысăк салам калăр!

Хăйсем çеç юлсан, Лаврский каллех Натюш енне çаврăнчĕ. Чĕлхи тесен пыл та çу.

— Хисеплĕ Надежда Прохоровна... Вăхăтсăр чăрмантарнăшăн ан ятлăр, тархасшăн. Кĕçĕр Шупашкара çитмеллипе ырана хăвараймарăм. Сирĕнтен çакна та пытараймастăп, вулăссенче тивĕç кадрсем сахал. Ĕç мăй таран. Çĕнĕ влаçăн нуши купипех. Нимĕçсем пирĕн çĕршыва таптаççĕ. Халăхă пăлхатма хатĕр анархистсем те нумай. Пур çĕре те ĕлкĕрмелле, пур çĕрте те йĕрке кӳмелле. Шухăшăмпа эпĕ тахçанах сирĕнпе пĕрле. Эсир таврăннине пĕлсен, савăнмаллипех савăнтăм. Пĕтĕм таса чĕререн ырă сунатăп! — аллине тăсрĕ. Натюш ал тытас шутлă маррине сиссен, тӳрех каялла туртса илчĕ. — Пĕлетĕп, Надежда Прохоровна, эсир нумай асап тӳснĕ. Аранах ирсер самана сирĕлчĕ. Ĕнтĕ, хуйхă-суйха манăçа хăварса, ирĕклĕ самана хушнă пек пурăнма вăхăт.

Лаврский юррине итлесе ларнăçемĕн Натюш çакна ăнланчĕ: хута кĕнĕн, ашшĕ-амăшне шелленĕн калаçасси следовательсен айăпланакан çын чĕрине çемçетсе чĕлхине уçтарас меслечĕсенчен пĕри. Ваккат та çавнашкалах хăтланни Натюша йăкăслантарчĕ. Анчах тĕпчекен умĕнче хăйне çирĕп тытма кирлипе яланхи кăмăлĕнчен тухмасăр чĕнчĕ:

— Господин ваккат!

— Господин ваккат мар, юлташ...

Натюш ăна йӳпсемесĕр шухăшне малалла тăсрĕ:

— Ырă суннăшăн тавтапуç. Эпĕ те пытармастăп, хам каторгăран хăтăлнипе чăнах та самана улшăннă пулĕ тенĕччĕ. Йăнăшнă иккен. Шупашкар уездĕнче самана ĕлĕкхиех. Мана кунта хĕçпăшалланнă çынсем ирĕксĕрлесе илсе килчĕç. Çитменнине, киле-çурта ухтарчĕç. Йăлт çавăрттарса хăварчĕç.

— Надежда Прохоровна... — вĕчĕрхене пуçланипе сассине хăпартрĕ Лаврский. Мăйĕ тăсăлса чуть çеç Натюш патне çитмерĕ. — Милиционерсене сире сиен кӳресшĕн мар, йĕркешĕн кăна янă. Ухтарма хушман. Милиционерсем хăйсен тивĕçĕнчен тухса айкашнăшăн пăшăрханатăп. — Ваймистров кĕрсенех кăшкăрса пăрахрĕ. — Начальник юлташ! Сирĕн милиционерӳсем кил-çурта ухтарса Вăхăтлăх правительство саккунĕсене пăснă. Куна тусме çук.

Уезд комиссарĕ ятлаçни Ваймистрова сехĕрлентерчĕ. Вăраха çеç тăсăлмарĕ. Çаратнă çĕрте çаклансан, çем-çешкелле тыткалама юраманнине вăл лайăх чухлать. Чунсăрланса паттăрланни аванрах.

— Комиссар юлташ! — хыттăн чĕнчĕ Ваймистров. — Милиционерсем Вăхăтлăх правительство тытăмне çирĕплетме тăрăшаççĕ. Вĕсем саманана хирĕçле хут-кĕнеке шыранă. Уншăн айăплама çук!

Лаврский ĕненчĕ. Кун хыççăн милиционерсене пушшех шанма тивĕç. Анчах, ирĕк парсан, сăлтавсăрах çынсене кӳрентерсе, Вăхăтлăх правительствăна хирĕç тăратĕç. Çавăнпа тата хаяртараххăн хăтăрчĕ:

— Начальник юлташ, хушманнипе тума юрамасть. Вĕсем хальчченех милицире ĕçленĕ пулсан, суда парăттăм. Халь пилĕк талăка хупăр. Ыттисем те асра тытчăр!

— Итлетĕп, комиссар юлташ!

— Эсир, Арсентий Ксенофонтович, пурнăçланине тĕрĕслĕр.

Натюш милици начальникĕ текенни те хăйсем патне пынисем пекех ырă çын маррине тавçăрчĕ. «Ăçтан тупнă вĕсене? Камсем вĕсем? Халиччен мĕн ĕçлесе пурăннă? Вăйпитти арçын мĕншĕн вăрçăра мар?» Лаврский калаçма пуçлани Натюшăн шухăшне татрĕ.

— Вăт, çавăн пек, Надежда Прохоровна. Хăвăрах куртăр ĕнтĕ, ăс-хакăл çитмен этемсем пурах. Кĕлтума хушсан, çамкине çапса çурнă тенĕн, хăйсен ирĕкĕпе саккуна пăснă. Малашне ун пек инкек пулмасса шанатăп.

— Господин ваккат! — йăлăхса çитнипе пӳлчĕ Натюш. — Эпĕ камне пĕлетĕр. Кирлĕ-кирлĕ мара калаçса хăвăр ырă кăмăллине ĕнентерес çук. Çакна кăна пĕлесчĕ: мĕн амакшăн илсе килнĕ эçир мана?

Лаврский пĕр хушă шухăша кайнăн пăхса ларчĕ те:

— Тивĕç ыйту, Надежда Прохоровна. Хам та çавна хыпарласшăн, — терĕ. — Пытармастăп, паян эсир тухса калани пачах килĕшмерĕ. Апла çеç те мар, çиллентерчĕ. Эсир нумай асап тӳснĕ хĕрарăм, каллех тăванпа тăвана çапăçтарса, ахаль те тĕпсĕр çыран хĕррине çитнĕ Раççее тĕксех ярасшăн! Юрĕ тейĕпĕр, Янашова усалпа асăнма сăлтав пур. Ĕлĕкрех вăл нумай çынна терт кăтартнă. Чăннипех çынна çын вырăнне хумастчĕ. Кун пирки эп ăна тем чул ятланă. Анчах тăхăрçĕр пиллĕкмĕш çулхи революци чĕтретнĕ хыççăн вăл йăлтах улшăннă, халăхпа пĕрле пурăнасшăн.

— Кашкăр сурăх тирне тăхăнасшăн эппин?

Натюш сăмахĕ Лаврскишĕн йĕплĕ çăмах хыптарнипе пĕрех пулчĕ, пырне темĕн тăвăнса ларчĕ. Ăна вăл аран çăтса антарчĕ те, çилленнĕскер, пушшех хĕрӳленчĕ.

— Эсир айван ăслă çын иккен: Михаил Петрович пек капиталистсемсĕр Раççей тытăнса тăрас çуккине те ăнланаймастăр. Акă, иксĕмĕре илсен те, мĕнех тăвайăпăр эпир? Ĕçхалăхĕ те çавах. Фабрик-заводсене туртса илме çăмăл. Кам ĕçлеттерĕ вĕсене? Ирĕксĕрех капиталистсемпе туслашма лекет. Кун пирки социал-революционерсемпе меньшевиксем тĕрĕс ăнланнă. Çавăнпа Вăхăтлăх правнтельствăна çирĕплетме тăрăшаççĕ. Ют çĕршыври тус-йышсем те Вăхăтлăх правительствăна пулăшма сăмах панă, Раççейре урăхла правительствăна тӳсме пултарайманни çинчен астутарнă. Вĕсемсĕр Раççей пуçĕпех пĕтсе ларĕ. Çакна чухлайман пирки эсир, большевиксем хыççăн кайса, такăр çулăра хупласшăн...

— Господин ваккат, большевиксем мĕн таран ăслине сывă пулсан хăвăрах курăр-ха, ытла вăрах кĕтме тивмĕ. Анчах ун çинчен кунта мар, ĕçхалăхĕ умĕнче калаçăпăр. Халь тепĕр хут ыйтатăп: мĕн сăлтавшăн хăвăрăн хаклă вăхăта пуш параппан çаптарса ирттеретĕр?

— Халех, Надежда Прохоровна. Çавăншăн чĕнтернĕ. Паян пасарта йăнăшнине юсамалла сирĕн. Пирĕнпе алла-аллăн пымалла.

Натюш хĕпĕртерĕ. Унăн та вăй-хăват пур иккен. Вăл революцилле юхăма тепĕр хут хутшăнса, ĕççыннисене Вăхăтлăх правительствăран сивĕтесрен, большевиксем май çавăрасран хăраççĕ. Апла пасарта тухса калаçса тĕрĕсех тунă. Чипер хăтăласчĕ кăна, çĕнĕ вăйпа ĕçе тытăнĕччĕ. Лаврские аташтарасшăн кутăна печĕ:

— Господин ваккат...

— Господин мар, Надежда Прохоровна, юлташ... Тата ваккат та мар, комиссар... — Натюша пӳлсе астутарчĕ Лаврский.

— Юрĕ, комиссар юлташ тейĕпĕр эппин... Алла-аллăн пырса, сире мĕнпе пулăшайăп эпĕ? Ман пек тĕттĕм хĕрарăм сăмахне кам итлĕ?

— Вăт, кун пирки питех йăнăшатăр! — Натюш кăмăлĕ çаврăнас пек шутласа, чĕрĕленчĕ Лаврский. — Сире революци вут-çулăмĕ çитĕнтернĕ. Эсир таврари хĕрарăмсенчен пуринчен паттăртарах та хăватлăрах, сăмахăрсем такамăннинчен витĕмлĕрех. Патша чухне ахаль суд туман. Вулăсра сире пĕлмен çын çук та-и, тен? Чăвашсене Вăхăтлăх правительство саккунĕсене пăхăнтарма пулăшăр. Вара пирĕн уездра йĕркесем ытти çĕртинчен çирĕпрех пулĕç. Хăвăр та чапа тухăр. Эпир тулеме те пултаратпăр.

Комиссар сăмахĕсем Натюш чĕрине ыраттарчĕç. Ăна сутăн илесшĕн иккен.

— Господин ваккат! — терĕ вăл хыттăн. — Çакă тĕлĕнтерет мана: пĕр шухăшласан, эсир вĕреннĕ, пурнăç кукрашкисене куркаланă çын темелле. Хăвăр сутуçсенчен пĕр шит те мала кайман вара. Большевиксене сутăн илме май çуккине пĕлместĕр. Эсир хен-хур тӳссе пурăнакансем Янашовпа пĕр тан тесе ĕнентерме тăрăшни те çавна çирĕплетет. Чăн-чăн ирĕклĕх, пĕртанлăх Михха йышши сехметсене çĕр çинчен тасатсан тин килĕ.

Лаврский ура çине сиксе тăчĕ, йăваран шуйхатса янă тискер кайăк евĕр, каллĕ-маллĕ уткаласа çаврăнчĕ. Натюш умĕнче чарăнса, астутарнăн ехлетрĕ:

— Эпĕ сире тăна кĕртесшĕнччĕ. Ăнланаймарăр пулсан... Вара мĕн?

— Эсир чĕчĕ ачи мар. Самана хушши пăлхавăр чухне айăпласси те инçех мар.

— Мĕн пирки?

— Нимĕçсен шпионĕ тесе!

— Шпион? — Натюш кулса ячĕ.

— Кăлăхах ахăратăр, Надежда Прохоровна! Куççуль юхтарма ан лектĕр. Натюш та сасартăках кулма пăрахса сиксе тăчĕ.

— Господин ваккат, эп сире чăнласа калаçатăр пек итлесе ларатăп! Эсир шӳтлетĕр иккен! Ман шӳтлес кăмăл çук. Сывă пулăр! — терĕ те алăк патнелле утăмларĕ.

Ваймистров Натюш çулне пӳлчĕ.

— Ирĕк памасăр каймастăр! Вăт çавнашкал, Надежда Прохоровна. Е эп сĕннине йышăнăр, вара сире киле леçсе ярĕç, чыс та хисеп пулĕ...

— Е вара мĕн?

— Каллех хупса хурĕç. Тĕпчĕç. Революци чухнехи çирĕп саккунпа шпион тесе айăплĕç!

— Юлашкинчен те пулин хăвăр чĕлхӳ çине куçнăшăн тав тăватăп, господин ваккат! Анчах кăлăхах мана хăратма тăрăшатăр. Вунă çул тӳснине — кăштах ларасси темех мар. Аякри çултан таврăннă хыççăн канмалăх çеç. Пурпĕр сирĕн власть вăраха пырас çук. Рабочисемпе чухăн хресченсем Вăхăтлăх правительствăна тӳнтерĕç. Ун чух ман вырăна эсир йышăнăр!

Хĕрсем лампа сӳнтерчĕç те йĕрес вырăнне кула-кула мунчаран тухрĕç. Михха ĕçне кайман чухне ят тухман çамрăксем улаха пырса йăпатаканччĕ, халь пилĕк-ултă хĕр валли пĕр каччă юлман. Ытла та тарăхмалла çав. Мунча тулли йĕкĕт чухне, ĕç ӳсĕнмен пек сунса, арлама ан кансĕрлĕр-ха тесе ятлатчĕç. Апла мар иккен, вĕсем çук чух ĕç пушшех ăнмасть.

Тантăшĕсенчен уйрăлсан, пĕрле пыракан çуккипе Анахвис хăй кассинелле пĕчченех утрĕ. Урам хушши телĕнмелле шăп. Çанталăк уяр маррипе тĕттĕмми кăна кичемлентерет. Тĕшмĕше ĕненмесен те, мĕн пĕчĕкрен лăп-лап халапне илтсе ӳснĕ çамрăкăн чĕри шикленме хăтланчĕ. Ванюк килте пулсан, кĕçĕр те ăсатĕччĕ, ним хуйхи те пулмĕччĕ. Вăт ĕнтĕ ут тăлăххăн. Кольăпа иккĕшĕ ĕçе кайни нумаях пулмасть те — ĕмĕрĕн туйăнать. Анахвис сасартăках Ванюкпа Клавье тĕл пулнине аса илчĕ те, чĕри теме систернĕн чĕпĕтсе кайрĕ. «Мĕн-ши ку? Тур çырлахтăр, кĕвĕçӳ мар-и? Эп ăна шăллăм вырăнне çеç шутламастăп-шим?» Кăмăл-шухăшне ăнланма хăтланса, пĕр савăнчĕ те пĕр çуйланчĕ. Унăн телейне Клавье пĕтересшĕн-им? Çамрăк чухнех тарăхтарнă япала, халь пушшех Ванюка çавăрма тăрăшĕ. Çывăхри кил хушшинче автан авăтса ячĕ, унтан ыттисем те сас пачĕç — Анахвисĕн тăрлавсăр шухăшне татрĕç. «Çурма çĕр çитнĕ-çке», — тавçăрчĕ хĕр. Васкасарах утрĕ. Вăл нихçан та çак вăхăтран кая юлса таврăнман, килтисен канăçне татасран хăранă. Хăйсен тĕлне çитерехпе чупма пуçларĕ. Хăй çути курăнать-ха. Мĕншĕн пĕчĕклетмен-ши? Хапха умĕнче чарăнчĕ. Шашулккине пусса тĕкрĕ — хапха уçăлчĕ. Улаха кайнă чухне аппăшĕ пĕрле тухса питĕрнĕччĕ-çке, халь ма уçах-ши тата? Анахвис пăлханса пӳрте кĕчĕ. Пĕрре пăхсах кунта темле инкек пулнине тайçăрчĕ, урай варринчех хытса тăчĕ. Ик арчи те уçă. Япалисем ăçта çитнĕ унта сапаланса выртаççĕ. Кукамăшĕ турăш умне чĕркуçленнĕ, пуçне урай хăми çине тивертнĕ. Анахвис аппăшне шыраса пӳрт ăшчиккине сăнаса çаврăнчĕ — тупаймарĕ. Ăçта вăл? Мĕн пулнă кунта? Анахвис кĕнчелеççине кĕтесе тăратрĕ те кĕлтăвакана чăрмантарма юраманнине мансах хуллен чĕнчĕ:

— Кукамай...

Уляна мĕн вăхăт выртнине пачах астумасть. Мăнукĕн сасси тăна кĕртрĕ. Çĕкленме хăтланчĕ. Вăйран сулăннипе тăсăлса ӳкрĕ, йынăшса ячĕ.

— Кукамай, кукамай! Мĕн пулнă сана?

— Темĕн пуç çаврăнса кайрĕ... Тăма пулăшсам, хĕрĕм... Анахвис ăна йăтса тăратрĕ. Сак çине лартсан, каллех ыйтрĕ:

— Кукамай, арчана кам пăлхатнă? Натюш аппа ăçта? Мăнукне сасартăках хуçса пăрахасран Уляна хыпарне çемçетерех пĕлтересшĕнччĕ, хăват çитереймерĕ, тӳртен те кĕскен каларĕ:

— Ах, анчах, хĕрĕм... Аппуна каллех тытса кайрĕç...

— Камсем?

— Платун Павăлĕпе хĕçпăшаллă икĕ арçын. Арчасене тустарса хăварчĕç. Ах, анчах, хăçан канăç пурăнса курăпăр-ши? — ĕнси çине йăтайми çăк тиенĕн пуçне усрĕ Уляна.

Анахвис те вут çине пăрахнăн ăшаланчĕ. Мĕншĕн Кольăпа Ванюк килте мар-ши? Вĕсем кантура кайса аппăшне çăлĕччĕç-и, тен. Кукамăшĕ ăншăрт ӳкнĕ пек кукленнине асăрхасан, хăйне хăй алла илме тăрăшрĕ, йăпатма хăтланчĕ.

— Кукамай, ытлашши хыпса çунас марччĕ. Халь ĕлĕкхи мар. Кăларса ярĕç-ха. Чйперех таврăнĕ.

Мăнукĕ хуйха парăнманни Улянана вăй илме пулăшрĕ. Ассăн сывласа сывлăшне çавăрчĕ.

— Ах, анчах, хĕрĕм... Ватăлнипе ытларах хавшарăм пулĕ.

Сасартăк хапха умне лав чашкăрса çитрĕ.

— Кам-ши тата?

Уляна Натюша аслисемпе калаçма кăна илсе каятпăр тенине аса илчĕ те хĕпĕртесе ӳкрĕ:

— Аппу таврăнчĕ-и, тен! Тухса уç хăвăртрах! Анахвис ыйтса-туса тăмасăрах хапхине уçрĕ, урам енне тухрĕ. Çав самантрах ăна икĕ арçын хупăрларĕ. Револьвер кăларса тĕллерĕç. Ни вилĕ, ни чĕрĕ пулса кайнипе Анахвис чĕлхине çухатрĕ.

Мăнукĕ хыççăн пӳрте ик арçын кĕрсенех, Уляна вĕсем шинельпе те салтак çĕлĕкĕпе иккенне асăрхарĕ. Питне-куçне çветки чухне тăхăнса çӳрекен маскăпа хупăрланă. «Паçăр Натюша тытса кайнă эсреметсемех мар-и?» Хăраса ӳкес вырăнне Уляна этемĕн пĕтĕм хаярлăхĕпе кăшкăрса ячĕ: 

— Мĕн сехрене хăпартса çӳретĕр?! Тухса кайăр! Калаçас вырăнне лешсем револьверĕсемпе маччаналла кĕрслеттерчĕç. Пӳртри сывлăш хумханнипе лампа çути лап-лап туса илчĕ, сӳнеймерĕ.

Унтан вĕсем карчăкпа мăнукĕн аллисене каялла çыхрĕç. Урисене тăлласа, пĕр-пĕринчен кăкарчĕç, çăварĕсене тутăр чиксе пăкăларĕç. Вара арчари япаласене миххе тултарчĕç те тухса шăвăнчĕç.

Ыйхинчен вăрансанах, Наум ĕнер Натюшпа калаçса татăлнине аса илчĕ те вырăн çинчен васкаса тăчĕ, лашине шăварма кайрĕ. Çăл патĕнче тăват-пилĕк арçынпа тĕл, пулса, Натюшпа иккĕшĕн шухăшĕсене пĕлтерчĕ. Лешсем хаваспах пухăнма килĕшрĕç. Шăварса таврăнсан, лашине утă пачĕ те урама тухрĕ. Çула май, арçынни-хĕрарăмĕпе калаçнă хушăра, пурте Натюш сăмахне итлеме кăмăл туни палăрчĕ. Анаткасра вăл Улянасем патне кĕрсе тухма шутларĕ. Хапхи уçах. Кунран Наум ним чухлĕ те тĕлĕнмерĕ. Ыйхă чăптисем кăна çак таранччен уçмасăр çывăрĕç.

Кил хушшинче вăл выльăх-чĕрлĕх çаплах картара хупăнса тăнине асăрхарĕ. Мĕншĕн капла-ха? Пӳрте кĕрсен вара йăлтах минресе кайрĕ. Урай варринче уçса пăрахнă пуш арчасем лараççĕ. Улянапа мăнукĕ те урайĕнчех. Çăварĕсене хăйсенне тутăрпа пăкăланă, алли-урине çыхса лартнă. Наум çăварти тутăрсене кăларса печĕ те çыххисене йăпăр-япăр салтса ячĕ. Вăрахчен хутланса выртнипе сыпăсем йăлтах хытнăран, кукамăшĕпе мăнукĕ аран-аран тăсăлкаласа тӳрленчĕç.

— Мĕн пулнă кунта? — ним калама аптранă енне хумханса ыйтрĕ Наум.

— Ах, анчах, ман кил нуша курмалăх ятне пуль çав! — çĕр хута чĕре ыратни кăштах тамалнăран тăнăçлăрах хуравларĕ Уляна. — Малтан Платун Павăлĕпе хĕçпăшаллă эсреметсем Натюша тытса кайрĕç, вара çаратрĕç.

Наум вăхăтлăха Натюш çинчен маннă пек пулчĕ. Ĕмĕртен çирĕпленнĕ йăлапа вăрă-хурахсене йĕрлес шухăш кĕчĕ.

— Хăш вăхăтра çаратрĕç?

— Анахвис улахран таврăнсанах.

— Ун чухне çурма çĕрччĕ. Трапхин пиччесен тĕлне çитсен, автансем авăтрĕç.

Хăвалама хăтланни усăсăр пуласса ăнланчĕ Наум. Вăрă-хурахсем таçтах çитнĕ ĕнтĕ. Çапах та пулăшу кăтартас кăмăлĕпе:

— Иçмасса, çыннисене тĕшмĕртсе юлаймарăр-и? — терĕ.

— Ăçтан паллăн... Иккĕшĕ те маска тăхăннă. Тумтирĕсенчен, хĕçпăшалĕсене тыткаланинчен шăп та шай малтан Натюш патне килнисемех тес килет. Кама евитлемелле-ши?

— Евитлемелли халăх кăна, Уляна. Пурпĕр мула тавăраймăн. Тепĕр тесен, ăна каллех тăвăр, сывлăх кăна пултăр. Натюша хăтарма тăрăшасчĕ. Тен, кантуртах-ха. Эпĕ халех халăх хăвалаттаратăп. Приговор йышăнса, кантура кайăпăр. Эсир лăпланăр та халăх çине пырăр. Эсĕ. Анахвис, приговорне çырса хатĕрлеме тăрăш!

Ĕнер пасарта Уляна хĕрĕ сехметсене хирĕç тухса каланă текен хыпар энĕшкассисене чĕререн хумхантарнăччĕ. Кĕçĕр Натюша тытса кайнипе Анахвис япалисене çаратни минретсе пăрахрĕ. Ара, нумай пулмасть Сала ваккачĕ ирĕклĕх, пĕртанлăх çинчен ăнлантарса пачĕ-çке. Ял пуçĕнчи хура юпана та кăларса пăрахрĕç. Патша вăхăтĕнчи пурнăç урăх килес çуккине ĕненме хатланнăччĕ. Кăлăхах-им? Каллех çынсене тĕрмене сĕтĕрме пуçларĕç-и? Каллех сехметсене хирĕç çăвар уçма юрамасть-и? Хĕрарăмсем пуринчен ытла Анахвис мулне çаратнăшăн пăлханчĕç. Кама ырă туман вăл хĕр? Ялта Анахвис çыру çырса паман салтак арăмĕ çук. Тата ку инкек харпăр хăй умне килесрен хăрушă. Вăрă-хурахсем ашкăнаççĕ тенине кашниех илтнĕ, энĕшкассисене тивменнипе çеç ытлашши йӳпсемен. Вĕсен ялне те персе çитрĕç иккен.

Халăх нихçанхинчен шĕкĕр пухăнчĕ. Темрен хăранăн шарламасăр тăраççĕ. Кам хăвалаттарнă-ши? Схода кам ертсе пырĕ-ши? Староста е комиссар курăнмасть-çке?..

Кĕçех Наум, пăртакран Улянапа мăнукĕ çитрĕç. Хăйсенĕ ним пулман пек тыткаланине асăрхасан, энĕшкассисем тĕлĕнчĕç. Вĕсен шучĕпе, макăрсах вилмеллеччĕ-и, тен. Çав териех инкеке никам тӳсеймĕ. Хурал пӳрчĕн пĕчĕк чӳречинчен кĕрекен çутă каç сĕмлĕхне сиреймен пирки ял çыннисем çакна асăрхаймарĕç: Уляна татах кукăрăлнă, пичĕ çинчи пĕркеленчĕксем тарăнланнă, çĕнĕрен шăйрăлнисем те пур; Анахвисăн пĕрлĕхен пек тутисем вĕрипе хăпаланнă.

Наум сĕтел умне пычĕ. Çынсем ун çине тĕлĕнсе тинкерчĕç. Вăл тĕпеле иртнине никам астумасть-çке. Пăлханни те палăрать.

— Халăх! — хăюллăн чĕнчĕ Наум. — Каç пирĕн ялта хăрушă инкек пулни çинчен пурте илтнĕ-и, тен, эпĕ тепĕр хут кăна аса илтересшĕн. Хĕçпăшалланнă çынсемпе Платун Павăлĕ малтан Натюша тытса кайнă. Анахвис улахаран таврăнсан, маска тăхăннă икĕ эсремет, кил хӳçисене çыхса пăрахса, пĕтем япалине çаратнă. Каллех вăрă-хурахсем ашкăнма пуçларĕç...

Халăхăн çилли çиеле тапса тухрĕ:

— Пĕтĕмпех Павăл тăвать!

— Пуçне пăркăчламалла!

Çакăнта пулнă пулсан, Павăл ыррине кураймĕччĕ. Хăй çук пирки шавларĕç-шавларĕç те чарăнчĕç. Вара Наум шухăшне малалла тăсрĕ:

— Халăх, Платун Павăлне тахçанах такан кĕтет. Анчах ăна çеç пĕтернипе самана улшăнмĕ. Халь ун кил-çуртне кĕл туни хамăр çине йывăрлăх илни кăна пулĕ. Натюша çăлаймăпăр, япаласене тупаймăпăр. Ман шутпа, Натюша нушаран хăтарас тесен, приговор çырмалла, пурте ал пусмалла. Вара, хамăр кантурта ĕç тухмасан, Шупашкара çитмелле.

— Тĕрĕс!

— Приговор çырмалла!

— Пурте кантура пыратпăр!

— Приговорне кам çырĕ?

Юлашки сăмах халиччен тиек, вăл çук чух яланах Ванюк çырнă пирки сиксе тухрĕ.

— Приговор çыракан пур пирĕн. Анахвис, сĕтел хушшине кил, хĕрĕм! — терĕ Наум.

— Анахвис, приговор çыр! — хĕрупраç тени халăх ĕçне хутшăнманнипе ун çинчен тин аса илсе йыхăрчĕç.

Анахвис сĕтел хушшине вырнаçрĕ. Хатĕрлесе килнĕ ручкипе чернилне, хутне саппун айĕнчен кăларса хучĕ.

— Эпĕ килте тĕрлекеленĕччĕ. Вуласа парам-и?

— Вула! Вула!..

— Приговор... — халăха пурне те илтĕнмелле вуларĕ Анахвис. Унта Николай патша чухнехи самана тĕп пулни, ирĕклĕх çитни çинчен асăннă. Çакăн пирки уезд комиссарĕ Лаврскипе тиек каласа кăтартнă. Çапах та çынсене хĕсĕрлесси пĕтмен-ха. Юнкун çĕрле Надежда Прохоровнăна тытса кайнă. Çав каçах питне-куçне маска тăхăннă икĕ вăрă-хурах, малтан килнисен тумĕпех вĕсен килне çаратнă. Куншăн пĕтĕм ял чунтан пăшăрханать. «Эпир, — тенĕ юлашкинчен приговорта, — ирĕксĕрех ваккатпа тиек улталамарĕç-ши тесе шутлатпăр. Николай патша чухнехи пекех хăтланмаççĕ-ши? Пирĕн чăннипех ирĕклĕх килнине курас килет. Çавăнпа Надежда Прохоровнăна халех кăларса яма, вăрă-хурахсене чи çирĕп майсемпе айăплама ыйтатпăр». 

Анахвис вуласа пĕтерчĕ те халăх çинелле тинкерчĕ.

— Килĕшсен, сходри çынсен ячĕсене çырăпăр. Анахвис чĕмсĕрленни самай вăхăт иртрĕ ĕнтĕ, пĕри те сăмах пуçарса шăплăха сирме хăяймаççĕ, Ушкăнра кăмăл çемĕçнипе нăш-нăш тăвакансем, куçĕсене шăлакансем курăнчĕç. Ытла та кашнин ăшнех кĕрсе курнăн çырнă-çке. Ах, ытла та ăслă-çке çав хĕр. Улянасен мулне çаратакансем мĕнле этемсем-ши?

— Халăх, вуласа панипе килĕшетпĕр-и? — вăхăта пушăлла ирттерме юраманнине астуса чĕнчĕ Наум.

— Килĕшетпĕр! Килĕшетпĕр!

— Маттур, хĕрĕм! — сассине тин тупнăн шавларĕ халăх. Анахвис сĕтел умне пыракансен ятне çырсан, лешсем тĕрлĕ паллăсем ларта-ларта тухрĕç. Улянапа пĕрле кан-тура пырас текенсем те нумайччĕ, Наум вĕсене лăплантарса хăварчĕ.

Наумпа Уляна лаша кӳлсе çула тухрĕç. Сходра халăх йышăннă приговора тепĕр чухне тӳре-шарасем те хисепленĕ. Çавăн пирки вĕсен чĕринче Натюша çăлас шанăç пур. Анчах ăçта-ши вăл? Павăл пĕлмеллех. Унпа сăмах хушас килмест те, ыйтса пĕлме тиветех. Ку вăхăтра вăл арманĕнче пулма кирлипе, унта кĕме тĕвтурĕç.

Сасартăк ампарта çуйхашни илтĕнчĕ — Павăл сирпĕнсе тухрĕ. Ун хыççăн темиçе çын — арçынĕ-хĕрарăмĕ чупать. Хуса çитсе çулса илчĕç.

— Кăраву-ул! Çăлă-ăр!.. — кăшкăрать Павăл. Кĕçех тапкалантарса ампара кĕртрĕç.

— Уляна, эс тилхепене тыт-ха, кайса пăхам, мĕн хăтланаççĕ çавăнта, — терĕ те Наум çуна çинчен анчĕ. Ампар умне çитсенех, акă мĕн курчĕ вăл: Павăла хупăрласа илнĕ те хаяррăн çуйхашаççĕ:

— Пăтран тăватă кĕрепенке кĕреçе çăнăхĕ илни сахал! Тата лар айĕнчен юхтарма шăтăк тунă!

— Сăвăс! Ăçта сан намăс?!

— Вăрă-хурах! Лайăхрах парăр ăна!

Çав самантрах Павăла çапса ӳкерчĕç, чышкăпа та тапкăпа ислетме пуçларĕç. Павăл кăравул кăшкăрчĕ-кăшкăрчĕ те никам пулăшас çуккипе чарăнчĕ. Унччен те пулмарĕ — ампар çăрине лумпа хирсе çĕмĕрчĕç, çăнăх миххисене лав çине тие-тие вăшлаттарчĕç.

Павăла хĕнени юрать-ха тенĕччĕ Наум. Анчах ампара çаратни кăмăла каймарĕ. Айккинелле пăрăннинчен ырри çук тесе, хăвăрт Уляна патне таврăнчĕ, çуна çине ларса, лашине хăваларе.

— Мĕн туйлашаççĕ унта?

— Платун Павăлĕн шăммине ватаççĕ. Çăнăх вăрланине тытнă.

— Аранах шăпи тулчĕ эппин.

— Шăписем ун çеç мар, ыттисен те тулĕç-ха. 

— Эпир мĕн тăвăпăр ĕнтĕ?

— Атăлкассине кайăпăр.

Наумпа Уляна вулăс кантуренче пулса курман. Çавăнпа сĕм вăрмана пырса кĕнĕнех туйăнчĕ. Шучĕ çук пӳлĕмлĕ çуртра тиеке мĕнле шыраса тупăн? Анчах чĕлхе таçта та çитерĕ, çынсенчен ыйта-ыйта тупрĕçех.

Улитин вĕсене тарават кĕтсе илчĕ.

— Уляна аппа, Наум Васильевич... Ларăр, тархасшăн! — Лешсем пурпĕр ура çинчех тăнине урăх йӳпсемесĕр малалла пакăлтатрĕ:

— Мĕнле пурăнатăр? Мĕн çăмăлпа çӳретĕр?

— Ман хĕр ăçта?

— Надежда Прохоровна ăçтине пĕтĕм Энĕшкасси халăхĕ пĕлесшĕн. Халех кăларса яма хушаççĕ! — сăмах хушрĕ Наум. Кĕсйинчен хут кăларса сĕтел çине хучĕ.

— Мĕн ку?

— Халăх приговорĕ.

— Мĕн пирки?

— Вулăр. Унта пĕтĕмпех каланă.

Уляна ăслă та çирĕп кăмăллине, ăна халăх хисепленине Улитин ял комиссарне суйланă чухнех сиснĕччĕ. Çапах та хĕрне тытса кайнă хыççăн ăна кирек хăш еннелле те çавăркалама пулас пек суннăччĕ. Уляна пушшех хăватланнă-и, тен. Чĕлхи-çăварĕнче çĕçĕ те çулăм сисĕнет. Çитменнине, приговор илçе килнĕ. Мĕн çырма пĕлнĕ-ши? Улитин тӳрех вĕçне пăхрĕ. Кашнин ячĕ умĕнче паллă пур. Миçе çынне те шутларĕ. Çĕртен иртнĕ. Улитин çакна тавçăрчĕ: килтен киле çӳресе ал пустарма ĕлкĕреймен, ахăртнех, сход пухнă ĕнтĕ. Ку халăх пĕр кăмăллине çирĕплетет. Вулама пуçласанах, приговора хут лайăх пĕлекен çын çырнине ĕненчĕ. Улянасене çаратнă пирки милиционерсене шанманни тĕлне çитсен, пĕр çуйланса та пĕр тăвăлса кайрĕ. Милиционерсен ретне вăрă-хурахсем килсе кĕмен-и? Усал хыпар паянах пĕтĕм вулăса сарăлĕ те, çынсем вĕсене курайми пулĕç. Натюша тĕрмене хупни, амăшсене çаратни ытла вăхăтсăр. Вулăсри съезд иртнĕ, вăл председатель вырăнĕнче çирĕпленнĕ хыççăн тата тепĕр сывлăшчĕ, ун чухне йăнăша тӳрлетмелĕх, çынсене тăн пама е хăратмалăх вăхăт пурччĕ. Съезчĕ вара тепĕр виçĕ кунтанах пухăнмалла...

Ачин ăраскалĕ пирки çунакан амăшĕ тӳсеймерĕ, хыттăн чĕнчĕ:

— Ман хĕр ăçта?

Энĕшкасси халăхĕ май кайса, çакăн хĕрне хăтарма пулăшни аванрах мар-ши? Суйлавра, ĕçре, ун хутне кĕрейĕç-ши?.. «Çук! — сасартăках урăхла шухăшларĕ Улитин. — Уляна пеккисем шавлама çеç. Пĕтĕм вăй-хăват Лаврскисен, вĕреннĕ çынсен ирĕкĕнче. Комиссар хушса хăварнине тумалла. Карчăкăн вăйне-халне аркатмалла».

— Сан хĕрне тĕрмене илсе кайнă! — терĕ Улитин, карчăка сăнаса.

Уляна такам тĕкнĕн сулăнса кайрĕ, пукан çине ӳкнĕ пекех ларчĕ. Сасси аран тухрĕ:

— Мĕн çитменшĕн?

— Ăна нимĕç шпионĕ тесе айăплаççĕ. Хальхи саманара унашкаллисен пĕр шăпа: такан çине çакаççĕ!

Уляна чĕмсĕрленчĕ. Çирĕпленме тăрăшсан та, ку териех йывăр çăка тӳсме хăват çитереймерĕ. 

— Господин тиек, сирĕн сăмах тивĕçсĕр! Надежда Прохоровна шпион мар! — тăвăлса каларĕ Наум.

— Эсир ăçтан пĕлетĕр! — ĕнтĕ Наума тыллама тапăнчĕ Улитин. — Эсир, мĕн, унпа пĕр каварлă-и?! Иксĕр пĕрле таса Раççее пĕтерме шутланă-и? Сирĕн те такан çине лекес килет-им?!

Наум та минресе ĕнтĕркерĕ. Камăн шпион ятне илтес килтĕр?!

Ватăсем тăн-пуçне çухатнине ĕненчĕ Улитин.

— Уляна аппа... Наум Васильевич... — Йăлтах улшăнса чĕнчĕ вăл. — Туятăп, эсир мана юрамисĕр çын тейĕр. Мĕн тăвас, эпĕ тĕрĕссине кăна хыпарларăм. Пытармастăп, сире çеç мар, Надежда Прохоровнăна та хисеплетĕп эпĕ. Съездра пĕрле пулăпăр, пĕрле ĕçлеме лекĕ тесе савăннăччĕ. Çавăнпа Надежда Прохоровнăна мĕнле хăтарма май пуррине тĕллесе парасшăн. — Улитин сăмахĕсем Уляна чĕрине кăштах шанăç кĕртнĕн туйăнчĕç. Вăл каллех пуçне çĕклерĕ. Куна асăрхасан, лешĕ сассине пушшех çемçетрĕ. — Каçхи пĕтĕм калаçу çакăнта, ман куç умĕнче иртре. «Надежда Прохоровна, — терĕ ăна уезд комиссарĕ Лаврский юлташ, — эсир халăх ырласа йышăннă Вăхăтлăх правительствăна хирĕç кайса хăрушă çул çине тăнă. Ку вара эсир шпионне кăтартать. Шпионсене мĕн кĕтнине хăвăрах чухламалла. Нивушлĕ сирĕн чипер таврăннă çĕртен тепĕр хут мăйкăча лекес килет? Мĕншĕн пирĕнпе пĕрле ирĕклĕхшĕн кĕрешес мар?» Вăхăтлăх правительство майлă ĕçлесен, чыс та чап пулассине астутарчĕ. Надежда Прохоровна ӳкĕте кĕмерĕ. Вара ирĕксĕрех хупса хума тиврĕ. Ăна инкекрен хăтарма пĕр май çеç. Эсир, Уляна аппа, Шупашкара кайăр та юратакан хĕрĕре канаш парăр: ан кутăнлаштăр вăл, килĕштĕр. Вара вырсарникунччен лартса килĕр те, съезд ĕçне хутшăнĕ. Сире çаратнă пирки паянах пĕтĕм милицие ура çине тăратăп. Тен, тупса парĕç. Вăт çапла, ырă çынсем. Эп ăс панине чĕрене хурăр та паянах Шупăшкара вĕçтерĕр. Лаврский патне кĕрсе тухсан та ытлашши мар. Сирĕн пеккисемшĕн тăрăшакан çын вăл.

Уляна кунта урăх ним ĕç те çуккине ăнланчĕ.

— Ах, анчах, Наум... Каяр пуль эппин... Наум приговора кĕçйине чикрĕ.

Улитин вĕсене рехетленсе ăсатрĕ. Шупашкара çитсе хĕрне ӳкĕте кĕртессе шанчĕ. Куншăн комиссар Улитина ырлассн паллах. Вăл тӳрех телефон трубкине тытрĕ. Почтăран хуравласан:

— Мана уезд комиссарĕ кирлĕ! — терĕ.

Вăрах кетме лекмерĕ — трубкăра паллакан сасă илтĕнчĕ.

— Кам шăнкăравлать?

— Атăлкасси вулăсĕнчен... Улитин...

— Мĕн унта?

— Надежда Прохоровна амăшĕ халь çеç кантурта пулчĕ.

— Вара?

— Ман шутпа, ĕненчĕ пек.

— Курăпăр. Йăнăшмасан тав тăвăп. Тата мĕн хыпар пур?

— Çав каçах Прахăр çемйин мулне çаратнă. — Аппаратра тем лăкăртатнипе кашкăрчĕ: — Алло! Константин Сергеевич, эсир илтетĕр-и?..

Лаврский сасси каллех тупăнчĕ:

— Куна тусме çук! Шыраса тупма тăрăшăр.

— Ăнланатăп, Константин Сергеевич!

— Ну, вăт... ĕç-пуçсем мĕнле аталани çинчен пĕлтерсех тăрăр!

Улитин трубкăна вырăнне çакрĕ. Дежурти милиционератхушрĕ:

— Начальнике чĕнсе килĕр!

Ултă милиционер сĕтел хушшинче картла выляççĕ. Умра четвĕрчĕпех сăмакун. Кама кирли хăех тултара-тултара ĕçет. Вĕсен чĕлхисенчен тухакан сăмахсене илтсен, этем мар, шуйттан та хăсса ямалла. Вĕçĕмсĕр табак мăкăрлантарнипе пӳлĕмре сывлама çук. Камсем вĕсем, ăçтан пухăннă? Ку ыйту çине Улитин хăй те хуравлаймĕ. Вĕсене милиционера йышăннă чухне тĕпчесе тăман. Вăхăтлăх правительствăшăн пуç хума та хатĕр тени темрен хаклă пӳлнă. Тĕрĕссипе, вĕсен хушшинче пĕр путлĕ çын çук. Çиччĕшĕ, унта-кунта çапкаланса çӳренĕскерсем, пăтăрмах саманапа усă курса, ĕçлемесĕрех ыр курса пурăнасшăн килсе кĕнĕ. Ваймистровпа унăн виçĕ юлташĕ вăрă-хурахсем.

— Начальник ăçта? — ыйтрĕ дежурнăй милиционер.

— Ăна сыхлама арăмĕ мар!

— Эпир хурала кĕрĕшмен! — ахăрашрĕç картла вылякансем.

Кунта тупсăмне тупас çуккипе дежурнăй начальник хваттерне кайса пăхма шутларĕ.

Тумланнипех, хĕçпăшалланнипех пуçне сĕтел çине хунă Ваймистров ним туйми харлаттарать. Сĕтел çинче сăмакун кĕленчи ларать, тăварланă хăярпа çăкăр татакĕсем сапаланса выртаççĕ.

Кĕнĕ-кĕменех пĕр стакан тултарса ĕçрĕ те дежурнăй милиционер çырткаланă май хырăмне шăлкаласа чĕнчĕ:

— Начальник юлташ! Начальник юлташ! — Лешĕ пур-пĕрех туйманнипе хулпуççийенчен лăскарĕ. — Вăранăр-ха!

Ваймистров шарт сикрĕ. Хăравçăлăх пĕтĕм чĕрине витнĕрен ухмаха ернĕн сиксе тăчĕ, револьверне туртса кăларчĕ.

— Сирĕл! Перетĕп!

Дежурнăй милиционерăн чунĕ чĕрне вĕçне çитрĕ. Сасси те аран тухрĕ:

— Начальник юлташ, эп айăплă мар. Мана председатель хушрĕ.

Ваймистров тăна кĕчĕ те хăйĕнчен хăй йĕрĕнчĕ: хăравçă! Мĕн калĕç ĕнтĕ? Луччă ӳсĕре перес. Енчен енне сулăнкаларĕ, каллех ларчĕ. Пуçне сĕтел çине хучĕ, шăлне шатăртаттарчĕ.

Милиционер аптраса ӳкрĕ. Тухса шăвас та «ним пĕлми ӳсĕр выртать» тес-и? Кайран тем тăвĕ. Ăнсăртран инкек çапасран хăтăлма алăк хăлăпне тытрĕ.

— Начальник юлташ, председателе мĕн калама хушатăр?

Ваймистров пуçне çĕклерĕ.

— Мĕн?! — дежурнăй милиционер алăкран тухса сирпĕннине асăрхаса кăшкăрчĕ: — Ăçта каятăн?

Çакна илтсен, лешĕ каялла пычĕ, алăка уçса пăхрĕ.

— Ма таратăн?

— Начальник юлташ, эсир мана персе пăрахма тăтăр!

— Чăнах-и? — кулса ячĕ Ваймистров. — Ман милиционер тăшманпа тĕл пулсан мĕн хăтланĕ тесе кăна тĕрĕслерĕм. Мулкач чĕриллĕ иккен эсĕ.

— Начальник юлташ...

Милиционер хăй хутне кĕрсе тем каласшăнччĕ те, Ваймистров пӳлчĕ:

— Ийя, хăравçă эсир. Сире шанма çук. Унсăрăн çавăнтах револьвере туртса кăларăттăр та персе пăрахăттăр!

— Эсир çилленмĕттĕр-и вара?

— Ассăр этем! Вилсен, кама çилленсе хăратăн?

— Юрĕ, тепĕр чух аса илĕп. Эсир хушнă пек тума тăрăшăп.

— Ну вăт... Халь ĕç çинчен!

Лăпланса çитнĕ дежурнăй милиционер тепĕр стакан тултарса ĕçрĕ, хăярпа çăкăр çырткаларĕ.

— Ну, мĕн çăмăлпа килтĕн?

— Председатель хăвăртрах пыма хушрĕ.

— Мĕн сиксе тухнă тет?

— Шарламарĕ.

Тĕкĕр çине пăхсан, Ваймистров хăйĕнчен хăй шикленчĕ. Çӳçпуçĕ лапăстатнă та вирелле тăнă, куç хупанкисем тăртаннă. Кусар евĕр сăмси те пĕр еннелле чалăшнă пек туйăнать. Кунашкал управ председателĕ умне курăнма юрамасть.

— Пĕр витре шыв ăсса кил-ха хăвăртрах! — хушрĕ Ваймистров. Дежурнăй милиционер таврăннă çĕре пилĕк таран хыванчĕ. Çурăмĕ, пуçĕ тăрăх шыв яртарчĕ.

— Ну ват, эпĕ хатĕр! — терĕ те юлашкинчен сăмакун тултарса ĕçрĕ.

— Ытла нумай кĕттертĕр, Кузьма Иванович! — сӳрĕккĕн астутарчĕ Улитин.

— Ăçта кайма васкамалла? Хуняма карчăк ĕçке чĕнмен пӳле-çке? — ним хăрамасăр тавăрса хучĕ Ваймистров. 

— Хуняма карчăк йыхăрнă çĕре васкама кирлех мар. Вăл кирек хăçан та йышăнĕ... Энĕшкассинче, ав, ĕнер тытса килнĕ хĕрарăм кил-çуртне çаратнă...

— Председатель юлташ... — малтанхи пекех йĕлпĕререх хирĕç печĕ Ваймистров. — Такама çаратнăшăн хыпăнса çӳремелле тет-и? Пирĕн таврара вăрăсем мĕн ĕлĕкрен купипе. Кашнишĕн хуйхăрсан, ура çине пуçĕпех тăраймăн!

— Начальник юлташ! — юлашкинчен кăшкăрса пăрах-рĕ Улитин. — Эсĕр мĕн, халь те ӳсĕр-и е мухмăр кастарать-и сире? Манпа хураллашма мĕнле хăятăр?!

Ваймистров ытлашширех чĕрре кĕнине ăнланчĕ, мирлешме тăрăшрĕ: 

— Эпĕ хураллашса мар, Арсентий Ксенофонтович, килсе кĕнĕ-кĕмен ман çине тапăнни кăмăла пăсрĕ. Çаратса кайни чăннипех усал ĕç. Анчах уншăн пĕр-пĕрне кӳрентермĕпĕр!

— Ирĕксĕртен ятлаçма лекет. Пĕлетĕр-и, Надежда Прохоровнăна тытса килнĕ милиционерсене шанмаççĕ!

— Камсем?!

— Энĕшкасси халăхĕ приговор çырсах çирĕплетнĕ!

— Элек ку! Нихçан илтмен элек!

— Эсир вĕсем мĕн туса çӳренине тĕрĕслерĕр-и?

— Тĕрĕслеме кирлĕ те мар. Вĕсене уезд комиссарĕ пилĕк талăка хуптарнă. Унтан тухса çӳреймессе ним иккĕленмесĕр çирĕплетме пултаратăп!

Улитин пурпĕрех вĕçне çитиех ĕненмерĕ.

— Атьăр, кайса пăхар!

Ваймистров тавçăрулăхĕпе сыхлăхĕ кăлăх пулмарĕ. Хăйсене хупса лартма хушнине пĕлтерсен, Улянасене çаратса килнĕ милиционерсем хирĕçлесшĕнччĕ. Ваймистров хăратсах парăнтарчĕ. Ак ĕнтĕ, арестлекен пӳрте васкаса кĕчĕç те, урайĕнче икĕ çын тăсăлса выртать. Çĕр хута çӳресе ывăннипе тата эрех кӳпсе тултарнипе ним туйми çывăраççе.

— Тĕрĕс-и? — хăй çĕнтернипе хĕпĕртерĕ Ваймистров.

— Çавнашкал курăнать.

— Кусем чи шанăçлисем. Каç комиссар хăтланни кăна тĕлĕнтерчĕ.

— Константин Сергеевич тĕрĕс тунă. Милиционерсем-и е урăххисем-и, харпăр хăй тĕллĕн айкашнине тӳсме çук. Çакна сире те ăнланма вăхăт!

— Комиссарăн та вĕсем Вăхăтлăх правительствăшăн пуç хума хатĕррине шута илмеллеччĕ. Çаратнă пулсан, мулне тупма та хăйсене хушма лекет. Ыттисем ĕç кăлараймĕç. Анчах вĕсен тата тăватă талăк лармалла. Унччен вăрăсен йĕрри те юлмĕ. Ирĕк парăр, айăпне хам çине илетĕп!

Ваймистров çаратнă япаласене вырнаçтарас пирки каçах шухăшланăччĕ. Тус-йышĕсем ире яхăн çеç таврăнчĕç те, вĕсене хупса лартмаллипе майлаштараймарĕ. Телей. хăех çитрĕ иккен. Кĕçех вăррине шырамалла пек япалисене ăсатĕç.

— Эсир ырă кăмăллине пĕлетĕп эпĕ, Арсĕнтий Ксенофонтович! — терĕ те Ваймистров вăрă-хурахсене тапа-тапа ятлама пикенчĕ. — Тăрăр! Мĕн тесе выртатăр!

Лешсем ĕмĕр тăршшĕпех сыхланса пурăнма хăнăхнă йăлипе сиксе тăчĕç, алчăранă куçĕсене выляткаларĕç. Ăçтине тавçăрайман, каç мĕн пулса иртнине манайман пирки алăк патнелле сулăнчĕç.

Ваймистров хăй те çавах мар-и? Пакăш ращинчен тухнăранпа ӳсĕр чухне кăна канăçлăрах çывăрать. Урă чух яланах çаратнă çынсем килсе хупăрлассăк туйăнать. Çавăнпа тус-йышĕсене лăплантарма васкарĕ:

— Куçа уçăр та председателе тав тăвăр. Вăл сире ирĕке кăларма хушрĕ.

Мнлиционерсем, тăна кĕрсе, тăрăлма пуçланă куçĕпе пăхрĕç те Улитин тăнине асăрхарĕç.

— Тавтапуç, председатель юлташ! Шанăр, эпир сирĕншĕн, Вăхăтлăх правительствăшăн шыва е вута сикме те хатĕр!

Милиционерсем ытла тирпейсĕрри тата вĕсенчен сăмакун шăрши кӳкĕрни Улитина килĕшмерĕ. Анчах шарламарĕ. Çаврăнчĕ те Ваймистрова хăйпе пĕрле пыма хушрĕ.

— Ну, ман милиционерсем çаратма кайманнине ĕнентĕр-и? — кантура кĕрсенех сăмах хускатрĕ начальник.

— Иксĕмĕр ĕненни сахал, Ваймистров юлташ. Усал хыпар вулăсĕпех сарăлма ĕлкĕрнĕ-и, тен?

— Эп вĕсене!.. — ним калама аптранă енне хăлаçланчĕ Ваймистров.

— Мĕн вĕсене? Ялĕпех е вулăсĕпех тĕрмене хупас тетĕр-и? — Ваймистров чыхăннине сиссе, малалла каларĕ: — Халăх çăварне хуплама пĕр май çеç: çаратнă япаласене тупса тавăрса памалла. Ку иксĕмĕршĕн те усăллă. Пуринчен ытла сире халăх шанакан пулĕ. Вăрăсен сехрине те хăпартĕ.

Улитин шухăшĕсем Ваймистрова тепĕр май çунатлантарчĕç. Чăнах, мĕншĕн шанăçа кĕме тăрăшмалла мар? Ун хӳттипе çаратма тата аван-çке!

— Ăнланатăп, Арсентий Ксенофонтович. Тупатпăрах тесе çирĕплетмесен те, вăй-хал çитнĕ таран тăрăшăпăр.

— Юрать... Тата çакна каласшăн сире, Кузьма Иванович... Милиционерсем хушшинче дисциплина çук. Пуринчен ытла тирпейсĕрри тарăхтарать.

— Ним те ăнланмастăп, Улитин юлташ. Эпĕ куна асăрхаман-çке! — кӳреннĕ пек пулчĕ Ваймистров.

— Асăрхама кирлĕ мар. Халь курнă милиционерсем те çавах. Çын сăнарне çухатнă. Хăйсенчен сăмакун пички шăрши килет. Сире те çав шăршах çапнă.

— Председатель юлташ!..

Ваймистров татах хирĕçесшĕнччĕ, Улитин сассине хăпартни пӳлчĕ:

— Çапла, начальник юлташ! Сирĕнтен те сăмакун шăрши кӳкĕрет. Эсир полицейски мар, халăх милицийĕ. Кун пирки сире юлашки хут калатăп: тăна илмесен, çирĕпрех мерăсем йышăнăпăр!

Кĕтмен çĕртен Павăл хашкаса кĕни Улитинпа Ваймистров хушшинчи калаçăва татрĕ. Лешĕ пит-куçне марлĕпе çыхтарма ĕлкĕрнĕ. Тутисем хытса тăртаннă.

Улитин хăраса ӳкрĕ. Таçта тем сиксе тухнине тавçăр-чĕ, хăвăртрах пĕлесшĕн:

— Павел Платонович, мĕн пулнă сире? — терĕ.

— Çаратрĕç! Хама чут çеç вĕлермерĕç! — çăварĕ уçăлманнипе сассине аран кăларчĕ Павăл.

— Камсем?

— Пурне те ăçтан каласа пĕтерĕн! Çĕр çын та пулĕ. Аманакри Урпа Çемукĕпе Варасăрти Сутник пуçарчĕç. Кĕреçе çăнăхне хаклă илетĕн теççĕ. Кашни çуркунне пĕвелесе укçа тăкакланине курмаççĕ вĕсем. Тата лар айĕнчен çăнăх юхнă пулнă. Эпĕ ăна хам та асăрхаман. Халăх кунашкал иртĕхе пуçласан, мĕнле тӳсĕн? Паян армана, ыран кил-çурта тапăнĕç. Ав, Энĕшкассинчи Уляна аппана çаратса кайнă теççĕ.

— Кузьма Иванович, илтрĕр-и? — Павăл чарăнсанах çуйланса астутарчĕ Улитин.

— Илтрĕм, — хăвăрт çирĕплетрĕ Ваймистров.

— Арман çаратакансене мĕн тумалла, сирĕн шутпа?

— Пуçаракансене халех хупмалла. Çăнăхне хуçине тавăрса памалла!

— Эп хам та çаплах шутлатăп, Кузьма Иванович.

— Тархасшăн, ырă çын пулăр, нихçан та манмăп! — йăлăнчĕ Павăл.

— Халех ĕçе тытăнăр, Кузьма Иванович!

Кил хушшинче хыçлă çуна тăрать.

— Кам лавĕ? — ыйтрĕ Ваймистров.

— Манăн. Пĕрле каятпăр!

— Пит аван. Анчах пире пĕр лав çитмест. Хамăр пурăнакан çĕре кĕрсе, тепĕр лаша кӳлетпĕр.

Ĕлĕк полици станĕ пулнă тĕле çитсен, Ваймистров çуна çинчен анчĕ те:

— Эсир çакăнта кĕтĕр. Эп кĕçех таврăнатăп! — тесе хăварчĕ.

Пӳртре çав-çавах картла выляççĕ. Пушана пуçланă четвĕрт те сĕтел çинчех. Укçине выляса пĕтернисем вырăн çинче тапкаланса выртаççĕ. Ваймистров, дисциплина пирки асăрхаттарнине аса илчĕ пулас та, тăвăлса кайнăн кăшкăрчĕ:

— Пăрахăр выляма! Сăмакун шăрши те ан пултăр!

— Ма пăрахмалла тет? Лар пĕрле! Халь çаппа-çарамас тăратса хăварăпăр! — хăйсене пит ирĕклĕ тыткалама хăнăхнипе шӳтлерĕç милиционерсем. Тахăшĕ сăмакун тултарса Ваймистров енне тăсрĕ. Лешĕ стаканĕ-мĕнĕпех çапса сирпĕтрĕ.

Милиционерсем ура çине сиксе тăчĕç. Ытла та кĕтмен çĕртен пулнипе сасартăках ним калама, ним тума аптрареç. Ĕнтĕркени иртсен, çиллессĕн урмăшрĕç:

— Эсĕ мен?! Кама хăратасшăн?!

— Ытах тесен, халь йăвашлантаратпăр!.. Ваймистров чунĕ ура тупаннелле анчĕ. Ахаль те ушкăнран хăраканскер, кусем тем тума пултарасса сисрĕ. Анчах хăранине çиеле кăларсан, вĕсене итлеттереймĕн.

— Молчать! — хаяррăн кăшкăрчĕ те сĕтеле чышрĕ. Сăмакун четвĕрчĕ йăванчĕ, кусса çĕре ӳкрĕ. — Кам вăл мана йăвашлантараканни?! Кам влаçа хирĕç тапăнма шутлать?! Ну, тухăр! Е сире персе пăрахма аллăм чĕтрĕ-и?! — çавăнтах револьверне кăларса маччаналла кĕрĕслеттерчĕ.

Милиционерсем минресе кайрĕç. Кирек мĕн пулсан та, начальник çак териех чăрсăрланасса кĕтмен. Куç умĕнчен сирĕлме тăрăшрĕç.

Ваймистров лаштах сывласа ячĕ. Çапах аллинчи револьверĕпе юнама чарăнмарĕ:

— Ну, кам йăвашлатасшăн?! Тухмастăр-и?! Апла-тăк, эп каланине итлĕр. Эсир хăвăр камне, халăх милицийĕ иккенне ăнланмастăр. Сирĕн хушăра дисциплина, тирпейлĕх çук. Çĕрĕн-кунĕн сăмакунпа иртĕхетĕр. Управ председателĕ Улитин юлташ ятарласа çапла астутарчĕ: дисциплинăна хытармасан, чи малтан сана шăпăрпа хăвалатăп, кирлĕ пулсан, суда паратăп терĕ. Ман сирĕншĕн тĕрмене кĕрсе лармалла-и? Çук, кăвакарчăнсем, эсир Кузьма Иьанович Ваймистрова ытла сахал пĕлетĕр иккен. Малтан сире хупса пĕтерĕп. Кайран хам пирки шухашлăп. Унашкал ан пултăр тесен, ман сăмаха тăна илме тăрăшăр! — Ваймистров чĕмсĕрленчĕ. Кашкăрла куçĕ кăна çисе ярасла çаврăнкалать. Лешсем шарламаççĕ, мĕн каласса кĕтеççĕ. Милиционерсем йăлтах парăннине ĕненсен, Ваймистров сассине улăштарчĕ. — Ĕнтĕ ĕç пирки сӳтсе явăпăр!

Милиционерсем аслати хыççăнхи тӳлек çанталак евĕр чĕрĕленчĕç.

— Мĕнлĕ ĕç?

— Е пĕр-пĕр хĕре пусмăрланă-им?

— Хĕрпе каччă ĕçĕ пулсан, темех марччĕ! — нумай пĕлнĕ пек курăнасшăн хуравларĕ Ваймистров. — Алатăрсем калашле, эп хыпарлас ĕç тĕнчери лару-тăрупа çыхăннă. Хура халăх Энĕшкасси комиссарĕн шăмми-шаккине ислетнĕ, ампарне тустарнă. Çав ялтах пĕр карчăк кил-çуртне çаратнă. Ку инкексем пĕтĕмпех эпир хураллама тивĕç вулăсра пулнă. «Вăрă-хурахсене тӳсме çук, халех шыраса тупмалла, çаратнă япалисене хуçисене тавăрса памалла», — терĕ председатель.

— Тупсан çаплаччĕ те!

— Çапла-и е капла... Председатель хушни пирĕншĕн саккун! — татса хучĕ Ваймистров. Çавăнтах хайĕн шайкинчи милиционерсене хушрĕ: — Эсир манпа пыратăр. Лаша кӳлĕр. Эпĕ хам кабинетра кĕтетĕп!

Лешсем лаша кӳлсе кĕрсен, çĕнĕрен ятласа тăкрĕ:

— Сире çупкăпа ислетме тивĕç!

— Мĕншĕн, начальник юлташ?

— Эсир хăвăр камне маннă, улшăнма пĕлмен! Мĕншĕн çак тумтирпе çаратрăр?

— Эпир маска тăхăннă.

— Маска... Кил хуçисем тĕресех тĕшмĕртнĕ сире. Ку хыпар пĕтĕм яла сарăлĕ. Халăх приговор çырнă. Сире таврăнсанах хупман пулсан, паянах çунаттăмăр. Вăт ĕнтĕ каç илсе килнĕ япаласене тавăрса пама лекет. — Вăрă-хурахсем ӳпкелесе пăхнине асăрхасан, ятарласах çирĕплетрĕ: — Ййя, тус-йышсем, тавăрса пама лекет! Паллах, пурне те мар. Чăрманнăшăн хăшне-пĕрне хăварăр. Ытлашши юрамасть. Çаратнă япалисене тупса пани пире тӳре-шарасем умĕнче, халăх умĕнче те шанăçа кĕме пулăшĕ. Вăт, пĕри халех Энĕшкассине кайăр та, мĕн-мĕн япала çухалнине ыйтса çыркаланçи тăвăр. Паян — кĕçнерникун. Шăматкун каçпа япаласене Энĕшкассине çитерĕпĕр. Вăррине тытмасăр япалине тупса пама хĕн. Мĕн суймаллине малтанах шутласа хурăр.

Кĕçех икĕ милиционер хăйсен лавĕ çине, Ваймистров Павăл çуни çине тухса ларчĕç. Хĕвел хĕртсе çула йăшнипе лашасем пынăçемĕн лӳпперленчĕç.

— Кузьма Иванович, ман патра лашасене кăштах сывлаттарар-ха, — хутор тĕлĕнче йыхăрчĕ Павăл.

Ваймистров сăмахсăрах килĕшрĕ, вулăсри пуянсенчен пĕрин патне кĕрсе курас килчĕ. Шухăшласан, питех тĕлĕнмелле çав. Кăнтăр çутинче вăрмантан тухма хăранă çын пуянпа юнашар ларса пырать. Çитменнине, хăнана чĕнеççĕ. Камне пĕлес-тĕк, мĕн хăтланĕччĕ-ши?

Вĕсем урамалли çенĕкĕпе вырăсла хапхине çут кăвак тĕспе сăрланă пилĕк чӳречеллĕ те ултă кĕтеслĕ çурт умне персе çитрĕç. Лашисене хапха умне тăратрĕç.

— Тухмалли ăçта сирĕн? — кил хушшине кĕрсен ыйтрĕ Ваймистров.

— Сарайне кайăр! — кăтартса ячĕ Павăл. Ыттисем те начальникĕ хыççăн утнине курсан савăнчĕ: «Маларах ĕлкĕрсе, арăма систерĕп, апат-çимĕç хатĕрлеме хушăп».

— Тус-йышсем, — хуллен чĕнчĕ Ваймистров. — Эпир вулăсри пуянсенчен пĕрин патĕнче. Ращара пурăннă чухне пире кунта ура ярса пустармĕччĕç. Çавăнпа тĕплĕрех пăхкалăр. Хăçан та пулин, тен, кирлĕ пулĕ.

Виççĕшĕ виçĕ еннелле саланса карта-хурасене, ампарсене мĕнле питĕрнине сăнаса çаврăнчĕç. Анкартинелле тухакан хапха та пур. Ăна тĕреклĕ сăлăппа питĕреççĕ иккен. Тул енчен уçаймăн. Хапха айĕнчи урлă хăмана пуçĕсенчен икшер патак çапса кăна çирĕплетнĕ. Пуртăпа хирсе сирме йывăр мар.

— Йĕтем патне çитиех тап-такăр çул. Унтан тăкăрлăка тухма та çывăх, — пĕлтерчĕ пĕри, пахчаран таврăнсан.

Кил хушшине хĕçпăшаллă çынсем кĕнине асăрхасан, Варуç хăраса ӳкрĕ. Ан тив, вăл пуян çын арăмĕ те, ĕлĕкрех казак-стражниксем яла килсе сехĕрлĕнтерни нихçан иртмĕ. Тата самани пăсăк. Патшана сирпĕтне, ун чухнехи тӳре-шарасем, пуринчен ытла вĕсемпе çăкăр-тăварлă пурăннă станувуйпа уретник таçта тарнă теççĕ. Кусем мĕнле çынсем-ши? Мĕн шыраса çӳреççĕ-ши?

Упăшки питне-куçне марлĕпе çыхнине, тутисем шыçнине курсан, Варуç ни вилĕ, ни чĕрĕ пулса кайрĕ. Тем ыратнине тӳсеймен пек, йынăшса ячĕ:

— Аяй, Павăл... Ку териех кам тӳнĕ сана? 

— Арманта, тырă авăртма пыракансем туянтарчĕç. Хăйсене ытлашшипех тавăрăп-ха. Мана тапăннине аса илсен, çӳçĕсем вирелле тăрĕç. Пĕлĕтĕн-и, пирĕн пата милиционерсем килчĕç. Начальникĕ те пур. Ăна станувуй пекех пăхма тивĕç. Çынсене тытма каятпăр. Лăплан та малти пӳрте кĕр, апат-çимĕç хатĕрле. Елюка астутар: пăшăрханса ан ӳктĕр. Çын умĕнче аван мар... Пыр, хăвăртрах хатĕрле...

Варуç тем пекех хавшанă та, упăшкине сăмахсăрах итлеме хăнăхнăран, пулăшакан çынсем килнине, вĕсене чипер йышăнмаллине ăнланчĕ, хăйне хăй хăвăрт алла илчĕ.

Елюк малти пӳртре сӳс арласа ларатчĕ. Икĕ лав хапха умĕнче чарăннине, çуна çинчен хĕçпăшалланнă çынсем аннине асăрхасан сисчĕвленчĕ. Амăшĕ кĕрсенех ыйтрĕ:

— Камсем унта?

— Милицисем тет-и... Хай полицисем вырăнĕнчи тет.

— Мĕн кирлĕ вĕсене?

— Тур çырлахтăрах, ачам... Аçăна арманта вăрă-хурахсем ватса пĕтернĕ.

— Мĕнле апла?..

— Ах, хĕрĕм, йывăр пулсан та, çын умĕнче хăвна тăнăç тыткалама тăрăш. Аçу çапла хушрĕ. Тата, сӳс хăлхисене тасатса, тирпĕйлен хăвăртрах! — терĕ те Варуç упăшкине кĕтсе вĕретнĕ сăмаварне сĕтел çине лартрĕ. Шăрттан илсе кĕрсе каскаларĕ, çатма çине хурса ăшалама пуçларĕ. Хĕрне пĕр тирĕк шӳтернĕ панулми тата сив çу илсе килтерчĕ.

Хатĕрлесе çитерсен, Варуç кайри пӳлĕме тухрĕ. Ваймистровсене вĕсем пуç тайсах кĕтсе илчĕç:

— Килĕрех, килĕрех, Кузьма Иванович.

— Хывăнăр та малти пӳрте иртĕр!

Ваймистров хĕçĕпе шинельне хывса йăрхаха çакрĕ те наганне гимнастерка çинчен çыхнă чĕн пиçиххи хушшине хĕстерчĕ, вара кил хуçи арăмне ал пачĕ. Теме систернĕн çатăр чăмăртарĕ. Варуç чуть çеç кăшкăрса ямарĕ. Вăтанса куçне тартрĕ.

Ваймистров ывăçĕнче хĕрарăм алли. Ку ырлăха хăçан туйнине те астумасть вăл. Юнĕ вĕриленсе чупни пĕтĕм пит-куçне пĕçертрĕ. Мĕншĕн улах çĕрте мар-ши? Халь ним тума. Ахаль те аллине ытларах тытса тăчĕ-и, тен? Ав, упăшки каллех мала иртме хушать.

Ваймистровсем кĕнĕ пӳлĕм аслă та капăр. Стенана чечеклĕ шпалер çыпăçтарнă. Пысăк тĕкĕр çине тĕрĕллĕ питшăлли çакнă. Икон кĕтессине те питшăллипе илемлетнĕ. Тĕпелте юман сĕтел, авса тунă пукансем. Чăлан стени çуменче киреллĕ сехет. Тăр-кăнтăрла кунашкал чаплă пурте кĕрсе курман пирки Ваймистров вăхăтлăха çухалнă пек пулчĕ. Ыттисем те вырăнтан сикмерĕç.

— Сĕтел хушшинех ларăр-ха!

Павăл сасси Ваймистрова тăна кĕртрĕ. Йĕнчесĕ тăнипе кил хуçисене култарма пултарасса тавçăрса, хăйне хăй çилленчĕ. Ним тăвайман енне пиçиххи хушшинчи наганне тӳрлеткелерĕ. Тăнăçлансан, ывăç тупанепе çӳçне сăтăрса якатрĕ. Çав хушăра, йĕри-тавра сăнаса çаврăннă май, хĕр сӳс арласа ларнине асăрхарĕ. Ун çумĕнче ытлашши темех çук пулин те, чĕри çине вут-хĕм сиксе ӳкрĕ, пуçĕнче халиччен пулман шухăш çуралчĕ. Вăл та çамрăк-çке. Анчах хĕр çумĕнче кам вăл? Хăçан та пулин таканран çакса ярас е шаккаса пăрахас çын кăна. Мĕншĕн унăн ăраскалĕ çынсен йĕрĕпе чупмасть? Мĕншĕн ыттисем пек тӳрĕ пурăнса ирттерме çуралман? Ваймистров ирĕксĕрех, пăтранчăк шыва ӳкнĕ япалине шыранăн, пулни-иртнине куç умне кăларма тăрăшрĕ.

Паянхи пекех астăвать вăл, пĕтĕм ĕçĕ пĕр канфетран пуçланчĕ. Вĕсен кӳршинче унран виçĕ çул аслăрах ача пурччĕ. Пĕррехинче çав канфет пачĕ те:

— Мĕнле, тутлă-и? — терĕ, çисе ярсан.

Ваймистров килĕштернине пĕлсен, кӳршĕ ачи малалла илĕртрĕ:

— Лавккара пĕр çăмартапа виççĕ параççĕ.

Çав кунах вăл урлă сак айĕнчен виçĕ çăмарта çаклатса тухрĕ. Уншăн ăна тăхăр канфет пачĕç. Пиллĕкĕшне юлташĕ илчĕ. Ваймиçтрова тăваттăшĕ лекрĕ. Ку та пит аван пулчĕ. Çапла темиçе хут вăрласан, амăшĕ сисрĕ, чăпăрккапа çунтарчĕ. Пылак çиес килни пурпĕр иртмерĕ. Юлташĕ пушшех астарчĕ. Часах вăл кӳршĕсен йăвинчен çĕклеме пуçларĕ. Ӳснĕ май кашта çинче ларакан чăхсене тытса тухма вĕренчĕ, сурăх-така сĕтĕрчĕ. Юлашкинчен, Ваймистров хăрушă вăрă иккенне сиссе, ялйыш ăна пуçтарма шутларĕ. Юрать-ха, тарса хăтăлчĕ. Çăмарта вăрлама пуçланă чухне вăл вунă çулхи ачаччĕ, халь çирĕм пиллĕкре. Çав хушăра нумай çынна çаратнă, нумай çын куççульне юхтарнă. Анчах, аса илнĕ май, ни ӳкĕнмерĕ вăл, ни намăс-симĕсе туймарĕ. «Паян пурăнни паха, ыран курăк шăтмасан та кулянмастăп», — терĕ çеç ăшĕнче. Ан тив, ăна кашни утăмрах вилĕм кĕтнĕ те, вăл пурпĕр пуянсен умĕнче пилĕк авакансенчен телейлĕ. Анăçлă çаратсан-ĕçки-çики те сĕтел тулли. Халь те вăл милици начальннкĕ. Çаратма çеç мар, пуçне мĕн пырса кĕнине пĕтĕмпех тăвĕ. Пуринчен ытла çынсен сехрине хăпартĕ, вăрă-хурахсене судсăр-мĕнсĕр пуçтарнă хресченсене упа ташши ташлаттарĕ, юлташĕсемшĕн тавăрĕ... Анчах çак самантра мĕн çитмест-ши ăна? Павăл арăмĕ-и? Ваймистров питне йĕрĕннĕн пĕркелерĕ. Унăн хĕрĕ кирлĕ ăна. Мĕншĕн май килнĕ чух арлă-арăмлă пулса пурăнас мар?

Ашшĕне ватса пĕтернине курсанах шари макăрса ярĕччĕ Елюк, амăшĕ асăрхаттарни туссе ирттерме пулăшрĕ. Вăл Ваймистров çине тинкерчĕ. Ашшĕ патне пайтах тӳре-шара çӳренĕ те, кунашкал этемпе тĕл пулнине астумасть. Тĕпсĕр куçĕ халь çăтса ярĕ тейĕн, сылтăм алли наган аври çинчех. Каснă-лартнă юмахри вăрă-хурах. Елюк хăй те, лавккара тăрса тата ашшĕ пуянĕпе чапланса, çынсене пуç тӳпинчен кăна пăхма хăнăхнă, сăлтавсăрах хур кӳнĕ. Хăйне вара ку тарана çитсе те никам сехĕрлĕнтермен. Пурпĕр чĕри теме сиснĕн çуйланса тапмă пуçларĕ. Инкекрен хăтăлма май шыранăн, вăл пуçне чикрĕ, сӳс хӳтлĕхне пытанма хăтланчĕ, çук, лешĕн куçĕ çав-çавах пăралать.

Ваймистров хĕре ытларах тарăхтарасшăн пек:

— Ха, сирĕн пике те пур-çке? — терĕ.

— Ийя, Кузьма Иванович... Елюк ятлă. Паллашăр, тархасшăн.

— Хаваспах, Павел Платонович! — терĕ те Ваймистров, салтакла уткаласа, Елюк патне пычĕ. — Салам, чиперкке! Мĕнле пурăнатăр?

Урăх çĕрте урăх çын пулсан, Елюк ал та памĕччĕ; парсан та çав самантрах туртса илĕччĕ, хытă чăмăртанăшăн тем каласа тăкĕччĕ. Куна тума хăю та çителĕклĕ, чĕлхи те çивĕч. Ашшĕ-амăшĕ вашават йышăннă хăнана çиллентерме юраманнипе евĕклĕнтерех хуравларĕ:

— Хуллен...

Елюк тĕпсĕр куçлă этем çав самантрах хăй патĕнчен сирĕлессе кĕтрĕ. Вăймистровăн хĕр аллине халех вĕçертес килмерĕ, юриех калаçтарма пикенчĕ:

— Кăçал миçе хутăртăр?

— Вуниккĕ... — Куна суйрĕ Елюк, виççĕрен мала хутăрман вăл.

— Апла тесен, качча тухмалăх хатĕрленĕ-çке.

Амăшĕ хĕрĕ ним тума аптранине асăрхарĕ. Хута кĕресшĕн пулчĕ:

— Качча тухаç тĕлĕ çук-ха, вунçиччĕре çеç. Пурăнтăр килте, ӳстĕр!

— Кинеми, эсир питех йăнăшатăр! — Елюк аллине ярса, Варуç еннелле çаврăнчĕ Ваймистров. — Шăпах вăхăт Тивĕç каччă кăна тупăнтăр. Ун чухне пире туя чĕнессе те шанатăп.

— Паллах, Кузьма Иванович! — ырă ят илесшĕн килĕшрĕ Павăл. — Ентĕ пирĕн çăкăр-тăвара астивсе пăхăр.

Ыттисем те Елюка ал тытсан, сĕтел хушшине вырнаçрĕç. Павăл чăлантан четвĕрт сăмакун йăтса килче.

Ваймистровăн мухмăрпа пуç чашки çурăлассăн туйăнать. Пĕр стакан ĕçсенех уçăлĕччĕ те чипер çынах пулĕччĕ. Анчах Елюка, пуринчен ытла унăн ашшĕ-амăшне хăй май çавăрасшăн тӳсме шутларĕ. Еçкĕпе аппаланман çынне ĕнентересшĕн пулчĕ:

— Мĕн ку?

— Сире кăштах ăшăтас шухăшăм пур, Кузьма Иванович!

— Кирлĕ мар! Куç умĕнчен тасатăр!

— Эсир начарри тесе тиркетĕр-и, тен? Пĕр пăт çăнăхран икĕ четвĕрт кăларнă. Кăмрăк витĕр юхтарнă. Сыпса пăхасчĕ сирĕн...

Ыттисем йăлăнса та кӳренсе пăхнине асăрхарĕ Ваймнстров. Урăхла мĕнле пултăр? Начальникĕ кунашкал айкашасса тĕлĕкре те курман. Ĕçес килнипе карланкисем йăнкăртатрĕç, çăвар уçма çеç ĕлкĕреймерĕç. Ваймистров пушшех çиллессĕн татса хучĕ:

— Хисеплĕ Павел Платонович, пире кам вырăнне хуратăр? Ĕлĕкхи полицисем вырăнне мар-и? Питех йăнăшатăр. Пысăк та ответлă ĕçе тытăнас умĕн сăмакун шăршипе яла пырса кĕреймĕпĕр. Хресченсем шăпăрпах хăваласа ярĕç. Ĕлĕкхи эсреметсем пекех тесе хур кӳрĕç.

Кил хуçи ятарласах сĕнсен, Ваймистров урăх кутăнлашма вăй-хăват çитереймĕччĕ, тултарма ирĕк парĕччĕ. Павăл, çĕнĕ тӳрешарасен йăлисене пĕлмен пирки, вĕсем чăнах çилленесрен хăраса ӳкрĕ.

— Хăвăрăн кăмăл... — текелерĕ те, айăпне каçарттарасшăн пек, четвĕртне арăмне тыттарччĕ: — Илсе кай!

Варуç та питех тĕлĕнчĕ. Тӳре-шарасем эрех ĕçменнине астумасть вăл. Апла çеç те мар, алăк пуканĕ урлă каçнă-каçманах ыйтаканччĕ. «Кусем чăннипех йĕркеллĕ çынсем-и, тен...»

— Эрех ĕçмерĕр... Юр-варне астивĕр пĕрех хутчен. Вăрă-хурахсем шăрттанпа пĕрле чĕлхисене çăтса яреччĕç, сăмакуна катерттерни кăмăлĕсене пăснипе тĕртсе пăхмарĕç.

Ваймистров çакна асăрхасан:

— Тăрантăр курăнать, кайрăмăр! — терĕ.

— Çимеллеччĕ... — йăлишĕн сĕнкелерĕç Павăлпа арăмĕ.

— Пурте умра, Павел Платонович... Васкамаллине хăвăрах пĕлетĕр. Ик-виçĕ яла çитмелле, темиçе киле ухтармалла. Кайран, ĕçе ăнăçлă вĕçлесен, сĕтел хушшинче саркаланни те килĕшӳллĕ.

Хăйсем тĕллĕн çеç пулсан, вăрă-хурахсем ятлаçса кайĕччĕç. Халь хырăм выççипех çула тухрĕç.

Ампара çаратакансем сиссе пытанасран, милиционерсем Павăл кăтартнипе тӳрех Урпа Çемукĕ тĕлĕнче чарăнчĕç. Ваймистров наганне пиçиххи хушшинчен кăларса аллине тытрĕ, çуна çинчен сиксе анчĕ.

Кил хуçи арăмĕ икĕ ачипе икон кĕтессине хĕсĕннĕ те чĕтресе тăрать. Ваймистров хаяррăн кăшкăрчĕ:

— Упăшку ăçта?

Тӳре-шарасем ытла хăвăрт хупăрланăран мĕн каламаллине упăшкипе сӳтсе явайман хĕрарăм ăнсăртран килнĕ сăмахне персе ячĕ:

— Çармăссен енне кайрĕ. Вут-шанкă кирлĕччĕ те...

— Суятăн, йытă ами! Паçăр çеç ман ампара çаратрĕç вĕсем! — хăтăрса тăкрĕ Павăл.

Ваймистров хĕрарăм сăмахне ĕненчĕ. Çаратнă хыççăн хăй те тӳре-шарасем килсе тытасса кĕтмĕччĕ, çăва патне тапса сикĕччĕ. Анчах куна шута илме юрамасть. Вăл милици начальникĕ.

— Кала! — каллех кăшкăрчĕ те револьверне хĕрарăм çине тĕллерĕ. — Халь перетĕп!

Ни вилĕ, ни чĕрĕ пулса тăнă хĕрарăмăн чĕлхи çыхланчĕ. Сасартăк пăшал кĕрĕслетни хăлхине хупласа лартрĕ. Хăйне пенĕн туйăннипе вăл шари çухăрса çĕре ӳкрĕ. Ачисем ун çине йăванчĕç, хурлăхлăн макăрса ячĕç.

Куна курсан, чул та çемçелĕччĕ. Вăрă-хурах чĕри вара чулран та хытăрах: хĕрарăма шеллес вырăнне савăнчĕ, çынна асаплантарас кăмăлĕ пушшех асрĕ:

— Кала, упăшку ăçта? — кăшкăрашрĕ Ваймистров. Хăрушла сасă кил хуçи арăмне тăна кĕртрĕ. Хăй чĕрех юлнине ĕненчĕ, ачисене ыталаса чăмăртарĕ, йăпатма тăрăшрĕ:

— Лăпланăр, ыльăмсем... Лăпланăр. Ан тив, урччăр... Пире терт кăтартнипе ыр кураймĕç. Турă пурне те пĕлет... Пурне те тивĕçлине кăтартĕ...

Ачисĕм çаплипех ĕсĕклеме чарăнмарĕç.

— Эсĕ, тухатмăш, ылханма-и-ха? — терĕ те Ваймистров хĕрарăма енчен енне çутăлтарса ячĕ, чышкăпа та тапкăпа ислетме пуçларĕ.

Ачисем каллех çуйхашма тытăнчĕç. Амăше кăна сасă кăлармарĕ. Макăрсан та эсреметсене ӳкĕте кĕртеймĕн.

Хĕрарăм ытла çирĕппи Ваймистрова минретрĕ. Вăл, ахăртнех, çапла шухăшларĕ: çак тери инкеке çаклансан, ун юлташĕсем чĕлхисене çыртайĕç-ши, пĕр-пĕрне сутмĕç-ши?

Ваймистров, хĕрарăма хĕнеме чарăнса, ним тума аптраса тăни Павăла хăратса пăрахрĕ. Милици начальникĕ Урпа Çемукне тупмасăрах, çуртне-йĕрне тустармасăрах тухса каяссăн туйăнчĕ.

— Кузьма Иванович! — çатракаланарах чĕнчĕ вăл. — Йытă амине итлемелли çук. Упăшки кил хушшинчех унăн. Шырасчĕ!

— Тĕрĕс, Павел Платонович! — сасартăк чĕрĕленчĕ Ваймистров. — Тупăнмасан, арăмне илсе каятпăр. Вара хăех кантура пырĕ. Эп пӳртре ухтарăп, эс çенĕкре астукала-ха!

Ваймистров кăмака хыçнелле, тенкелсем айнелле пăхса çаврăнчĕ те тĕпсакай хуппине уçрĕ.

— Тух хăвăртрах! Ху ирĕкпе парăнсан, çăмăлрах пулĕ! Тухмастăн-и?! — Ваймистров наганĕпе тĕпсакайне ик-виçĕ хут кĕрĕслеттерчĕ. Çав-çавах ним сас-чӳ те çуккипе анмах лекесрен шикленсе ӳкрĕ. Тĕттĕм çĕрте çынна пуçтарса хума ним те мар.

Павăл ĕшеленсе кĕни Ваймистрова тĕпсакайне анас инкекрен хăтарчĕ.

— Кузьма Иванович, атьăр-ха çенĕке! Лешĕ хаваспах килĕшрĕ.

— Куратăр-и? — çенĕкри пусма çине кăтартрĕ Павăл. Ваймистров мĕн те пулин хуравлама ĕлкĕриччен ăнлантарчĕ: — Мĕншĕн-ха пахча енчи стена çумне тайăнтарнă пусма халь тӳнесле чалăшнă? Мачча çине хăпарнине ан тавçăрччăр тесе тĕксе яман-и ăна?

Ваймистров çак самантрах хăпарма хатĕрччĕ. Кунпа вара, Павăлшăн тăрăшнă пек кăтартса, ăна йăлтах хăй майлă çавăрĕччĕ. Пусмана пӳрт стени çумне тăратсан, хăравçă чĕри кăртах турĕ. Мачча çинчи çын тем кăтартĕ. Акă вара Павăла хистерĕ:

— Эпĕ те санашкалах шухăшлатăп. Хăпарса пăх-ха! Павăл ăна-кăна йӳпсемесĕр хăпарма пуçларĕ. Пуçĕ маччапа шайлашсанах, каялла сикрĕ.

— Унта вăл! Аллинче пуртă!

Ку хыпар Ваймистрова пушшех сехĕрлентерчĕ. Тытма хăтлансан, пуртăпа мăйран лартĕ те... Пурнăç ансат чухне камăн вилес килĕ? Мĕнле майпа тупса антарас ăна?

Тавăрасшăн çуннипе Павăл милици начальникĕ аптраса тăнине сисеймерĕ. Мĕн тумаллине тавçăрса пусмана терĕр енне, маччана хирĕç кĕлет стени çумне, таянтарчĕ. Урпа Çемукĕн хăлхине кĕртесшĕн юри хытă каларĕ:

— Ĕнтĕ, Кузьма Иванович, хушăр кăна, хăех анĕ! Ваймистров ăнланчĕ, май тупса панăшăн ăшĕнче тав турĕ. Çенĕк урлă пуртăпа темех тăваймĕ. Вăл пусма çине хăвăрт хăпарчĕ. Мачча çинчи çынна курсан, хаяррăн кăшкăрчĕ:

— Пытанса хăтăлăп терĕн-и?! Эпир сирĕн йышшисене çĕр тĕпĕнчен тăпăлтарса кăларăпăр. Пăрах пуртта! Ан часрах! Виççе çити шутлатăп. Анмасан, астутармасăрах перетĕп! Пĕрре... Иккĕ...

Кун пек чух çара çĕрте тăма юраманни паллă. Унсăрăн чăннипех персе пăрахĕ. Урпа Çемукĕ вăльт! кăна мăрье хӳтлĕхне чăмрĕ. Çывăха килсен, пуртăпа кунтан та лектерме пулать. Алла тăсарах сулмалла кăна.

Ваймистров виççĕ шутласа çитеричченех револьверпе кĕрĕслеттерчĕ. Пуля, кирпĕче çапăнса, айккинелле чĕвинлетрĕ. Ваймистров татах парăнма хушрĕ. Татах печĕ. Урпа Çемукĕ вырăнтан та сикмерĕ, Ваймистрова пуртă çивĕчĕшне çавăркаласа кăтартрĕ кана.

Мăрье хӳтлĕхĕнчи çынна револьверпе хăратас çуккине тавçăрчĕ Ваймистров. Çывăха пыма та хăруша. Юри пекех хĕрĕн ашшĕ умĕнче паттăрлăх кăтартма чăрмантаракан сăлтавсем сике-сике тухни тарăхтарать ăна. Тепĕр тесен, лартăрччĕ вăл унтах. Çăкăрсăр-шывсăр аптрасан, хăех парăнĕччĕ. Унпа аппаланнă хушăра ыттисем шанăçлăрах çĕре пытанма ĕл-кĕрĕç. Мĕн тумалла?

— Кузьма Иванович! — хыпăнса ӳкрĕ Павăл. — Эсир кунта сыхласа тăрăр, эпир мăрйине çĕмĕрĕпĕр, çивиттине сӳтĕпĕр!

— Пит аван, Павел Платонович. Хăвăртрах çаврăнкалăр! — май тупăннипе савăнса хушрĕ Ваймистров.

Çак сăмахсем Урпа Çемукĕн хăлхине те пырса кĕчĕç. Юри хăратасшăн кăлаçнă пек кăна туйăнчĕ ку ăна. Анчах кĕçех пӳрт тăрринче ура сассисем кĕптертетни илтĕнчĕ. Акă мăрье тĕлне çывхарчĕç, шаккама пуçларĕç. Тăпра тĕпренчĕкĕсем ĕнсе çине шĕпĕртетрĕç. Юри мар, чăннипех çĕмĕреççĕ иккен. Урпа Çемукĕ персе пăрахасран та ытларах хăраса ӳкрĕ: тытса каясран хăтăлса юлаймăн, мăрьене çĕмĕрсен, çивиттине сӳсен, хĕл кунĕнче çемйи ăçта пурăнĕ?.. Каярах пулсан та, пуçне сулăмлă шухăш пырса кĕчĕ — çав сехмете чĕрĕ хăвармаллаччĕ-и? Арман пĕвине пуçхĕрлех ярантармаллаччĕ. Вĕçĕ пĕрречче. Тӳрешарасене никам те евитлейместчĕ. Ак ĕнтĕ палласа юлма ĕлкĕрнисене тустарса çӳрет. Хăрушă пулин те, пуртта пăрахмах лекет.

— Ан çĕмрĕр! Хамах анатăп!

— Анатăн-и?! — пӳрт тăрринчен ихĕлтетни илтĕнчĕ. Урпа Çемукĕ, аллине çĕклесе, мăрье хӳтлĕхĕнчен тухрĕ.

— Хама шеллеместĕп, марьене кăна ан çĕмĕрĕр, — йăлăнчĕ вăл.

— Эй-й? Пӳрт тăрринчен анăр! — хушрĕ Ваймистров. 

Мăрье патĕнчи сасăсем тамалчĕç, Урпа Çемукĕн чĕри кăштах лăпланчĕ. 

— Çапла, кăвакарчăнăм... Пуртăпа хирĕç тăрса хăтăлас çук эс пирĕнтен! — Урпа Çемукĕ ансанах тапăнчĕ Ваймистров. — Сан пеккисене нумай курнă эпир, нумайăшне чĕрне хушшине хĕстернĕ. Каласа пар ĕнтĕ: кампа çаратрăр, сире ертсе пыраканĕ кам?

Урпа Çемукĕ аллă çулалла çитнĕ. Çавăнпа кăçал мольă хăвалас ĕçе кĕрĕшеймерĕ. Паян ак, кӳршĕ лашипе юлашки тыррине авăртма кайсан, арманта пăтăрмах сиксе тухрĕ. Павăлăн лар айĕнче çăнăх юхмалли шăтăк пур тенине халăх тахçанах илтнĕ, тĕрĕслеме çеç хăранă. Натюш пасарта тухса каланă хыпар юнашар ялсене те сарăлма ĕлкĕрни çынсен хăюлăхне çĕнлерĕ. Вара Павăлпа мелникĕ ампартан тухсанах тĕрĕслекенсем тупăнчĕç. Çăнăх юхнине харпăр хăй куçĕпе курса ĕненчĕç. Павăл ампара таврăнсанах, Урпа Çемукĕ çиллине шăнараймасăр çулса илчĕ. Лешĕ тарма хăтлансан, хуса çитсе тытрĕ. Çавăнтах тăсса ӳкерсе ислетрĕç, ампарне тустарчĕç. Урпа Çемукĕ икĕ михĕ лектерсе таврăнчĕ. Акă мĕншĕн пуçне çиме лекет ĕнтĕ унăн. Пурпĕр, çакăнта пуçтарса вырттарсан та, никам ятне асăнмĕ.

— Хуть касса, хуть персе вĕлерĕр, хуçана çапса пăрахаканĕ эпĕ. Урăх никам хутшăннине астумастăп. Çур михĕ çăнăх та хурса килтĕм. Кĕлетрех, илсе кайăр!

Урпа Çемукĕ хыттăн калаçни Ваймистрова тилĕртрĕ. Çенĕк алăкĕ патнелле çынсем çывхарнине сиссен, сасар-тăках çакна аса илчĕ: хĕрĕн ашшĕ умĕнче чапа тухма шăп вăхăт.

— Эсĕ тунма-и-ха?! Халь çăварунтан кĕрсе уру тупанĕнчен тухăп! — кăшкăрчĕ те хаяррăн Урпа Çемукне чăмăрĕпе тăрăслаттарма пикенчĕ, — Кала! Кампа çаратрăр? Кам ертсе пычĕ?!

Урпа Çемукĕ ним шарламасăр тӳсрĕ.

Павăлпа икĕ милиционер кĕчĕç. Тăшманне ним шелсĕр хĕненине курсан, Павăл тем пекех савăнчĕ. Хăй те тăрлĕччĕ, ыттисем тарса хăтăласран хăраса сăмах хушрĕ:

— Кузьма Иванович, ăна тĕпчесе вăхăта ирттерес мар. Хам пĕлекеннисене ухтарас.

Ваймистров килĕшрĕ. Кĕлете кĕрсе, çур михĕ çăнăха илсе тухрĕç, çуна çине çавăрса печĕç. Тек шырамарĕç. Урпа Çемукĕ аранах çăмăлраххăн сывласа ячĕ. Ан тив, ăна тытса каяççĕ, çемйи валли çапах мих çурă çăнăх юлать. Малтанах уйрăм-уйрăм пытарма ăс çитерни аван пулчĕ. Вăл пĕтиччен таврăнĕ те-ха.

Тӳре-шарасем килнĕ текен хыпар яла çиçĕмле хăвăртлăхпа сарăлчĕ. Урпа Çемукĕ патне кĕнине пĕлсен, мĕншĕнне те тавçăрчĕç. Çăнăх тиесе килнисем шанăçлăрах вырăна пытарса тухса шурĕç. Ваймистровсем икĕ çынна кăна, ытлашши хутшăнманнипе пытанма шутламанскерсене, тытрĕç. Çапла вĕсем виç-тăватă ялта вунă çынна арестлерĕç. Тупăннă пек çăнăхне армана леçтерсен, Атăлкассине таврăнма шутларĕç. Анчах Павăл чĕри пурпĕр лăпланаймарĕ. Ыттисене тăн памалăхне арестленисене суд тăвĕç те-ха, тапăннă çĕрте çирĕм-вăтăрăн та пурччĕ. Вĕсем ак ирĕкре юлаççĕ. Пытанса çӳрекенсем пушшех курайми пулĕç, хаярланĕç. Улах çĕрте шаккаса пăрахасран е вут тивертесрен хăрушă. Инкекрен сыхланма начальникпе çывăхрах туслашмалла та, пĕрер милиционерне армана хăвармалла. Куншăн укçа та шеллемĕччĕ. Тата калаçма та ирĕк — çуна çинче иккĕшĕ çеç.

— Кузьма Иванович... Эсир маншăн тăрăшнине тем туса çырлахтармалла ĕнтĕ.

Павăл парнелеме хатĕррине сиссен, Ваймистров тӳрех ун хĕрне аса илчĕ.

— Ман умра пуç тайма кирлех мар, Павел Платонович. Ман ĕçĕ çав. Эпĕ тивĕçĕме кăна тӳрре кăларасшăн. Анчах мана сирĕн лару-тăру канăçсăрлантарать. Хăвах ăнланмалла, вĕсем тепĕр хут та ашкăнма пултараççĕ. Эпир час-часах пулăшу параймăпăр.

— Çав шухăшпах сăмах хускатрăм, Кузьма Иванович. Армана хураллама пĕр-пĕр милиционерне хăварсан аванччĕ... Ним те шеллемĕттĕм.

— Куна кĕтме хĕн, Павел Платонович...

— Апла тесен ыйтса пăхăр. Мĕн чул кирлĕ сире? Пуянсем укçапа теме сутăн илме пултарнине лайăх ăнланать Ваймистров. Пурпĕр çилленнĕн хăтăрса пăрахрĕ:

— Павел Платонович, эсир мана çын вырăнне хумасса кĕтмен. Взятка сĕнсе, халăх милицийĕн начальникне хур кӳресшĕн!

Павăл хăраса ӳкрĕ. Йăнăш персе ячĕ-им? Юсамасан, тем курса ларăн.

— Ытлашши калаçрăм-и, тен, ан çилленĕр, тархасшăн, Кузьма Иванович. Сирĕн кăмăла пăсасшăн марччĕ. Хисепленĕрен çеç... Урăх ним тума аптратăп...

«Аптрамалли çук. Сан хĕр пур, мана качча пар кăна» теесшĕнччĕ Ваймистров, иртерех пек туйăнчĕ.

Çапла чĕмсĕрленсе пынă çĕртех хутор курăнчĕ. Начальнике хăй май çавăрмасăр уйрăлас килменнипе Павăл каллех калаçу пуçарчĕ:

— Кузьма Иванович... Чăрмантарнăшăн ан çилленĕр те, урлă-пирлĕ пулнине манса, ман пата кĕме кăмăл тумăр-ш-и? Паçăр та пирĕн çăкăр-тăвара астивеймерĕр.

Ваймистров ăшĕнче килĕшрĕ. Хĕрне тепĕр хут кĕрсе курасси, май килсен, чĕрере мĕн пуррине кăларса хурасси илĕртрĕ? Çапах, пĕр пуçăннă япала, кутăнланмах тĕвтурĕ.

— Хаваспахчĕ, Павел Платонович, вăхăт çукки хуплать. Хăвăрах чухламалла, эпир çулта чухне вулăсра тем сиксе тухасси пур, Мансăр пуçне унта никам ним тăваймĕ.

Павăл тарăхса çитрĕ. Тĕрлĕ енчен тапăнсан та, хăйĕн урапи çине лартмалла мар-çке ĕнтĕ.

— Вулăсри ĕçсем пирки мар-ха эсир, Кузьма Иванович... Ку вăл сăлтав шырани кăна. Манран темшĕн ютшăнатăр. Тав тунине йышăнмастăр. Кĕмесĕрех кайсан, килйышăм пăшăрханĕ. Çавна та пулин шута илесчĕ сирĕн.

Ваймистров сасартăках чĕрĕленчĕ:

— Тунмастăп, Павел Платонович, сан килйыш пирки шухăшламан.

— Çавăнпа калатăп, Кузьма Иванович, — парăнасса сисрĕ Павăл. — Вĕсен кăмăлне хуçас марччĕ.

— Апла тесен, лашана тăрат-ха, — хушрĕ Ваймистров. Çуна çинчен анчĕ, юлташĕсене ăнлантарчĕ: — Акă мĕн, тус-йышсем... Кантура çитсен, арестленисене хупса лартăр. Черетпе хураллăр. Эпĕ çитиччен председателе ан систерĕр.

— Эс ăçта каясшăн?

— Павел Платонович хăй патне чĕнет, — Лешсем сӳрĕкленнине асăрхасан, йăпатма васкарĕ: — Туятăп, эсир те выçса çитнĕ ĕнтĕ. Анчах хăвăрах чухламалла, арман çаратакансемпе пĕрле хăна пулаймăпăр. Нумаях кĕттермĕп. Кучченеçпе таврăнма тăрăшăп...

— Юрĕ эппин... Сăмах татнă пек пултăр, — астутарчĕç юлташĕсем.

Хапха умне лав çитсе чарăнсан, Варуç кĕтсе илме кайри пӳрте тухрĕ. Елюк каллех кĕнчелеççи тытса ларчĕ. Начальник текенни паçăр алла чăмăртанине, качча каяс пирки сӳпĕлтетнине аса илчĕ те, чунĕ кичемленчĕ.

— Вăт, çитрĕмĕр те… — алăк пуканĕ урлă каçсанах арăмне йăпатасшăн ехлетрĕ Павăл.

Упăшки чиперех тăврăнни Варуç кăмăлне уçрĕ. Пуç тайсах Ваймистрова йыхăрчĕ:

— Килех, тĕпелелле ирт!

Павăл та йăпăлтатмасăр тӳсеймерĕ:

— Варуç, эс ним те пĕлместĕн-ха. Кузьма Иванович пирĕн пата кĕмесĕрех иртсе каясшăнччĕ. Елюкпа иксĕр çилленесрен çеç килĕшрĕ.

Варуç ăнланчĕ, упăшки шухăшне тăрлама васкарĕ:

— Питех кӳренĕттĕмĕр çав...

Амăшĕпе пĕрле хĕрĕ кайри пӳрте тухманни Ваймистров кăмăлне пăсма хăтланчĕ те, кил хуçисем тарават йышăнни сирчĕ. Тата çакна аса илчĕ: хĕр ăраскалĕ пирки ашшĕ-амăш сăмахĕ татăклă, çавăнпа вĕсен куçĕ умĕнче ӳсме тăрăшмалла.

— Варуç инке, — евĕклĕн чĕнчĕ вăл, — Павел Платонович кăштах юптарма юратать иккен. Эп уншăн-куншăн мар, вăхăт çуккипе тӳрех Атăлкассинелле вĕçтересшĕнччĕ. Вулăс пысăк, йĕрке тытакан сахал. Паян та ав, эпир пулмасан, Павел Платонович пурнăçне, ун çемйин канăçне кам хӳтĕлĕччĕ?

— Хисепленĕшĕн тавтапуç, Кузьма Иванович, — каллех пуç тайрĕ Варуç. — Хывăнăр та малти пӳрте иртĕр.

— Килти пек пулăр, Кузьма Иванович...

Елюк сӳс арласа лăрнине курсан, Ваймистров кăмăлĕ çĕкленчĕ.

— Ырă каç сунатăп, чиперкке! — терĕ вăл.

— Хăвăра та çавнах сунатăп... — ирĕксĕртен хуравларĕ те Елюк сăнама пикенчĕ. Сивĕ çĕрте çӳренĕрен пит-куçĕ хĕремесленни палăрать. Ытти паçăрхинчен ним чухлĕ те улшăнман. Тĕпсĕр куçĕ çисе ярасла çунать. Елюк чĕри тискер кайăкпа тĕл пулнăн вăркама пуçларĕ. Сӳс хӳтлĕхне пытансан та лăпланма çук-çке. Юрать, амăшĕ апат-çимĕç хатĕрлерĕ те, ăна сĕтел хушшине лартрĕç.

Антарнă яшкана сыпас вырăнне Ваймистров, тем çитмен пек, кашăк та тытмарĕ.

— Кузьма Иванович, нивушлĕ çакнашкал пысăк ĕç хыççăн та пĕрер черкке ĕçес мар? Тен, эсир сăмакуна тиркетĕр-и? Апла тесен, ман лайăхраххи пур, — терĕ Павăл.

Ваймистров хăйне эрехпе аташакан çын мар пек кăтартасшăн татах кутăнлашасшăнччĕ. Лайăхраххи тесен, ĕçес килнипе çăварĕ шывланчĕ. Вăрçă тухнă кунах патша эрех сутассине пĕтернĕ пирки динатуратпа одеколон лакса йăлăхнă. Спирт ĕçме май килнĕшĕн хĕпĕртерĕ.

— Чăнах-и?

— Суймастăп ĕнтĕ. Хусанта тупнăччĕ. Сирĕн телейшĕнех юлнă-и, тен, Варуç, илсе кил-ха!

Арăмĕ пулштух кĕленчипе спирт, икĕ черкке йăтса пычĕ.

— Пĕр юратса та пĕр савса ĕçер-ха!

— Çук, апла мар, Павел Платонович! Эпир ĕçетпĕр те, хуçа арăмĕпе-хĕрĕ айккинче тăраççĕ. Ахăртнех, мана çын вырăнне шутламаççĕ. Пытармастăп, эпĕ нумай çĕр-шыва, хулана-яла çитнĕ. Кунашкалне çеç курман. Ман хамăн та туртана каялла çавăрмалли çеç!

Павăл арăмĕпе хĕрĕ çине сиввĕн пăхрĕ:

— Эсир мĕн çăвар карнă? Е Кузьма Иванович ӳпкеленине илтмерĕр-и?

Такам темле ăслă, пурне те ăçтан пĕлсе çитерĕн? Хальччен тӳре-шарасем амăшĕпе хĕрне хăйсемпе пĕрле ларма йыхăракан марччĕ. Куншăн пăшăрханнă та. Анчах пурăна киле хăнăхнăччĕ. Ку тата, пĕрле лармасан, çăкăр-тăвара астивесшĕн те мар.

— Эй, турă, ара... Чăвашăн йăли çапла, арçынсем ĕçнĕ çĕрте хĕрарăмсен ĕç çук.

— Эп ку йăлана йышăнмастăп, Варуç инке! Çиппи йĕппинчен юлмасть теççĕ чăвашсем.

— Юрĕ-çке, юрĕ... — килĕшрĕ Варуç.

Елюк та, кĕнчелеççине чăлан çумне тайăнтарса, сĕтел патне пычĕ. Ашшĕ-амăшĕ хисеплеме тăрăшсан та, Ваймистровпа юнашар пуласшăн марччĕ. Анчах урăх вырăн çуккипе ирĕксĕртен ларма тиврĕ.

Ваймистров чĕри савăнăçлăн тапма пуçларĕ, Елюк юриех çак вырăна суйласа илнĕн туйăнчĕ.

— Вăт капла илемлĕ... Икĕ мăшăр пултăмăр. Çиме-ĕçме кăмăллă.

— Эпĕ те хавас... — начальник- шӳтленĕ пек сунса, хапăлларĕ Павăл. — Сирĕн сывлăхшăн ĕçер-ха!

— Апла мар, Павел Платонович, пурин сывлăхĕшĕн те. Эсир хăвăр мăшăрна, эпĕ хамăнне тав тăвăп.

— Тархасшăн!

Варуç теме сиснĕн кӳренчĕ. Чăнах, ашшĕ-амăш умĕнчех кам хĕрĕ ют çынпа эрех ĕçет-ши? Анчах упăшки ытла çăмăллăн парăннипе чĕлхине çыртрĕ.

— Елюк, тав сана, — терĕ Ваймистров, черккене çĕклесе.

Паçăрах кичемленнĕ хĕр ăшчикĕ пăтранчĕ. «Мăшăр» тесе чĕнме мĕнле хăять вăл?! Çавăншăнах çаврăнса та пăхмарĕ.

Хĕр хисеплеменни Ваймистрова тилĕртсе ячĕ. Черккене сĕтел çине лартса, шăл витĕр сăрăхтарчĕ.

— Апла иккен... Сире тус-йыш тесе кĕнĕччĕ. Эсир тиркеме пăхатăр. Тивĕçсĕр тетĕр эппин? Мĕнех эпĕ сывпуллашма та хатĕр!.. — Ваймистров ура çине тăчĕ.

Павăл тăвăлса кайрĕ. Милици начальникĕ пуçĕпех çаврăннăччĕ. Эрех ĕçме килĕшрĕ. Пĕрле ĕçекенрен вара хуть кантра яв. Ассăр хĕрĕ пăсса хучĕ. Шӳтле хăтланнăшăн нихăш енчен те катăлас çукчĕ.

— Кузьма Иванович, тăхтăр-ха! — Ваймистрова лăплантарма пикенчĕ Павăл. Çавăнтах Елюка хăтăрса тăкрĕ: — Эс мĕн, пĕчĕк ача-им?! Тав куркине кам сĕннине пĕлес пулать!

Хĕр шартах сикрĕ. Ашшĕ çак тери çилленнине нихçан астумасть. Тӳре-шара кăмăлне тивĕçтерменни, паллах, пысăк йăнăш. Вăрă-хурахсем татах тапăнсан, пулăшу ыйтма кам патне кайăн?

— Кузьма Иванович... — йĕрĕннине пытарса йăл кулчĕ Елюк. — Эсир ним сăлтавсăрах çĕтĕлетĕр. Халиччен ĕççе курманнипе тӳрех хуравлаймарăм. Сирĕншĕн тесен... Сав мана...

Ваймистров аранах çаврăнчĕ.

— Апла тесен, тав куркине йышăнатăр-и?

— Йышăнмасăр.

Павăл та çăмăлраххăн сывласа ячĕ.

— Ну вăт... Хумханма кирлĕ марччĕ, Кузьма Иванович... Эсир кунта чи çывăх çын. Ĕçĕр-ха!

— Хам та çапла шутлатăп. Елюк пăркалании кăштах-кӳрентерчĕ те, ĕнтĕ иртрĕ. Пурсăра та сывлăх сунатăп! — Ваймистров черккене çăварĕ çине ӳпĕнтерчĕ. Спирт хăвачĕ вар-хырăмне ыррăн каскаларĕ.

Павăл çакна сăнама ĕлкĕрчĕ. Ку тӳре-шара та, ĕлĕкхисем пекех, эрехе лайăх ярăнтарать. Паçăр ахалех турткаланнă.

— Ĕнтĕ çырткалăр-ха! — терĕ те Павăл хăй валли тултарчĕ. Арăмне тав туса ĕçрĕ. Вара хĕрĕпе иккĕшне шыв хутăштарса пачĕ.

Варуç, тав куркине халиччен те тĕппипех пушатнăскер, тепĕр хут сĕнессе кĕтмерĕ; Елюк тутине çеç тивертрĕ. Куç илмесĕр сăнаса ларакан Ваймистров астутарчĕ.

— Кунашкал юрамасть, Елюк...

— Чăнах, Кузьма Иванович, урăх ĕçейместĕп.

— Эсир тав куркине ырă сунса йышăннине курас килет ман, — çине тăчĕ Ваймистров.

«Çамрăк хĕре ятне туни те çитĕ, ăна ирĕксĕрлени киревсĕр», — теесшенччĕ Варуç, упăшки сиввĕн пăхмипе шарламарĕ.

Павăл каллех авăкланчĕ. Пуçĕпех çырлахма пуçланă çынна хĕре тепĕр хут кăмăлсăрлантарасшăн-и? Пĕр черкке ĕçнипе темех пулас çуккине пĕлмест-ши?

Елюк ашшĕ-амăшĕ хута кĕрессе шаннăччĕ. Лешсем чĕлхисене çухатнăн ларни чăрсăрланма хистерĕ. «Юрĕ эппин... Хĕрӳ мĕнле пултарнине кăтартăп сире, савăнăр!» — куренсе шухăшларĕ те тултарнă эрехе янк тутарчĕ. Антăхнипе çăварне карса пăрахрĕ.

— Панулми çыртăр! Иртсе кайĕ! — сĕнчĕ Ваймистров.

— Вăт ку тав курки темелĕх пур! — кулкаларĕ Павăл. Елюк ашшĕне тем каласа хурĕччĕ, ют çын умĕнче хăю çитереймерĕ. Ваймистров тыттарнă улмана шатăр çыртрĕ те спирт йӳççи сирĕлсен кулса ячĕ.

— Аранах эрех ĕçме вĕрентрĕр. Ĕнтĕ ӳпĕнтеретĕп кăна!

Павăл арăмĕпе хĕрне урăх тултарса памарĕ. Ваймистровпа иккĕшĕ тепрер черкке ĕçрĕç, кăштах çырткаларĕç. Кунĕпе выçаллă-тутăллă хумханса çӳренипе Павăл часах ӳсĕрĕлчĕ. Ваймистров йăлтах хăй май çаврăннăн сунса, çул çинче вĕçленеймен сăмахне хускатрĕ:

— Кузьма Иванович, ан çилленĕр те, кашнин хăйĕн юрри тенĕ евĕр, ман çакнах ыйтас; армана сыхлас пирки мĕн шутлатăр-ши? Паçăр мана «хур кӳретĕр» тесе ятларăр та... Кĕсъе туллирех чухне тивĕçлĕх те витĕмлĕрех. Сире пĕр милиционерне арманта усрама ним те мар. Пархатарĕ ытлашшипех пулĕ. Магазинтан мĕн кирлине суйласа илĕр. Укçан та шеллемĕп. Тен, эсир Улитинтан хăратăр? Кăлăхах. Вăл мана хирĕç каймĕ.

Варуçпа хĕрĕ паçăрах сĕтел хушшинчен тухасшăнччĕ: ĕçкĕллĕ арçынсемпе ларма кичем. Çитменнине, Елюк пуçне спирт анкă-минкĕлентере пуçлани сисĕнчĕ. Каймалла та выртмалла çеç. Милици начальникĕ ашшĕне мĕн хуравласси кăсăклантарчĕ.

Ытлашши мар та, чĕлхи уçăлмалăх Ваймистров та хĕрнĕ. Хуçа кăмăлĕнче мĕн пуррине тĕплĕнрех пĕлесшĕн:

— Павел Платонович! — хыттăн чĕнчĕ вăл. — Эсир мана хăвăр пуяннипе тĕлĕнтересшĕн. Тавлашмастăп, сирĕн мул тем чухлех-и, тен. Çынсем, ав, пурпĕр уясă тăмак, тытнă та шакканă. Ампара çăра çĕмĕрсе кĕнĕ. Кунашкалли тепĕр хут та çаврăнса килĕ. Эп сирĕн пек пуян мар та, ман алăра власть. Пĕрре чăмăртăп кăна — пыршисем тухĕç. Самана мĕнлине хăвăрах чухламалла. 

Милици начальникĕ сӳрĕккĕн калаçнăшăн амăшĕпе хĕрĕ хăраса ӳкрĕç. Куншăн ашшĕ айăплă пек туйăнчĕ. Çав кирлĕ-кирлĕ мара сӳпĕлтетсе ларать. Чипер килнĕ çынна чиперех ăсатмаллаччĕ.

Ваймистров ăçталла илсе пыма шутланине тавçăрайман Павăл шанăçне çухатнăн ехлетрĕ:

— Апла тесен, тупăка çеç выртмалла!

— Ухмахла сăмах!

— Аслине илтмерĕм эпĕ!

— Пурнăç тăнăç пултăр, никам ан сĕкĕнейтĕр тесен, пуянлăхпа влаçа пĕрлештермелле! Пĕр чăмăр тумалла!

— Кузьма Иванович, пуянлăхпа влаçа пĕр чăмăра мĕнле пĕрлештерĕн-ши? — пушшех ăнланаймарĕ Павăл.

— Мĕнле-и? — терĕ те Ваймистров пĕр хушă чĕмсĕрленчĕ. Сывлăшне çавăрса, сассине хăпартларĕ: — Эпĕ салтак, çаврака сăмахсем калама хăнăхман, юптарма ăс çителĕксĕр. Тата ун пек айкашма вăхăт çук ман. Тӳрĕ пулнăшăн йывăра ан илĕр. Вăт... Сирĕн çитĕннĕ хĕр пур. Эпĕ каччă. Тĕрĕсех, Елюкран аслăрах та... Çирĕм пиллĕкре кăна. Качча парăр мана Елюка.

Тем сиксе тухсан та, Павăл çемйи кăна кĕтмен. Аçа çапса анратнăн чĕлхисене çухатрĕç.

Ваймистров, йывăç пĕрре касса йăванман тенĕн, çирĕпрех витерме тăрăшрĕ:

— Эсир мана чухăн тесе тиркетĕр-и, тен. Тĕрĕсех, сирĕнни пек пуянлăх çук ман. Арман, лавкка тавраш тытмастăп. Анчах пурăнма мĕн кирли пурте пур. Тата çакна ан манăр. Манпа хурăнташлансан, кăмака çине хăпарса выртнă пекех сыхлăхлă пулăр. Никам тĕкĕнме хăяймĕ. Вăт, татса парăр...

Павăл, тăна кĕрсе, каллĕ-маллĕ шухăшларĕ. Хĕрне вăл такам палламан çын ирĕкне парасшăн мар-ха. Лешĕ астутарнисем тĕрĕссине те ăнланать. Пăлхавăрлă саманара çывăх хурăнташран пуçне кам çине тăрсах хута кĕрĕ? Пытарма çук, ашшĕне халăх вĕлернĕ хыççăн Павăлсенчен тăван-хурăнташсем тахçанах сивĕннĕ. Хальхи тус-йышĕсем те хисепленипе мар, ун пуянлăхне парăнса кăна çăкăр-тăварлă пурăнаççĕ. Хута кĕрекен хурăнташ тупăнни, пуринчен ытла хăй ирĕкĕнче власть, хĕçпăшал тытса тăракан çынпа тăванлашни пăсмĕччĕ. Кирек мĕн пулсан та, çак самантрах пистерме юрамасть. Ун пурнăçне, вăл кам таврашне тĕпчемелĕх, çемйипе сӳтсе явмалăх вăхăт тупма тăрăшмалла. Анчах хĕрĕ ахăлтатса кулса яни Павăла пӳлчĕ. Хăтăрса йĕркене кĕртесшĕнччĕ, ĕлкĕреймерĕ — спирт аванах тивнĕ Елюк чарсăрлăхе çиеле тухрĕ.

— Эсир мана качча илетĕр-и? Ман сире качча пымалла тет-и?

Самантрах ăнланайман пирки Ваймистров хĕр çине тĕлĕннĕн пăхрĕ.

Павăл тӳсеймерĕ, кăшкăрса пăрахрĕ:

— Елюк, ухмаха еретĕн-им? Сипете ан çухат!

— Сирĕнпе ухмаха та ерĕн! — кулма чарăнса, татса хучĕ Елюк. — Чăнах, кама курнă вăл манра?! Эпĕ ун арăмĕ пулас ятне яштак пĕвĕме ӳстернĕ-и?! Пуянпа влаçа пĕр чăмăр тăвасшăн ман çамрăк пуçа çимелле тет-и? Пулаймĕ!

Ваймистрова хĕр ним вырăнне те хумасть иккен. Çилĕ тăвăлса килнипе сиксĕ тăчĕ, наганне тӳрлеткелерĕ.

— Апла иккен, кăвакарчăнăм... Мана хур кӳрес тетĕр эппин! Юрĕ!

Павăл ĕшеленсе ӳкрĕ: милици начальникне çак кăмăлпа кăларса ярсан, тем курăн.

— Кузьма Иванович! — йăлăнса чĕнчĕ вăл. — Ытлашши ан пăшăрханăр-ха. Вăл ӳсĕрри паллах. Хăй мĕн сӳпĕлтетнине те чухлаймасть. Ирĕксĕрлесе ĕçтермелле марччĕ.

— Çук, чухлатăп! — тата çивĕчрех кастарчĕ Елюк.

— Варуç, илсе кай ăна! — чунтан тарăхса хушрĕ Павăл.

Варуç, куççульне аран-аран чарса, хĕрне çавăтрĕ, чăлана илсе кĕчĕ.

Ваймистров ашшĕ хирĕçех маррине туйрĕ. Çиллине шăнарса каларĕ:

— Сире ятламастăп, Павел Платонович. Ытти пĕтĕмпех куç умĕнче. Ман васкамалла. Кĕрсе чăрмантарнăшăн йывăра ан илĕр. Пуриншĕн те тав тăватăп!

Ваймистров кайри пӳрте тухса тумланчĕ.

Ĕçкĕ-çикĕ чипер иртнĕ пулсан, милици начальникне ăсатма тарçине хушасшăнччĕ Павăл, хăй суранне эмеллесшĕнччĕ. Халь ку шухăша сирме тиврĕ.

Вĕсем çул тăршшĕпех чĕмсĕрленсе пычĕç. Кантур тĕлне çитсе лашана чарсан, Ваймистров ăнсăртран аса илнĕн астутарчĕ:

— Вăт çавнашкал, Павел Платонович... Съезда килсен, ман ыйту çине татăклă хуравласса шанатăп. Вара евчĕ ярăп. Ача-пăча юнтармăшĕ хыççăн кайни сиен канă кӳрĕ! — Павăл çăварне уçиччен Ваймнстров çуна çинчен сиксе анчĕ. — Телей сунатăп! — тесе хăварчĕ.



XIV


Анахвис кукамăшĕсене вут çине пăрахнăн çунса кĕтрĕ. Мĕнле тусĕн? Аппăшне таврăннă-таврăнман тытса кайрĕç.

Çитменнине, мĕншĕн-ха? Тӳре-шарасем, сехметсем çинчен тĕрĕс сăмах каланăшăн. Çак самантра Анахвисĕн, амăшĕ пек таса чĕреллĕ революционер пулса, пурнăçне шеллемесĕр эсреметсемпе çапăçас килчĕ. Анчах айван хĕр мĕн тăвайĕ-ши? Ма Ванюкпа Коля çук-ши? Ма Микула пиччĕш таврăнса кĕрешĕве йыхăрмасть-ши? Анахвис ним шухăшласа тăмасăрах çав паттăр хыççăн утĕчччĕ. Кукамăшсем аппăшне çăлассăн туйăнсан, туприне çаратни чĕрене каскаларĕ. Урăх чухне пулсан, арча умне ларсах макăрĕччĕ. Мĕн пĕчĕкрен арласа тунă пирне те икĕ тăрăх çеç хăварнă. Ку хуйхă вăраха пымарĕ. Сывă пуç йӳнеçтерĕ-ха. Аппăшне инкекрен хăтарайĕç-ши?

— Натюш аппа ăçта? — Улянапа Наум алăкран кĕрсенех ыйтрĕ Анахвис.

— Ах, анчах, хĕрĕм... — Уляна ассăн сывларĕ. Вара чĕри татăласран шикленерех сăмахне тăсрĕ: — Аппуна... Шупашкар тĕрмине илсе кайнă... — Мăнукĕ йăлтах тĕксĕмленнине асăрхасан, йăпатма тăрăшрĕ: — Пурпĕр кăларса килетпĕр. Вăл айăплă маррине такам та пĕлет.

Улянапа Наум ыран ирхине кайма калаçса татăлнăччĕ, Анахвис питех хуйхăлли Наума тепĕр май шухăшлаттарчĕ.

— Ман шутпа, çула халех тухмалла. Тĕрмере пĕр кун ларасси те асап. Тата Натюша вулăсри съезда çитересчĕ. Сирĕн лаша ывăнчĕ-и, тен, Михханне кӳлетпĕр.

Уляна килĕшрĕ. Ырана хăварма шутланăшăн хăйне хăй ӳпкелерĕ. Наум ăраскалĕ пирки кăна канăçсăрланчĕ.

— Ах, анчах, Наум. Хамăр лашана кӳлсе, Анахвиспа кайăпăр. Пирĕн хута кĕрсе çӳренине сиссен, сехмет çилленĕ.

— Çилленсе мĕнех тăвĕ вăл мана? Вырăнтан кăларать-и? Тархасшăн! Хама хам тăранмалăх ĕç тупăнĕ-ха. Ĕлĕкхи мар.

Йывăр самантра хал çитнĕ таран пулăшма хатĕр çын пурри Уляна чĕрине ăшăтрĕ.

— Ун енне кайсан, хамăр патăрта та кĕтес тупăнĕ-ха... Çапах... — терĕ вара, тахçанах каламалли сăмахне аса илнĕн.

— Ним те мар, Уляна... Хальхи саманара хĕрарăм пуççăн аякри çула тухма хăрушă. Тем тĕлне пулăн. Тата эп Николай Степановичпа чухне Шупашкара темиçе хут та çитсе курнă. Хваттер тĕлне те чухлатăп. Лашине шăварса кăштах сĕлĕ парам-хă. Эсир унччен хатĕрленкелĕр.

Натюш пĕрле ларса таврăнас пулсан, апат-çимĕç ытлашши кирлĕ марччĕ. Шупашкарпа Вурнăйра çырткалĕччĕç те çитсе ӳкĕччĕç. Уляна çакна ĕненсех пĕтереймерĕ. Çавăнпа кĕçĕрлĕхе юлса, юриех çимĕç пĕçересшĕнччĕ. Халех çула тухма шутланипе кутамккана виçĕ çăкăр, пĕр чӳлмек сар çу, типĕтнĕ улма, мăйăр чикрĕç.

Ним кĕтмен çĕртен Натюша тытса кайнă милиционерсенчен пĕри килсе кĕни Улянапа Анахвиçа шартах сиктерчĕ. Анчах вăраха пымарĕ. Мĕн кăтартмаллине кăтартнă ĕнтĕ, мĕн çаратмаллине çаратнă, урăх ним те тăваймĕç. Уляна кăмăлне хытарчĕ. Хăюллăн тинкерсе çакна асăрхарĕ: çийĕнчи шинелĕпе çĕлĕкĕ, уринчи çăматти, кӳлепи — йăлтах çаратса кайнă вăрă-хурахăнни. Чунĕ тăвăлнине пытараймасăр сиввĕн чĕнчĕ:

— Тата мĕн кирлĕ? Мĕн çухатнă эсир кунта? Е чĕрĕллех тупăка вырттарасшăн-и?

Кил хуçи хисепсĕр йышăнни милиционера ерĕшкелентерчĕ. Хăй ирĕкĕпе пулсан, тем туса пăрахĕччĕ. Юраманнине асра тытса, çемçен хуравларĕ:

— Инке, кăлăхах ятлаçатăн, хĕрӳн ăраскалĕ пирки эпир айăплă мар. Аслисем хушнине кăна пурнăçланă. Паян тата ырă шухăшпа килнĕ. Пире çаратнă мула тупса пама хушнă. Анчах мĕн çухалнине пĕлмесен, шырама хĕн. Вăт, йĕркипе каласа парăр-ха: мĕн-мĕн илсе кайнă çирĕнне? — Сĕнмесĕрех сĕтел хӳшшине ларчĕ, хутпа кăранташ кăларчĕ.

— Кашкăр çăварне лекнĕ сурăха вĕçертеймĕн. Пирĕн пурлă-çуклă пурлăхпа пуяймĕç. Тем чул явсан та, вĕренĕн вĕçĕ тухаканччĕ. Пире çаратнă вăрă-хурахсем те йăлмакран хăтăлаймĕç.

Милиционер чĕри сăнă тăрăннăн чĕтрерĕ. Вăл камне тавçăрсан, пĕтĕм ял пухăнĕччĕ та çапса пăрахĕччĕ. Ирĕксĕрех вара Ваймистрова çилленчĕ. Мĕне кура ырă ят илтесшĕн-ши? Çаратнă мула тавăрса пама мар, лашине çавăтса тухмалла, çурт-йĕрне вут тивертсе хăвармалла, Анчах начальник хушнине пурнăçламасан ыррине кураймăн. Вăра-хурахсен саккунĕ темрен те çирĕп. Пурпĕр сăссине хăпартларĕ:

— Йăлмак пирки калани тĕрĕсех, инке... Шанăçа пачах çухатни те аван мар. Тĕл перекен сунарçăсем кашкăр çăварĕнчи сурăха та туртса илĕç. Кам пĕлет, тен, сирĕн мул та тупăнĕ... — Милиционер чĕмсĕрленчĕ, кăштах кĕтсе тăчĕ. Улянасем шарламан пирки ӳпкелерĕ: — Шыраттарас килмесен, хăвăрăн ирĕк. Кайран милици пулăшмарĕ тенĕ сăмах ан пултăр! — Кайма хатĕрленнĕн хут-каранташне пуçтарса чикрĕ.

— Юрать, каласа паратăп! — юлашкинчен килĕшрĕ Анахвис.

— Итлетĕп! — çырма хатĕрленчĕ милиционер.

— Вунçичĕ тăрăх пир. Кĕшемер тутăрсем, çĕлемен батист пурччĕ...

— Мĕн тĕслĕ?

— Батисчĕ таса шурăччĕ. Тутăрĕ сарăччĕ. — Анахвис мĕн-мĕн пулнине пĕтĕмпех çыртарчĕ.

— Шыраса пăхăпăр. Тупсан, хамăрах хыпарлăпăр. Халлĕхе чипер юлăр, — тесе тухса кайрĕ милиционер.

— Никам та мар, çавсемех теес килет! — малтан пырса кĕнĕ шухăшнех çирĕплетрĕ Уляна. — Калаçмалли те çукчĕ унпала.

Уншăн ним те пулмĕ-ха, кукамай.

Кĕçех Наум лаша кӳлсе çитрĕ. 

— Хатĕр-и?

— Хатĕр те... Натюша тытса кайнă милиционерсенчен пĕри килсе кайрĕ.

— Мĕн кирлĕ тет вĕсене? — сасартăк çуйланчĕ Наум.

— Çаратнă япаласене шыратпăр тет.

— Çеçенхирти çиле-и?

Шанăçсăр ĕç пирки пакăлтатса вăхăта ирттересрен сăмаха çакăнпа вĕçлерĕç. Тумланнă май Уляна мăнукне ăс пачĕ:

— Пĕччен кичем тесен, хĕрсене пух!

— Юрать, кукамай!

Вурнăя вĕсем çĕрле çитрĕç. Хваттере кĕрсе лашине кăшт кантарчĕç те каллех çула тухрĕç. Шупашкара ирех ĕлкĕрчĕç.

Хула чан сассипе янласа кăна тăрать. Уляна хăнăхнă йăлипе кăкăрĕ çине хĕрес хучĕ. Кун пек чухне, ĕненсех каймасан та, турăран пулăшу ыйтас килĕ.

Наум лашине ансăр урамалла çавăрчĕ. Кунта кашни вулăсăн, прихутăн, ялăн хăйĕн хваттерĕ. Кĕнĕшĕн укçа та тӳлемелле мар. Хуçисем кĕркунне яла пырсах тырă пухаççĕ. Ан тив, энĕшкассисем Шупашкара сайра хутра кăна килеççĕ те, тыррине параççех.

Наум Енел çыннисем хваттере кĕрекен икĕ хутлă йывăç çурта часах тупрĕ. Хуçинчен ыйтмасăрах хапхана уçрĕ, лашине сарайне кĕртсе тăратрĕ. Кил хуçи хăш вулăсран, хăш ялтан килнине ыйтса пĕлчĕ те сĕтел çине сăмавар лартрĕ. Наумпа Уляна чей ĕçкелерĕç, вара хăйсен ĕçĕпе тухса утрĕç.

Малтанах вĕсем Лаврский патне кĕрсе приговора кăтартасшăнччĕ, Натюша кăларма ыйтасшăнччĕ. Килтен кайнăранпа та хĕрĕ татăк çăкăр курман пек суннипе тӳрех тĕрмене çитме тĕвтурĕç.

Уляна, хальччен хулана килсе курманскер, пăхкаласа пырĕччĕ. Кăмăл-шухăшĕ йăлтах хĕрĕ çинче пулнăран унăн куçне ним лайăххи те тĕл пулмарĕ.

Вĕсем тем пысăкăш чул çурт тĕлне пырса чарăнчĕç.

— Çитрĕмĕр, — терĕ пĕр сăмахпа Наум.

Уляна çакна асăрхарĕ: çурчĕ тавра чул хӳме çавăрнипе миçе хутне те пĕлес çук. Кĕтесре çӳллĕ вырăн пур. Унта хĕçпăшаллă çын каллĕ-маллĕ уткалать. Хӳми урлă; çын мар, кайăк та вĕçсе каçаймĕ. Чӳречисем тимĕр решеткеллĕ.. Тĕрме тени Уляна чĕрине тем чул çунтарнă та, çак териех тискер тесе шутламан. Нуша хăваласа килмен пулсан, çĕр çухрăмран çаврăнса иртĕччĕ. Анчах ним тума — кунта ун хĕрĕ ларать. Вĕсем, сехĕрленнине сирсе, тимĕр хапха патне пычĕç. Уçма май тупăнманран Наум хăю çитерсе шаккарĕ.

Шалта шăлт-шалт сасă илтĕнчĕ. Кĕçех тимĕр хапха çумĕнче тĕнĕ пек шăтăк уçăлчĕ, хура шăртлă пит-куç курăнчĕ.

— Ма шаккатăр?! Мĕн кирлĕ сире?! — ыйтрĕ пуш пичке пек кĕмсĕрти сассипе.

— Ах, анчах... Ман хĕр çакăнта терĕç-çке.

— Ав, сылтăм енче пĕчĕк пӳрт пур. Унта ăнлантарĕç! — Шăтăка шалт хупса çухалчĕ тискер пит-куç.

Улянасене хура шинель тăхăннă, сарлака сухаллă арçын кĕтсе илчĕ. Мĕн ĕçпе килнине пĕлсен:

— Сирĕн хĕр следователь ирĕкĕнче. Çав хушмасăр курнăçтарма пултараймастпăр, — терĕ сиввĕн.

— Апла ăçтарах-ши вăл çынни?

— Варарах килсе пăхăр. Унччен урамра çӳрĕр. Кунта тăма юрамасть.

Кĕтнĕ чухне вăхăт пушшех вăраххăн шăвать. Çитменнине, Улянапа Наум хушшинче калаçу та тĕвĕленмерĕ. Яланхи пурнăç сăмахĕ килĕшусĕр пек. Натюш пирки ахаль те чĕрисем ыратаççĕ. Ăçталла кайса, мĕн туса вăхăт ирттермелле-ши? Ав, тăкăрлăк леш енчи йывăç çурт хапхинчен çынсем кĕре-кĕре тухаççĕ. Наумпа Уляна ним тума аптранă енне çавăнта пычĕç. Пульница иккен. Вĕсем патне çитиех чап сарăлнă тухтăр çавăнта ĕçлет-и, тен? Платун Павăлĕсене вăрçа каясран çав хăтарнă теççĕ.

Наумсем, урам урлă каçса, тĕрме çумĕнчи пĕчĕк пӳртпе хирĕç кил хапхи умне хӳтлĕхе вырнаçрĕç. Кунтан çынсем çӳрени лайăхах курăнать. Собор чанĕ каллех янăрата пуçларĕ. Кăнтăрлахи кĕлле пыма йыхăрать пулмалла. Ав сылтăмра, тĕрме енче, хул хушшине тем хĕстернĕ чипер тумлă çын килет. Наумсем сăнаса тăракан пӳрт тĕлне çитсен, тӳрех çавăнталла пăрăнчĕ.

— Пире кирлĕ çын мар-и, атя-ха, кайса пăхар, — чĕнчĕ Наум.

Вĕсем кĕнĕ çĕре лешĕ сĕтел хушшинче ларать, умне хутсем кăларса хума та ĕлкĕрнĕ. Вăтăрсенчен ытла мар-и, тен. Сарă çӳçне каялла вырттарнă. Шăпах вĕсем шыракан следователь иккен.

— Ăçтисем эсир? — ыйтрĕ вăл.

— Атăлкасси вулăсĕнчен. Энĕшкассисем.

— Мĕн ĕçпе çӳретĕр?

— Пирĕн хĕре... — Уляна ачине пуçламăш хут хăйĕн хĕрĕ пек асăнни Наум чĕрине ыррăн ăшăтрĕ, пушшех хăюлантарчĕ. — Пирĕн хĕре çак тĕрмене хупнă терĕç.

— Мĕн ятлă вăл?

— Надежда Прохорова.

Следователь кĕтнĕ хĕрарăм çитнĕ иккен. Уезд комиссарĕ. ĕнерех Натюш ĕçне пачĕ те, унпала мĕн тумалли çинчен сӳтсе яврĕç. Пытарма çук, следователь айăпланакансемпе пайтах тĕл пулнă, анчах большевиксене курман. Пуринчен ытла ку ятпа çӳрекен чăваш хĕрарăмĕ пур тенине илтмен. Вăл ĕнерех Натюша хăй патне чĕнтерсе тĕпчесшĕнччĕ, малтан тăванĕсемпе калаçасшăн çак таранччен тӳсрĕ. Ак хайхи вĕсем çитрĕç те. Карчăкĕ амăш пулма кирлĕ. Арçынĕ кам-ши? Натюшăн ашшĕ çуккине, вăл тĕрмере пĕтнине пĕлет-ха.

— Надежда Прохоровăн камĕ пулатăр эсир?

— Эпĕ — амăшĕ. Айăпсăр хĕре мĕн тесе тытса килтĕр? Наум вырăнне Уляна хуравлани лешне авăхлантарчĕ.

— Сирĕнтен мар, ак çакăнтан ыйтрăм, — Наум çине кăтартрĕ вăл. — Надежда Прохоровăна хăш енчен тăван тиветĕр?

— Натюш мана хам хĕрпе перех. Ман çеç-и вара?!. Ăна пĕтĕм Энĕшкасси хăйĕн тăванĕ тесе шутлать.

— Ырă çын, эсир аташатăр, Надежда Прохорова халăх тăванĕ пулма пултараймасть!

— Ĕненместĕр-и? Халех... — кĕсйинчен хут кăларса следователь умне хучĕ Наум. — Акă вулăр!

Следователь приговор таврашне куркаланă. Хăш хута урлă-пирлĕ патак та хĕрес кăна чĕркеленĕ, пурпĕр витĕмлĕ шутланнă. Ку вара пачах урăхла. Халăх çнне тăрса кăларма тăрăшакан çынна тĕрмере тытнипе Вăхăтлăх правительство ятне çĕре ӳкерĕн. Çавăнпа комиссар хушнине пурнăçлама васкамалла.

— Акă мĕн, ырă çыннăм... — Наума ăнланнă пек пулчĕ следователь. — Энĕшкассисем Надежда Прохорова хутне кĕрсе приговор çырни пит аван. Анчах мана кирлĕ мар вăл. Ăна уезд комиссарне парăр. Ман кăштах Надежда Прохорова амăшĕпе сӳтсе явмалли пур. Унччен эсир урамра çӳрекелĕр.

— Ма хăвалатăр? Вăл хĕрĕн ашшĕпе пĕрех!

— Пурпĕр ăна кунта тăма юрамасть. Пирĕн йĕрки çавнашкал.

Наум та хирĕçесшĕнччĕ, ӳкĕте кĕртес çуккине чухланăран приговора сĕтел çинчен илчĕ.

— Эпĕ урамра кĕтĕп! — тесе хăварчĕ Улянана.

— Кинеми, ма ура çинчех тăратăр? Ĕненĕр, эпĕ сире ырă сунакан çын.

Уляна следователь сĕннипе мар, пăлханса ывăннăран ларчĕ: Паçăрхи шухăшнех тепĕр хут каларĕ:

— Айăпсăр хĕре ма тытса усратăр? Кăларса ярăр хăвăртрах.

— Сирĕн хĕр ирĕке тухасси хăйĕнчен килет.

— Мĕнле апла? 

— Иксĕмĕр çеç чухне мĕн пĕлнине хыпарлăп. Сăмахĕ хамăр хушăра кăна юлтăр. Унсăрăн мана та айăплĕç.

— Пытарма тивĕç пулсан — шарламăп. Пытармалла маррине ăшра тытса усрама тупа тумастăп.

— Тепĕр тесен, хăвăрăн ирĕк. Ман хĕр мар, сирĕн. Ун ĕçĕпе паллашрăм та... — Хăй те хăраса ӳкнĕ пек кăтартасшăн пулса, ларнă çĕртех чӳхенсе илчĕ следователь. — Чунтан тарăхрăм... Патшана хирĕç кĕрешсе тĕрĕс тунă вăл. Хăй ĕмĕтленнĕ пекех патшана вырăнтан сирпĕтни ăна киле таврăнма май панă. Савăнса кăна пурăнасчĕ! Вăл пур — хăйне вилĕмрен хăтарнă правительство çине тапăнма шутланă, уезд комиссарне хирĕç кайнă. Унашкал Раççей тăшманĕсем кăна айкашаççĕ. Мĕншĕн сыхланмалла пулман-ши? Е правительствăна хирĕç кайса пĕр хут асапланни сахал терĕ-ши? Вăт, ĕнтĕ... — ассăн сывлам пекки турĕ, — хĕрӳне нимĕçсен шпионĕ тесе айăплаççĕ. Хальхи саманара вара шпионсене персе вĕлереççĕ. — Следователь шухăшне татрĕ. Витĕр курас пек, куçĕпе карчăк çине тăрăнчĕ.

Уляна ни вилĕ, ни чĕрĕ пулса кайрĕ — хĕрне чăннипех пĕтерме пултарасса ĕненчĕ. Çакă тимлĕн сăнаса ларнă следователе рехетлентерчĕ. Лаврский шутланă ĕç ăнăçлă вĕçленессе шанать вăл. Сассине татах çемçетрĕ:

— Туятăп, кинеми... Вилĕмрен чĕрĕлнĕ хĕре тупăка вырттарма çăмăл мар. Çăлса хăварма тăрăшăр ăна.

Улянана тĕпсĕр çырмана ярăнасран пулăшу алли тăсăлнăн туйăнчĕ, мĕн каласса чухлаймасăрах персе ячĕ:

— Хĕре хăтарас тесен, мĕн тумалла ман? Следователь, такам илтесрен хăранăн, каллĕ-маллĕ пăхкаларĕ; сассине пĕчĕклетсе астутаранçи турĕ:

— Сăмах хамăр хушăра юлтăр тенине манмарăн-и?

— Çук... — темле ырлăх кĕтнĕн кăштах чĕрĕленчĕ Уляна.

— Пит аван, кинеми... Ман шутпа, ăна инкекрен çăлма ытлашши нимех те кирлĕ мар. Тăна кăна кĕртесчĕ ăна сирĕн. Вăхăтлăх правительствăна, уездри-вулăсри ятлă çынсене хирĕç калаçма пăрахтăр, хальхи самана юххи май уттăр. Вара, паянах уезд комиссарĕ патне кайса, Надежда Прохоровнăна кăларма йăлăнăп. Вăл сирĕнпе пĕрлех киле пырĕ. Эсир телейлĕ пулăр. Килĕшетĕр-и?

Уляна куçĕнчен чуть çеç куççуль юхса анмарĕ. Следователь хĕрне çăлăнмалли тĕллев тупса панăшăн мар, эсреметĕн чеелĕхĕпе каварлăхне тавçăрайманшăн тарăхрĕ. Вулăс кантурĕнче та çавнах сӳпĕлтетрĕç. Амăшĕ урлă хĕрне хăйсем май çавăрасшăн. Апла тесен, унăн хĕрĕ вĕсенчен хăватлăрах. Уляна хăйне хăй алла илчĕ. Хĕрне кăтартмасăрах кăларса ярасран:

Юрĕ... Курнăçма ирĕк парăр! — терĕ татса.

Следователь савăнчĕ. Натюш амăшĕ çăмăллăнах килĕшессе шанманччĕ вăл. Малтанлăха пурпĕрех кутăна печĕ-ха, тата ытларах витерме тăрăшрĕ:

— Тĕрмене хупнисене тăванĕсемпе судчен курнăçтарни саккуна пăсни пулать те... Сирĕншĕн айăпа кĕме те хатĕр... Хăвăр сăмахăра кăна ан манăр. — Çавăнтах надзирателе хушрĕ: — Надежда Прохорова патне илсе кайăр!

Натюша камера кĕртсе ячĕç те алăка шалтлаттарса хупрĕç, çăрине питĕрсе илчĕç.

Тĕпчес килнипе мар, сасартăк ним шухăшлама, ним тума аптранипе Натюш ун-кун пăхкаласа çаврăнчĕ. Камера пĕчĕкех мар. Сарлакăшĕпех тунă сак çине вунă çын та вырнаçĕ. Февральти революци хыççăн тĕрмери халăха кăларса янăран кунта пĕр çын та пулманни паллах. Сак çинче те, урайĕнче те кутамккисенчен силлесе хăварнă тĕпренчĕксем сапаланса выртаççĕ, тĕрлĕ çӳп-çап купаланса тăрать. Пĕртен-пĕр чӳречене тимĕр решетке карнă.

«Вăт, эпĕ каллех тĕрмере...» — хăй ăçта иккенне йăлтах ăнланнă хыççăн пăшăрханса шухăшларĕ Натюш. Халсăрланнине туйса, сăхманне сак çине пăрахрĕ, ларчĕ те куçне хупрĕ. «Вăт, эпĕ каллех икĕ чул хушшине хĕсĕнтĕм... Ирĕкри пурнăç тĕлĕкри пек çеç пулчĕ». Çапла тем вăхăт иртсен, хăма çинĕ сĕвентернĕ аллине çăтăр çыртрĕç. Хăнкăласем иккен. Шутсăр нумай тата. Пысăкки те, пĕчĕкки те пур. Йăпăр-япăр сак çинчи сăхманне алла илчĕ. Стена çумĕнче пăта çуккипе ăна чӳречен çĕмрĕк куçне чиксе лартрĕ. Тăна кĕрсе пынăçемĕн кунта çĕр каçма йывăр пуласса, хăнкăласемпе кĕрешме нумай вăй кирлине аса илсе, алăка тӳнлеттерчĕ.

— Ма шаккатăр! Мĕн кирлĕ! — «волчека» уçса сасă пачĕ надзиратель.

— Вĕрекен шыв парăр!

— Шыва кĕрес теместĕр пуль вĕт?

— Шыва кĕрсен те юрать. Эсир шăтăкран пăхса тăрăр! Хĕрарăм шутлени килĕшмерĕ курăнать, «волчек» шалт çеç хупăнчĕ.

Натюш каллех шаккарĕ. Унччен те пулмарĕ — çăрана кичеммен чăкăртаттарни илтĕнчĕ. Унтан алăк уçăлчĕ те, надзиратель кĕрсе тăчĕ.

— Мĕн кăшкăратăр? Е карцера каяс килет-и?!

— Эсир мана карцерпа хăратаймăр. Унта камертинчен лайăхрах-и, тен. Тата вĕри шыв ыйтнăшăнах карцера хупма пултараймастăр. Хăвăрах чухламалла, хăнкăлсем ларма-тăма памаççĕ.

Вăхăт нумай та иртмерĕ, надзиратель пĕр витре вĕри шыв йăтса килчĕ.

Хăнкăла таврашĕ хăма тӳнтерĕнче ытлараххи паллах. Натюш çĕрĕше пуçланă хăмана тытса туртрĕ. Лешĕ хăнанчĕ. Çавăрса хуче те куçĕ-пуçĕ алчăраса кайрĕ. Мĕн кăна çук-ши кунта! Хăнкăла, эрешменĕ, тараканĕ...

Натюш телейĕшĕнех-и, тен, виç-тăват хăми кăна хăпăнмарĕ тата надзиратель пĕрре те уçса пăхмарĕ. Урлă сака тирпейлесен, хăмаран çапкаласа тунă сĕтел пеккине вĕрилерĕ. Шывĕ пĕтнĕ çĕре урайĕнче кӳлĕ пулчĕ. Натюш ăна тăлаварпа сăхтара-сăхтара парашка çине ячĕ. Çапла вĕрилесе тасатсан вырнаçса ларайнăччĕ — алăксене уçса хупнă сасă илтĕне пуçларĕ. Кĕçех ун алăкĕ те уçăлчĕ:

— Тухăр!

Натюша чул хӳме купаласа хупăрланă кил хушшине кăларчĕç. Маларах ĕлкĕрнисем, вун-вуникĕ çын, умлă-хыçлă утаççĕ. Пĕр хут утса çаврăннă çĕре çынсем тата çавăн чухлĕ хутшăнчĕç пулĕ. Тĕрме пачах пушаннине шута илсен, ку йыш сахалах теме çук. Тăват-пилĕк хĕрарăм çакланнă иккен. Пурте вăрă-хурах таврашсем-ши? Е Натюш пеккисем те пур-ши? Хăшĕнпе те пулин калаçса пăхсан аванччĕ, май çук. Пĕрне-пĕри икĕ утăм çитми пыраççĕ. Чĕнме надзирательсем чараççĕ.

Камерăна таврăнсан, вăрах кĕтме лекмерĕ — алăк çинчи тĕнĕрен яшка тыттарчĕç. Ĕнер каç килте апатланнăранпа ашне тĕпренчĕк яман та, пăлханнипе хырăм выççине те туйманччĕ. Аллине тирĕк лексенех, вар-хырăмĕ каскаласа кайрĕ. Çăкăр чĕлли пулайтăрччĕ çакăнта! Анчах ку — ĕмĕт кăна. Паян памаççĕ. Тирĕке сĕтел çине лартрĕ. Пăлхатрĕ. Пăтранчăк шыв çинче пăсăхнă шăршă кĕрекен купăста турамĕсем курăнаççĕ. Выçкă çын ниме те тиркемест. Натюш сывлăш çавăрма ĕлкĕриччен яшкине сыйса ячĕ. Тăранман хырăмĕ пушшех йăнкăртатрĕ. Выççине манасшăн, пĕтĕм шухăшне урăх çĕрелле яма тăрăшса, стена çине тинкерчĕ. Унта та кунта чĕрсе çырнисем пуррине асăрхарĕ. Акă пĕри: «Коля, декабрĕн пиллĕкмĕшĕнче пире этаппа кăларса каяççĕ». Акă тепри: «Соня, сывă пул... Леш тĕнчере курнăçăпăр. Мана асаплантаракансене аçа çаптăр». «Тĕрмене лекнĕшĕн ан хуйхăр. Кăларса янăшăн ан савăн...», — тет тата виççĕмĕшĕ. Мĕнле çынсем пулнă-ши çаксене çыракансем? Нăтюшăн юнашар камерăра кам ларнине пĕлес килчĕ. Анчах надзиратель сисесрен упранмалла. Вăл хăлхине алăк çумне сĕртĕнтерчĕ. Çав вăхăтра надзиратель сылтăмалла иртсе кайрĕ. Натюш шутлама пуçларĕ: пĕрре, иккĕ... вуннă... çирĕм... çĕр... Виççĕ шутласан, пĕр çеккунт пулать. Апла вăл таврăннă çĕре мииут çурă иртет. Сулахай енчен икĕ минутран таврăнать. Шаккама вăхăт çителĕклĕ. Надзиратель алăк патĕнчен иртсенех стена патне пычĕ, морзе азбукипе стенана шаккарĕ. Пĕр хушă шăплансан, татах шаккарĕ. Хуравлакан пулмарĕ. Натющ тепĕр енчи стенана шаккарĕ. Каллех сас-хура илтĕнмерĕ. . Каçалапа парашкăна йăттарса кăларчĕç. Таврăнсан, вĕри шыв пачĕç. Апат вăхăчĕ çитнипе Натюш хырăмĕ çĕнĕ вăйпа каскалама тапратрĕ. Кĕçех надзиратель тĕрĕслеме кĕчĕ. Натюш ларнă çĕртех кĕтсе илнипе тăма команда пачĕ. Натюш йӳпсемерĕ.

— Ним каламалли те çук-и?

Натюш каллех шарламарĕ. Ыйтсан та пулăшу пулас çӳккине пайтах курнă вăл.

Юлашкинчен, çывăрма вăхăтне пĕлтерсе, коридорта шăхлич шăхăртрĕç. Натюш сăхманăн пĕр аршие сарчĕ, теприне витĕнчĕ те аллине пуç айне хурса выртрĕ. Куçне хупрĕ, хырăмĕ выçнине улталасшăн пурнăçри лайăх тапхăрсене аса илме тăрăшрĕ. Ан тив, вĕсем чухăн пулнă та, çу кунĕнче урамра çарран çӳреме епле аванччĕ. Кĕтерук аппăшĕпе пĕрле çырла-мăйăр татма çӳретчĕç. Станра, тăшмансен йăвинче пурăнса, революционерсен пурнăçне упрама тăрăшнă чухне пушшех телейлĕччĕ. «Натюш хĕрĕм, эсĕ мĕн тери пархатарлă ĕç тунине хăв та ăнланаймăн. Пурăна киле тус-йышсем хаклĕç-ха», — тейĕччĕ ăна пĕррехинче Анук аппăшĕ. Сасартăках куçĕ умре Микула тухса тăчĕ. Паттăр çынччĕ вăл. Анукраа телейлĕ хĕрарăм вулăсĕпе те пулман-и, тен. Кунçулĕсем кăна вăрăм килмерĕç. Анукĕ маларах пуç хучĕ. Микула пурăнасси те иккĕллĕ. Миçе çула çитнĕччĕ-ши çав? Шухăшласан-шухăшласан, тĕшмĕртме хăтланчĕ: хĕрĕх-хĕрĕх иккĕсенче пулмалла. Манран вунă çул кăна аслă. Таврăнайтăрччĕ.... Тăван пиччĕшĕ пек хисеплĕччĕ ăна вăл. Тăван пиччĕшĕ пек çеç-ши?..

Кĕçех Натюш амăшне аса илчĕ. Унăн ăраскалĕпе танлаштарсан, Натюшăн нимех те мар. Вăл хăйшĕн çеç тусет. Амăшĕ пуриншĕн те. Тепĕр хĕрарăм тахçанах ухмаха ерĕччĕ. Ун амăшĕ упăшки çĕре кĕни çинчен илтнĕ каç та пухура Павăла хирĕç тухса калаçма вăй-хал çитернĕ.

Çапла тем вăхăт шухăшласа выртнă çĕрте кăтăш пулнă та, тĕлĕк курчĕ. Микула килте пек. Çамрăк та юсав. Йăлăмра утă çулаççĕ. Микула Анукпа Натюша иккĕшне те юратать. Акă вĕсем виççĕшĕ умлă-хыçлă тăрса çулма пуçларĕç. Ыттисем таçтах юлчĕç. Каç, вăйăра, Натюшпа Микула ташлама тухрĕç. Анук ал çупать. Çук, йăлăмра мар пек, Хăйрал вăрманĕнче çырла татаççĕ. «Натюш, эп сана юрататăп», — тет Микула. Хăй патне йыхăрса, аллине тăсать. Натюш кула-кула тарма пуçларĕ. Инçех каяймарĕ — Микула çитсе ыталарĕ. Сасартăк шăхлич шăхăртнипе Натюш шарт сиксе вăранчĕ. Тăрса ларчĕ, кăн-кан пăхкаларĕ. Малтан ăна чăннипех Хăйрал вăрманĕ пек туйăнчĕ. Тăна кĕрсен, ассăн сывларĕ. Киленĕçле тĕлĕкне татнăшăн чунĕ пăшăрханчĕ. Мĕне пĕлтерет-ши ку тĕлĕк? Ырра-ши е усала?

Чӳречерен тул çути кĕре пуçларĕ. Ку кăмăла пăртак уçрĕ. Вăл, сак çине вăр-вар хăпарса, чӳречерен пăхрĕ. Инçе те мар пăрла витĕннĕ Атăл сарăлса выртать. Ун леш енче марисен вăрманĕ тăсăлса каять.

Кĕтмен çĕртен камера алăкне уçнипе Натюш чӳрече умĕичен хăпрĕ.

— Тăхăнса тухăр!

Натюш йĕнчесе тăчĕ. Ку вăхăтра уçăлса-çӳреме кăларакан марччĕ-çке. Следователь кунта хăй килекенччĕ. Апла ма тухмалла-ши? Этаппа яраççĕ-шим?

— Ăçта илсе каясшăн эсир мана?

— Çитсен пĕлетĕр! — сӳрĕккĕн хуравларĕ надзиратель. Натюша чул хӳме çумĕнчи пĕчĕк алăкран тимĕр решеткепе икĕ пая уйăрнă пӳлĕме илсе кĕчĕç. Тăванĕсемпе курнăçма ирĕк паракан çĕртине, ун патне кам та пулин килнине тавçăрсан, Натюш чĕри кăртлатса тапа пуçларĕ. Çавăнтах решетке леш енче амăшĕ тăнине асăрхарĕ.

— Анне... — чĕнчĕ вĕл пĕчĕк чухнехи пекех ачаш сасăпа.

Уляна халран кайнипе тимĕр решетке çумне тайăнчĕ.

Ним калама аптраса:

— Ах, анчах, хĕрĕм... Каллех читлĕхе хупрĕç-им? — терĕ.

— Хупрĕç, анне... — чĕри ыратсан та, амăшне хуйхă çапса ӳкересрен сыхланса, çемçен хуравларĕ Натюш. — Эсĕ мĕншĕн хупнине пĕлейместĕн пуль-ха?.. Кулăшла, ваккатсемпе алла-аллăн утмалла тет имĕш манăн. Сан умра тепĕр хут та тупа тăватăп, анне: куна вĕсем асаплантарса вĕлерсен те кĕтсе илеймĕç. Следовательпе тĕл пулман-ха. Унпа калаçсанах ирĕке кăларасса шанатăп. Кĕçех киле таврăнăп. Вăхăтлăха хуйха кĕртнĕшĕн ан çиллен.

Уляна Улитинпа следователь канаш панисене аса илчĕ те: «Ах, анчах, хĕрĕм, мана йăпатма ан тăрăш. Чипер кăларса ярас çине илсе те килмĕччĕç. Çавсем çумне çыпăçма мĕне кирлĕччĕ-ши? Ĕнтĕ пĕр май çеç — саманапа çырлахмалла» тесшĕнччĕ, тăнпуçне çухатманни чарчĕ. Хĕрне кӳрентерессе, кĕрешме кирлĕ вăйхалне аркатасса ăнланчĕ.

— Çук, çук, хĕрĕм! — пăлханнине пытарма тăрăшса каларĕ Уляна. — Каçарма эс ман умра нимле айăпа та кĕмен. Эпĕ хуйхăрма мар, эсир тăшман умĕнче пуç тайманшăн мăнаçланатăп! Тата... кĕрешӳре яланах çирĕп пулма пил паратăп...

— Тавтапуç, анне... Нушапа асап шуратнă пуçна намăса кĕртмĕп!

— Уншăн иккĕленместĕп, хĕрĕм... Эс айăпсăррине хамăр çеç мар, пĕтĕм халăх пĕлет. Приговор çырса ялĕпе ал пусрĕç.

— Приговор?

— Ийя, хĕрĕм... Наум тепĕр куннех халăх пухрĕ. Çынсем сан хута кĕнине курасчĕ!

— Савнă аннем... Эсĕ ман пата темрен хаклă хыпар илсе килтĕн. Пасарта тухса калаçни çĕре ӳкмен апла. Шел, вулăсри съездра пулаймастăп. Вĕсене тип мунча кĕртĕттĕм.

— Пулăн-ха, хĕрĕм, Съезд тени малалла та пухăнĕ...

— Шанатăп, анне... Наум пичче хальхи съездра сăмах хускатма ан хăратăр, хăюллăрах пултăр.

— Юрать, хĕрĕм. Хăй те кунтахче. Кĕртмерĕç.

— Пуриншĕн те тав тăватăп ăна. Надзиратель кăшкăрса пӳлчĕ:

— Мĕн калаçнипе çитет! 

Уйрăлнă чухне сăмах яланах кĕске. Тĕрмери çыннăн — пушшех.

— Ах, анчах, хĕрем... Хăвна упрама тăрăш. Тĕрĕслĕхшĕн çирĕп тăр.

— Эс ырă суннине чĕререн кăлармăп, анне. Май килсен, съезд мĕнле иртни çинчен пĕлтерсен аванччĕ.

— Тăрăшăпăр, хĕрĕм.

— Наум пиччене, Марьепе Анахвисе тата ыттисене те салам кала.

Вĕсене уйăрчĕç.

— Натюша кăтартрĕç-и? — Уляна тухсанах ыйтрĕ Наум.

— Ийя. Кăштах калаçрăмăр... — лăпланма ĕлкĕрнĕрĕн кăмăллăн хуравларĕ Уляна. — Хĕре мĕншĕн хупнине йăлтах ăнлантăм. Ăна хăйсем майлă çавăрасшăн иккен.

— Тиек ахаль пакăлтатмарĕ эппин?

— Следователь те çавнах юрларĕ.

— Натюш халăха хăйсенчен сивĕтесрен хăраççĕ.

— Çапла çав... Натюш сана тав тăвать.

— Эпĕ тав тумалăх пулăшаймарăм-ха...

— Мĕн пулăшнине манма çук... Тата съездра сăмах хускатсан аванччĕ терĕ.

— Ун пирки хам та шухăшланă... Ĕнтĕ ваккат патне кĕрсе тухар.

— Усăллă пулĕ-ши?

— Халăх кăмăлĕ мĕнлине астутарса хăварар Натюша тытса кайнипе халăх та килĕшнĕ пек ан латăр.

— Çапах та саншăн çуйланатăп...

— Маншăн ним те ан шухăшла, Уляна. Эпир вăрах сехĕрленсе пурăннă. Сывлăша ирĕкреххĕн вăхăт.

Вĕсем Лаврский ĕçлекен çурта шыраса кăларма хуть тупрĕç. Ĕлĕк пулсан, çăпата сырна, сахман таханна чăвашсене кула-кулах кăларса ярĕччĕç. Самана улшăнни кунта та палăрать. Вăхăтлăх правительство кăтартнă тăрăх учрежденисенче патша чухнехи йăласемех пулмалла та, пурпĕрăшшăнах пек йышăнчĕç.

— Ырă çынсем, сире кам кирлĕ?

— Комиссара курмаллаччĕ пирĕн.

— Ăçтан эсир?

— Атăлкасси вулăсĕнчен.

— Мĕн ĕçпе?

— Мĕн ĕçне хăйне каласа парăпăр.

— Эсир çакăнта кĕтĕр-ха эппин. Кĕрсе пĕлтерем! Лаврский учреждение килме ĕлкĕрейнĕччĕ — телефон шăнкăртатрĕ.

— Кам ку? — трубкăна хăлхи çумне тытрĕ вăл. — Следователь-и? Салам... Мĕн хыпар?

— Лайăх тесен те ытлашши мар, господин комиссар!

Надежда Прохорова амăшĕ çитрĕ.

— Вара?

— Хĕрне ӳкĕте кĕртме килĕшрĕ. Халь иккĕшне курнăçтарма ирĕк патăм.

— Ку чăннипех те ырă хыпар, господин следователь. Вĕсем калаçса татăлнă хыççăнах ман пата шăнкăравлăр! 

— Итлетĕп, господин комиссар!

Лаврский телефон трубкине вырăнне çакрĕ те шухăша путрĕ. Уезд тăрăх çӳресе, Шупашкара ире яхăн çеç таврăннă вăл. Пур çĕрте те чухăнсем, вăрçăран таврăннисем пуç çĕклеме хăтланаççĕ. Ĕçе ял пуянĕсем урлă çеç тума тăрăшни çителĕксĕр, хăшпĕр чухне сиенлĕ те. Çакна лайăх пĕлет вăл. Анчах хресченсемпе калаçма пултаракансем çукрах-çке. Натюш хăйсем май çаврăнас пулсан тем пекехчĕ. Чапĕ те, пĕлĕвĕ те пур унăн.



Лаврский пусăрăнса ларайманччĕ, каллех шăнкăравларĕç. Следователь иккен.

— Мĕ-ĕн?.. — итленĕçемĕн тăнлав çинчи тымарĕсем турткаланма пуçларĕç.

— Шел те... Эпир шанни вырăна килмерĕ, господнн комиссар. Амăшĕ хĕрне укĕтĕ кĕртме мар, пушшех çирĕп тăма хушнă. Лешĕ ун сăмахĕнчен тухмăп тесе тупа туна...

— Куç хупмалла выляни çитĕ! Иксĕмĕр калаçнă пек тăвăр! Ăна парăнтараймасан, пире шăпăрпах тасатмалла!

Следователь килĕшсе хуравласан, трубкăна çакрĕ. Лăпланайман пирки каллĕ-маллĕ уткаларĕ. Тарăхмасăр епле тӳсĕн? Пĕр чăваш хĕрарăмне парăнтараймаççĕ те! Амăшĕ чухлĕ амăшĕ мĕнлерех çирĕп тăрать.

Алăка шаккани канăçсăр шухăша татрĕ.

— Сире Атăлкасси вулăсĕнчен килнĕ арçщинпа хĕрарăм курасшăн, — пĕлтерчĕ тӳре-шарасенчен пĕри.

— Мĕн кирлĕ вĕсене?

— Хăвăра кăна калатпăр терĕç.

Лаврскин йышăнас кăмăл çукчĕ, Натюш амăшĕ килнине тавçăрса, кĕртме хушрĕ.

Ку арçынна таçта курнă пек туйăнчĕ Лаврские. Аса илеймерĕ кăна. Карчăкĕ Натюш амăшши паллах. Ав мĕнле хĕрарăм иккен... Нуши-асапĕ ăна суха хăми пекех кукăртнă та, пуçне пурпĕрех тӳрĕ тытать. Куçĕнче иксĕлми вăй-хăват çиçет.

— Ăçтисем эсир? — Улянасене палламан пек ыйтрĕ вăл.

— Эпир Атăлкасси вулăсĕнчен. Энĕшкассисем...

— Мĕн ĕçпе?

— Ман хĕре Шупашкар тĕрмине илсе килнĕ терĕç.

— Надежда Прохоровăна, господин ваккат... — Уляна шухăшне сыпăнтарчĕ Наум.

Лаврский каллех ним пĕлмен пек тĕпченçи турĕ:

— Эсир камсем пулатăр?

— Эп — унăн амăшĕ.

— Эпĕ халăх уполномоченнăйĕ.

Наум хуравĕ Лаврские усала систернĕн илтĕнчĕ.

— Мĕнле уполномоченнăй терĕр? — ăнланмăш пулса ыйтрĕ вăл.

— Халех кăтартăп, господин ваккат! — приговора сĕтел çине кăларса хучĕ Наум. — Акă вулăр, унта пĕтĕмпех çырнă...

Лаврский хут татăкне аллипе те сĕртĕнесшĕн марччĕ, халăх приговорĕ тенĕрен ирĕксĕрех тытрĕ. Вуланăçемĕн пĕр вĕриленсе те сивĕнсе кайрĕ. Иккĕленмелли çук, энĕшкăççисçм çак хут çине мĕн çырнине чĕрене хурса ал пуснă. Натюша хупнине тĕрĕс мар шутлаççĕ. Ку хыпар ытти ялсене те часах сарăлĕ. Вăхăтлăх правительствăна шанăçран кăларĕ. Лаврский Натюша хупса йăнăшнине ĕненчĕ. Анчах вулăсри йĕркесĕрлĕхсем Натюш пасарта тухса калаçнă хыççăн сиксе тухнине аса илни тата кăларса ярсан вăл пушшех хавхаланса хирĕç тăма пултарасси çемĕçме пуçланă кăмăлне сирчĕ.

— Ну, мĕн каласшăн вара эсир? — терĕ те приговора сĕтел çине пăрахрĕ.

— Ман хĕре халех кăларăр!

— Ийя, господин ваккат. Хăвăрах вуларăр ĕнтĕ, Улянапа иксĕмĕр çеç мар, пĕтĕм Энĕшкасси халăхĕ кăларма хушать. Халăх сăмахĕ мĕне пĕлтерессе эсир пирĕнтен лайăх чухламалла. Халăх ура тапсан — çĕр кисренет тенĕ ваттисем.

Наум юнани Лаврский тӳсĕмне татрĕ. Вăл ăшшăн калаçса çавăрма шутланине мансах кăшкăрчĕ:

— Çитет! Веçех паллă! Эсир нимĕçсен шпионĕ хутне кĕресшĕн!

— Ах, анчах, ырă çын... Кирлĕ мара пакăлтатса ма çăвар пылакне сая яратăр-ши?

— Надежда Прохоровна шпион пулма пултараймасть! — хыттăн тавăрчĕ Наум та.

— Эсир мĕн, унпа пĕрле çӳренĕ-им? Апла сире те хупса лартма тивĕç. Ку таранччен тивмерĕм пулсан, эсир ваттипе шелленĕччĕ.

— Кăлăхах шеллетĕр! Тытăр та хупса хурăр. Вăхăтлăх правительство мĕнешкел ырă иккенне пĕтĕм халăх пĕлсе савăнтăр!

— Чăнах, хупассипе хăратмалли мĕнле йăла вăл? Нивушлĕ патша çамани сирĕлеймерĕ?

Тухса кайăр! — хăйне хăй астăваймасăр кăшкăрса пăрахрĕ Лаврский.

Хĕвел кăнтăрла еннелле сулăнсан, хапха умне лав тĕрлеттерсе çитрĕ. Малтанхи милиционерах иккенне палласан, Уляна сехĕрленчĕ. Приговора мăнукĕ çырнине пĕлсе килмерĕç-ши?..

— Ах анчах, хĕрĕм, хăвăртрах тухса шăвасчĕ сан!

— Ма, кукамай?

— Тем курса ларăпăр... Каллех леш эсремет килчĕ.

— Эс кунтах юласшăн-и?

— Мана, ват çынна, темех тăваймĕç.

— Эп санран хăпмастăп, кукамай. Пĕтсен те пĕрле. Тата пĕр çынран тăр-кăнтăрлах çав тери шикленме эпир куянсем мар.

Милиционер икĕ михĕ йăтса кĕрсе лартрĕ те:

— Мĕнле пурăнатăр? Сывах-и, инке? — тесе саламларĕ. Уляна хуравламаннипе ӳпкелерĕ: — Туятăп, мана курсан пăшăрханатăр-и, тен. Кăлăхах. Паян эпĕ ыр хыпарпа çӳрекен çын. Сирĕн çухалнă япалăрсене тупрăмăр. Акă cалатса пăхăр! — Улянасем çав-çавах шарламаннипе хăй салтса пуçхĕрлĕ силлерĕ.

Анахвис куçне чи малтан пир тăрăхĕсем курăнчĕç. Аппăшне тытса кайнипе чĕри çунман пулсан, халь чупса пырĕччĕ, мĕн пурпа çука тĕрĕслĕччĕ. Аппăшĕн ăраскалĕ пăшăрхантарнипе мула ним вырăнне те хумарĕ, хускалмарĕ.

— Тавтапуç! — терĕ кăна.

— Пире тав тума кирлĕ мар, чиперкке. Эпир сирĕн пурнăçа хӳтĕлекен çынсем. Вăт çапла... Кирек мĕн сиксе. тухсан та пирĕн пата пырăр. Вăй çитнĕ таран пулăшма тăрăшăпăр! — текелесе тухса кайрĕ лешĕ.

Хăйсем çеç юлсан тусеймерĕ Анахвис — тупри умне чĕркуçленчĕ. Чĕтрекен аллисемпе пир тăрăхне шутларĕ. Вунçиччĕ. Пурте пур. Çӳхе пирсем, ретнелле тĕртнисем те кунтах... Пурçăн, кĕшемер тутăрсем, çĕлетмен батист вара çук. Вĕсемпе усă курманран пулас, ытлашши шелленине туймарĕ.

— Ăçтан тупрĕç-ши? Вăррисем камсем-ши? — сапаланса выртакан япалисене арчана хунă май тĕлĕнчĕ Анахвис.

Пĕр инкекĕ иртни Уляна кăмăлне кăштах çĕклерĕ. Натюш та чиперех таврăнĕ-ха. Анчах такам мар, милиционерсемех çаратнине пушшех ĕненнипе мăнукĕн сăмахĕ çине сиввĕнрех хуравларĕ:

— Камсем пулччăр? Хăйсемех вăрланă. Икĕ кун хушшинче шыраса тупнă иккен. Пире ухмах тесех шутлаççĕ пуль çав эсреметсем...

— Апла мĕншĕн каялла тавăрса пачĕç-ши?

— Приговор çине вĕсене шанмасăр çырнине мантăн-им? Ахăртнех, халăх умĕнче турре тухасшăн. Шик кĕни паллах...

Тепĕр кунне Наум шурăмпуçĕпех вăранчĕ те вулăс съезчĕ пухăнмаллине аса илчĕ. «Анчах мĕнле каяс-ши? Çуран авантарах. Лашана пăхкаласси». Çак шухăшпа вăл лашине шăварса утă пачĕ те Улянасем патне тухса утрĕ.

Урам хушши чĕрĕленме ĕлкĕрнĕ ĕнтĕ. Кам выльăхне-чĕрлĕхне ĕçтерме-çитерме, кам шыв кӳме васкать. Чиркĕвелле утакансем те пур. Натюша хăтарса килеймеи, Анахвисĕн пурлăхне тупса панă хыпар яла ĕнерех сарăлнă та, пурте тĕплĕнрех пĕлесшĕн çунаççĕ. Тӳре-шарасем мĕншĕн халăхăн приговорне шута хуман-ши? Çаратнă япалисене ăçтан тупнă-ши? Наум ку ыйтусем çине пĕр майлă ăнлантарчĕ:

— Влаçра пире кирлĕ тӳре-шарасем лармаççĕ. Çавăнпа халăх приговорĕ çине сурчĕç кăна. Салă ваккачĕ урăхла хăтланасса кĕтме те çук. Япаласене хăйсем çаратнă, хăйсемех тупса панă.

Наум пырсă кĕни Улянапа Анахвисе савăнтарчĕ.

— Килях, Наум.

— Тĕпелерех ирт, Наум пичче, — çывăх тăван пек кĕтсе илчĕç вĕсем ăна.

— Аван çывăртăр-и?

— Ыйхи пур-çке... Ĕç тăвассиех мар.

— Ху мĕнле?

— Пит аван, Уляна. Атăлкассине кайма пуçтарăнатăп.

— Ах, анчах, Наум... Шарламасан аванрах мар-ши?

Уссине кураймăн, хăвна çеç сиен кӳрĕн.

— Ун пирки Шупашкартах калаçса татăлтăмăр-çке. Тумлам та чула шăтарать тенĕ ваттисем.

Пус хапхинчен тухнă çĕре хĕвел Хăйрал вăрманĕн хыçĕнчен хĕрелсе хăпарчĕ. Çул çемçеличчен çитсе ӳкес тесе, Наум хытăрах утма тăрăшрĕ. Съезд мĕн иккенне тĕплĕнех пĕлмесен те, вулăсри туре-шарасене суйламалла тени пысăк пĕлтерĕшлине чухлать вăл. Çитменнине, çынсем калаçнине итлеме çеç мар, ăшчикĕнче вĕресе тулнине ним пытармасăр каласа пама каять. Ун хутне кĕрекенсем тупăнĕç-ши? Натюша съезд урлă, тĕрмерен хăтарма май килмесен мĕн тумаллă? Татăклă хурав тупайман пирки чĕри ыратнине туйрĕ. Натюш пурнăçĕ, Уляна çемйин ăраскалĕ ма çав териех хумхантарать-ши ăна? Ку çемье ма çав териех хаклă-ши уншăн? Куç умне иртнĕ кунсем паян пулнăн тухса тăчĕç. Микуласемпе пĕр çемье пек пурăннă чухне хăй тăлăх-туратне маннăччĕ, Микулапа Анук уншăн шăллĕпе йăмăкĕ вырăнĕнчеччĕ. Вĕсем çухалсан, Наум пĕр-пĕччен тăрса юлчĕ. Вăл мĕн таран хуйхăрнине, вăрттăн чухне макăрни те пулнине ĕмĕрне никам тавçăраймĕ. Çав вăхăтра Прахăрпа Натюша тытса кайрĕç, Уляна икĕ пĕчĕк мăнукĕпе тăлăха юлчĕ. Çакăнтан пуçласа Уляна килĕнчи мĕнпур арçын ĕçне Наум хăй çине илчĕ. Анахвиспе Коля аслашшĕ килĕ тĕп пулсан, тепĕр икĕ ят çĕрĕ вĕсен ирĕкне куçрĕ. Вара лаша туянчĕç, выльăх-чĕрлĕх йышне хушрĕç, пахча-çарма чĕртрĕç.

Уляна çемйи те парăмра юлмарĕ. Наума пĕр килтн çын пек шутларĕç. Таса мар кĕпе-йĕмпе çӳретмен, çĕннине те çĕлесе тăхăнтартнă. Ăна ашшĕ вырăнне хисепленине ялта пурте пĕлеççĕ.

Çала çывăхнерех виççĕн ларнă лав хуса çитрĕ. Энĕшкассисемех иккен. Наумпа щайлашсанах йыхăрчĕç:

— Лар! Пĕрле çул кĕске!

— Эсир хăвăр та йышлă. Лашăр ывăнĕ.

— Темех мар. Ирхи шăнпа çул çăмăл.

Улитин мунчари пек тарласа ыйхинчен вăранчĕ. Чĕри кăртлатса тапать. Тепĕр чухне путсĕр тĕлĕкпе аташнăран çакнашкал йулаканччĕ. Кĕçĕр кая юлса выртнипе тĕлĕк курнине те астумасть. «Паян вулăс съезчĕ пухăнмалла...» — сасартăках аса илчĕ вăл. Ан тив, ял-ялĕнчен килмелли делегатсемпе нумайăшĕнпе калаçса татăлнă, хăйне суйласан, ĕçкĕ пулас пирки сăмах тунă та, хальхи саманара кĕтмен çĕртен тем сиксе тухĕ. Старшина хирĕç тăрасси паллах. Тепĕр тесен, вăл темех тăваймĕ. Старшина хăйсене мĕн тери тарăхтарнине хресченсем манас çук. Энĕшкассисем пăтăрмах кăларасран хăрушă. Акă мĕншĕн çывăрнă чухнех йĕп-йĕпе тара ӳкнĕ иккен. Улитин вырăн çинчен тăчĕ, тирпейленчĕ. Кукăль татăкĕпе çырткаласа, пĕр стакан чей ĕçрĕ.

Кантура кĕриччен чайнăй тытакансенчен пĕрин патне кĕчĕ. Алăк пуканĕ урлах саламласа ыйтрĕ:

— Сывă-и? Ĕç-пуçсем мĕнле?

— Сывлăх аптрамаллах мар, Арсентий Ксенофонтович. Ĕç-пуçсем хăвăр хушнă майлах аталанаççĕ... Кулача икшер кĕрепенкĕ таймалла пĕçертĕмĕр.

— Икшер кĕрепенкех-и вара? — тĕпченçи турĕ Улитин.

— Кашниех пĕр пек мар-и, тен. Чустана тайтарма чăрмавне хăвăрах чухламалла, Арсентий Ксенофонтович, — сахалтарах хунине тунаймарĕ чайнăй хуçи. Кутăнланма сăлтав çук. Улитин хăй укçипе мар, Михханнипе тӳленине, кĕсйине те сахал хăварманнине пĕлет вăл. — Сăмаварсем чашкăраççĕ кăна!

— Юрĕ, юрĕ... — килĕшрĕ Улитин. Çавăнтах астутарчĕ: — Делегатсем хăйсене хăйсем килти пек туйччăр. Кĕттерсе-туса ан йăлăхтар. Вĕсемпе мĕн пуплемеллине ан манăр. Пурте калаçса татăлнă пек пултăр.

— Уншăн ним те ан шутлăр, Арсентий Ксенофонтович, — тиеке шантарса ăсатрĕ чайнăй хуçи.

Тата икĕ чайнăй хуçине асăрхаттарнă хыççăн Улитин кантура пычĕ. Кунта йăлт тепĕр май çавăрса хунă. Чăлан стенисене çĕмĕрсе, аслă зал тунă. Талккишпех тенкелсем лартса тухнă. Сахалтан та виççĕр çын вырнаçĕ. Тĕпелте хĕрлĕ ейме сарнă вăрăм сĕтел. Ун умнерех тухса калаçмалли çӳллĕ сĕтел. Ĕлĕк стена çумне патша сăн-укерчĕкне çакатчĕç. Халь пушах. Вăхăтлăх правительствăра тăракансен сăнӳкерчĕкĕсем вулăса çитме ĕлкĕреймен-ха.

Улитина Ваймистровпа çыруçă кĕтсе илчĕç. Саламласа ал тытсанах:

— Çынсем пухăнаççĕ-и? — терĕ Улитин.

— Килниех палăрмарĕ-ха, Арсентий Ксенофонтович, — хуравларĕ çыруçă.

— Мĕнле, вулăсри лару-тăру чиперех-и? Кӳренмелли сас-хура илтĕнмест-и? — Ваймистровран ыйтрĕ Улитин.

— Халлĕхе шĕкĕрех, Арсентий Ксенофонтович.

— Апла аван. Милиционерсене татах астутар, пур çĕрте те йĕркелĕх пултăр.

— Кун пирки ан иккĕленĕр, Арсентий Ксенофонтович. Ваймистров чĕлхипе Улитинпа калаçрĕ, шухăшĕпе — Павăл хуторĕнче. Елюкпа курнăçнăранпа, ăна качча илме шутлани çинчен пĕлтерсе хăварнăранпа ларма-тăма вырăн тупаймасть. «Иçмасса, сăмах хускатмасан, пĕр сывлăшчĕ. Арăм тăваймасан, çĕр тĕпнех пут ĕнтĕ. Ашшĕ мĕн хыпар илсе килĕ-ши? Енчен килĕшмесен?.. Тура упратăрах...» — Шăлне шатăртаттарчĕ вăл. Шăп çав самантра Павăл килсе кĕчĕ. Ваймистров ăна ним пулман пек ăш-пиллĕн алă пачĕ.

— Сывлăхсем мĕнле, Павел Платонович? Килйыш мĕнле пурăнать?

Павăл çак тĕлпулуран сехĕрленсе çĕр каçрĕ. Хăйсем патĕнче хĕрĕ кӳрентернине чĕрине хунă пек шутласа, сиввĕн йышăнасса кĕтнĕччĕ. Ваймистров кăмăллăн алă пани кăштах лăплантарчĕ.

— Сывлăх юсанать ĕнтĕ, Кузьма Ивановнч. Çемье те çавах. Хăвăр лайăх чупатăр-и?

— Ман пурнăç, Павел Платонович, вулăсри хресченсеннипе канашлă. Вĕсен аван пулсан, манăн та аван. Вĕсене сиен кӳрекен тупăнсан — манăн та чĕре хускалать. Арманта шăв-шав çук-и?

— Сирĕн тивлетпе чиперех-ха, Кузьма Иванович.

— Апла пит аван... Лашăра ăçта тăратрăр? Начальник мĕн шухăшпа ыйтнине тавçăрнă пулсан, лаша пирки канăçсăрланма кирлĕ мар, кунта ман хамăн кил-çурт пур, паллакансем те нумай тейĕччĕ Павăл. Халь:

— Кантур кил хушшинчех, — терĕ.

— Мĕншĕн? — ĕшеленсе ӳкнĕн ехлетрĕ Ваймистров. — Атьăр, хам пата илсе кайăр. Унта пăхакансем пур, шанăçлă та...

Павăл пăрăнса юлма хăяймарĕ, Ваймистров хыççăн пăявпа çавăтнăн утрĕ.

Кĕçех вĕсем станувуй пурăннă кил хушшине кĕчĕç.

— Лашана тăварса апат парăр! — терĕ Ваймистров кĕтсе илнĕ милиционера.

— Халех, начальник юлташ!

— Павел Платонович, атьăр, тăлăпна пӳрте çакăр!. Ĕлĕк те Павăл станувуй патне хăнана килкеленĕ. Пӳрт ăшчикки мĕн тери капăр пулнине лайăх астăвать. Тарнă тенине илтнĕ хыççăн, ун шучĕпе, кунта ĕнтĕ йĕркелĕх пулмалла марччĕ. Хĕрарăмсăр пурăнакан çын ăçтан йĕрке тытайтăр? Кĕрсен ирĕксĕрех тĕлĕнчĕ. Кравать çинче вырăн сарăлсах выртать, сĕтел çитти куçа çимелле капăр. Пур кĕтесре те тасалăх. Чӳрече каррисем шăтăкларан.

— Сĕтел хушшине килĕр-ха, — терĕ Ваймистров. Лешĕ йĕнчесе тăнипе хушса хучĕ: — Ĕлкĕретпĕр, унта никамах та çукчĕ-ха. Съезд часах хупăнмĕ. Хырăмсене сарсан, ларма кăмăллăрах пулĕ. — Кăлпасси, тĕтĕмленĕ сысна ашĕ, хăпарту кассç хучĕ, пулштух сăмакун кăларчĕ. — Пĕрер черкке ĕçер-ха, Павел Платонович. Вара апат та лайăхрах анĕ. Сирĕн сывлăхăршăн!

Кăштах çырткаласан, Ваймистров вăлтине ывăтрĕ:

— Сирĕн патăртиех мар ĕнтĕ... Вĕри апат-çимĕç пулсан тем пекехчĕ те... Ним тума, мĕн пуррипе çырлахма лекет. Юр-вар çукшăн мар, хатĕрлеме ерçейместĕп. Хĕрарăмсăр япала алсăрпа пĕрех. Хусахла пурнăç пачах тарăхтарса çитерчĕ... — Павăл хăех тавçăрса хуравласса кĕтрĕ Ваймистров. Лешĕ ним шарламасăр ларнипе тӳртĕн патлаттарчĕ: — Ну вăт, Павел Платонович... Эп сирĕн сăмахăра илтесшĕн, мĕн хыпар илсе килтĕр: савăнмалли е хуйхăрмалли?

«Пуçланчĕ... Килтех кута хĕссе ларнă пулсан, инкек айккипе иртсе каймĕччĕ-шй?.. Çук! — çавăнтах тепĕр май шухăшларĕ Павăл. — Ваймистров ĕçе вĕçне çитермесĕр чарăнмĕ. Мĕн каламалла ĕнтĕ? Амăшĕпе хĕрĕ хирĕç тес-и? Ахаль те кăмăлĕ пăсăлни сисĕнет. Хăтăлма пĕр май çеç: ĕçе татса памалла мар, вăхăта тăсмалла. Ваймистров начальникре вăрахах тытăнса тăраймĕ, тен...»

— Хисеплĕ Кузьма Иванович, ман хĕре куç хывни пирĕншĕн пысăк чыс. Сирĕн чухлĕ чаплă каччă тупăнасса ĕмĕтленмен те. Эсир кайсанах сӳтсе яврăмăр та... Елюк айван пйрки тем сӳпĕлтетнĕшен хăйне хăй ӳпкелерĕ. — Ваймистров çавăнтах Павăл аллине тытса чăмăртама хатĕрччĕ, малалли сăмахĕсем сисчĕвлентерчĕç. — Анчах ытла та çамрăк-çкĕ вăл, айван. Пурĕ те вунçиччĕре кăна, хăй тĕллĕн ним туса курман. Вĕрентекен хунямăшĕ çук çĕрте хура курак пек пăхкаласа ларĕ. Эсир тарăхăр, пире ятлăр...

— Тивĕçсĕр сăлтав, Павел Платонович, — пӳлчĕ Ваймистров. — Хресчен килĕнче, уйрăмах сирĕнни пек пуян килте, ӳснĕ хĕр ĕç тума пĕлмест тени пуш сăмах кăна. Тата ал-ураллă çын часах хăнăхĕ.

Павăл çине тăрсах шухăшне витерме тăрăшрĕ:

— Кузьма Иванович, арлă-арăмлă пурăнса курманнипе çавнашкал туйăнать сире. Ĕçрен ывăнса-выçса таврăнăр. Мăшăру ним хатĕрлемен пултăр. Ун чух хăвăрах эп астутарнине аса илĕр, анчах чавсана çыртаймăр. Тепĕр тесен, куншăнах чарăнса тăмăттăмăр, хăвăр калашле, майĕпе хăнăхĕччĕ, тăнсăр-пуçсăр хĕрех мар. Анчах халь типĕ-çке, пачăшкă венчетпе айкашмасси паллах. Мункуна хăварсан аванччĕ вăт. Ун чух хĕрĕ те вунсаккăр тултарать, венчет тума ӳте кĕрет. Çапла сăмах тусă ĕçер.

Хĕрĕн ашшĕ хирĕç марри паллах. Вереллĕ çын кĕтме килĕшĕччĕ. Мункунччен хăй ăçта пулассине пĕлмен Ваймистров кĕтесшĕн мар, ĕçе вăл ыран-паянах вĕçлесшĕн.

— Ĕçместпĕр, Павел Платонович, — терĕ вăл. — Эпĕ сирĕн тарçă пуласшăн. Эсир пур, тĕрлĕ май тупса, мана сиресшĕн. Самана мĕнлереххине асра тытасчĕ сирĕн. Тĕплĕрех шухăшласа пăхăр, Павел Платонович. Съезд хыççăн пурпĕрех хăтана пыратăп!

Тултарнă черккесем пушанмасăрах ларса юлчĕç.

Делегатсем пĕчченшерен те, ушкăнпа та пухăна пуçланă ĕнтĕ. Вĕсене çыруçăпа Улитин кĕтсе илеççĕ: пĕри камне, ăçтан килнине хут çине çырса пырать; тепри, талон парса, чайнăй тĕлне кăтартса ярать.

Кĕçех энĕшкассисем те çитрĕç. Вĕтен хушшинче Наум пуррине асăрхасан, Улитин Натюш хутне çӳренине аса илчĕ те каллех çуйланчĕ: съездра тем инкек ан кăтарттăрччĕ. Анчăх делегатсем ун хыççăн каяс çуккине шанать вăл. Пурпĕр кăмăлне хăй май çавăрасшăн евĕклĕн саламларĕ:

— Наум Васильевич, мĕнле пурăнатăр? Наумăн пачах калаçас килместчĕ. Чĕнекен çынна хуравламанни аван маррипе:

— Хуллен... — текелесе ирттерчĕ.

— Шупашкарта пултăр-и? Мĕнле унта?

— Хăвăр пĕлместĕр-им?

— Çук, Наум Васильевич. Эпĕ Надежда Прохорова съезда килессе кĕтетĕп.

— Кăлăхах. Ирĕклĕ самана тивлечĕпе ăна тĕрмере усрасшăн.

Наум сăмахĕсем Улитин чĕрине йĕп пек пырса тăрăнчĕç. Палăртмарĕ кăна. Пăшăрханнă пек курăнма тăрăшрĕ:

— Шел...

— Шел тесен, ма хупрăр?

— Хăвăрах чухламалла, Наум Васильевич, уншăн эп айăплă мар. — Урăх ял делегачĕсем çывхарнипе, ку калаçăва вĕсен хăлхине кĕртесшĕн мар, татма васкарĕ: — Ун пирки съезд хыççăн иксĕмĕр сӳтсе явăпăр-ха. Халь акă талон илĕр те чайнăя кайса чей ĕçĕр. Унта кулачне те укçасăрах парĕç. Съезд уçăличчен апатланăр!

Делегатсем пурте тенĕ пекех пухăннă ĕнтĕ. Тĕпчевлĕ çын куçĕ умне, ахăртнех, çак тухса тăрĕччĕ: ял-ялсенчи пĕр пуян, пĕр куштан суйланмасăр юлман-и, тен. Пилĕк чиркурен пилĕк пуп килнĕ. Старшина суйланă чух та ĕçе çавсем татса паратчĕç. Сăмах май каласан, Озерова старшинаран кăларнă ĕнтĕ, апла пулин те аслисем унпа çав-çавах туслăн калаçаççĕ. Ку вара Улитина çав тери шиклентерет. Ăна суйласран питĕ хăрать вăл. Ун чух Улитинăн вулăсран тухса каясси кăна юлать.

Çапах старшина суйланă чухнехинчен уйрăмлăх та пур. Делегатсене ик-виçĕ хут ытларах пухнипе кунта вăтамрах хресченсем те, чухăнсем те йышлă.

Ĕнел çĕр общини делегачĕсем хушшинче хĕрарăмсем ытларах. Вĕсем пĕр-пĕринчен аташса юласран ушкăнпа çӳреççĕ.

Съезда уçма вăхăт. Улитин, Лаврские кĕтсе, çынсене лăплантарма тăрăшать:

— Шупашкартан килмеллисем пур. Çавсем çитсенех уçатпăр. Тӳсĕмлĕ пулăр!

Юлашкинчен куççăм кӳлнĕ, пĕкки çине шăнкăрав çакнă лав калтур кил хушшине тĕрлеттерсе кĕчĕ. Улитинпа ыттисем çунана сырса илчĕç, çĕлĕçĕсене хывса пуç тайрĕç. Саламланă сасăсем илтĕнчĕç:

— Хисеплĕ Константин Сергеевич, чиперех çитрĕр-и? Делегатсем хисеплесе кĕтсе илни Лаврские савăнтарчĕ.

Кунта вăл пуçламăш хут сăнавлă съезд ирттерме шутлать. Ларнă çĕртех тăлăпне хулпуççийĕ çинчен сирсе пăрахрĕ те ура çине тăчĕ. Рехетленсе хирĕç чĕнчĕ:

— Пит аван çитрĕм, тăвансем. Сывлăх та çирĕп, пархатарлă саманара чирлеме вăхăт çук. Сире те çавнах сунатăп!

— Тавтапуç, Константин Сергеевич! — çуна çывăхĕнче тăракансем пуç тайсах сĕрлерĕç.

Хăнăхнă йăлипе пуринчен малтан старшина алă тăсрĕ. Лаврский, ун çине тайăнса, çуна çинчен анчĕ.

Улитин чуть çеç тутине çыртса татмарĕ. Вăл пулăшасшăнччĕ — ĕлкĕреймерĕ. Пурпĕр старшинаран юласшăн пулмарĕ, хăй çине ытларах çаврăнтарса пăхтарасшăн йăпăлтатрĕ:

— Хаклă Константин Сергеевич, съезд уçăличчен кăштах апатланма кăмăл тумăр-ши?

— Съезда хăш вăхăтра уçма палăртнăччĕ эсир?

— Тăхăр сехетре тенĕччĕ те... Кăштах тăхтанипе ним те çухалмĕ, Константин Сергеевич.

Лаврский, хăйсем суйлама шутланă çынни ăнланайманшăн эрленсе, хыттăн каларĕ:

— Апла мар, Арсентий Ксенофонтович... Делегатсене кĕттерме юрамасть. Пурте пухăннă пулсан, ĕçе тытăнăпăр!

Çине-çинех ухмаха тăрса юлни Улитина пушшех тарăхтарчĕ. Çитменнине, Лаврский темшĕн ăна çилленнĕн туйăнчĕ.

Пусмăр саманин асав шăлĕ тенкел йышăннă çĕрте те палăрчĕ. Пуянсемпе пуп таврашсем малти ретсене вырнаçрĕç. Вăтамраххисем, пуринчен ытла чухăнсем, валли кайри тенкелсем кăна юлчĕç.

Улитин трибуна çине хăпарчĕ. Ашчикĕ вăркасан та, делегатсем шăп ларни тăнăçланма пулăшрĕ:

— Юлташсем, — кăмăллăн чĕнчĕ вăл, — съезда виççĕр делегат килмеллеччĕ. Икçĕр тăхăрвун тăххăрăшĕ çитнĕ.

Урăх çын пулсан, кам тата мĕн сăлтавшăн ĕлкĕрейменнине ăнлантарĕччĕ. Натюш ятне аса илтересшĕн мар: — Мĕнле, съезда уçатпăр-и? — терĕ тӳртен.

— Уçас! Уçас!

— Пĕр çыннă кĕтес мар! — шавласа илчĕç залра ларакансем. 

— Юлташсем! Ирĕклĕ саманă тивлечĕпе усă курса сасăлатпăр: кам та кам съезда уçас тет, ал çĕклĕр! Хирĕççисем пур-и? Çук!

Ун хыççăн вунпĕр çынна: Лаврские, Улитина, Ваймистрова, Павăла, Касмуххана, Тĕмшер пупне, çыруçа тата виçĕ çĕр общинин уполномоченйăйĕсене, Атăлкасси хвершăлне президиума суйларĕç.

Старшина хăйне кандидата тăратман пирки çилĕллĕн сиксе тăчĕ. Паллакан пуянсем, куштансем çинелле пăхрĕ, никам та хута кĕменнипе чĕлхине çыртрĕ.

Улитин кăмăлĕ пушшех уçăлчĕ. Председатель вырăнче кун йĕркисене йышăнтарчĕ, вара тĕнчери лару-тăру çинчен ăнлантарма Лаврские сăмах пачĕ.

Лаврский сасси юхать кăна. Анчах шухăшĕнче çĕнни нимĕн те çук. Юлашки кунсенче митингра пулса курнипе тата ял-ялĕнче çӳрекен хыпарсем тăрăх та кусене нумай илтнĕ ĕнтĕ. Тĕнчери лару-тăру Раççейри çĕнĕ саманана çирĕплетес май аталанать. Англи, Франци тата Америка нимĕçсем çине татăклă наступлени тума хатĕрленеççĕ.

Вăхăтлăх правительствăна ура çине тăма пулăшаççĕ. Нимĕçсене çĕнтерсен, вăрçă чарăнĕ. Унччен тӳсмех лекет. Кĕçех халăхшăн шанăçлă çынсене Учредиловка суйласа ярĕç те, унта хресченсен ĕмĕрхи ыйтăвне — çĕр ыйтăвне — татса парĕç. Ку тапхăр хăвăртрах килтĕр тесен, Атăлкасси вулăсĕнчи хресченсен Вăхăтлăх правительство кăларнă йĕркесене çирĕп тытса пымалла кăна. Анчах...

Сывлăшĕ питĕрĕннĕн чĕмсĕрленчĕ комиссар. Вулăсри лару-тăру пирки калаçас тĕле çитрĕ вăл. Кунта чĕрене ыраттаракан сăлтавсем самаях çав, пурпĕр пытарса хăварма çук. Лаврский хаш сывласа, ячĕ те малалла шăйăрттарчĕ:

— Анчах, тăвансем, сирĕн вулăсри лару-тăрăва ырлама çук. Павел Платонович хăй те кунтах-ха...

— Ийя, Константин Сергеевич, — сĕтел хушшинчен сас пачĕ Павăл.

Арманта пулса иртнĕ шăв-шав кашнин хăлхинех кĕнĕ ĕнтĕ, ытлашши йӳпсемен кăна. Халь Лаврский астутарнипе тин аса илнĕн тимлерĕç. Павăл пит-куçне çыхнипех ларать. Малти ретрисем ирĕксĕрех сехĕрленчĕç. Ĕнер ăна тустарнă, ыран хăйсене ярса илмĕç-ши? Патак çиессипе пурлăха çухатасси ыр япалах мар. Акă вара вĕсем хаяррăн кăшкăрашма тытăнчĕç:

— Вăрă-хурахсене пĕтермелле!

— Çемйипех каторгăна ăсатмалла!

Хыçалта ларакансем Павăла ислетекенсем майлă. Хирĕç сас пама кăна хăю çитереймеççĕ.

— Тăвансем, эсир тăвăлнине питех ăнланатăп: эпир вăрă-хурахсене тӳсме пултараймастпăр. Çавăншăн вĕсене тытса хупнă. Кĕçех ирĕклĕ саманан çирĕп саккунĕсем тăрăх айăпланĕç. Тата çакна каласа хăварас: вăрă-хурахсен шайккине тăрă шыв çине кăларас ĕçре вулăсри милици начальникĕ Кузьма Иванович Ваймистров хытă тăрăшнă. Тав тăватăп ăна. Саманана хирĕç пыракансене малашне те шеллемесĕр пĕтерме сĕнетĕп!

Ытла карах мар та, ал çупса ячĕç. Малти ретре ларакансем çеç мар, хыçалтараххисем те. Улянасене çаратнă мула тупса панă хыпар таçта çитиех сарăлма ĕлкĕрнĕ. Кама савăнтармĕ вăл! Паттăра кам ан ырлатăр!

Халăх паçăрах шăпланса тимленĕ ĕнтĕ. Лаврский урапа çинчен ӳксе юлнăн кăн-кан пăхкаларĕ. Натюш пирки сăмах хускатас тĕле çитрĕ-çке. «Шарламасăр ирттерсен аванрах мар-ши? Çук! Халех каламалла. Ăна ырă сунакансен кăмăлне пусармалла!» Сывлăшне çавăрнă пек пулса, мăйне сĕтел урлă тăсрĕ, сассине хăпартрĕ.

— Анчах, юлташсем, сирĕн хушăра вăрă-хурахран хăрушă этем те пурăннă...

— Кам? Ятне кала! — хистерĕç малти ретрисемех.

— Шел те, тĕрĕссине пытарма çук... Сирĕн хушăра Вăхăтлăх правительство çине тапăнма шутлакан çынсем пур. Çитменнине, пĕччен-иккĕн мар, ялĕпех!

Халăх сехĕрленни палăрчĕ. Мĕнле тӳсĕн? Ялĕпех тăшмана тухнă иккен.

— Хăш ял? — пурин шухăшне пĕтĕмлетнĕн ыйтрĕ тахăшĕ.

— Энĕшкассисем! — делегатсен пуçĕ çине чул ывăтнăн татса хучĕ Лаврский.

Халăх сасартăках хумханса кайрĕ. Пĕрисем хайсен ялне асăнманшăн рехетленчĕç, теприсем энешкассисене сивлесе калаçрĕç. Вĕсем ăçтарах вырнаçнине курасшăн çаврăна-çаврăна пăхрĕç.

Çакна асăрхасан, Лаврский шухăшне малалла тăсрĕ:

— Юлташсем, юнкун пасарĕнче Энĕшкасси хĕрарăмĕ Вăхăтлăх правительствăна хирĕç тухсă калаçнине пурте илтнĕ-и, тен? Эп ăна малтанах нимĕçсен шпионĕ пуль тенĕччĕ. Следователь йĕрленĕ хыççăн, ман сăмахсем тĕрĕсси палăрчĕ. Каторгăран таврăннă чухне нимĕç агенчĕсемпе тĕл пулса сутăннă иккен вăл. Чăвашсем хушшинчи саманана хирĕçле шухăшсем сарма, вăрçă кирлĕ мар тесе, Раççей çыннисен тăшмана çĕнтерес вăй-хăлне аркатма кĕрĕшнĕ. 

— Таканран çакмалла ăна!

— Çемйи-мĕнĕпех пĕтермелле! — шавларĕç малти ретрисем.

— Юлташсĕм, шанăр... Революцилле саккунсем пуçран савмĕç, вăл хăй щыранине тупĕ. Анчах энĕшкасснсем мĕн хăтлатаă тетĕр эсир? Нимĕç шпионĕ хутне кĕрсе, приговор çырнă, ăна тĕрмерен кăларма ыйтнă.

— Намăс!

— Ялĕпех хамăр çĕршывран хăваламалла!.

— Çĕре, улăх-çарана вĕсенчен туртса илмелле!

Килнĕ чухне энĕшкассисем Натюш хутне кĕме шутланăччĕ, халь шартах сикрĕç. Шаккаса пăрахасран шикленчĕç. Тухса шусан аванрах мар-ши?.. Анчах хускалсан, куштансем пушшех асасран хăранипе сывламасăр тенĕ пек пăчăрăнса ларчĕç.

Лаврский, çакăнпа усă курса, вĕри вучах çине краççын сапма васкарĕ.

— Ку та сахал-ха, нимĕç шпионне тĕрмерен кăларасшăн çӳрекен те тупăннă.

— Кам вăл? Ма тытса хупмастăр ăна?

Улитин Наум çăварне хуплама шăп вăхăтне анланчĕ.

— Камне пĕлес тесен, хам каласа парăп, юлташсем! — шава çĕнтересле кăшкăрчĕ вăл. — Константин Сергеевич асăннă çын — Янашов хуçа тарçи Наум! Çитменнине, съезд делегачĕ!

Малти ретрисем сике-сике тăчĕç, нихăшĕ те палламан енне каллех шавларĕç:

— Ăçта вăл?!

— Аçампа хупламалла ăна!..

Энĕшкассисем хăйсене юнанине манчĕç. Наума шеллесе, сисчĕвлĕн пăхрĕç, вăл мĕн хăтланасса кĕтрĕç.

Малтанах Наум та хăраса ӳкрĕ. Пуян-куштансем йыт-качкалла туртса çурма та именсе тăмĕç. Уляна та çавна астутарчĕ. Анчах Натюш айăпсăр асапланнине аса илчĕ те йăша пуçланă чунне хытарчĕ.

«Ав вăл, тытса туллăр ăна!» — тесе вĕслетмелли çеç юлсан, Лаврский тăна кĕчĕ. Съездра çапăçтарса яни илемсĕр. Тата энĕшкассисене вăл çителĕклех сехĕрлентерчĕ ĕнтĕ. Вĕсем тек никам хутне те кĕрес çук.

— Юлташсем, лăпланăр-ха! Шăпланăр! — çине тăрсах кăшкăрчĕ Лаврский. Шав тамалсан, малалла каларĕ: — Раççей патриочĕсем пирки эпĕ иккĕленмен, çĕнĕ саманана яирĕç çынсене сивлессе шаннă. Куншăн мухтав та тав сире. Анчах путсĕрсем çинчен сăмах туса хаклă вăхăта ирттермĕпĕр. Ман шутпа, энĕшкассисем лайăх ăнланчĕç. Наум пек этемсене хăйсемех тыткалĕç.

Яланхи пекех, вăл шухăшне Вăхăтлăх правительствăна ырă суннипе вĕçлерĕ.

Шĕпĕл-шĕпĕл алă çупни илтĕнкелерĕ.

— Юлташсем! — терĕ Улитин, Лаврский хăй вырăнне таврăнсан. — Хисеплĕ комиссар Константин Сергеевич чуна уçса яракан ăслă докладне пĕтерчĕ. Ĕнтĕ тухса калаçма пуçлăпăр. Камăн алли çăмăл?! Кам сăмах илет?!

— Эпĕ! — ура çине сиксе тăчĕ Павăл.

— Тархасшăн, Павел Платонович!

Наум ларнă çĕртех пĕççине çапса илчĕ. Трибуна çине вăл хăпарасшăнччĕ — ĕлкĕреймерĕ.

Павăла пурте паллаççĕ кунта. Çывăхра урăх арман çуккипе пуянни-чухăнни те пур пек тырпуллине ун патĕнче авăртаççĕ. Паян вăл ытти пуянсем умĕнче ним айăпсăр инкек курнă çын шутланать. Çавăншăн арман хуçи сĕтел умне пырсан, залра ларакансем шăпах пулчĕç.

— Юлташсем... — суранне çыхни чăрмантарнипе сассине аран кăларчĕ Павăл. — Хисеплĕ Константин Сергеевич пит тĕрĕс каларĕ. Тавтапуç уншăн ăна! — Лаврский еннелле çаврăнса пуç тайрĕ. — Вăрă-хурахсене чăннипех хамăр хушăран тасатмалла. Виçĕмкун мана çаратрĕç, ыран сирĕн кĕлете кĕрĕç. Пĕлетĕр-и, Урпа Çемукĕсем чухан, тет, çавăнпа ман çăнăха илсе кайнă, тет. Кам хушнă вĕсене чухăна юлма! Наянсем мĕн ĕмĕртен чухăн! Вĕсем эпир çĕрне-кунне пĕлми упаленнине курмаççĕ, мул пуррипе кĕвĕçме пĕлеççĕ. Ун пек этемсене ним шелсĕр суд тумалла! — Ваймистров хăйне Павăл ырăпа асăнасса кĕтрĕ. Ку вара хĕрне качча пама килĕшнине систерĕччĕ. Çав сăлтав пулмасан, Павăл хăй те Ваймистрова тав тăвĕччĕ. Халь асăнмасăрах иртсе кайрĕ. — Хисеплĕ Константин Сергеевич аван астутарчĕ: эпир кĕлет çаратакансене çеç мар, Вăхăтлăх правительство çине, ирĕклĕ самана çине тапăнакансене те тӳсме пултараймастпăр! Энĕшкасси хĕрарăмне хупса хунине ырламалла. Анчах ăна çеç ăсатни сахал. Унăн амăшĕпе йăмăкĕ те пĕр калăпран. Приговора кам çырнă тетĕр эсир? Уляна мăнукĕ çырнă. Çавсем халăха пăлхатаççĕ... Çакна шута илсен, Наума ытлашши ятласах килмест. Вăл тăмсайне пурте пĕлеççĕ. Прахăра каторгăна илсе кайнăранпах унăн арăмĕпе пурăнать. Хăвăрах шухăшлăр, еркĕншĕн ма хута кĕрес мар!

Павăл ăслă сăмах каланăн кулса ячĕ. Ăна курмалăхне залра та ихĕлтетекенсем тупăнчĕç. Çапла хăй çине тапăнакансемпе влаçа хирĕç тăракансене тĕпсĕр шăтăка путарса лартнине ĕненсен, Павал Вăхăтлăх правительствăна ырă сунчĕ.

Малти ретрисем ăна трибуна çинчен ал çупса ăсатрĕç. Хыçалтараххисен çиллисем чашкăрса хăпарчĕç: патша вăхăтĕнче мăшкăлланине тата ăнланмаллаччĕ, ирĕк самана тенĕ чухне те çавах иккен.

Наум пĕр вĕриленсе, пĕр сивĕнсе кайрĕ. Таса хĕрарăм ятне Павăл халăх умĕнче тикĕтпе вараларĕ. Çакăнтах вĕлерсе вырттарсан та тӳсме çук. Улитин тухса калас текенсене йыхăрнине илтсенех, вăл ура çине тăчĕ. Каллех кая юласран хăраса хăвăрт сасă пачĕ:

— Ман пĕр-икĕ сăмах пурччĕ!..

Пурте Наум еннелле çаврăнчĕç. Анчах энĕшкассисенчен пуçне вăл камне урăх никам тĕшмĕртеймерĕ.

Улитин чĕри хускалчĕ. Нивушлĕ Лаврский ятлани, делегатсем юнани сехрине хăпартаймарĕ? Татăклах ним шухăшлама аптранă пирки:

— Хăш ялсем? — тесе ыйтрĕ.

— Энĕшкассисем! — çирĕппĕн хуравларĕ Наум, тенкелсем хушшинчен тухса, тĕпелелле çул тытрĕ.

Наум калаçасшăннине Улитин йăлтах ĕненчĕ. Съездра пуянсемпе куштансем çеç пулсан, темех марччĕ. Кунта Натюш майлисем, ăна хупнăшăн пăшăрханакансем те пур вĕт. Ним айăпсăр çынна хăйсем май çавăрасшăн хупнине тăрă шыв çине кăларсан, Улитина хирĕç каякансем те тупăнĕç. Анчах сăмах каламашкăн чарма çук. Апла тесен пĕр май çеç: карма çăварсене вĕслетмелле, çавсем ирĕк ан паччăр.

— А-а... Наум Васильевич иккен... — ытарлă та кулса чĕнчĕ Улитин. — Туятăп, вăл камне нумайăшĕ чухлаймарĕç-и, тен? Михаил Петрович тарçи, нимĕçсен шпионĕ хутне кĕрсе çӳренĕ этем çакă ĕнтĕ!

Малти ретрисем сасартăках шавласа кайрĕç.

— Шпион!

— Уляна еркĕнĕ!

— Мĕн сăмахĕ ăна! Ĕнсинчен памалла!

Пĕри кăна ярса илмелле, вара Наума пуян-куштансем çакăнтах туртса ӳкерĕччĕç, çурса тăкĕччĕç. Те хĕрӳленсех çитеймен пирки, те Наум пуçсăрланса малаллах утнăран апла хăтланакан пулмарĕ.

Наум пуç усманни чи малтан энĕшкассисене, Ĕнел хĕрарăмĕçене тăна кĕртрĕ, вĕсен хăюлăхне çĕклерĕ. Карма çăварсене хирĕç кăшкăрĕччĕç — Наум мĕн каласса кĕтсе шарламарĕç.

Пилĕксĕр сăхман çийен килте тĕртсе тунă шараçлă пиçиххй çыхнă, шур çăм талăпа çăпата сырнă кĕрнек пӳ-силлĕ çын трибуна ӳмне хăпарчĕ. Питне пурнăç урлă-пирлех шăйăркаланă та, куçĕнче терт-нушана парăнман сăрсем выляççĕ. Аякри çулран тин таврăннипе хывăнма ĕлкĕреймен пек, сарă сăран алсипе çĕлĕкне алла тытнă.

Трибуна еннелле паттăрланса утрĕ те, халь — çухалчĕ. Вулăсри съездра мар, ялти сходра та вăл хăй ĕмĕрĕнче икĕ хут кăна тухса калаçнă. Пĕрне Павăла комиссара суйланă чухне, теприне Натюш пирки приговор йышăннă вăхăтра. Çитменнине, алă тăссянах лĕкмелле вырăнта кашкăр, çĕлен-калта, вăкăр куçсем сиввĕн пăхаççĕ. Анчах, сăмах ыйтнă япала, чĕлхене çыртни аван мар. Эсреметсем кăшкăрашса пӳлсе лартрĕç. Çак путсĕрсем Улянана намăрлантарнине аса илчĕ те юлашкинчен Наум йăлтах тăнăçланчĕ. Вара, малти ретрисене ним вырăнне хуман пек, пуçне каçăртса, кайри ретрисем çине тинкерчĕ.

— Халăх... — сăмахĕ çĕлĕкĕ ăшĕнче тейĕн, ăна çавăркаласа калаçма тытăнчĕ вăл. — Хăвăрах илтрĕр, кунта хăшпĕр этемсем Энĕшкассинчи Уляна ятне усалпа асăнма вăтанмарĕç. Эпĕ, чăннипе, ку килĕн çывăх тусĕ. Уляна мăнукĕсене ӳстерме вăй-халăм çитнĕ таран пулăшма телей килнĕшĕн савăнатăп. Уляна çемйи пек хисеплеме тивĕç çемье урăх тупаймăр. Унăн упăшкипе аслă хĕрĕ халăх телейĕшĕн кĕрешсе пуç хунă. Тепĕр хĕрне çавăншăнах паян кун та тĕрмере асаплантараççĕ. Уляна пек чыслă, таса хĕрарăма çын вĕлерсе те çаратса пуйнă хура чунсем кăна хурлама пултараççĕ.

Кайри ретрисем сасартăках чĕрĕленчĕç. Вĕсем хушшинче тӳре-шарасене çисе калаçни илтĕнчĕ. Малти ретрисем те Павăла тăрăхлĕччеç. Пуянсем пĕр-пĕрне курайманни, кĕвĕçни ĕмĕрне те çухалас çук. Анчах Наум хăйсене те сивлени кăмăлĕсене хытарчĕ.

Павăл çилли тăвăлса кайрĕ. Ăна пĕтĕм вулăс умĕнче хур кӳреççĕ. Тем каласа пăрахĕччĕ, сиксе те тăнăччĕ, анчах Улитин пӳлчĕ. Халăх мĕн хăтланнине сăнаса лараканскер, вăл çакна ăнланчĕ: Натюш пирки Лаврскипе хăйне тăрă шыв çине кăларман чухне Наума малалла калама чармалла.

— Хисеплĕ Наум Васильевич, — йĕлпĕрнине пытармасăр чĕнчĕ Улитин. — Хура чунлă этемсем камсем вĕсем? Тĕллипе кăтартса пама кăмăл тумăр-ши?

— Ийя, супьях!

— Кама мăшкăлласшăнн? — сĕрлесе илчĕç малтисем.

Сăмахне татнипе Наум тăшманĕсене вăй илме май пачĕ иккен. Ĕнтĕ çĕçĕпе каснăн хуравласа çеç юсама пулĕ.

— Халăх...

— Хисеплĕ Наум Васильевич, тăхтăр-ха, эсир ман ыйтăва хуравламарăр! — каллех пӳлчĕ Улитин.

— Господин тиек...

— Эпĕ тиек мар — вулăсри Земски управ председателĕ! — аякĕнчен тĕртсе ыраттарнăн ехлетрĕ Улитин.

— Халăх суйласан, мĕнле унта... Халь тиек кăна. Тата çакна ăнланасчĕ: эсир судья мар. Мана ыйтупа тăкăлтарма эпĕ вăрăпа тытăннă çын та мар! — çивĕччĕн патлаттарчĕ Наум.

Çав самантрах пуçламăш хут кайри ретрисем саеă пачĕç:

— Чăнах, ма çынна чăрмантарать вăл?!

— Хăй тиекне астутарасшăн-им?!

— Эпир манман-çке!

— Наум, кала!

Улитин ирĕксĕрех сехĕрленчĕ, Наума тапăнкаласа йăнăшнине сисрĕ. Краççын пички çине шăрпăк çутса пăрахсан мĕн пуласса лайăх пĕлет вăл. Каялла чакма аванах мар та, халăха лăплантармах лекет.

— Юлташсем, эпир никама та чарасшăн мар. Делегатсене хура чунсем теме юраманнине, чĕлхене тыткалама кирлине кăна асăрхаттартăм. Наум Васильевич, малалла калăр, тархасшăн!

Халăх хута кĕни, Улитин сасартăках тепĕр май çаврăнса ӳкни Наума пушшех хăюлантарчĕ.

— Халăх,.. — ĕнтĕ сассине хăпартарах чĕнчĕ вăл. — Хăвăрах куртăр, господин ваккатпа тиеке ĕненсен, Надежда Прохорова — нимĕçсен шпионĕ, энĕшкассисем ялĕпех, ку шутра эпĕ те, нимĕçсен шпионне хӳтĕлекенсем... Анчах ку ирсĕр элек!

Хутран-ситрен шăв-шав илтĕннĕ чухне Лаврский шарламасăр ларчĕ, мĕншĕн тесен хăй майлисем йышлăраххи уççăнах палăрчĕ. Наум трибуна çине хăпарни те малтан питех канăçсăрлантармарĕ ăна, вăл витĕмлĕ калаçма пултарасса шанмарĕ. Атя, сӳпĕлтеттĕр, хăйĕнчен хăй култартăр терĕ. Халь карланкăран ярса илнĕн туйăнчĕ, тӳсеймесĕр кăшкарса пăрахрĕ:

— Мана сивлеме епле хăятăр эсир?! Малти ретрисем шавлама тапратрĕç:

— Мĕн пăхса тăратăр?

— Ма чикелентерместĕр çавна!

— Пуçран парăр! — халь çапса ӳкерме хатĕррисем сике-сике тăчĕç.

Наум шухăшне тĕплĕ вĕçлеме памасса ăнланчĕ. Чи кирлине, Натюш айăплă маррине калайман-ха вăл. Вара, пуян-куштансем сĕрленине йӳпсемесĕр, хыттăн кăшкăрчĕ:

— Халăх!.. Надежда Прохоровнăна мĕншĕн хупнă тетĕр эсир? Вăл, сирĕн майлă пулса, сехмет таврашне питлерĕ. Пире вăрçă мар, мир, çăкăр кирлĕ терĕ. Çакă ваккатсене килĕшмен иккен. Надежда Прохоровнăна вĕсем хăратса та асаплантарса хăйсем май çавăрасшăн. Ан тив, тăванусем вăрçăра пуç хуччăр, килтисем выçă ларччăр. Ку Платун Павăлĕ йышши сехметсене питех тупăшлă... Хăйсем майлă пулсан, Надежда Прохоровнăна вĕсем чыс кăтартма, укçа пама та хатĕр. Анчах Надежда Прохоровна нихçан та, ĕмĕрне те сехметсем майлă пулас çук. Вăл чунĕ тухичченех халăхпа пĕрле... Ăна халех тĕрмерен кăлармалла!

Çакăнта çитсен, Наума пӳлчĕç. Павăл, пуринчен ытла шăлне хăйракăнскер, чупса пырса Наума чышса ячĕ. Лешĕ сулăнса кайрĕ, анчах ӳкмерĕ. Вăл ĕнтĕ хирĕç тавăрма хатĕрччĕ. Çав самантра кашкăр, çĕлен-калта, вăкăр куçсем трибуна çине сике-сике хăпарчĕç, ăна тăсса ӳкерчĕç, тапкăпа ислетме пуçларĕç.

Тӳре-шарасем чарас вырăнне пушшех вĕслетрĕç:

— Лайăхрах парăр ăна! Хăй камне ан мантăр! Сасартăк пĕр хĕрарăмăн уçă та çинçе сасси пĕтем шава хупласа хучĕ:

— Тусăмсем! Мĕн пăхса ларатпăр эпир?! Пирĕн йышшисене вăрçăра пĕтерни сахал, кунта та вĕлереççĕ!

— Хăйсене шаккамалла!

— Ан хăрăр! Атьăр!

Вуншар хĕрарăм, кунта ĕнтĕ энĕшкассисем çеç мар, пĕтĕм Ĕнел хĕрарăмĕ пĕр-пĕрне хистесе те йыхăрса, тăвăл пăлхатнă Атăл хумĕ евĕр вырăнтан тапранчĕ. Никама, нимĕне уямасăр трибуна çине кĕрлесе хăпарчĕç, Наума хĕнекенсене çӳçрен çула-çула илчĕç. Ĕнтĕ пĕтĕм халăх тĕркĕшет. Кам кама тивертнине уйăрма та çук. Тем пысăкăш кантур халь çурăласла янлать. Кунашкалне, хĕрарăмсем пуян-куштансен сăсăлне вĕçтернине, тĕнче курман-тăр.

Павăл яланхи пекех чее пулма тăрăшрĕ. Хĕрарăмсем урса кайса трибуна çине хăпара пуçласанах, кĕтеселле шăвăнчĕ. Çапăçчăрах, ара, ăна лекес çук. Анчах тахăшĕ асăрхарĕ:

— Ав унта вăл!

— Ваккачĕ те!

— Шаккас! — сасартăках темиçен Лаврскипе Павăл еннелле ăнтăлчĕç.

Наума хĕнени Лаврские те килентернĕччĕ. Хĕрарăмсем çапăçса кайни, пĕр ушкăнĕ хăй патнелле чашкăрса çывхарни чунне ура тупаннелле антарчĕ.

— Ваймистров юлташ, мĕн пăхса тăратăр! Ма лăплантармастăр? — шыва путакан çын çăлăнăç шыранăн çухăрса ячĕ вăл.

Ваймистров хĕрарăмсем тăвăлланса хускалсанах ура тупанне çу сĕрнĕччĕ, Лаврский хушнине итлемесĕрех тапсă сикĕччĕ. Сасартăк Елюк ашшĕ умĕнче хăйне кăтартма май килнине аса илчĕ те хăравçăлăхне сирчĕ.

— Чарăнăр! — пĕтĕм пыршине карăнтарса кăшкăрчĕ те револьверĕпе ик-виçĕ хут маччаналла печĕ.

Сăмса умĕнчех пăшал кĕрĕслеттерни• кама хăратмĕ?!

— Ай-уй! Пĕтрĕмĕр!

— Пуçа çирĕç! — илтĕнчĕ çуй-шав.

Малтисем урайне тăсăлса выртрĕç. Халь çеç ваккат патнелле талпăнакан хĕрарăмсем, кашкар курнă сурăхсем пек, каялла кĕпĕрленчĕç. Çапăçу пăчланчĕ.

— Ну?! — шăплăха сирсе чĕнчĕ Ваймистров. — Калăр, тата кам харкашасшăн?! Халь леш тĕнчене ăсататăп!

Вырăнтан хускалакан та пулмарĕ. Наум кăна урайĕнчен тăрса трибуна çинчен анчĕ, алăк патнелле утрĕ. Ĕнел хĕрарăмĕсем тăна кĕрсе шавлăн йыхăрчĕç.

— Тусăмсем! Пирĕн кунта ним ĕç те çук!

— Пире съезда мар, патак çитерме кăна чĕннĕ!

— Аппаланччăр хăйсем тĕллĕн!

— Атьăр киле!

Унччен те пулмарĕ, паçăр трибуна патнелле куçнă пекех кĕпĕрленсе, алăк патнелле туртăнчĕç. Тем самантран зал самаях пушанчĕ. Ĕнел хĕрарăмĕсемпе пĕрле ытти общинăран килнисем те нумайăш майĕпен тухса шурĕç.

Залра тенкелсем йăваннă. Унта та кунта çĕлĕксем, алсасем, ывçăв-ывçăн çулса пăрахнă çӳç-сухал пайăркисем выртаççĕ. Кĕрĕк е сăхман тӳми татăлнисем йӳле тăрса юлнă. Хăшпĕрисен пичĕ-куçĕнче юн пĕвеленни палăрать. Сăмсинчен юн юхтаракансем те пур.

Лаврский хăй шĕкĕррине ĕненчĕ те, сиплĕх милици начальникĕ çухалманнинчен килнĕ пек ăнланса:

— Кузьма Иванович, çапăçăва пусарнăшăн тав тăватăп! — тесе алă пачĕ.

Хĕрарăмсем çывхара пуçлани Павăл чунне йăлтах пăчăрлантарнăччĕ. Вилĕмрен хăтарнăшăн ма пуç таяс мар?

— Кузьма Иванович, тавтапуç! Эсир хута кĕмен пулсан, тем сиксе тухĕччĕ.

— Господа! Тав тума кирлĕ мар. Мана çавăн ятне хĕçпăшал тыттарнă. Вăхăтлăх правительствăшăн пуçăма та шеллемĕп.

Пăтăрмах иртсен чĕрĕленчĕç. Шӳтлекен, пĕр-пĕрне тăрăхлакансем те тупăнчĕç. Кун пирки ытлашши тĕлĕймелли çук. Сходсенче ялпа ял çапăçасси йăлара пур. Урăх çĕрте, урăх вырăнта пулас-тăк, Лаврскипе Улитин та ыттисен кăмăлĕ май кайĕччĕç. Халь кулас шухăш мар, пачах урăххи канăç памасть вĕсене.

— Арсентий й Ксенофонтович, съезд ĕçе пуçăниччен делегатсен йышне тĕрĕслесчĕ.

— Юлташсем, пурте вырнаçăр-ха! — хушрĕ Улитин. Делегатсем тенкелĕсеие майлакаласа ларсан шутларĕ те: — Икçĕр çын ытла, — терĕ.

Вакката чун кĕчĕ. Çĕр çын катăлни темех мар. Ĕçе пурпĕр вĕсен ячĕпе те тăвĕç.

Малалла Касмуххапа Тĕмшер пупĕ тата виç-тăват çын тухса калаçрĕç. Хирĕçӳллĕ сăмах тек илтĕнмерĕ. Пурте Наума, ун хутне кĕнисене сивлерĕç. Уйрăмах Ваймистрова ырларĕç. Вара, пĕр кăмăллă пулса, Ваймистровпа Павăла. Тĕмшер пупне, çыруçа тата Пиш енчисен икĕ çыннине — Управ членне, Улитина председателе суйларĕç.

Амăшĕ йăпатса хăварни, Энĕшкасси халăхĕ ун хутне кĕрсе приговор йышăнни Натюш кăмăлне пушшех çирĕплетрĕ. Лаврскисен ирĕксĕрех кăларма тивĕ-ха ăна. Натюш хырăм выççипе мар, килти япаласене курасшăн кутамккине салтрĕ. Кучченеçсем хушшинче мăйăр та пур иккен. Ăна çав самантра кĕрхи вăрманта çӳренĕнех туйăнса кайрĕ. Хăпартланнăскер, хăй сисмесĕрех питшăлли вĕçне «А» «Е» саспаллисем тĕрленине чуптуса илчĕ. Çавăнтах çăкăр ытлашши парса хăварнăшăн ӳпкелерĕ: «Мĕн тесе ку териех таткаланмалла-ши? Пурпĕр çисе яриччен пурăнас çук кунта». Натюш кăштах çăкăр хуçса илчĕ те çу сĕресшĕнччĕ — ĕлкĕреймерĕ, алăк уçăлчĕ.

— Тухăр! — хушрĕ надзиратель. Натюш сăхманне тăхăнма хăтланнипе астутарчĕ: — Çарамасах!

Натюш ăçта илсе каясса ыйтса-туса тăмарĕ, хăех тавçăрнă пек пулчĕ. Следователь патне-и, тен?

Коридор вĕçĕнчи алăк патĕнче чарăнчĕç. Надзиратель шаккарĕ. Ирĕк пани илтĕнсен, Натюша шала кĕртрĕç.

Малти стена çумнерех вырнаçтарнă сĕтел хушшинче вăйпитти арçын. Сарă çӳçне каялла вырттарнă, куçĕ тискер кайăкăнни пек вичкĕн. Ку этем шеллессине, ăна ӳкĕте кĕртме пуласса шанмалли çук. Хăват çитнĕ таран кĕрешмелле кăна.

Следователь тинкерсе пăхрĕ. Ун умĕнче темиçе çул хушши тĕрмесенче ларса шуралнă сăн-питлĕ хĕрарăм. Тутăрĕ айĕнчен курăнакан çӳç пайăркисем шап-шурă. Куçĕ вичкĕн те хăюллă. Ав мĕнлерех иккен вăл уезд комиссарĕн сехрине хăпартнă этем! Лаврскишĕн çеç хăрушă-ши вăл? Уншăн кăна мар пулĕ. Вĕсен иккĕшин пĕр ăраскалах-çке, пĕр шăпа. Следователь çапах та, кăмăллăн курăнма тăрăшса, ирĕксĕртен куланçи турĕ, евĕклĕн сĕнчĕ:

— Ларăр!

Кунашкал çынсен чĕлхи малтан пыл та çу, кайран хура çĕлен сăнни иккенне Натюш тахçанах пĕлет. Халĕ те улталанмарĕ. Пуканĕ те, ав, вырăнтан хускалмасть, урай çумне пăталасах хытарнăскер. Кусем те хăйсене çапса пăрахасран хăраççĕ. Следователь умĕнче пĕчек хут татăкĕ кăна выртнине асăрхасан, халлĕхе ун ĕçĕ пирки нимле материал та çуккине, кунта ăна комиссар ирĕкĕпе кăна хупнине ĕненчĕ.

— Хушаматăр мĕнле? — ыйтрĕ лешĕ.

— Прохорова.

— Ятăр?

— Надежда.

— Ăçтисем?

— Господин следователь, паллă япала çинчен ыйтса вăхăта ан ирттерĕр. Тӳрех ĕç пирки калаçма пуçланн хăвăршăн аванрах, чăрмавĕ сахал.

Следователь хăйне пӳлнĕшĕн кăмăлсăрланнине палăртмарĕ.

— Надежда Прохоровна, ахалех васкатăр. Эпĕ паракан ыйтусенчен иртсе кайма юраманнине хăвăрах чухламалла. Ăçта çуралнă эсир? — терĕ паçăрхи сасăпах.

— Хусан кĕпĕрнинче. Шупашкар уесĕнче. Атăлкасси вулăсĕнчи Энĕшкасси ялĕнчен.

— Миçе çулта?

— Вăтăр иккĕре.

Следователь чĕмсĕрленсе тепĕр хут тинкерчĕ. «Вăтăр икĕ çулта кăна. Тĕрмене хупнă чухне пурĕ те çирĕм иккĕре пулнă». Куçĕ умне йăлтах урăх çын, çамрăк та паттăр хĕр тухса тăчĕ: Чĕрин тахăш кĕтессинче ăнсăртран упранса юлнă çынлăхĕ хускалма. хăтланчĕ, Натюш пурнăçне тата тĕплĕнрех пĕлĕсшел пулчĕ.

— Революциллĕ юхăма миçе çулта чухне хутшăннă?

— Вунсаккăрта! — мăнкăмăлне пытармасăр хуравларĕ Натюш.

«Вунсакăр çулхи хĕрача...» — хăй ăшĕнче тĕлĕнчĕ следователь.

— Качча тухнă-и эсир? Упăшку пур-и?

Ăнсăртран пулсан та, Натюшăн пирчесе çитмен суранне тĕкĕнчĕç. Анчах тăшманĕ умĕнче палăртасшăн мар:

— Ку сире кирлĕ мар, господин следователь! — татса хучĕ.

Çаках следователе те тăна кĕртрĕ. Халь çеç шеллеме хăтланнă кăмăлĕ сӳнчĕ. Сассине хăпартрĕ:

— Кирлĕ мар пулсан, ыйтмăттăм. Тепĕр хут астутаратăп: суйса е кутăнлашса хăтăлаймăр. Качча тухнă-и? Çемье пур-и?

Следователь хăпмасси паллах. Тата ăна пĕлтерсен те ним тăваймĕ.

— Качча тухнă! Çемье çук!

— Упăшку кам пулнă?

— Учитель.

— Халь ăçта?

— Ун хыçĕнчен çӳремен. 

— Гражданка Прохорова, кутăнлашса вăхăта ан ирттерĕр!

— Виле çын ăçтине мĕнле пĕлес ман? Суйса та сутса çӳрет-и, тен!

Следователь чăр! пăхрĕ.

— Гражданка Прохорова, çӳретĕр вăл?

— Вăхăт çитсен хăвăрах ăнланăр, господин следователь. Ура çинчех вилекенсем ман упăшка çеç мар. Мул хуçисен саманине, ĕççыннисен асапне тăсасшăн кĕрешекенсем. Вăхăтлăх правительствăна çирĕплетме тăрăшакансем те вилесем.

Следователе те çавсен шутне кĕртеççĕ иккен. Вăл мул хуçисем ĕмĕр-ĕмĕрех пуçпулассине ним иккĕленмесĕр ĕненет-çке. Хăйĕн шухăшне витерме тивĕç сăмах та тупĕччĕ — следовательсен айăпланакансемпе тавлашма юрамасть. Ашĕнче тарăхса ирттерчĕ те малалла тĕпчерĕ:

— Гражданка Прохорова, сирĕн упăшку пурăннă çĕртех мĕнле майпа виле пулнă?

— Ун пирки урăх ан ыйтăр.

Следователь кирлĕ-кирлĕ мар сăмахсемпе хĕрарăма авăклантарнине сисрĕ. Вăхăт çитсен хăех кăтартса парасса шаннипе:

— Хăвăрăн ирĕк. Анчах мĕнле тĕне тытатăр эсир? — терĕ.

— Нимлине те.

— Сире тĕне кĕртмен-и вара?

— Уншăн эпĕ те, атте-анне те айăплă мар. Пусмăр саманин йăли-йĕрки çавнашкал.

Следователе шăл витмен япала тĕлне пулнăн туйăнчĕ. Айăпланакансем хушшинче тĕрлĕ çынпа, ку шутра вĕлерекенсемпе те, тĕл пулнă вăл, тĕне пăрахăçлакана курман.

— Эсир хăвăр мĕн каланине чухлатăр-и?

— Чухламалли те çук. Ахалех паллă. Пуп таврашсем ĕмĕр тăршшĕпех суйса пурăннă. Тата тĕн пирки айăплас самани те иртнĕ.

Тĕн пирки текех сăмах пулмарĕ. Куна та Натюш шухăш-кăмăлне, вăл мĕнле сывланине пĕлесшĕн кăна хускатрĕ следователь. Халь унăн тĕллевĕ урăх.

— Суд умĕнче тăнă-и эсир?

— Тăнă çеç мар, господий следователь, патша стройне хирĕç кĕрешнĕшĕн мана ĕмĕр тăршшĕпех каторгăра тытмалла тунă. Аттепе аслă аппа та вĕсемпе кĕрешсе пуç хунă. Çырмасăр ан хăварăр.

— Апла сире пĕрре суд тунă-и?

— Ийя, господин следователь. ӳкĕнместĕп. Следователь хăй умĕнче мĕнле çын ларнине, вăлткаласа вăхăта усăсăр ирттернине лайăх ĕненчĕ. Тӳртен калаçма тăрăшрĕ:

— Хăвăра мĕншĕн арестленине пĕлетĕр-и?

— Çук, господин следователь! — сисчĕвленерех хуравларĕ Натюш.

— Сире нимĕçсен шпионĕ тесе айăплатпăр. Куншăн мĕн кĕтнине хăвăрах тавçăрмалла...

Следователь, ун сехрине хăпартса, вăй-хăватне аркатасшăнччĕ. Натюш ним йӳпсемен пек куларах тавăрчĕ:

— Господин следователь, çынна айăплама чĕрчĕлĕхсем, çнрĕплетекен хутсем кирлĕ.

— Вĕсем çителĕклех. Эсир Вăхăтлăх правительствăна хирĕç тухса калаçнине çĕршер çын илтнĕ.

— Эсир пасарти халăха пĕтĕмпех суд умне тăратасшăн-и? Пит аванччĕ. Тепĕр хут митинг туса ирттерĕттĕмĕр.

— Кăлăхах хăвăра йăпатма тăрăшатăр, гражданка Прохорова. Сире айăплакансем митингсăрах тупăнĕç.

— Эсир те мана кăлăхах хăратма тăрăшатăр, господин следователь. Тата кунта мана нимĕç шпионĕ пирки мар, Вăхăтлăх правительствăн йыттисем хăйсем май çавăрасшăн илсе килнĕ. Ĕçхалăхĕ умĕнче тăрă шыв çине кăларасран чĕтресе ӳкнĕ.

— Ăслă çынçем канаш панине тăна илмеллеччĕ!

— Паçăр калашле, пурăннă чухнех тупăка кĕрсе выртмаллаччĕ-и? 

— Урăхла май çук!

— Эсир, господин следователь, ман çул пирки мар, хăвăрăнни пирки шухăшласчĕ. Кĕçех влаçа рабочисемпе чухăн хресченсем çавăрса илĕç. Ун чухне сирĕн халăх сучĕ умĕнче явап тытма лекĕ.

— Çапла çырса хурăпăр. Эпĕ ырă суннине йышăнманшăн хăвăра хăвăр ӳпкелĕр. Тăна кĕрсен, мана кирек хăçан та чĕнтерме пултаратăр!

Натюша каллех камера кайса хупрĕç. Кунта кăмăлĕ йăшрĕ. Кĕтнĕ пек пулмарĕ-çке: мĕнле чĕрчĕлĕхсем урлă айаплама шутланине пĕлеймерĕ. Каллех хăй тĕллĕн шухăшласа канăçсăрланма тивет ĕнтĕ. Çапах вăл чĕрине хытарса тăнăçланма тăрăшрĕ.

Натюш çывăрса кайма та ĕлкĕрейменччĕ — яштах сиксе тăчĕ. Пичĕ çинче темскер чупнине туйса, аллипе сăтăрса пăхрĕ — ирсĕр шăршă сăмсана çурса кайрĕ. Унтан урлă сак хăми çине тинкерчĕ те шутласа пĕтерейми хăнкăла кĕшĕлтетнине курчĕ. Вĕсене нимпе те вĕлерсе пĕтереймĕн. Çапла вăл çĕре çывăраймасăрах ирттерчĕ.

Ирхи апат çисенех алăка шаккарĕ, вĕри шыв илсе килме ыйтре.

— Халь çеç патăмăр-çке, çитмерĕ-им?

— Ĕçме мар эпĕ, каллех сак хăмисене вĕрилес тетĕп. Хăнкăласем канăç памаççĕ унсăрăн.

— Канаç леш тĕнчере. Кунта вĕсемсĕр тунсăхлама пултаратăр, — йĕлпĕрсе кулчĕ надзиратель, шăтăкне шалт хупрĕ.

Натюш каллех алăка тӳнлеттерсе, çуйхашса та пăхрĕ, анчах лешĕ итлесшĕн те пулмарĕ.

Çакăнтан унăн асаплă кун-çĕрĕ пуçланчĕ. Кĕçех амăшĕ килсе панă апат-çимĕç те пĕтрĕ. Кĕрепенке çăкăрпа мăшкăлтăк шыв майлă яшка çине тăрса юлчĕ. Хăнкăласем, пыйтăсем сырăнса илчĕç. Хăйне хăй çирĕп тыткалама тăрăшсан та, Атăл пăрĕ тапраннă тĕлелле Натюш йăлтах сӳсленсе çитрĕ. Урăх тӳсме çук. Ыран-паян ураран ӳкĕ те пуçĕпех тăраймĕ. Ун пурăнас килет. Апла çеç мар, эсреметсене тивĕçлипе тавăрас килет. Натюш алăка тунлеттерчĕ.

— Мĕн кирлĕ? — яланхи пекех сиввĕн чĕнчĕ надзиратель.

— Следователь патне илсе кайăр!

Вăхăт нумаях та иртмерĕ — Натюша камерăран кăларчĕç.

Следователь пĕрре пăхсах Натюш улшăннине асăрхарĕ. Пичĕ çинче шăммипе тнрĕ кăна тăрса юлнă, куçĕ путнă, мĕн илсе килнĕренпех улăштарман кĕпи йăлтах хуралнă...

— Мĕнле, шухăшларăр-и?

— Ийя... Эсир сĕннипе килĕшетĕп.

— Пархатарлă сăмах, Надежда Прохоровна. Иксĕмĕр хушăри сăмахсем ырă-тату вĕçленнĕшĕн савăнатăп. Малалла сирĕн пурнăç пыл та çу пулĕ. Эсир кĕçех юсанăр, уезд комиссарĕпе ĕç пиркн калаçса татăлăпăр!

  
   Виҫҫӗмӗш пайӗ


   I


Çурхи хĕвел хĕлхемĕсем вăрманти юра ирĕлтереççĕ. Тулса сарăлнă Элнет шĕлкесе юхать. Анчах йывăçа мольăпа хăвалама юрамасть-ха. Юханшыв тăршшĕпе вăрманалла кĕре-кĕре каякан çырма-çатра нумай. Пĕренесене çавăнталла сĕтĕресрен хăрушă. Бурлаксен урăх ĕç те пур. Çула май вĕсем Михха суллисене те антарма кĕрĕшнĕ. Халь юхтарма шăп вăхăт, каярах типсе юлаççĕ.

Уяр та тулек ир. Вуншар кимĕ çине çитмĕл пичатнăй тăршшĕ, вăтамрах çын чăмăрĕ хулăнăш мунчала косякĕсем тиерĕç те бурлаксем икшерĕн лара-лара çула тухрĕç. Юхха май кимĕсем ыткăнаççĕ кăнă. Малти кимĕре Ванюкпа Коля. Ванюк ишет, Коля хӳре тытнă. Баракра пурăнса тунсăхланă хыççăн юханшыв çинче уçăлса пыма мĕнешкел ырă. Ванюкпа Коля тӳсеймерĕç, юрласа ячĕç:



Çӳлте вĕçме çулçă мар, 

Шыва путма вутчуль мар.



Ытти кимĕрисем те хутшăнчĕç:



Пĕтĕм çынна юрама 

Çӳлти хĕвел çути мар.



Лампă çутă çунмасан, 

Сӳнтересси ним те мар. 

Савни савса калаçмасан, 

Сивĕтесси ним те мар.



Бурлаксемпе пĕрле сĕм вăрман та кашласа юрлать. Сасси инçете-инçете кайса çухалать.

Кăнтăрла иртеспе бурлаксем Элнете тухрĕç. Сулăсене çак юханшывпа антараççĕ. Вĕсене вăрманалла кĕртсе ямалла мар. Малтанхи çырма тĕлне çитсенех, Сантăр кăшкăрчĕ:

— Охо-хо-хо-хо!..

— Охо-хо-хо-хо! — хуравларĕç кимĕ çинчисем харăссăн. Ку ĕнтĕ илтрĕмĕр тени пулчĕ. Çавăнтах çыран хĕррине чарăнчĕç. Çӳлерехре утрав пекки пур. Çавна пула юхă сулахай енчи вăрманалла йăванать. Сулă антарса курнисем ку чи йывăр вырăнне чухлаççĕ. Кашниех хăйнĕ юлма сĕнесрен хăрать.

Сантăр мăнукне çакăнта хăварасса никам шутламан, ăна çăмăл ĕç парасса кĕтнĕ. Лешĕн хăйĕн шут. Ача-пăчана çăмăл ĕçпе усала вĕрентес мар тет вăл. Халăх та кӳлешĕ: эс мăнукушăн кăна тăрăшатăн тейĕ. Вăл сăмах илтесшĕн мар. Кирек-мĕн сиксе тухсан та, шăлне витересшĕн. Тата мăнукĕ намăса кĕртмессе те шанать. Уляна мăнукĕ — Ванюка пулăшаканĕ — начартарах та ĕнтĕ, ним тума, урăх никама йышăнмасть.

— Ванюк! — чĕнчĕ вара Сантăр. Лешĕ тинкерсен, эпĕ сире çакăнта хăварасшăн, мĕнле, пултарайăр-и тесшĕнччĕ те, мăнукне хисеплемен пек туйăнасран: — Юлатăр-и? — терĕ.

— Хаваспах! — харăс килĕшрĕç Ванюкпа Коля.

Ыттисем лаштах сывларĕç.

Сантăр Ванюксене канаш пачĕ:

— Ав унта ĕмĕрхи ăвăс ларать. Косякăн пĕр вĕçне çавăнтан çыхăр, вăл тăпăлас çук. Çывăхах вут та чĕртме юрать.. Вут-шанкă пухма ан ӳркенĕр, каç выртма кĕл нумай кирлĕ. Сулăсем кунталла ире яхăн çитмелле. Çырманалла кĕртсе ан ярăр, ăшăха ан лартăр!

— Тăрăшатпăр, кукаçи!

— Тата акă мĕн: асту, Коля, авранă косяка кĕнекрен пушатса пынă чухне Ванюк патĕнче ан тăр. Вĕçĕ çапса пăрахасран хăрушă. Косяк унки урана ан явăнтăр.

Сантăр ахальтен асăрхаттармарĕ. Иртнĕ çуркуне çеç-ха, сулă антарнă çĕрте, Ярцев Макçукне косяк вĕçĕ тăнлавран лексе вĕлернĕ. Косяк унки лекнипе урасăр юлнисем те пур.

— Ан хăра, кукаçи. Чиперех ĕçлĕпĕр.

— Ну, юрĕ... Астăвăр, выртакан кĕл çине вутпуççи ан хăварăр, çунса каятăр! — юлашки сăмахне каларĕ те Сантăр киммине çыран хĕрринчен тĕртсе уйăрчĕ.

Вуншар кимĕ ун хыççăн ыткăнче.

Ванюкпа Коля пĕтĕм сассипе кăшкăрса ăсатрĕç:

— Охо-хо-хо-хо!

— Охо-хо-хо-хо! — каякансем темиçен харăс хуравлани илтĕнчĕ. Вăрман та вăраххăн янласа тăчĕ:

— О-о-о!..

Кимĕсем куçран çухалчĕç. Ванюксем пĕр хушă бурлаксем кайнă еннелле пăхса тăчĕç. Вара хăйсене ăçта хăварнине ăнкарасшăн тавралăха сăнарĕç. Вĕсем йывăç йăвантарнă çĕрти вăрман кунти чухлех çук çав. Кукашшĕ кăтартса хăварнă ăвăса тăваттăн пĕр вĕçрен хăлаçласан та çавăрса илеймĕн. Улăм ури пекех лăпсăркка. Ун айĕнче çумăр йĕпетеймĕ. Ĕмĕрхи ăвăссемпе çăка тăррисем пĕр-пĕринпе çыхлашнипе тӳпе йăлтах хупланнă. Çӳлте улатакка сасси илтĕнчĕ.

— Каттăршнăй, çынран та хăрамасть!

— Эс Чумарине пĕлет вăл, çавăнпа хăрамасть! — кулса ячĕ Ванюк.

— Юман Паттăртан та шарт сикмерĕ-ха ку! — тавăрса хучĕ Коля. Пĕтĕм сассипе кăшкăрчĕ: — Охо-хо-хо-хо! — Вăрман янлани лăпланайманччĕ — кайăк пĕрлеттерсе вĕçсе кайрĕ. Тавралăх шăпланчĕ.

Унччен те пулмарĕ — çӳлте тем чăрлатни илтĕнчĕ.

— Юман Паттăр, сисрĕн-и?

— Улатакка чĕп кăларнă.

— Турă пире яшка пеçерме тутлă аш пиллерĕ!

Вĕсем улатакка чĕппи ашне çисе курман та, бурлакра çӳрекенсем чăх чĕппи ашĕнчен тутлăрах тенине астăваççĕ. Халь ма тутанса пăхас мар? Улатакка чĕпписене мĕнле илмеллине те пĕлеççĕ — ăвăсне касса йăвантармалла кăна. Косяк вĕçне çыхма урăх йывăç çук тесен, тункатине çӳллĕ хăвармалла. Йывăçне касма шеллесен, тăррине хăпармалла та йăва анине пуртăпа аслатмалла. Анчах Ванюк хирĕçлерĕ:

— Тивес мар, ĕрчеччĕр. Йывăçа хăртакан шĕкĕсене пуçтарччăр. Ав, вĕсен ĕçĕ мĕнле йывăр. Сăмсипе таккаса пуçне кисретеççĕ. Çавăнпа сахал пурăнаççе. Эпир те сăхăр тусан, вăрмана сиплекенсем пачах пулмĕç.

Коля хăех тавçăрайманшăн эрленчĕ. Анчах йăнăшне йышăнас вырăнне тусне тăрăхларĕ:

— Юман паттăр, чипер тăннуçпах калаçатăк-и?

— Эсĕ мĕн терĕк?

— Час-часах аташатăн та, халь те çав инкек çакланмарĕ-ши тетĕп.. Çук пулсан, маттур. Тивмĕпĕр. Пурăнччăр та ăру хушчăр. Вăрмана упраччăр!

Çуллахи кунсенче вăрман кайăк-кĕшĕк юррипе янласа кăна тăрĕччĕ. Халь улатакка чĕпписем чăрлатни çеç илтĕнет. Пăртакран вĕсем те чарăнчĕç. Вăрман шăплăха путрĕ. Çака ик çамрăка хăйсем ăçтине, кунта мĕн ĕçпе килнине аса илтерчĕ.

— Юман Паттăр, ма ула курак пек çăвар карса тăратпăр эпир ? Е пирĕн валли кука майсем вут хутса хатĕрленĕ-м?!

— Чăн сăмах, Чумари юлташ! Тепĕр чухне сан тăнпуç та шĕкĕрех иккен!

Çамрăксем сасартăках ĕшеленсе ӳкни кăлăхах мар. Хĕвел çыран хĕрринчи юра ăшăтса ирĕлтернĕ те, пуссанах çеремрен шыв пăчăртанать. Кăшт шаларах сĕлтĕш. Вут çунтарса тйпĕтмесен, выртма мар, ларма та вырăн тупаймăн.

Пĕлтĕрех хăрнă йывăçсен тĕпĕсем нӳрлĕ те тăррисем типме ĕлкĕрнĕ. Ванюкпа Коля вĕсене суйла-суйла касрĕç. Часах пĕр-икĕ лав чухлĕ хатĕрлерĕç. Типĕрех турачĕсене чутласа турпас турĕç. Авăс çывăхнерех купаларĕç те тивертсе ячĕç. Вут çатлатса çунма тытăнчĕ. Тĕтĕмĕ палкаса тӳпенелле хăпарчĕ, ăвăс тăрринчен иртрĕ.

Вĕсем çула тухас умĕн кăна апатланнăччĕ, уçă сывлăшра çӳренипе хырăмĕсем татах выçма ĕлкĕрчĕç.

— Юман Паттăр, Ĕнел чанĕ çапа пуçларĕ.

— Чăнах-и? Хăрушă-çке. Хăтăлма пĕр май çеç, чумари яшки пĕçермелле!

— Апла пыр, чăрăш йĕкелли пуçтар. Чумари вырăнне хурана тултарăпăр! — терĕ те Коля кула-кулах кимĕ патнелле чупрĕ. Вăл пур пек юр-варне илсе таврăнсан, псрре пĕçермелĕх кăларса илчĕç те кутамккине ăвăс туратĕнчен çакса хучĕç.

Вучахри вут вăйланнăçемĕн вăйланса çиеле тухрĕ. Пин-пин хĕлхем тупенелле хăпарчĕ. Элнет леш енчен куракан, ахăртнех, пушар тухнă тейеччĕ. Ванюксене ку савăнтарчĕ кăна.

— Пăх, шеремет! Тĕрлемес вутти тĕр-тĕр-тĕр!

— Куратăп, Юман Паттăр!

Вучах умне пыма пĕçертсен те, вуттине татах пăрахрĕç. Ая сарма кĕл нумай кирлĕ-çке. Тĕттĕмлениччен çунтарса хатĕрлеме ĕлкĕрмелле. Икĕ такан туса, пĕрин çине — хуран, теприн çине чейник çакрĕç. Апатланнă çĕре каç пулчĕ. Çунакан вутта вĕсем ăвăсран инçете, çывăрнă чухне çулăм хыпса илмелле мар вырăна систерчĕç, кĕлне саркаларĕç. Вучахри вут çĕр хутах ак сӳнтĕр тесе, шултра пуленкесем тата-тата купаларĕç. Юлашкинчен Ванюк аçамне кĕл çине сарчĕ. Икĕ пиншакне айне хучĕ те, Коля аçамне витĕнсе выртрĕç. Кĕл купи мамăк тӳшекрен çемçерех-и, тен. Часах çурăма ăшă витрĕ. Килти кăшка çине хăпарса выртнă тейĕн. Ыйхисем кăна килмеççĕ?. Пăхса выртма аван. Кăвайт вăйлă çуннине кăнтарлахи пекех çутă. Тӳпе кăна пăч-тĕттĕм. Шултрарах хĕлхемсем туратсен чатăрне шăтарса хăпарма хăтланаççĕ те, инçех каяймаççĕ. Вĕсем сӳнсен, тупе пушшех тĕттĕмлечет.

Ванюкпа Коля килтен тухнăранпа та кунти пек улаххăн пулса курманччĕ. Йывăçсене шыва йăвантарнă çĕрте иртен пуçласа каçчен ĕçленипе аванах сӳсленетчĕç, вара апат çинĕ-çименех ыйăха путатчĕç. Кăнтăрла та чĕрене килентерекен халап çапма ирĕк марччĕ. Кĕçĕр сĕм вăрманта иккĕшех чухне калаçмасăр мĕнле тӳсĕн? Анчах хĕрупраç пирки сăмах хускатма иккĕшĕн те савни çук. Улах лармăççĕ ĕнтĕ. Кĕçех пир хураллине тухĕç. Яла таврăнсан, хăйсем те пулса курĕç-ха унта.

Ванюк Хусанта Михха хĕрĕпе тĕл пулнине Коля аван пĕлет. Çавна аса илчĕ те:

— Юман Паттăр, турă умĕнчи пек каласă пар-ха, сехмет хĕрĕ качча пырсан илетĕн-и? — терĕ.

Кĕтмен ыйту Ванюка çухатса ячĕ. Вăл кун пирки нихаçан та шухăшламан. Тата Хусантан таврăннă каçах Анахвис кӳреннине пĕлнĕ хыççăн Клавьене пуçĕнчен пачах кăларса пăрахнă.

— Юман Паттăр, хăлхуна кĕл тулчĕ-им?

Коля йĕпĕслесе кулма пуçларĕ. Куна сирме тивĕçлĕн хуравламалла. Анчах чĕлхе çине пĕр витĕмлĕ сăмах килмерĕ. Аптранипе çав ыйтăвах хăйне пачĕ:

— Эс мĕн тăвăттăн?

— Юман Паттăр, çын çине сĕлтсе ан вырт. Михха хĕрĕпе мана мар, сана çураçнă!

— Енчен санпа çураçнă пулсан, мĕн тăвăттăн?

— Эпĕ-и? Вĕсен алăк кĕтессине тăратма шăпăр çук тесен, конешнă, килĕшеттĕм!

Ванюк кăмăлĕ пăсалма хăтланчĕ. Ăна алăк кутне тăратма çураçнă-ши вара Клавьепе? 

— Шереметех çав эсĕ!

Коля çакна çеç кĕтнĕн кула-кулах тăрăхларĕ:

— Юман Паттăр, мĕн пулчĕ сана? Ятлаçатăн мар-и?! Алăк кĕтессине йышăнас килмест-и?!

Юлашкинчен Коля айваннипе хăй мĕн каласса та чухлайман пек сунса, Ванюк тарăхсах ăнлантарма тăрăшрĕ:

— Чумари юлташ, эсĕ мана пуçран çапнă пекех тĕлĕнтеретĕн! Хĕрпе иксĕр пĕр-пĕрне юратсан, ашшĕпе амăше килĕшсех мăшăрлантарсан, шăпăр вырăнĕнче усратĕччĕç ĕнтĕ. Хăнсен ывăлĕ тăвĕччĕç те, сехметĕн пĕтĕм мулĕ сан ирĕке юлĕччĕ...

— Ой, Юман Паттăр! Ой, шеремет! Эсĕ чăннипех сехмет кĕрӳшĕ пулма ĕмĕтленетĕн иккен! Ха-ха-ха-ха...

Ванюка Коля кулни мар, вăрман янлани йăкăслантарнăн туйăнчĕ. Сассине кăштах хăпартларĕ.

— Ахăрса кăмăлна пытарма ан хăтлан, Чумари юлташ. Клавье килĕшсен, хăрах уран сиксе качча илĕн!

— Çук, Юман Паттăр, — терĕ Коля, кулма чарăнса. — Йăнăшатăн! Сехмет пурнĕçĕпе хамăнне тем парсан улăштармăп. Вăл пуян, анчах читлĕхре. Эпĕ чухăн та ирĕкрĕ, ытарма çук уçă сывлăшра. Хĕвелĕ, çăлтăрĕ, кăвак тупи, вăрманĕ, шывĕ, хамăр айри кĕлĕ — пурте ман ырлăх. Ыран акă пуç тӳпинчен ура тупанне çитиех йĕп-йĕпе пулатпăр. Сехмет ку паттăрлăха кураймĕ. Çук, Юман Паттăр, сехмет таврашне ман çума ан çыпăçтар. Санпа çураçнă, хăвах хăтана кай! Анчах эпир, йăмăкупа иксĕмĕр, сирĕн туйра ташлаймăпăр...

Коля чăнласах шӳтлени Ванюка йăлăхтарса çитерчĕ.

— Итле-ха, Чумари юлташ. Сехмет хĕрĕ мĕне кирлĕ пире? Е ун çинчен калаçмасан урăх сăмах тупаймастпăр-и? Иçмасса, пĕр-ик çавра юрласа илер.

— Хаваспах, Юман Паттăр!



Аслă улăх леш енче

Хĕлле шăнман кӳлĕ пур. 

Халĕ пирĕн малалла 

Вутра çунас кунсем пур...



— Тупнă сăввине те... Мĕн сăлтавшăн вутра çунмалла пирĕн? — юрлама чарăнса ӳпкелерĕ Ванюк.

— Охо-хо-хо! — вăрман ытла та илемлĕ янланине ытараймасăр кăшкăрчĕ Коля.

— Чумари юлташ! — тин аса илнипе çуйланнăн чĕнчĕ Ванюк. — Эпир юрлатпăр, анрашса, вăрмана ян яратпăр. Лăп-лапсем килсен мĕн тăвăпăр?

— Чăн та ухмахах çав эпир... — тусĕ çумнерех тĕршĕнчĕ Коля.

Ванюк юлташĕ сехĕрленнине сисрĕ. Ашĕнче кула-кула халап калама пуçларĕ.

— Пĕррехинче пирĕн кукамайсем çармăссен енне кăмпă татма кайнă. Каç пулсан, ăшăнма вут тивертнĕ, çывăрма выртнă. Темскер чаштăртатнипе кукамай вăранса кăять! Пăхатăп, тет, вут умĕнче темле хĕрарăм çӳçпуçне тураеа лара парать, тет. Унччен те пулмарĕ, тет, хĕрарăмран капан пысăкăш хура вăкăр пулса тăчĕ, тет. Мĕкĕрсе ячĕ, тет те, пĕтĕм вăрман хумханса кашларĕ, тет. Кукамай хăранипе сăхха петĕм, тет. Вара вăкăр пач çухалчĕ, тет. Анчах вăрманĕ тата нумайччен кашласа тăчĕ, тет.

— Юмах вăл... — паттăрланса ехлетрĕ Коля. Ванюк тата хăратма пикенчĕ.

— Юмах-и? Сăхсăхма ĕлкĕреймен пулсан, суккăр е чĕлхесĕр туса хăваратчĕ тет кукамай.

— Пуш параппан çапнипе çитĕ. Итлес килми пулчĕ! — чăнласах кӳрене пуçларĕ Коля.

Урăх калаçма кирлĕ маррине сисрĕ Ванюк. Хăй халапĕнчен хăй сехĕрленнĕн:

— Юрĕ, çывăрăпăр... Ун пекки-кун пекки сиксе тухсан, сăхсăхма ан ман. Пуçелĕк çине хĕрес хур! — терĕ те чĕмсĕрленчĕ.

Çамрăксем лăпланса тем вăхăт выртрĕç, çывăрса кайма ĕлкĕрейменччĕ — Ванюк кăшкăрса ячĕ:

— Ай-яй-яй!..

— Мĕн пулчĕ?

— Çунатпăр! Тумтирсене сирсе пăрах хăвăртрах! — терĕ те Ванюк йăпăр-япăр йĕмне хыврĕ. Нӳрлĕ çерем çине пăрахса таптарĕ.

Мĕн амакне Коля та тавçăрчĕ ĕнтĕ. Ав, ая сарнă аçам мăкăрланать. Ăна кĕл çинчен илсе ывăтрĕ, тапта-тапта сӳнтерчĕ. Тем чул пуçтарсан та, кăвар пĕрчи юлнах иккен.

Хăрушлăх йăлтах сирĕлнине ĕненсен, Ванюк купарчи ыратнине туйрĕ. Пиçнĕ япалана мĕнпе эмеллемеллине илтнĕ вăл. Çĕрулмине çӳхен касса хатĕрлерĕ те:

— Чумари юлташ, кил-ха пĕçертнĕ тĕле тыт çакна! — терĕ.

— Ыратать-и? — чĕр çĕрулмине суран çумне çыпăçтарнă май ыйтрĕ Коля.

— Ытлашшиех мар... Юрать-ха, çывăрса кайман. Кăмрăк пулаттăмăр.

Кĕле пăлхатса пăхрĕç те аçамне сарса выртрĕç.

— Юман Паттăр, купарчу çине хĕрес хума ан ман! Асту, тем кăтартĕç арçурисем! — йĕплерĕ Коля.

Ванюк шарламарĕ, ăшĕнче кăна кулса ирттерчĕ. Тем вăхăтран Коля шăнса вăранчĕ, айккинелле хыпашларĕ. Ванюк аçама хăй çине туртса илнĕ иккен.

— Юман Паттăр, мана шăнтса вĕлересшĕн-им эсĕ? Ванюк та вăранчĕ.

— Мĕн пулнă? Мĕн йăшăлтататăн?

— Намăса пĕлместĕн. Пĕтĕм аçама хăв айна тĕркеленĕ!

— Ай-яй-яй, шеремет! Пит аван мар тунă-çке!

— Чикан тарĕ тапса тухрĕ...

— Апла тесен чир-чĕр çакланмĕ. Мĕн вăхăт çитнĕ-ши? — майлашăнса выртсан аса илчĕ Ванюк.

— Автан авăтсан пĕлеттĕмĕр. Ма çармăс картишĕнчен тытса килмерĕн?

— Эп сана шаннă.

Шӳтле-шӳтлех ыйхисем çĕтнине туйрĕç. Каç выртнă чух пăч-тĕттĕмччĕ. Халь туратсем витĕр кăвак çутă сăрхăнни палăрать.

— Юман Паттăр, тул çутăласшăн мар-и?

— Тĕрĕсех-и, тен, Чумари юлташ. Тепĕр чухне сан куçу та улшăнакан марччĕ. — Конешнă. Сулăсем аниччен яшка пĕçерсе çиме ĕлкĕрес. 

— О-о... давай ишо-о...

Иккĕш ĕрлешсе сĕм вăрмана ыйхăран вăратрĕç. Коля тӳрех кăвайт патне пычĕ те вут хучĕ. Тĕрлетсе кайсан, çаврăнкаласа ăшăнчĕ.

— Ай-яй, кăвакал лайăх пертертĕн кĕçĕр мана!

— Миçе тытрăн?

— Шучĕ çук.

— Свежи аш яшки пĕçерĕпĕр-и алла?

— Конешнă. Çĕрулми шурат. Эп шыв ăсса килем! Коля хуранпа чейнике йăтса чупрĕ. Шыв хĕррине çитсенех тĕлĕннĕн кăшкăрчĕ:

— Юман Паттăр, мыскара!

— Мĕнле мыскара?!

— Шыв шăннă!

— Пушшех аван, иксĕмĕре шыва кĕме уçă пулать.

— Чăмса пăх-ха, курса тăрам! — текелесе, Коля пăр çĕмĕрсе шыв ăсрĕ. Вăл таврăннă çĕре Ванюк вучах умĕнче кăштăртататчĕ. Ун йĕмĕ шăтăккине курчĕ те кулса ячĕ: — Юман Паттăр, купарчу çине уйăх çути ӳкнĕ. Сехмет хĕрĕ курсан, ним шухăшламасăрах упăшки тăвĕччĕ. Санран юсаввине урăх тупаймăн. Вăт, хĕрес хурса выртманни мĕне пĕлтерче, э?! 

Ванюк купарчине тытса пăхрĕ, хăй те ахăлтатрĕ.

— Юрать-ха халăх хушшинче мар. Анчах шăтăка мĕнпе питĕрмелле? Кукаçи кутамккинче йĕппе çип пурччĕ. Çавна илмеллеччĕ.

— Юман Паттăр, ан кулян! Йĕппе çипсĕрех майлаштарăпăр!

— Мĕнле?

— Мих анине çыхнă пек!

— Урăхла йӳнеçтерме çук пулсан, çыхса лартма лекет! — килĕшрĕ Ванюк. 

Коля çĕçĕ илсе кимĕ патне чупрĕ. Косяк вĕçĕнчен пĕр пайăрка мунчала касса таврăнчĕ. Ванюка çурăмĕпе çутă еннелле çавăрса тăратрĕ, çунса шăтнă вырăна пĕрмелесе тытрĕ, мунчалапа туртса çыхрĕ.

— Ой, Юман Паттăр, кун пек санран арçурисем мар, шыврисем те хăраса тарĕç. Эсĕ хăв та чăн-чăн хӳреллиех! Вăт çапла яла пырса кĕресчĕ... Камит курма ярмăрккăна каймăттăмăр.

Тата тем вăхăтран тул çути самаях палăра пуçларĕ. Çамрăксем яшка антарчĕç те пĕçернипе сыпаймасăр ларчĕç. Сасартăк Ванюк, юханшыв çинелле сăнаса лараканскер:

— Пăх-ха, мĕн унта? — терĕ.

— Сулă анать!

— Вăт шеремет! Пĕçернĕ апата та çиеймерĕмĕр иккен!

— Варарах çийĕпĕр, çырманалла сĕтĕресрен хăрушă! Ванюкпа Коля кимĕ çине вăр-вар кĕрсе ларчĕç, шалалла ишрĕç. Хӳре тытнă çĕрте Ванюк косяка пăраха-пăраха пычĕ. Патне çитсен, сулăран пакурпа ярса илчĕ. Косяк карăнса чăрмантарасран тăват-пилĕк ункине шыва ывăтрĕ те сулă çине хăпарса, кĕнекрен яваларĕ. Сулă юхнăçемĕн вăл туртăнса пычĕ. Майне пĕлмен çын аллинче татăлĕччĕ е кĕнекне хуçĕччĕ. Ванюк ăна пĕчĕккĕн-пĕчĕккĕн пушатрĕ. Кĕнеке шăйăрса çаврăннипе тĕтĕм тапса тухрĕ пулин те пурпĕр татăлмарĕ. Сулла вĕсем çырма тĕлĕнчен чиперех ирттерчĕç. 

Анчах савăнма иртерех-ха. Ав, сулăсем татах анаççĕ. Çывăха çитиччен косяка кимĕ çине кăлармалла. Вĕсен тепре пур та, кĕскерех, ăшăха ларака сулла кăлармалли çеç.

Ванюк кимĕ çине сикрĕ.

— Тĕксе яр хăвăртрах!

Çыран хĕррине çапăнсан, Ванюк косяка васкаса туртма пуçларĕ. Типĕ çĕртине тыткаланă чухне сивех марччĕ. Шыв ăшĕнчен тухнă тĕле çитсен, аллисене вут пек çунтарчĕ. Анчах ăшăтса тăма вăхăт çук: сулă çывхарать. Темиçе пичатлăй кăларсан, алли сивве туйми пулчĕ. Хăй вара лачкам йĕпенчĕ. Куна та уяма çук. Юлашкинчен косяк кимĕ çинче ĕнтĕ. Сулла хирĕç кăна каймалла. Анчах чарăнчĕ мар-и вăл?

— Сулă ăшăха ларчĕ! — эрленсе сăмах хушрĕ Коля. — Кăларса яма урăх анаканни курăнмасть.

— Ку пирĕн телеех пуль, Юман Паттăр. Унччен яшка сыпма ĕлкĕреймĕпĕр-и?

— Тĕрĕс, Чумари юлташ. Унсăрăн выçса вилĕн те, кукамуна мĕн калас ман?

Çапла шӳтлекелесе, çыран хĕррине тухрĕç. Сивĕне пуçланă яшкине çакса ăшăтрĕç, çăкăр касса чăрманмалла мар, паçăр васканипе кĕсйине чикнĕ чĕллисене кăларчĕç те,çиме пуçларĕç. Çур тирĕк те çиейменччĕ:

— Шапаç! — терĕ Ванюк, сулă аннине асăрхаса.

Вĕсем каллех кимĕ çинче. Тăвалла хăпарнă чухне ишме çăмăл та, кимми кăна ерипен шăвать. Косякĕ те шыва ярса пынипе каялла туртать. Хăвăртрах çитес тесе, Коля пĕтĕм вăйран ишет. Ванюк та ăна пулăшать. Халь вĕсен пĕр суллине тепĕр суллинчен кăкарса ăшăхран кăлармалла та иккĕшне çырма тĕлĕнчен ирттермелле. Ванюк, кĕске косякне илсе, ăшăха ларнă сулă çине тухрĕ, кĕнекрен кăкарчĕ, Тĕп косякне тепĕр кĕнекрен çыхса хăварсан, ыткăнса анакан сулă çине кĕчĕ. Кунта та кĕске косяка кĕнек çине аврарĕ.

— Кил хăвăртрах! Карăнса татăласран пушатса пыр! — хушрĕ Кольăна. Хăй ăшăха ларнă сулă çине таврăнчĕ.

— Охо-хо-хо-хо! — кăшкăрчĕ Коля.

— Чумари юлташ, сывă пул! Атăл таппинче тĕл пулăпăр!

— Хăвăнне курсан, манне салам кала!

Коля тăрса пыракан сулă ăшăхрине карт туртрĕ, вырăнтан тапратрĕ те хăйпе пĕрле сĕтĕрме пуçларĕ. Халĕ икĕ сулли те юхăра ĕнтĕ. Ванюкпа Коля косякĕсене пушатса кăна тăраççĕ.

— Охо-хо-хо-хо! — кăшкăрса ячĕç çырма тĕлĕнчен чипер ирттерсен. Косяксене пуçтарма ĕлкĕрейменччĕ — татах сулă анни курăнчĕ...

Çапла ĕçлесе вĕсем кăнтăрлахи апатне те çиеймерĕç. Тĕттĕмленеспе сулăсем юхма чарăнчĕç. Паянлăха ĕç пĕтнĕ — çамрăксем çырана тухрĕç. Хăйсем йĕп-йĕпе. Пахилккисене те шыв тулнă. Хырăмĕсенче Ĕнел чанĕ кăна мар, вулăсри пĕтĕм чиркӳ чанĕсем çапаççĕ-и, тен.

— Охо-хо-хо-хо! — ларнă çĕртех кăшкăрса ячĕ Коля. Анчах ку сасă хавассăн мар, йăтайми çăк пусарннпе ахлатнăн илтĕннĕрен хăйĕнчен хăй кулчĕ.

— Чумари юлташ, аван-и?

— Тӳсме çук, Юман Паттăр. Кур-ха! — Икĕ аллине çăварĕ патне илсе пыма хăтланчĕ, илсе пыраймарĕ. Çурăмне те тӳрлентереймерĕ: çанçурăм суха хăми пекех хытса ларнă.

Тусĕпе пĕрле Ванюк та кулĕччĕ. Ача чухне сухаран таврăнсан, кашăк тытнă алли çăвар патне çитейменнине аса илчĕ те, кулăшĕ сӳнчĕ. Коля ĕçĕ суха тăвассинчен темиçе хут йывăр. Хăй вăл икĕ çул кĕçĕнтерех. Çавăнпа ăна Ванюк тăван шăллĕ пек шутлать. Шеллет те. Аллинчен тытса тăратрĕ. Выртма юрамасть халь — шăнса хытатăн. Вучахра çунса пĕтеймен пуленккесем йăсăрланса выртаççĕ. Вĕсем вут-шанкă пухса хатĕрлерĕç, чĕртсе ячĕç. Вут çывăхне пырса çаврăна-çаврăна типĕнчĕç. Ирхи яшкана ăшăтса çинĕ хыççăн вучахри кĕле каçхи çине сăтăрса хучĕç те аçам сарса выртрĕç.

— Асту, айна лайăхрах хĕстерме тăрăш. Унсăрăн каллех туртса илĕп те, кăчăр пулса выртăн! — сĕнчĕ Ванюк.

— Кĕçĕр хăлхаран арçури кăшкăрсан та туяс çук. Çапла каларĕ пулин те, Коля тем вăхăтран, чи йывăр ыйхине ирттерсен, вăранчĕ. Иртнĕ каç чуть çеç çунманнине аса илсе, айĕнчи аçамне сăтăркаларĕ. Пĕçерни-туни сисĕнмерĕ. Ванюка вăратса асăрхаттарасшăнччĕ, ытла тӳлек те пĕр тикĕс сывласа çывăрнипе тĕкĕнмерĕ. Кăвар-мĕн тивсен хăех сиксе тăрасса шанса, каллех пуç çинчен витĕнчĕ. Кăтăш пулнăччĕ, тем хуçăлса çатлатнипе вăранса кайрĕ. Аçамне пичĕ çинчен сирчĕ, пăхкаларĕ — нимĕнех те куçĕ тĕлне пулмарĕ. Ыйхă телĕшпе аташнă пулмалла... Анчах кĕçех чăштăртатни, мăшлатса сывлани илтĕнчĕ. Аташни мар иккен. Ав ăвăс патĕнче тем мĕштертетет. Каç темтепĕр калаçнипе çапла курăнать-ши ку? Малтанах мĕлке пĕчĕк пекчĕ. Сасартăк вăл ӳсме тытăнчĕ... Арçури мар-тăк, тата мĕн? Коля чĕлхи çине килнĕ кĕлĕ сăмахĕсене каласа сăхсăхрĕ. Арçури çухалма мар, кайри ури çине тăчĕ те уласа ячĕ. Ăна вăл хăй патнелле утăмланăн туйăнчĕ.

Коля айккинелле сирпĕнчĕ, çыран айлăмнелле чикеленсе анчĕ. Хыçран хăваламаннине ĕненсен, юлташне хăрушлăха пăрахса хăварнине аса илсе, хăраса кăшкăрса ячĕ:

— Ваню-юк! Кăраву-ул!

Вăрансанах, Ванюк юнашар выртакан Коля çуккине асăрхарĕ, анчах мĕн те пулин тавçăрма ĕлкĕриччен татах кăшкăрни илтĕнчĕ.

— Ваню-юк!.. Упа килнĕ! Тар хăвăртрах!

Коля сассипе канăçсăрланса пулмалла, упа каллех уларĕ. 

Ванюк та курчĕ ăна. Авă, картина çинчи пекех икĕ уран тăрать. Çăварне карнă. Халь ватмă пуçлĕ. Хĕл хута юр айĕнче выртса выçăхнă хыççăн çынна та тапăнать тенине илтнĕ. Текех тарса хăтăлаймăн. Утăм та тăваймăн. Анчах çухалса каяс вырăнне Ванюка, яланхи пекех, чăрсăр шухăш пырса кĕчĕ: упана хăйне тытмалла. Пакур кăна кирлĕ. Ванюк ăвăс патне ыткăнчĕ. Çак самантра ула вăл ларнă çĕрелле сикрĕ. Вара, ĕлкерейменшĕн эрленсе, каллех кайри ури çнне тăчĕ, утма пуçларĕ. Пакур аври çитмелле çĕре пырсан, Ванюк пĕтĕм вăйĕпе сулса ячĕ. Пĕренене тĕл лектермĕ хăнăхнăскер, пакур сăннине тăпса таранах упа пуç тӳлине кĕртсе лартрĕ. Лешĕ тăватă ури çине персе анчĕ. Пакур сăнни хирĕннипе пушшех ыратнăран пулмалла, юлашки вăйне пухса, çĕнĕрен икĕ уран тăчĕ. Хаяррăн уласа, малти урисемпе пакур аврине ытамларĕ, хуçасшăн пулчĕ. Юлашкинчен тусеймерĕ, çĕре тĕшĕрĕлсе анчĕ. Кăштах тапкалашрĕ те тăсăлса выртрĕ. Хăрушлăх иртнине ĕненсен, айккинче чĕтрешсе тăракан Кольăна чун кĕчĕ. Ним калайман енне:

— Ух, ача! — тесе ячĕ.

— Чумари юлташ, эсĕ мар-и?..

— Конешнă!..

— Эп сана шыва сикрĕ те юхса кайрĕ пуль тесе...

Коля çĕр тĕпне путасла вăтанчĕ. Юлташĕ ӳпкеленине сисрĕ. Юнашар выртакан çынна кам пăрахса хăварать-ши?

— Тунмастăп, Ванюк... Чуть çеç шыва сикмерĕм. Сас пулнипе вăрантăм та, тем çăва пысăкăш чĕр-чун мăштăртатать. Арçури пуль терĕм. Унччен те пулмарĕ — кайри ури çине тăрса уларĕ, ман еннелле утăмларĕ. Сана систерме манса, тапса сикрĕм. Сан умра питĕ пысăк айăпа кĕтĕм, — терĕ те Коля пуçне пĕкрĕ.

Тусĕ пăшăрханнине сиссен, Ванюк ăна йăпатма тăрăшрĕ:

— Коля, шереметех-çке эсĕ! Шӳте кам йывăра хурать-ши? Ман çӳçпуç вирелле тăман тетĕн-им? Тĕрĕссипе, халь те алсем чĕтреççĕ. Тарма май килнĕ пулсан, эпĕ те хыçăнтанах тапса сикеттĕм. Çула пӳлнипе ирĕксĕрех хирĕç тăма лекрĕ. Юрать-ха, кăшкăрса асăрхаттартăн... Атя-ха, пакура вĕçертсе илер.

— Пысăках хăй, каттăршнăй!

— Пĕчĕк мар. Мĕн тăватпăр ĕнтĕ унпала?

— Кĕрĕк! Прахучĕпе мар, вулăсĕпе пĕр кĕрĕк пулĕ!

— Сан ăс яланхи пекех малта, Чумари юлташ. Чăннипех чаплă кĕрĕк çĕлетĕпĕр. Тирне сӳме пĕлменни кăна хуплать.

— Ан хуйхăр, Юман Паттăр. Сулăсене ăсатар-ха, кимĕ çине тиесе илсе кайăпăр. Çармăссен хушшинче упа тирне сӳме те, тума пĕлекен те тупăнĕ.

— Эс каланă пек тăвăпăр, — килĕшрĕ Ванюк. — Мĕн вăхăт-ши? — тӳпенелле пăхкаларĕ.

— Темле пулсан та, кеçĕр тек çывăраяс çук ĕнтĕ. Луччă апат пĕçерсе çиер. Каллех йыçăлла ĕçе пуçăнас мар!

Ванюк аш кăларса касасшăнччĕ, кутамкка вырăнта çуккипе:

— Коля, аша ăçтарах çакнăччĕ эс? — терĕ.

— Çавăнтахчĕ-çке!

Кутамкка çĕрте вырта парать. Çитменннне, пушах, тăршшĕпех çурăк.

— Мĕн тăвăпăр ĕнтĕ? — çуйланчĕ Коля.

— Фу-ти!.. — эрленсе ехлетрĕ Ванюк. — Çын сăмахĕпе шыва сикнĕ тени çак ĕнтĕ вăл. Иксĕмĕр те шереметсем çав. Виçĕмкун килсенех çырмари шыв тарăнăшне виçсе пăхмаллаччĕ. Вара пирвайхи суллах кĕртсе лартмаллаччĕ те юрра кăна ямаллаччĕ.

— Çапли çапла та... Çырмана кĕнĕ сулă ларса юласран хăрушă.

— Ним те мар. Сулăсем анса пĕтсен, салатса ярăпăр. ĕнтĕ вăрăм шăчă касса килмелли çеç.

— Шăчăпа мĕн тăвасшăн эс?

— Мĕнне хăвах курăн!

Вĕсем çыран хĕрринчен вăрăм чăрăш касса кĕчĕç.

— Мĕн тунине пăх ĕнтĕ! — терĕ те Ванюк утрав патнелле çывхаракан сулла тĕксе ирттерчĕ.

— Маттур шутласа кăларнă эсĕ, Юман Паттăр! Ку таранччен сан пултарулăхна шанманччĕ. Паянхи кунтан шухăшăма улăштарма лекет, — шӳтлерĕ Коля.

— Эпĕ те эс ырласса кĕтмен. Тавтапуç. Кай та яшка пĕçерсе кил. Косякпа урăх аппаланмастпăр.

Каç пулсан, утрав çинчех вут тивĕртрĕç. Анакан сулăсене вĕсем тĕккеле-тĕккеле ăсатса тăчĕç.

— Чумари юлташ, итле-ха... Эсĕ кан. Хамах хураллатăп! — терĕ юлашкинчен Ванюк. Коля хирĕçлесшĕннине асăрхасан, ятарласах хушрĕ: — Пыр! Пĕччен вăй çитнĕ çĕрте мĕншĕн иксĕмĕрĕн те ыйăха татмалла! Йывăр килсен вăратăп.

Коля килĕшрĕ. Çырана тухса кĕл çине выртасшăнччĕ, унта хăй çеç пулма шикленчĕ. Кĕçĕр тата тем сиксе тухĕ? Анчах палăртасшăн мар:

— Юрĕ эппин, кимĕ çине выртăп, — терĕ.

— Шăнмастăн-и?

— Шăнсан, вучах умне тухса ăшăнăп. Тата ман алăра икĕ аçам. Юр купи çинче те мунчари пек пулĕ.

Халлĕхе сулăсем курăнми пулчĕç-ха. Ванюк çунтарма хатĕрленĕ вут çуркамĕ çине ларчĕ. Çыран хĕррнне йывăçсен мĕлки хупăрланăран Элнет шывĕ вĕçĕ-хĕррисĕр сарлакан курăнать. Йĕри-тавра ним сас-чӳ те çук. Сĕм вăрман тарăн ыйăха путнă. Вĕсем мольăна кĕçех вырăнтан тапратĕç те тепĕр виçĕ эрнерен Атăл таппине çитсе ӳкĕç. Шăп мункун умĕн яла таврăнĕç. Пуринчен ытла Ванюкăн Анахвис йăмăкне курас килекен пулнă. Уйрăлни нумаях мар та, калаçмалли тем чухлех пухăннă. Кунĕпе ĕçлесе ывăннăскер, вăл çывăрать ĕнтĕ халь. Асра-тĕсре те пулин аса илет-ши шăллĕне?

Çӳлте сулăсем курăнни Ванюк шухăшне татрĕ. Вăл вĕсене пĕчченех тĕке-тĕке ăсатрĕ. Çапла тул çутăлнине те сисмерĕ. Йывăçсем хушшипе хĕвел хăпара пуçларĕ.

Сулăсем анми пулчĕç. Иртсе пĕтрĕç-и, тен. Çырмана ларнине кăларса ярас. Е приказчик килсе тухĕ тата. Бурлаксем курсан та аван мар.

— Охо-хо-хо-хо!

Коля шарт сиксе вăранчĕ, мулкач пек кăн-кан пăхкаларĕ.

— Мĕн кăшкăратăн?

— Шапаç, Чумари юлташ. Хĕвел тухрĕ!

— Ма маларах вăратмарăн?

— Кăштах урусем тăсăлччăр терĕм. Унсăрăн хĕрсем кулĕç, чике тăршшĕ çеç тейĕç.

— Ытлашши ан хурла-ха, Юман Паттăр. Сан çула çитсен, капан пысăкăш пулăп.

Вĕсем çырмана кĕрсе ларнă сулă патне пычĕç. Çиелтен пусарттарнă пĕренисене пăчкăпа татрĕç, вут çуркамĕсене Элнетелле шĕрлеттерчĕç. Çирĕм пилĕк тăваткал чалăша часах салатрĕç.

Çырмана тасатсан, Ванюк кимĕ çине кĕрсе выртрĕ. Унăн питĕ те çывăрас килетчĕ, вăл самантрах ыйха путрĕ.

Коля юлташне чăрмантарасран асăрханса çырана тухрĕ, яшка пĕçерчĕ. Авăс çумне кукленнĕскер, Ванюк вăранасса кĕте-кĕте хăй те çывăрса кайрĕ.

— Охо-хо-хо-хо!

Янравлă сасăпа иккĕш те харăсах сиксе тăчĕç. Çывăхри çырмасене сыхланисем таврăнаççĕ иккен.

— Кайрăмăр! — йыхăрчĕç вĕсем.

— Эпир апат çимен-ха! — хуравларĕ Коля. Ванюк вучах патне пычĕ. Шăннăскер, чĕтрет хăй. — Аван çывăрнă вара!

— Эсĕ ыйхă чăптине пурте пĕлеççĕ. Анчах пакăлтатма вăхăт çук, яшка сыпкалар та çула тухар.

Вĕсем васканинчен тĕлĕнмелли çук. Анаталла пĕр сехет аннине тăвалла ик-виç сехет кирлĕ пулĕ. Каçчен барака çитмелле. Сулăсене лартса хăварас мар тесе тăрмашнă чухне ним те асăрхаман иккен. Ĕнер шыв айĕнче пулнă çырансем паян курăна пуçланă. Акă мĕншĕн васкатнă иккен Ванюк кукашшĕ, Мольă хăвалама шăп вăхăт. Çамряксем икĕ талăк йывăр ĕçпе супнине, выçлă-тутлă пурăннине те манчĕç. Кăмăлĕсем саваккнпе юрласа ячĕç:



Шур перчетке çыхса, 

Пӳрне шăтрĕ.

Савни, саншăн йĕрсе,

Куç пăсăлчĕ.



Уйрăлатпăр, савни, 

Аллуна пар. 

Сивĕнетпĕр, савни, 

Тутăра пар...



Коля юрланă çĕртех кулса яни Ванюка та пӳлчĕ.

— Чумари юлташ, ма ахăратăн?

— Мĕнле тӳсес?! Ахăртнех, сехмет хĕрĕпе уйрăлни аса килчĕ пулĕ? Уншăн епле макăрмăн?! Хам пулсан, çакăнтах шыва чăмăттăм!

— Чумари темерĕн!

— Конешнă, чумари. Куна пĕлмен çын тĕнчере те çук пулĕ. Эс çут купарчаллине вăт никам курман. Хусанта чухне çав йĕм пулмаллаччĕ, сехмет хĕрĕ мăйранах çакăнĕччĕ!

— Татах мăшкăллашатăн-и? — кĕсменĕпе шыв çаптарса сирпĕтрĕ Ванюк. 

— Эс йĕпететĕн-и? — терĕ те Коля хӳре тытакан кĕсменпе хирĕç сирпĕтрĕ. 

Çапла ахăра-ахăра, пĕр-пĕрне шыва кĕртме пуçларĕç. Хӳре тытман ишмен кимĕ анаталла ыткăнчĕ. Хăйсĕм сулă сыхланă тĕле çитсен, Ванюк тăна кĕчĕ.

— Чумари юлташ! Шапаç!

— Парăнатăн-и, юплешке! Урăх ашкăнмастăп тесе сăмах пар!

— Туршăн та, хĕвелшĕн те... — сăхсăхрĕ Ванюк. — Атăл таппине çитесси те инçех мар.

Коля кулма чарăнчĕ. Куншăн хăй айăплă пек:

— Кил, хӳре тыт. Эп ишетĕп! — терĕ.

— Эс мĕн, анаталла юхнипех ывăннă терĕн-им мана? Тепĕр хут тăвалла ишме тапратрĕç. Анчах сĕм вăрманта сас ян-ян кайнă чух юрламасăр епле тӳсĕн? Вĕсем те юрра пикенчĕç. Пĕрне пĕтерчĕç те теприне пуçларĕç.

Çапла юрласа та шӳтлесе, улшăна-улшăна ишсе те хӳре тытса, гавань умне çитрĕç. Кимĕпе тек тăвалла кайма çук. Умра йывăç, кĕпер пек, сарăлса выртать. Ав маларах ĕлкĕрнĕ кимĕсем те кунта.

— Охо-хо-хо-хо! — хăйсем çывхарнине систерчĕ Коля.

Тахăшĕ вут çуркамне тăратса тунă хӳшĕ алăкĕнчен пуçне кăтартрĕ те каллех çухалчĕ. Кĕçех темиçен тухса тăчĕç. Вĕсем Ванюка курасшăн. Вăл ытти ял ачисенчен чылай паттăррине тахçанах пĕлеççĕ те, упа тытнă хыпар пушшех тĕлĕнтернĕ.

— Юман Паттăр, салам!

— Упана мĕнле тытрăн? — шавлăн кĕтсе илчĕç. Мухтанине юратман çынна хăй паттăрлăхĕ çинчĕн калама питĕ йывăр. Ванюк та именнĕ пек пулчĕ. Сăмах хушмасан пушшĕх аван маррипе:

— Пакурпа пуçĕнчен çапса ӳкертĕм... Ун пек тума эсир те пултаратăр, — терĕ.

Унашкал сас-хурана юмахри пек пысăклатма хăнăхнă бурлаксене Ванюк хуравĕ çырлахтармарĕ. Упа сунарçăн пăшалне туртса илнĕ, чĕрнипе пуç тирне сӳсе ывăтнă тенисене сахал илтмен вĕсем. Çавăншăн тĕплĕнрех каласа пама хистерĕç:

— Хирĕç тапăнмарĕ-и?

— Ыталаса савмарĕ-и? Юлташĕ ним тума аптранине сисрĕ те Коля сасартăк кулса ячĕ. Бурлаксем ун еннелле çаврăнсан:

— Пахăр-ха, пăхăр, упа мĕн тунă Юман Паттăра! — терĕ те Ванюк çине тĕллесе кăтартрĕ. — Купарчинче уйăх курăнать!

Асăрхама ĕлкĕрнисем кулса ячĕç.

Ванюк шăтăк телĕнчен йĕммине чăмăртарĕ. Çыхни салтăннă иккен.

Коля малалла çаптарчĕ:

— Эсир упа мĕнле тытнине пĕлесшĕн-и?

— Каласа пар эппин! — Коля мĕн те пулин шутласа кăларасса пĕлсех хистерĕç бурлаксем.

— Хăлха пуррисем итлĕр! Юман Паттăр туйми çывăрать. Упа пычĕ те купарчинчен кап! çыртрĕ. Ыр-р-р!.. Ара, Юман Паттăр пĕтрĕ-çке тетĕп, кукамăшне мĕн калас тесе, хăтарма тĕвтурăм. Миша-а! Ан ашкăн, ачана шеллесем, авланас качча амантсан, иксĕмĕре те çылăх пулĕ тетĕп. Упа намăс-симĕсе пĕлет иккен. Йĕммипе пĕрле ӳтне нумай та çыртса татман. Суранне чĕр çĕрулмипе çыхрăмăр. Шăтăкне кăна питĕрме ăс çитереймерĕмĕр. Вăт çӳрет ĕнтĕ çутăлтарса.

Коля шӳтлени пурне те килĕшрĕ. Бурлаксем каçса каяс пек ахăрчĕç. Вара Ванюк Кольăран хăйĕнчен култарма тĕвтурĕ.

— Эс мана инкекрен хăтарни çинчен мар, хăв епле тарни çинчен каласа пар-ха!

— Эпĕ тарнă-и? — çухалмасăр тавăрчĕ Коля. — Юман Паттăра чĕрне хури чухлĕ те ан ĕненĕр. Хăраса мар эп, Юман Паттăра çăлас шутпа, упана илĕртме юри кăшкăрса чупрăм. Унсăрăн пĕтеретчĕ ачана. Кайран, ав, хамах хӳрласшăн. Вăт ырă ту çынна!

Урăх çамрăксем пулсан, ятлаçтарсах ярĕччĕç. Ванюкпа Коля пĕр-перне çилленес çука пĕлнĕрен иккĕшĕнчен те кулма тапратрĕç:

— Вĕсем упаран хăранă! Ахаль шыва сикнĕ тетĕр-им?

— Юрать, путман-ха, йĕпенеç кăна тухнă!

Ванюкпа Коля хăйсем йĕп-йĕпине аса илчĕç те ӳчĕ çумне çыпçăннă кĕписем шăнтнине туйрĕç. Анчах мăшкăллакансене тавăрмасан юрамасть.

— Куна вăт йăнăшатăр, шереметсем. Эпир шыва сикмен. Пире çумăр йĕпетнĕ.

— Çумăр?

— Эсир, мĕн тĕлĕк курнă-и?

— Çумăр хăçан çунă, тет? — пушшех кулчĕç бурлаксем.

— Хăçан çуни пирĕн çине пăхсан курăнать. Çакна асăрхайман пулсан, эсир йӳтени паллах!

— Сӳпĕлтетме чарăнăр та кĕрсе типĕнĕр. Сивĕ Юман Паттăрпа Чумарие те тиркемĕ, ура явса ӳкерĕ! — терĕ пĕр ватăрах бурлакĕ. 

Ванюкпа Коля хӳшше кĕчĕç. Вĕсен телейĕшĕнех-и, тен, вучахри вут çулăмланса çуннипе тĕтĕмĕ сахал, куçа çимест.



II


Ыйхăран вăрансан бурлаксем, йывăр ĕçпе минкелнĕ шăмми-шаккине çемĕçтересшĕн, карăнкаласа выртаканччĕ. Паян апат пиçиччен тахçан малтан ура çинче. Вĕсен пурнăçĕнче, ĕçĕнче халь чи паллă тапхăр. Гаване каçах сӳтсе хунă. Вуншар пин тăваткал чалăш йывăç затор пулнипе кăна тытăнса тăрать. Кĕçех çĕмĕрсе ярĕç те — ахăрма тапратĕ. Атăл таппине çитерсен, ĕç вĕçленет, вĕсем киле таврăнĕç. Кам ăçта ĕçлемеллине Сантăр малтанах кăтартса панă. Ĕнелти чи паттăр бурлаксем, аллă çынтан кая мар, затор çĕмĕрнĕ çĕрте пулаççĕ. Ванюкпа Коля та çав шутра. Тĕрĕссипе, Кольăна, çамрăкрах тесе, кунта йышăнасшăн марччĕ те, яланхи пекех Ванюк хăйĕнчен хăвармарĕ.

Апат çисенех, япаласене кăшшавуя йăтрĕç. Вара кĕпер пек сарăлса выртакан йывăç тăрăх затора çĕмĕрме кайрĕç. Унта икĕ ушкăна уйрăлчĕç.

Ванюк пакурне пĕрене çине лартрĕ, юрласа ячĕ:



Удалые, берем ишо-о!..



Пурте пакурсене тăрăнтарса лартрĕç те юрă кĕрлеттерчĕç:



О-о-о-оо... давай ишо-о!



Пĕр пĕренине шывалла шăмпăртаттарсан, тепĕрне ярса илчĕç.



Молодцы, давай ишо-о!.. 

О-о-о-оо... давай ишо-о!



Хĕрӳленсе пынăçемĕн тем пысăкăш пăрăссене те ал вĕççĕн кăна ыткăнтаракан пулчĕç. Пĕр-ик сехет ĕçлерĕç, чăм-шыва ӳкрĕç, затор вырăнтан та сикмерĕ-ха.

— Шапа-аç! Табак туртма ларăр! — кăшкăрчĕ Сантăр. Бурлаксем затор тенине те çĕмĕрсе курнă. Çавăнпа пĕр тапăнсах хускатса ярайманшăн хуйхăрмарĕç. Пĕр-пĕрне йĕпĕслесе те шӳтлесе чикарккă чĕркерĕç.

Ванюкпа Коля табак тĕтĕмĕ тивмелле мар çĕре месерле тăсăлса выртрĕç. Тӳпере пĕр пĕлĕт татăкĕ çук, кĕленче пекех çап-çутă.

— Ванюк... — пăртакрахран чĕнчĕ Коля, — сан шутпа, Атăл таппине хăçан çитмелле пек?

— Тăхта, шеремет, мĕн пирки сасартăках Атăл таппи кирлĕ пулчĕ сана? Леш енче чун савни юлман-и? Кам таврашĕ-ши? — шӳтлерĕ Ванюк.

Коля та парăмра юлмарĕ.

— Тем чул вĕрентсе те ăс параймарăм сана, Юман Паттăр. Пĕчĕккех мар ĕнтĕ хăв, пакур аври тăршшĕ ӳснĕ, кĕçех ят тухмалла. Хамшăн мар, хăвшăн çуннине ăнланмалăх пур. Сехметпе тĕл пулăн та: «Хуньăм, сан йывăçа ăнăçлă хăваласа антартăмăр, пĕр суллине кăна салатса ятăмăр!» — тесе хыпарлăн. Вăл сана ыталаса тав тăвĕ!

— Чумари юлташ, сан чĕлхӳ якалса калаçайми пулĕ-ши е çук-ши?

Ванюк кӳренме хăтланнине сиссе, сăмахне урăх еннелле пăрчĕ Коля.

— Шансах тăр, Юман Паттăр. Киле таврăнсан, иксĕмĕр пулă тытăпăр. Пулă яшки пĕçерсе çисен, чĕлхе те якалĕ!

— Ку тĕрĕсех, шеремет. Аса илсен, хамăн та çăвара шыв килчĕ.

Сантăр кăшкăрни вĕсен калаçăвне татрĕ.

— Ша-па-аç! Табак туртма пăрахăр! Затора хăвăртрах çĕмĕрес!

Каллех йывăçсене турта-турта пăрахма тытăнчĕç. Çапла икĕ хĕрринчен пушатса пынипе затор тапранчĕ. Бурлаксем тин ассăн сывласа ячĕç, çыран хĕрринелле сикрĕç те кăнтăрлахи апат çиме кăшшавуя кĕчĕç.



Пичугов килсе пĕлтернĕ хыпар пурин чĕрине те хускатрĕ. Зурин йывăçсене тепĕр виçĕ кунсăр кунталла хăваласа çитереймĕ тесе шутланăччĕ, унччен Ешĕтрен тухса ӳкессе шаннăччĕ. Йăнăшнă иккен. Зурин хуçа йывăççисем ыран ирпех кунта çитме пултараççĕ. Вара виçĕ эрне мар, икĕ уйăх та хă валă н. Ĕç укçине кун шучĕпе шутласан — хăяматаччĕ. Вĕсем çухатма мар, ытлăрах ĕçлесе тупĕччĕç. Курттăм илнĕ ĕç пĕр кун тăсăлсан та хакă чакарăть. Паллах ĕнтĕ, кая юлни бурлаксене çеç мар, Миххана та сиен кӳрĕ. Вăхăтра вырăна çитереймен йывăçа тупăшлă сутаймăн. Хăй тĕллĕн ăс çитереймен пек ыйтрĕ Пичугов: 

— Мĕн тăвăпăр ĕнтĕ? Халăх сасартăках шавласа кайрĕ:

— Вĕсене чарса лартмалла!

— Итлемесен, шыва сиктермелле!

— Атьăр, çула пӳлме кайăпăр!

— Халăх, тăхтăр-ха! — бурлаксем лăплансан, сăмах хушрĕ Сантăр. — Пурте çӳреймĕпĕр. Затор пулсăн, кам çĕмĕрĕ? Салккă çинче пĕччен-икшерĕн кăна вĕсем. Виççĕн-тăваттăн çĕнтерме нимех те мар. Миçен каяс тетĕр?

— Икĕ кимĕпе çитмелле!

— Кам каяс тет?

Бурлаксем лакса ларнă пек шăпланчĕç. «Çула пӳлмелле!» тесе кăшкăрма çăмăлччĕ, çапăçма лексен, ырринех кураймăн.

— Ну, кам каяс тет? — каллех астутарчĕ Сантăр.

— Эпĕ! — терĕ Ванюк.

— Эпĕ те! — юлташĕ хыççăн сас пачĕ Коля. Сантăрăн мăнукне ярас кăмăлах çукчĕ. Анчах ăна ирĕк памасан, урăххисем вырăнтан та сикмĕç.

— Тата кам?! — йыхăрчĕ вăл.

Ванюк кайма пулни пурне те чĕрĕлентерчĕ. Пĕрин хыççăн тепри çирĕм çынна яхăн килĕшрĕç. Сантăр куштанрах та паттăртараххисене вунă çынна, ытларах çамрăксене, суйларĕ. Лешсем икĕ кунлăх юр-вар илчĕç те, икĕ кимĕ çине вырнаçса, çула тухрĕç.

— Астăвăр, маххă ан парăр!

— Зурин йывăçне ирттерсен, мункуна киле çитейместпĕр варă! — Ванюксене ăс парса та хистесе ăсатрĕç юлакансем.

Талккăшпех йывăç юхать. Вĕсем сайралсан тин кимĕсем çăмăллăн ыткăнчĕç. Каçалапа, икĕ юханшыв пĕрлешнĕ çĕре çитсе, çырана тухрĕç, тăвалла тинкерчĕç. Салккă-мĕн анни курăнмарĕ. Кăшкăрашрĕç — вăрмантан никам хуравламарĕ. Çамрăкраххисене кунта вăйă-кулăшăн кăна килнĕ пек туйăнчĕ. Вырăнĕ те çав тери илемлĕ. Ик айккипе икĕ юханшыв шĕлкесе выртать. Талккишпех сĕм вăрман. Мĕншĕн хĕрсем çук-ши? Ташă-юрă кăна шăратмаллаччĕ.

Ванюк та хаваслă, выляс-кулас килет, анчах кукашшĕ ун çине ытларах шаннипе кăмăлне ирĕк памарĕ. Салккăсене чараймасан, намăсĕ пуринчен малтан ăна лекĕ. Сыхлăхлă пулмалла.

— Акă мĕн, шереметсем... — сăмахран тухмалли çук пек сасăпа чĕнчĕ вăл. — Вут тивертсе яриччен гавань хурар-ха.

Тăваттăн-пиллĕкĕн пĕр кимĕçине ларса, тĕл-тĕл юхакан пĕренесене пухма тытăнчĕç. Косякăн пĕр вĕçне ку çырана кăкарса, тепĕр вĕçне леш енне каçарчĕç. Çапла кĕске вăхăтрах гавань пулса тăчĕ. Паллах, йывăç нумай каплансан тӳсеймĕ те, малтан анакан салккăсене ирттермĕ.

Ун хыççăн çырана тухса вут-шанкă хатĕрлерĕç, яшка пĕçерме çакрĕç. Унччен те пулмарĕ — тăварах çынсем çуйхашни илтĕне пуçларĕ.

— Хайхисем анаççĕ мар-и? — астутарчĕ Коля. — Анаççĕ! Анаççĕ! — çирĕплетрĕç иккĕн-виççĕн.

— Тĕрĕс, шереметсем. Тивĕçлипе кĕтсе илер. Кашнн кимĕ çине виçшерĕн ларăпăр. Ыттисем çыран хĕррипе кăшкăрса чупăр, чарăнма хушăр. Унсăрăн шывра иштеретпĕр тейĕр.

Çапла калаçса татăлсан, икĕ кимĕпе лешсене хирĕç ишме пуçларĕç. Çыран хĕрринчисем те чупаççĕ. Анчах мĕн пулчĕ, сасартăках шăпланчĕç? Салккăсем анни те курăнмарĕ. Ăнсăртран урăх ĕçпе çӳрекенсем янланипех ĕшеленсе ӳкнĕн сунса, хăйсене хăйсем ятларĕç. Каялла вучах патне таврăнчĕç, яшка антарса çирĕç.

— Салккăпа анакансемпе çапăçма лексен, мĕн тăвăпăр? Вĕсен кашнинех вăрăм шăчă пурри паллах. Пирĕн, ав, пакур аврисем те кĕске.

— Чăнах та! — терĕ тахăшĕ, Ванюк шухăшĕпе килĕшсе.

— Пирĕн те вăрăмраххи хатĕрлемелле, — сĕнчĕç иккĕн-виççĕн çавăнтах.

— Пуртă-пăчкă илĕр те кайрăмăр!

Ванюкпа Коля икĕ чăрăш йăтса тухнă çĕре ыттисем таврăнма ĕлкĕрнĕ. Шăчăсене шуратрĕç, халех çывăрас килмен пирки пĕр-пĕрне юмах яма хистерĕç.

— Юрĕ, эппин, эпĕ каласа парам, — пуçарчĕ Коля. — Юмах юман тăрринче, хам урхамах çийĕнче тенĕн, ĕлĕк авал пĕр чухăнăн суха турти хушшинчех кĕсри хăмланă, тет. Хайхи тихине урапа патне йăтса пырать. Çавăнтах лашине кăкарать те, хăй урапа айне кĕрсе выртать. Часах çывăрса каять. Тем вăхăтран вăранчĕ, тет те, çак чухăн тихашăн савăнса урапа айĕнчен хăвăрт тухрĕ, тет. Унталла-кунталла пăхкаларĕ — тиха ниçта та çук. Ним тума аптранипе хурланса киле таврăнчĕ, тет. «Мĕн пулчĕ? Ма салху эсĕ?» — ыйтать, тет, арăмĕ. Упăшки каласа парсан: — «Айтурах, пуянăн ăйăрĕ хăмланă, çавăнпа çĕр çĕмĕрлет паян. Никам та мар, пирĕн тихана çав çаклатнă. Халех халăха евитле, тихапа тавăрса патăр!» — терĕ, тет. Кĕçех халăх пухăнчĕ. Чухăн хăй шухăшне пĕлтернĕ хыççăн, пуян хырăмне каçăртса мала тухрĕ. «Суять вăл! Ун кĕсри мар, ман ăйăр хăмланă!» — кăшкăрса пăрахрĕ, тет, халăх çинĕ юнавлăн пăхса.

Çынсем ĕнсине кăтăр-кăтăр хыçкаларĕç, тет те:

«Хăямат... Тепĕр чухне ăйăр та хăмлĕ», — терĕç, тет.

Вăхăт нумай иртет-и, сахал-и — çак чухăн пуйса каять. Пĕррехинче вара халăха пухрĕ, тет те:

«Вăт кулатник йĕкехӳрисем, суха тимрине йăлтах кăшласа янă», — терĕ, тет.

Ял çыннисем каллех ĕнсине кăтăр-кăтăр хыçрĕç, тет те:

«Пулма та пултарĕ, хăямат йĕкехӳрисем пит усал, шăлĕсем вичкĕн», — тесе килĕшрĕç, тет.

Коля каласа пĕтерчĕ те чĕмсĕрленчĕ. Ку халапа халиччен те илтнĕ, пурпĕр çамрăксем кулса ячĕç. Айăр хăмланинчен кам кулмĕ? Ватăраххисем ассăн сывларĕç:

— Мĕн ĕмĕртен çавнашкал, тĕрĕслĕх пуянпа тӳре-шарасен аллинче.

— Пирĕн пĕккипе мĕн шутлаççĕ, çавна тăваççĕ. Халапĕ те çавăн çинченех!

— Ванюк, ĕнтĕ эс суйса кăтарт!

— Чăнах, Юман Паттăр! — терĕç итлекенсем.

— Юрĕ, шереметсем, — килĕшрĕ Ванюк. — Эпĕ сире юмах мар, чăн пулнине каласа парăп. — Вăл вара Стенька Разин çинчен сăмах пуçарчĕ.

Атăл хĕрринче пурăнакансем Разин çинчен илтменни сахал. Ванюк çав тери тĕплĕн каласа пани бурлаксене пушшех тимлентерчĕ. Пуринчен ытла Разин паттăрри, пуянсене ним шелсĕр пĕтерме тăрăшни, чухăнсене пулăшма хăтланни рехетлентерчĕ. Перçи княçĕн пикине шыва ывăтнă тĕле çитсен, Разина ятласа илчĕç:

— Вăт ăссăр! Ма путарнă-ши?

— Пурăнас та пурăнасчĕ ĕнтĕ!

Разина асаплантарса вĕлернĕ тенĕ çĕрте бурлаксен куçĕ шывланчĕ.

— Эх, çав эсреметсене... — хаяррăн ехлетрĕç хăшĕсем. Ку ĕнтĕ хальхи тӳре-шарасене курайманнине те пĕлтерчĕ. Уççăнах сивлеме кăна хăю çитереймерĕç.

— Вăт... Разин çинчен хунă юрă та пур, — вĕçлерĕ сăмахне Ванюк.

— Юрласа кăтарт-ха, — йăнкăртатрĕç бурлаксем. Ванюк йăлăнтарса тăмарĕ. Кĕçех çывăхри вăрман ун сассипе янлама пуçларĕ:



Из-за острова на стрежень,

На простор речной волны, 

Выплывают расписные 

Стеньки Разина челны. 

На переднем Стенька Разин, 

Обнявшись, сидит с княжной, 

Свадьбу новую справляет 

Он веселый и хмельной!..



Юрă пурне те килĕшрĕ. Тепрехинче хăйсем те хутшăнса юрлама пултараççĕ ĕнтĕ. Анчах халь канма вăхăт. Часах кам ăçта выртнă çавăнта çывăрса кайрĕç.

Таçта шăн-шан илтĕннипе пуринчен малтан Коля ыйхăран вăранчĕ. Кунта мĕн ĕçпе килнине аса илсе сиксе тăчĕ. Юханшыв çинелле тинкерсен, ĕшеленсе ӳкрĕ. Салккăсем анаççĕ иккен. Пĕри вĕсем ĕнер карнă гавань патнелле çывхарса пырать.

— Юман Паттăр! — кăшкăрса чĕнчĕ Коля. Ванюкпа пĕрле ыттисем те сиксе тăчĕç.

— Мĕн пулнă? Мĕн çуйхашатăн?!

— Курмастăр-им, салккăсем анаççĕ! Бурлаксем тăна кĕчĕç, ĕрлешме тапратрĕç:

— Охо-хо-хо-хо! Чарăнăр!

— Çыран хĕррине тухăр!

Салккăпа анакансем кула-кула тем пăкăлтатрĕç. Вĕсенчен пĕри пуртă тытса плашкут патне пычĕ те косяка кач тутарчĕ. Гавань ик еннелле уйрăлчĕ, салккă анаталла ярăнчĕ.

Ĕнел бурлакĕсем йăпăр-япăр кимĕ çине кĕчĕç. Çыран хĕррине юлнисем кăшкăра-кăшкăра ыттисене хирĕç чупрĕç.

— Охо-хо-хо-хо!

— Çыран хĕррине тухăр! Унсăрăн шывра иштеретпĕр! Ванюксем киммине малти салккă патнелле тытрĕç.

— Косяка ма касрăр?!

— Эсир ма плашкут карнă?! Кам хушнă сире?

— Çыран хĕррине тухмасан, кам хушнине куратăр! Салккă çинчисем хăйсене ним тăваяс çуккине шанаççĕ.

Тĕм пулсан та, çав кимме çыпăçтармаççех ĕнтĕ. Тата юнаканĕсем те ачасем кăна. Вĕсене салккă çине кĕртсен те шыва тыта-тыта ывăтма ним мар. Пушшех астарасшăн пек йĕпĕслерĕç:

— Эх, ача-пăча темерĕн, выртасчĕ те килте пашкаса! Тутусем çинче анну сĕчĕ те тасалман-çке?!

Ванюксем çывхара пуçласан, пĕри салккă хĕррине чупса пычĕ. Тĕксе ярасшăнччĕ, йăнăшрĕ, кимĕ хĕррине лектерчĕ. Ванюк шăчă вĕçне кап! ярса илчĕ, хăй патнелле туртрĕ — салккă çинчи бурлак шывалла тăрăнчĕ.

Ахă, туту çинчи аннӳ сĕтне тасат-ха?!

Тепĕр бурлакĕ шăччине çĕклесе кăшкăрчĕ:

— Ан килĕр! Халь çапса пăрахатăп!

Ванюк хăй аллинчи шăчĕ кĕскереххине чухларĕ те йĕнчесе кайрĕ. Çакна курсан, Кольăсем ишме пăрахрĕç. Салккă анаталла ыткăнать те ыткăнать. Кун пек айкашсан, вăл вĕçерĕнесси инçех мар. Ав, ыттисем те çывхараççĕ.

— Ишĕр, мĕн пăхса ларатăр! — тăна кĕрсе хушрĕ Ванюк.

Салккă çинчи бурлак шăччине сулса ячĕ. Ванюк хӳтĕленме ĕлкĕрчĕ. Леш тепре суличчен вăл салккă çине сиксе ӳкрĕ.

— Ахă, шеремет! Шăчăпа ашкăнасшăн-и?! — терĕ те бурлака ал вĕççĕн тытса çĕклерĕ, шыва ывăтрĕ.

Тепĕр кимĕ çинчисене салккă çумне çыпçăнтарман иккен, савăлпа персе, шăчăпа çапса тăнă. Лешсем ним тума аптранă енне кăшкăрашаççĕ:

— Çыран хĕрринĕ тухăр! Унсăрăн шыва путаратпăр! Салккă çаплах малалла ыткăнать. Ванюксем пынине асăрхасан, унти çынсем сехĕрленсе ӳкрĕç. Хăйсем, хăратасшăн пулса, пурпĕрех çуйхашаççĕ:

— Пурăнас килсĕн, ан çыхланăр!

Ванюксем çывхара пуçласан тӳсеймерĕç — патак лекесрен шыва сикрĕç.

Тата темиçе минутран юнашар салккăсем çинчи бурлаксем те çырана тухрĕç. Кунта ырă маррине хыçаларах пыракансем те ăнланчĕç. Михха йывăçне кая хăварсан, Зурин вĕсене эрех ĕçтерме пулнăччĕ. Çурхи шыва чăмас кăмăл çуккипе урăхла шутларĕç, эрех тесе пуçа çиес мар-ха терĕç. Пĕр-пĕрне çыран хĕрнелле тытма хистерĕç.

Тепĕр самантран салккăсем юхма чарăнчĕç.

Ванюксем те ишме пăрахрĕç. Сасартăк сулахай енче хаяр сасă илтĕнчĕ:

— Салккăсене ма чартăр?! Суда паратăп! Тĕрмене хуптаратăп!

Кимĕ çинчисем çаврăнса пăхрĕç. Çыран хĕрринче пĕç тĕп таран сăран атă тăхăннă плащлă çын тăрать. Çав кăшкăрать иккен.

— Юман Паттăр, ку этем приказчик иккенни паллă: Ана кăштах шывра иштерсен мĕнле-ши?

— Кимме çавăн патнелле тытăр!

— Мĕн терĕр çак эсир? — çыран хĕрринчи çынна хăратса тартасран евĕклĕн чĕнчĕ Коля.

— Охо-хо-хо-хо!

Приказчик шартах сикрĕ. Хăй патнелле çывхаракан бурлаксем ырă шутлă маррине тавçăрчĕ, каялла чупма тытăнчĕ.

Кимĕ çыран хĕррине тăрăнсанах, Ванюк сиксе тухрĕ, хăвалама пикенчĕ. Ăна вăл çур анкарти тăршшĕнчех хуса çитрĕ.

— Ахă, шеремет, суда паратăн эппин?! Тĕрмене хуптаратăн?!

— Ан çыхланăр! Мĕн кирлĕ сире?! Сирĕлĕр ман çумран! — чăркăшма хăтланчĕ приказчик. Ванюк хăйне хул хушшине хĕстерсен, çуйхашма тапратре: — Кăраву-ул! Çăлă-ăр!..

— Ахă! Çăлăр-и?! Тăхта, кăравул ят парăпăр акă! — терĕ те Ванюк, приказчика пĕчĕк ача пек çĕклесе пахилкки май панă таран шыва кĕчĕ. — Аминь тухха петухха, Петĕр пиччен икĕ хĕр, пĕри пĕтĕ, тепри ясар! — кĕлтурĕ те пуçхĕрлĕ чăмтарчĕ. Çапла темиçе хут чиксе кăларсан: «Вăт сана кăравул ят патамăр» тесе, варринелле ывăтрĕ.

Приказчик анаталла самай юхса кайрĕ. Çырана тухрĕ те мулкач пекех тарчĕ. Вучах патĕнми бурлаксем ана ĕрлешсе ăсатрĕç:

— Охо-хо-хо-хо!.. Тытăр! Тытăр!..

Ванюк ушкăнĕ те вучах патĕнче ĕнтĕ. Икĕ бурлакне кăштах ыраттарнă та, темех мар. Йывăç каснă чух турпас сирпĕнмесĕр пулмастех. Зурин хуçа салккисене чарса лартни паха.



III


Таса уйра тул çути çĕр çине сарăлнă ĕнтĕ. Сĕм вăрманта, ĕмĕрхи лапсака йывăçсем айĕнче, çав-çавах тĕттĕм-ха. Бурлаксем кăшшавуйри сарлака сак çинче çывăраççĕ. Çĕрле вучах сӳннипе сивĕннĕрен пĕр-пĕрин çумне хĕсĕнсе çыпăçнă.

— Охо-хо-хо-хо! — ирхи шăплăха çурса янларĕ хулăн сасă. Çывăракансем тăн илме ĕлкĕриччен татах кăшкăрни илтĕнчĕ:

— Эй-й?! Апат çиме вăхăт!

Бурлаксем приказчик йыхăрнине тавçăрчĕç, сике-сике тăчĕç. Ăшăнмалла аллисемпе сулкалашрĕç. Çамрăксем «ача купи» тăвасшăн çуйхашрĕç, пĕр-пĕрне ая чикме хăтланса тĕркĕшрĕç.

Ванюкпа Коля çывăраççĕ-ха. Юлашки вăхăтра упа тытнипе тата еалккăпа анакансене пĕччен пекех çĕнтерсе, Ĕнел халăхне мала кăларнăшăн мăнукĕн чапĕ ӳсни Сантăра савăнтарать те, пурпĕр ялпа пĕрле вăранманшăн йăкăсланчĕ.

— Ванюк, тăрăр! — терĕ вăл. Аçама сирсе пăрахрĕ. Ванюкпа Коля вăранчĕç. Анчах, тӳрех сиксе тăрас вырăнне, пĕр-пĕрне кăтăкласа ахăрма пуçларĕç. Сантăр пушшех кӳренчĕ:

— Пĕчĕк ачалла айкашасси мĕн йăла вăл?! Ав, çынсем паçăрах ура çинче!

Çитет, текех кăтăкламастпăр текелесе, Ванюкпа Коля выляма чарăнчĕç. Тахăшĕ тивертсе яма ĕлкĕрнĕ вучах умне пычĕç, аллисене çулăм çине тытса сăтăркаларĕç.

— Анатарах затор пулнă. Ăна çĕмĕрме васкамалла! — терĕ Пичугов.

Бурлаксем ун-кун пăхкаларĕç те приказчик суйманнине ĕненчĕç. Çывăрма выртнă чухне кăшшавуя ăшăх тĕле кăкарнăччĕ. Халĕ вăл тарăнра ларать. Затора пула шыв тулнă иккен. Бурлаксем эрленчĕç. Вĕсем йывăçсене каçалапа Атăл тапнине хăваласа çитересшĕнччĕ, вара киле каçсă кайĕччĕç. Ĕнтĕ пулаймĕ.

Апатланнă хыççăн пакурĕсене йăтса çырана тухрĕç. Тĕл-тĕл селтĕш типменнипе çанталăк сӳрĕнкĕ. Анчах лахилкке тăхăннă бурлаксене ку ним те мар.

— Охо-хо-хо-хо!

Карăнса анасланăн, о-о-о! хирĕç янларĕ вуншар сасăпа вăраннă сĕм вăрман. Кайăксем пăрлаттарса вĕçе-вĕçе хăпарчĕç. Лапсака ăвăс тăрринче улатакка чĕпписем чăрлатни илтĕнчĕ.

Бурлаксем юрласа ячĕç:



Матка та начар ай тесе,

Çын маткине хапсăнас мар. 

Атя, ямшăк, хăвала. 

Матка та лайăх ай тесе, 

Çын маткине тиркес мар. 

Атя, ямшăк, хăвала.



— Пăхăр-ха, пăхăр! — кăшкăрчĕ малта пыракан бурлакĕ. 

— Мĕн пур унта?

— Çĕлен купи! Авă! — пакурĕпе тĕллесе кăтартрĕ тепĕр бурлакĕ. — Мĕн чухлĕн вĕсем!

Сĕтелрен кăшт кăна сарлакарах тунката çинче, хĕвел тухасса кĕтнĕ май, темиçе теçетке çĕлен пĕр-пĕринпе çыхланса, кăлтăрмач пулса выртнă. Бурлаксем шавлани те хускатайман вĕсене. Коля хулăн патак илсе çав купа çине ывăтрĕ. Кăлтăрмач самантрах арканчĕ: хăшĕсем çĕрелле сикрĕç, теприсем сăннине кăларса чăшлатрĕç. Бурлаксем хăйсем те ку вырăнтан часрах тарчĕç.

Çапла выляса-кулса, вĕсем вуншар пин тăваткал чалă.ш йывăç тăвăнса чарăннă кукăра çитрĕç. Затор умĕнчи шыв йăлтах чакса ларнă.

— Атьсемĕр... — астутарса чĕнчĕ Сантăр. — Хăвăрах чухламалла, вырсарникун — мункун, кунта ытлашши аппаланас марччĕ, тăрăшарах ĕçлесчĕ!

— Хамăр та пĕлетпĕр!

— Ыран мар тепĕр кунне килте пулăпăр! — шавла-шавла йывăç çине кĕчĕç бурлаксем. Яланхи пекех, икĕ ушкăна уйрăлса, икĕ енне тăчĕç, Пакурĕсене пĕрене çине лартрĕç те юрланă евĕр тăстарса ячĕç:

— О-о, давай, ишо-о!

— О-о-о-о, давай ишо-о...

Сĕм вăрман та вĕсене пулăшмалла янлать. Бурлаксем пĕрене хыççан пĕрене шывалла ыткăнтараççĕ. Затор хускалмасть-ха. Пушаннă вырăна йывăç чышăнсах пырать. Тем вăхăтран сасăсем йăвашланчĕç. Сантăр ĕçченсем ывăннине сисрĕ. Канма йыхăрчĕ.

Кăштах канса илнĕ хыççăн тепĕр хут тапаçланса пăхрĕç. Затор çаплах хăнк та тумасть. Апатлансан, каллех çĕмĕрме тытăнчĕç. Каç та пулчĕ. Мункуна кĕтсе илме васкамасан, ырана хăварĕччĕç. Халь парăнас килмерĕ. Юлашки вăй-хăвачĕсене пухса, çине тăчĕç. Затор тинех вырăнтан тапранчĕ. Чарăнасран хăранипе, яланхи майлах чупкаласа, бурлаксем йывăçсене хускатсах тăчĕç.

Ванюк шыв хĕрринчи йывăçсем çинче. Хĕрсе кайнипе ним те курмасть, ним те асăрхамасть. Сасартăк систерсе кăшкăрнисем илтĕнчĕç:

— Ванюк, асту, йывăç çапать!

Ванюк çаврăнса пăхрĕ. Ун тĕлĕнчех пин-пин йывăç хĕсĕрленипе тем вăрăмăш пĕрене тăнă. Ванюк тӳрех шыва сикрĕ. Çав самантрах пĕрене çатлатса ӳкрĕ. Турпас татăкĕсем айккинчи бурлаксене пыра-пыра çапăнчĕç.

Самантлăха ĕçлеме чарăннă халăх сасăпах ахлатрĕ. Ванюк щыв айĕнчен чиперех ишсе тухнине курсан, çăмăллăн сывласа ячĕç. Бурлаксене çавантах тепĕр çуйлăх çавăрса илчĕ. Халăх тăракан енне тӳхма май çук иккен: талккăшпех вак йывăç юхать. Ура çинчи çын вĕсем урлă ннм путмасăр чупĕччĕ. Анчах Ванюк шывра. Вăл пăр пекех. Кун ,пек шывра шăнăр туртса лартасран хăрушă.

— Çармăссен енне тух! Унта хысна çурчĕ инçе мар. Стрелок патĕнче типĕнсе ăшăн. Кайран хуса çитĕн! — ăс пачĕ вара Сантăр.

Ванюк, шывра чух шăннине туйманскер, çыранта сиксе чĕтрекен пулчĕ. Çитменнине, пахилккене шыв тулни чупма чăрмантарать. Ванюк çĕре ларса, пахилккине хывса силлерĕ те нимне пĕлми чупрĕ. Ак ĕнтĕ хысна çурчĕ. Хапхана тĕкрĕ — уçăлмарĕ. Кил хушшинче йытă вĕрсе ячĕ. Тем вăхăтран шал енчен арçын сасси илтĕнчĕ:

— Кам унта?

— Эпĕ! — ку сăмах стрелокшăн ниме те пĕлтерменнине тавçăрсан, Ванюк хушса хучĕ: — Бурлак эп. Шыва ӳксе йĕпентĕм те кĕрсе ăшăнасшăн.

Хапха уçăлчĕ. Хирĕç тухнă ват тутар йĕкĕт йăлтах кăвакарнине асăрхарĕ те канăçсăрланса йыхăрчĕ:

— Атя хăвăртрах!

Пӳрте кĕрсен, ват тутар арăмне тем каларĕ. Лешĕ çавăнтах тип кĕпе-йĕм, çăматă тупса пачĕ. Йĕписене кăмака умĕнчи кашта çине çакрĕ. Сăмавар лартрĕ, çырткаламалли хатĕрлерĕ.

— Ачамккă, сĕтел хушшине кил-ха! — чĕнчĕ кил хуçи.

— Ман хырăм выçман!

— Пулин... Ашчик ăшăнтăр. Ĕçсĕ пар-ха малтан çакна, — сĕнчĕ эрех тултарнă стакана. Ванюк тытасшăн маррипе ятарласа каларĕ: — Ĕç. Ахалĕн чирлетĕн. Эрех шăннине хăваласа кăларĕ!

Ванюккăшт сыпсанах сапăнчĕ.

— Аюк, урăх анмасть!

— Куçа хупсах ĕç! Бурлак шăннине урăх ним те сиплес çук.

Ванюкăн ирĕксĕртен ĕçме тиврĕ. Эрех сасартăках вĕрилентерсе ячĕ. Унăн çак кăмăллă çынна тав туса калаçас килчĕ. Анчах вăл ĕлкĕриччен ватă тутар хăй малтан пуçарчĕ:

— Ачамккă, ăçтисем эсĕ?

— Энĕшкассисем.

— Энĕшкассисем? Кам таврашĕ?

Ванюк, кăштах хĕрнĕ пулин те, ашшĕ-амăшĕ пирки ют çын умĕнче сăмах хускатасшăн мар.

— Эсир ман аттепе аннене пĕлеймĕр. Вĕсем çĕре кĕни нумай пулать ĕнтĕ. Эпĕ ун чухне пурĕ те сакăр çулхи ача кăначчĕ. Тата вĕсем ку еннелле каçсах çӳремен пулмалла.

— Тăлăх-туратăн ӳснĕ апла?

— Кукаçипе кукамай патĕнче.

— Аçупа аннӳ çамрăклах çĕре кĕнĕ эппин?

— Ийя.

— Мĕн чир е инкек çулса кайнă вĕсене?

— Халер чирĕпе çĕре кĕнĕ...

Ват тутар пĕр хушă шухăша кайса ларчĕ те:

— Тем йăнăшатăн мар-и эс, ачамккă? Сирĕн ялта Çтаппан ятлă çын пурăнатчĕ. Улăп пек вăйлăччĕ. Пĕлетĕн-и çавна? — терĕ. Аслашшĕ ятне асăннипе тĕлĕннĕрен Ванюк хирĕç ним чĕнеймерĕ. Ват тутар малалла каларĕ: — Çав Степан Ивановичăн ашшĕ-амăшĕ халер чирĕпе çĕре кĕнине илтнĕ. Унтанпа... Юлашки çулсенче Энĕшкассине халер пырса кĕнĕ сас-хура çукчĕ-çке. Эсир кам таврашĕ?

Ванюк именчĕ. Аслашшĕне пĕлекенскер, ашшĕне те чухлать-и, тен? Вăл пур — хăйне тăванла йышăннă çын умĕнче суйса ларать.

— Тархасшăн, ан çилленĕр... Эсир тĕрĕсех тĕшмĕртетĕр. Ман аттепе анне халерпа вилмен. Шăпах эсир асăннă Степан Ивановичăн мăнукĕ эпĕ...

— Николай Степанович ывăлĕ-и?

— Çавă...

— Ванюк-и?

Хăйне те ятран пĕлни Ванюка пушшех тĕлĕнтерчĕ. Ват тутар арăмне хаваслăн чĕнчĕ:

— Суфия, кил хăвăртрах! Ку ачамккă камне тавçăратăн-и эс?

— Чухлаймарăм-çке. Кам ачи-ши?

— Николай Степанович ывăлĕ, Ванюк...

— Аллах пиллетĕр... — тутар арăмĕ урăх ним калама аптранă енне турра асăнчĕ, куçĕнчен куççуль юхса анчĕ.

Ват тутарĕ Ванюка ыталарĕ.

— Николай Степановичăн маттур каччă ӳсет иккен... Çапах та аван мар, ачамккă, аçупа аннӳ мĕнле пĕтни çинчен кăлăхах суятăн.

— Тӳре-шарасем, вĕсене вăрă-хурах вырăнне хурса, пирĕн ял пуçне хура юпа ларттарнă. Кашни ыйтаканах каласа пама ырă хыпар мар, тĕрлĕ çын тĕрлĕ май ăнланма пултарать. Тата кукаçипе кукамай мана мĕн пĕчĕкрен çапла хуравлама хăнăхтарнă.

— Вĕсене уншăн ятламалла. Аçупа аннӳ ятне асăнма вăтанмалла мар. Вĕсем ĕçхалăх ырлăхĕшĕн, унăн ирĕклĕхĕшĕн пурнăçĕсене шеллемесĕр кĕрешнĕ паттăрсем.

— Эсир ман аттепе аннене пĕлетĕр-им? — юлашкинчен хăйса ыйтрĕ Ванюк.

— Эх, ачамккă... Эп сан аçупа аннӳне пĕлетĕп çеç мар, вĕсемпе тăванран тăванрах пурăннă. Ун çинчен кайран, эс ăшăнса çитсен, калаçăпăр-ха. Халь тарлас пулать.

Тутарпа арăмĕ васкаса вырăн сарчĕç. Ванюка тăлăппа пуç çинчен витсе вырттарчĕç.

Ванюк ашшĕпе амăшне çеç мар, хăйĕн ятне те пĕлекенсем камне тавçăрма тăрăшрĕ. Кăлăхах пулчĕ. Шухăшĕсем пăтрашма пуçларĕç. Куçĕ умне Энĕшкасси... Анахвис... Клавье тухса тăчĕç. Вĕсене тем хыпарласшăнччĕ вăл, калаймарĕ — ыйăха путрĕ.

Ванюк тем вăхăтран вăранчĕ. Сасартăках ăçта килсе лекнине аса илсе, тăлăпне вăр-вар сирчĕ.

— Лайăх çывăртăн-и? Нимĕн те ыратмасть-и? — çепĕççĕн чĕнчĕç тутарпа арăмĕ.

— Çав тери лайăх çывăрнă. Ним те ыратмасть. Пулăшнăшăн чун-чĕререн тав тăватăп.

— Тăхта, тăлăп айĕнчен ан тух! — Ванюк йĕп-йĕпех тарланине асăрхаса астутарчĕ ват тутар, типĕтнĕ кĕпи-йĕмне пачĕ.

Каçхи апат хыççăн тутар Ванюк ашшĕпе мĕн пирки тус-йышлă пулнине каласа кăтартрĕ, вăл таврăнасса шантарма тăрăшрĕ. Çавна май патшана вырăнтан сир-пĕтнине пĕлтерчĕ. Çывăрма вĕсем çурма çĕр иртсен тин выртрĕç.

Хăй çути сӳнсенех, ват тутар сăмахĕсене аса илчĕ те Ванюк, чĕри нихçанхинчен ытларах хускалчĕ. Ашшĕпе амăшĕн пурнăçне, вĕсен ĕçне-хĕлне кукашшĕсем яланах хурлани Ванюка пĕрре кăна мар иккĕлентернĕ. Анахвис кукамăшĕ ăнлантарнисем тĕрĕсех иккен. Унăн ашшĕпе амăшĕ чăнах паттăрсем. Ват тутара ĕненме сăлтав та пур: Энĕшкассинчи Саначин тимĕрçе полицейскисем тытма пырсан, вăл Ванюк ашшĕн çармăс енчи тус-йышĕ патĕнче çăлăнса юлнă тенине илтнĕ. Ак кам пулнă иккен çав çын... Энĕшкассине çитнĕ çĕре ашшĕ таврăнайтăрччĕ. Вара Ванюкран телейли никам çукчĕ. Патша пирки каланине те ăнланчĕ. Самана улшăннине Хусанта чухнех сиснĕччĕ. Ун чухне тавçăрайманшăн эрленчĕ. Çитменнине, вĕсем халь те хăлхине мăк чикнĕ пекех пурăнаççĕ. Ыран ыттисене хуса çитсе хыпарлĕ те, бурлаксем йăванса каяс пекех тĕлĕнĕç.

Ире яхăн тин кăтăш пулнăччĕ Ванюк, тул çути килсенех вырăн çинчен сиксе тăчĕ.

Тутарпа арăмĕ ура çинче ĕнтĕ. Çимĕç хатĕрлесе, чей вĕретме те ĕлкĕрнĕ.

Вăрман çулĕ уçăлса çитеймен-ха. Тĕл-тĕл пилĕк таран кӳлленчĕксем те тупăнĕç. Тата пĕлмен çул яланах тавра та асаплă. Элнет хĕррипе утма ансатрах та, унăн кукăре пит инçе. Ак мĕн сĕнчĕ вара ват тутар:

— Манăн икĕ путник пур. Пĕрне парса яратап. Тӳрех юханшывпа вĕçтер.

— Путникне хăçан тавăрса парас?

— Тавăрса пама кирлĕ мар. Ăна сана пуçĕпех парнелетĕп. Киле çитсен, кимĕ тутарăр. Атăл хĕрринче пурăнакан çыншăн кимĕ лашапа пĕрех.

Тутар арăмĕ чĕреспе пыл илсе кĕчĕ, ăна кутамккана вырнаçтарчĕ. Çавăнтах çырткаламалли чикрĕ.

— Кирлĕ марччĕ. Ахаль те нумай чăрмантартăм сире! — хирĕçлеме хăтланчĕ Ванюк.

— Ун пирки ан шарла, ачамккă. Санпа тĕл пулни хам ачана курнăн туйăнчĕ. Пушăт, милĕк-шăпăр, вут-шанкă кирлĕ чух тӳрех кунта килĕр. Пылне Улянасемпе çурмаран тăвăр. Вăрман япали кирлĕ пулсан, вĕсем те кунталла çул тытчăр. Кукаçупа кукамуна тата Улянасене пысăк салам кала.

Тутарпа арăмĕ Ванюка ăсатма шыв хĕрринех тухрĕç.

— Ганият пичче... Суфия аппа... Тăванла йышăнса хăналанăшăн чĕререн тав тăватăп. Хăвăрăн та пирĕн пата çитсе курасчĕ. Çав тери савăнăттăмăр.

— Аçу таврăнсан çитĕпĕр-ха.

— Ун пирки тем шухăшламалла ĕнтĕ...

— Эсĕ шан, Николай Степанович пĕтмелли çын мар. Ванюк сыпуллашса ал пачĕ, путник çине кĕрсе ларчĕ.

Çыран хĕрринчен уйрăлсан, çĕлĕкне хывса сулларĕ:

— Ганият пичче... Суфия аппа... Чипер юлăр!

— Телейлĕ çул пултăр хăвна та!

Хĕвел вăрман хыçĕнчен тухайман-ха, çавăнпа çанталăк сулхăнрах. Хӳре тытакан кĕсменпе Ванюк пĕрре сулса ярать те, путник таçта çити ыткăнать. Çыран хĕрринче тымарĕпех тăпăлса йăваннă ĕмĕрхи чăрăшсем, ăвăссем вырта-вырта юлаççĕ. Вĕсем юханшыва урлă ӳкнипе затор пулать те ĕнтĕ. Малтан пĕр пĕрене пырса тăрăнать, унтан — тепри. Юлашкинчен капланса лараççĕ те пачах юхма чарăнаççĕ. Ванюксен кун пирки текех пăшăрханмалли çук ĕнтĕ. Пĕтĕм нуши хыçа юлнă. Паян мар-тăк ыран мольăна Атăл таппине хăваласа кăларĕç.

Ванюк путник пуçĕ çине ӳпне выртрĕ те шыв тĕпне сăнаса пычĕ. Тăп-тăрă шывра вĕтĕр-шакăр пулăсем выляни курăнать. Унччен те пулмарĕ — путник çывăхне çăрттан пычĕ. Пысăкскер. Çурăмĕ курăк майлах симĕс. Ишме пăрахсан, пĕр вырăнтах тăнăн туйăнать. Çунаттисене хускаткаласан, кăшт шуни палăрать те, лăплансан, каллех путникпе тан юхать. Сасартăк, темрен хăраса çыран хĕрринелле чăмрĕ, куçран çухалчĕ. Çав самантрах вĕтĕр-шакăр пулăсем чăл-пар саланчĕç.

Путник шыва урлă йăванса выртнă йывăçа перĕнсен, Ванюк тăрса ларчĕ.

— Охо-хо-хо-хо! — хаваслăн кăшкăрчĕ те ишме тытăнчĕ. Юратакан юррине пуçарчĕ:



Из-за. острова на стрежень, 

На простор речной волны, 

Выплывают расписные 

Стеньки Разина челны.



Ун сассипе вăрман ян та ян янăраса тăчĕ. Вăхăт-вăхăт ăна вăл та хăйпе пĕрле юрланăн туйăнчĕ.



На переднем Стенька Разин, 

Обнявшись, сидит с княжной,

Свадьбу новую справляет 

Он, веселый и хмельной!..



Çапла тем вăхăт ишрĕ вăл. Кĕçех хĕвел, вăрман хӳтлĕхĕнчен тухса, вутлă хĕлхемне юханшыв çине сапаларĕ, çурăма хĕртме пуçларĕ. Ванюк çĕлĕкне путник тĕпне хывса пăрахрĕ. Йĕпенес-тăвасран хăрамалли çук — пĕр тумлам шыв кĕмест. Ку путникрен мĕн тери лайăх кимĕ пулать. ĕнтĕ. Ытла нумаях та каймарĕ Ванюк — ĕç юрри илтĕнчĕ. Кĕçех çыннисем курăнчĕç. Мольă хыççăн çырана выртса юлнă пĕренесене шывалла ярса пыраççĕ. Ав, вĕсем пурăнакан кăшшавуйсем те инçе мар. Вучахри тĕтĕм тем çӳллĕш çĕкленнĕ. Апат пĕçереççĕ пулмалла унта.

— Охо-хо-хо-хо! — систерсе кăшкăрчĕ Ванюк. — Мольă ăçта, пĕлместĕр-и?

— Атăл таппинче пулмалла! Паян эпир те тасатса çитеретпĕр! Эс мĕн ярăнса çӳретĕн?

— Аташса юлнă сурăх пек, кĕтĕвне шырать вăл! — тус-йышла тăрăхларĕç бурлаксем.

— Уншăн мар, шереметсем, çармăс хĕрĕ патне киле кĕрес тенĕччĕ!

— Кам чарчĕ?

— Чăвашсăр та каччă нумай терĕç!

Çапла шӳтлекелесе иртсе кайсан, çыран хĕрринчи бурлаксем татах кăшкăрчĕç:

— Затортисем эпир çитмесĕр ан тапранччăр! Атăл урлă пĕрле каçăпăр!

— Юрать! Калатăп!



Каллех ĕç юрри илтĕнчĕ. Анчах Ванюкăн рехетленсе пырасси пĕтрĕ. Малтан уйрăммăн юхакан йывăçсем кăна курăнкалатчĕç, халь вĕсем çăралнăçемĕн çăралаççĕ. Юлашкинчен вăл кĕпер пек сарăлса выртакан çĕре çитрĕ. Йывăçсем Атăл таппине карнă гаване тăрăнни паллах. Тек шывпа кайма çук, çырана тухма лекет. Анчах путникпе мĕн тумалла? Вăл марисем пуç çинче йăтса çӳренине аса илчĕ. Вара кутамккине çурăм хыçне çакрĕ, путнике шывран кăларса пуç тӳпине ӳпĕнтерсе тытрĕ. Кукашшĕсем Атăл урлă каçса кайнă пулсан та хăрамалли çук, путникĕ хăйпе пĕрлех. Ун телейне, çанталăкĕ те тӳлек. Тепĕр тесен, çил-тăвăл та чăрмантараймĕ.

Атăл хĕррине тухма виç-тăватă çухрăм. Ку çула вăл пĕр канмасăр утрĕ. Малта хăвасем урлах тĕтĕм йăсăрланни палăрчĕ. Çывхарнă май вучах тавра бурлаксем кĕпĕрленсе тăни курăнчĕ.

Путник йăтса килекене вĕсем часах асăрхарĕç. Ытлашши йӳпсемерĕç кăна. Сунарçă е пулăçă терĕç пулмалла.

— Охо-хо-хо-хо! — кăшкăрчĕ Ванюк, çывăхарах çитсен. Пурте çаврăнса пăхрĕç. Чи малтан Коля палларĕ.

— Юман Паттăр! — Хирĕç чупса пычĕ. — Эпĕ путрĕ-ши ку е шăнса хытрĕ-ши тесе канăçсăрланатăп, эсĕ шĕкĕрех иккен.

— Пирĕн вырăна ула кураксем шăнса е путса вилччĕр! — шӳтлерĕ Ванюк, путникне пуç çинчен антарса лартнă май.

— Ăçтан тупрăн?

— Стрелок парса ячĕ. Иксĕмĕр валли кимĕ тума хушрĕ. Пулла кайнă е рейдăра ĕçленĕ çĕрте хамăр кимĕпе çӳрĕпĕр малашне.

— Аван та... — Коля укçасăр парса яракан ухмаха ăçта тĕл пултăн теесшĕнччĕ, ытти бурлаксем çитни чăрмантарчĕ. Путникрен тунă кимĕ тумлам шыв ямасть. Хăмаран тунине питĕрсе çитермелле мар. Çавăнпа кашниех путник туянасшăн. Хуçи çук чухне çаклатса каякансем те пулнă. Ванюка та çав майпа тупнăн шутларĕç. Шарламарĕç кăна.

— Калама çук аван кимĕ пулать! — ирттерчĕç мухтакаласа. 

Мăнукĕ каçах таврăнманни Сантăра самаях пăлхантарнăччĕ. Çурхи шыва сикнĕ япала чирлесрен хăрушă. Тӳрех çавăн çинчен сăмах хускатасшăнччĕ, путнике курсан, кăмăлĕ йăлтах улшăнчĕ. Вăл та тахçантанпах кимĕшĕн. Аран тупăнчĕ-и вара? Вĕçне çитиех ĕненесшĕн ыйтрĕ:

— Камăн ку?

— Пирĕн, кукаçи. Хам çĕр каçнă стрелок парса ячĕ мана.

Ванюк куçкĕретех суйнăн туйăннипе бурлаксем тӳсеймерĕç, йĕпĕслесе илчĕç:

— Ха, стрелок тени питех ырă-çке?!

— Пĕр пуссăрах путник тыттарса янă!

— Пире те кансĕрлемĕччĕ!

Хăйне шанманни Ванюка кичемлентерчĕ.

— Сисетĕп, шереметсем, путнике вăрласа килнĕ тесшĕн эсир. Питех йăнăшатăр. Чăннипех стрелок парнелерĕ. Вăл пирĕн çемьене лайăх пĕлет. Çавăнпах-и, арăмĕпе иккĕш те мана хăйсен ачи пекех йышăнчĕç. Ирхине, килме пуçтарăнсан, çуран утма çул начар тесе, çак путнике пачĕç. — Ванюк кутамккине хывса çĕре лартрĕ, чĕресне кăларчĕ. — Акă, пыл та парса ячĕç. Кольăсемпе çурмаран тумалла. Стрелок Коля амăшне, кукашшĕпе кукамăшне те лайăх пĕлет. Вут-шанкă е ытти вăрман япали кирлĕ пулсан, тӳрех хăй патне пыма каларĕ.

Бурлаксем ĕненчĕç. Шанмасăр калаçнăшăн аванмарланса, чĕлхисене çыртрĕç. Кĕчĕер стрелокĕ нихçан никама сиен туман, пырсан, сĕтел хушшине лартмасăр е каç вырттармасăр яман пирки ырă чап сарăлнă ун çинчен.

Путник пурри, вут-шанкă, пушăт тавраш патне турех Кĕчĕере кайма май пурри Сантăра та хаваслантарчĕ. Стрелокпа тус-йышланма тахçанах ĕмĕтленет вăл. Анчах ку стрелок унăн мар, Ванюк ашшĕпе амăшĕн тус-йышĕ пулни, пуринчен: ытла Улянасене унпа шаях хисеплени кăмăлне пăсрĕ.

— Хамăра мĕн кирлине стрелок патне каймасăрах тупăпăр-ха!

Тав тăвас вырăнне кукашшĕ ӳрĕк-сӳрĕк калаçни Ванюка кăштах эрлентерчĕ те, вăраха тăсмарĕ.

— Ганият пичче кучченеç парса янипе çеç çырлахмарĕ. Вăл пуриншĕн те ырă хыпар пĕлтерчĕ. Вăрман хăлхаллă тетчĕç те, пур чухне те ун пек мар иккен. Раççейри лару-тăру çинчен эпир хăлхасене кĕл тултарнăн илтмесĕр пурăнатпăр.

— Унашкалах мĕн сиксе тухнă вара?

— Вăрçă чарăнман пулĕ те? — чĕрĕленчĕç бурлаксем.

— Вăрçă мар-ха. Николай патшана вырăнтан сирпĕтнĕ!

Бурлаксене ку хыпар уяр кун аслати авăтнă пекех туйăнчĕ: Ан тив, патша саккунĕсем тăрăх вĕсене тӳрĕ-шарасем тем чул шар кăтартнă, нумайăшĕ патшана кураймаççĕ те, хăçан та пулин трон çинчен ывăтасса пурпĕр шанман.

— Ан калаç!

— Мĕнле апла?! — илтĕнчĕç çуйланнă сасăсем.

Пуринчеи ытла Сантăр минренчĕ. Вăл патшана чăнласах çĕр çинчи турă вырăнне хисепленĕ, унсăрăн тĕнче тытăнса тăраймĕ тенĕ. Патша çинчен усал сăмах саракансене яланах сивленĕ, халĕ те тăвăлса кайрĕ. Стрелок киревсĕр хыпар сарасшăн мăнукне юри аташтарнăн туйăнчĕ ăна.

— Путсĕр çын темтепĕр шутласа кăларчĕ. Эсĕ виçĕ çулхи ача майлах çавна тавçăраймасăр сӳпĕлтететĕн. Хăвна аван мар пуласса та шуламастăн! — хăтăрса пăрахрĕ вăл.

— Ганият пичче путсĕр çын мар, кукаçи! — татса хучĕ Ванюк. — Тата патша пирки калаçнинчен те хăрамалли çук. Раççейри власть халĕ Вăхăтлăх правительство ирĕкĕнче, тет. — Бурлаксем иккĕленнине сиссе кăмăлсăрланчĕ. Вара хăйне шанми пуласран мар, стрелока тӳрре кăларас сăлтавсем шырнă май Пичугов енне çаврăнчĕ: — Абрам Семенович! Эсир ялсене кайкаласа çӳретĕр. Патша пиркн сарăлнă хыпара илтнех пуль. Каласа парăр, тархасшăн. Унсăрăн хăшпĕрисем ĕненменни палăрать.

— Абрам Семенович, тĕрĕс-и?

— Патшана чăнах вырăнтан кăларнă-и? — кăсăкланчĕç бурлаксем.

Пичугов Михха астутарнине асра тытнăран кутăна печĕ:

— Тус-йышсем, эпĕ сирĕнпе пĕрлех вăрманта пурăнатăп. Яла кайкаланă та, çармăссемпе калаçман, кантуртах ирттернĕ. Çавăнпа ним те пĕлместĕп. Тата кун пирки сăмах ваклама кирлех мар. Пирĕншĕн пулсан, мольăна ăнăçлă хăваласа антарни темрен хаклă. Уншăн сире тав тăватăп. Хуçа та ахаль ирттермĕ. Ну, леш енне хăçан каçма шутлатăр?

Приказчик Ванюк шухăшне сирни, ĕç вĕçленни çинчен калаçни бурлаксене çырлахтарчĕ. Халь çеç патша пирки сăмах хускалнине мансах, пĕр-пĕрне йыхăрчĕç:

— П-аянах каçас! — Атьăр!

Тутар сăмахĕсене Пичугов çирĕплетменни Ванюка тарăхтарчĕ те, часах иртрĕ. Чăннипех илтмен-и, тен? Хăйсен енче кам та пулин тĕплĕнрех ăнлантарĕ-ха. Унăн та хăвăртрах киле каяс килчĕ. Çав самантрах йывăçа çырантан тасатса анакансем астутарнине аса илсе хирĕçлерĕ:

— Ыттисем тăрса юлччăр-и? Вĕсем ыран ирех кунта пулатпăр терĕç. Кĕтсе илме хушрĕç.

— Тĕрĕс, пурте пĕрле каçăпăр!

— Тепĕр каç ку енче çывăрнипе арăмсем тухса тармĕç-ха! — чăнласа та шӳтлесе килĕшрĕç бурлаксем.

— Ыран каçни те аван! Эпĕ паянах хуçана савăнтарăп! — терĕ Пичугов. 

— Зурин йывăçне хыçала хăварнине калама ан манăр!

— Манмастăп! — сăмах парса кимĕ çине вырнаçрĕ Пичугов. Икĕ çыннине ишме лартрĕ.

Бурлаксем вĕсене çĕлĕксемпе сулса ăсатрĕç.



IV


Ку çĕр сисмесĕрех тенĕ пек иртрĕ. Патша пирки сарăлнă сас-хура бурлаксен чунне кăштах хумхантарчĕ те, каллех лăпланчĕç. Тул çутăлнă тĕле çыран хĕррине выртса юлнă йывăçсене тасатакансем те персе çитрĕç. Вара пурте леш енне каçма хатĕрлене пуçларĕç.

Тĕрĕссипе, укçа илмĕ Сантăрпа пĕрле тăват-пилĕк çын кайсан та çитмеллеччĕ. Паян пасар майĕпе çемйи, ачи-пăчи валли кучченеç туянас тесе, кашниех Атăлкассиие кайма шутларĕ. Кимĕ çине тиенчĕç те çула тухрĕç.

Ванюкпа Коля путникпе. Варринелле кĕрсенех, юрă пуçларĕç:



Шăн пăр çинче ташла-ташла, 

Шăн пăр çинче ташла-ташла...



Вĕсем çумне çавăнтах ыттисем хутшăнчĕç:



Ура шăна пуçларĕ.

Шăн юмана кăшла-кăшла,

Тута катла пуçларĕ.



Иккĕн килеç, виççĕн килеç, 

Иккĕн килеç, виççĕн килеç, 

Пире тытма килеç пуль. 

Тытса тире сĕвеç пуль, 

Пасара кайса сутаç пуль...



— Охо-хо-хо-хо!

Сăнă вĕçлĕ пакурсене хĕçпăшал пек тăратса, юрласа та ахăрашса иртекен бурлаксене пристаньри, перевозри халăх кăна пăхса юлчĕ.

— Камсем-ши?

— Ăçталла каяççĕ вĕсем?

— Мольă хăваласа антарчĕç пулмалла! Икĕ хутлă чул çурт тĕлĕнчи çыран хĕррине пуринчен малтан Ванюкпа Коля тухрĕç. Путнике иккĕшĕ ик айккинчен тытса йăтрĕç, хăйсем çаплах юрлаççĕ:



Инке терĕм, мĕн терĕм.

Ăш мунчана пыр терĕм. 

Идет ходом-водом, 

Идет веселее!..



Кĕçех ыттисем те килсе çитрĕç.

— Сантăр, укçа илме васка!

— Хуçа хăй сăмах тунине астутарма ан ман!

— Витререн кая парсан, ан йышăн!

— Юрĕ, астутарăп! — терĕ те Сантăр мăнукне йыхăрчĕ: — Ванюк, атя!

Халăх укçине тыткаланă чухне шутлама е валеçме ăна яланах мăнукĕ пулăшнă. Михха патне çеç пĕрле кайман. Хĕлле хуçа, йывăç йăвантарнă çĕре пырсан, Ванюк çинчен ыйтса пĕлнине аса илчĕ те, татах кăтартасшăн пулчĕ. Мăнукĕ упа тытни, салккă антаракансене пĕччен пекех чарса лартни çинчен приказчик каласа парасса шанать вăл.

Кукашшĕн кăмăл-шухăш мĕнлине чухлайман пирки Ванюк хаваспах килĕшрĕ.

Михха патне вăл пĕчĕк чухне кĕрсе курнă та, ку ĕнтĕ асĕнче тĕлĕкри пек кăна тăрса юлнă. Халь мĕнле-ши?.. Чĕри сасартăк йăшăл турĕ, Куç умне Хусанта Клавьепе тĕл пулни тухса тăчĕ.

Пичугов Сантăра кил хушшинче кĕтсе илчĕ. Халăхпа хуçана улталаса хăварнă тупăшне ăçта пайламалли çинчен калаçса татăласшăнччĕ, пĕрле мăнукĕ те пурри чăрмантарчĕ. Сантăра айккинелле чĕнсе пăшăлтатрĕ:

— Александр Кузьмич, эс хамăр ĕç пирки Ванюка хыпарланă-им? — Сантăр тавçăрайманнипе уççăнрах систерчĕ. — Икĕ килĕшӳ тунине пĕлет-и вăл?

— Çук-çке...

— Апла ма илсе килтĕн ăна? Укçа шутланă чухне хуçа умĕнчех кирлĕ мар сăмах персе ярсан? Вара мĕн тăвăпăр?

Приказчик сăмахĕ ăна та шухăша ячĕ. «Чăн та, Пичугов шикленни вырăна килсен мĕн курмалла? Хуçа умĕнче çĕр тĕпнех пут вара. Куна ма паçăрах аса илмен-ши?» Мăнукне Атăл хĕрринех хăварĕччĕ, ĕнтĕ каялла хăвалама аван мар. Приказчикпе вăрттăн калаçнине курса тăраканскер, иккĕшĕн хушшинче çынсенчен пытармалли ĕç пуррине Михха патне кĕмесĕрех тавçăрĕ. «Тепĕр тесен, пытăр пĕрлех, чĕлхине çыртма пĕлĕ-ха».

— Унашкал ача мар вăл! — татăклах шантарчĕ Сантăр.

— Асту вара, кайран ӳпкелешмелле ан пултăр! Йывăçа чиперех хăваласа антарнине Михха ĕнерех пĕлнĕ. Ку ăна питех савăнтарчĕ. Пичугов Ванюк çинчен каласа пани те хумхантарчĕ ăна. Пĕр-пĕччен упа тытнă вăл, пĕр ушкăн çынна çĕнтерсе, Зурин йывăçне кая хăварнă, Миххана мала кăларнă. Ку вуншар пин тенкĕ ытларах тупăш илме май парать. Сантăрпа мăнукне ахаль мар хăнасене йышăнакан пӳлĕмре кĕтсе илчĕ Михха, пуçламăш хут тĕл пулнăн тинкерчĕ. Ав епле иккен курайман Микулан улăп пек вăйлă та ытарайми илемлĕ ывăлĕ! Ашшĕ-амăшĕ мĕн тери савăнĕччĕç пурăннă пулсан. Çак самантра вăл хĕрне юратнине те манчĕ. Хускалнă кĕвĕçӳ чĕрине хĕскĕчпе хĕстернĕн ыраттарчĕ. Микулан — ывăл, хăйĕн хĕр çуралнипе тарăхнă вăл. Çавăнпа ун ятне сутăн илме хăтланчĕ. Микула килĕшмерĕ. Юлашкинчен хĕрне Ванюкпа çураçрĕ. Çул юпписем пачах уйрăлса кайрĕç. «Ку йĕкĕт мĕншĕн манăн мар-ши? Вара чăннипех унран телейли тĕнчере урăх çукчĕ». — 

— Салам, Михаил Петрович!

Сантăр сасси Миххана тăна кĕртрĕ. Ĕлĕкхи пек мăнкăмăлланса тăрăхлас вырăнне:

— Салам, салам, Александр Кузьмич! — тесе, евĕклĕн ал пачĕ.

— Мĕнле çитрĕр?

— Пит аван, Михаил Петрович. Пĕр йывăç вăрманта юлмарĕ. Çыран хĕррине те хăварман.

— Пĕлетĕп, Александр Кузьмич. Абрам Семенович пĕтĕмпех хыпарларĕ. Тăрăшнăшăн тавтапуç! — Унтан Михха хыçаларах тăракан Ванюк патне пычĕ. — Ну, эсĕ мĕнле пурăнатăн?

— Сиккипех!

Ванюк хуравлани Миххана килĕшрĕ. Хăй те шӳтлеме хăтланчĕ:

— Ельпох та ĕненетĕп. Çамрăк чухне пурнăç хамăн та сиккипехчĕ. Çапах упа тытса пулмарĕ. Эс мĕнле тытрăн?

Ванюк ним калама аптраса тăчĕ. Уншăн вара Сантăр хуравларĕ:

— Çапла çав, Михаил Петрович. Ман мăнук упа тытнă. Ашĕ вунă пăт ытла тайрĕ. Тирне хуратма патăм-ха. Хĕлле кĕрĕк çĕлетсе тăхăнас тетĕп.

Кукашшĕ йăпăлтатса калаçни Ванюка килĕшмерĕ. Çавăнпа вăл ăна пытармасăр астутарчĕ:

— Пакурпа кирек кам та çапса ӳкерме пултаратчĕ. Ун пирки каппайланма кирлех мар. Тата пире бурлаксем кĕтеççĕ, кукаçи!

Ванюк та ашшĕ пекех хăйне хăй никама парăнманла тыткалани Михха кăмăлне авăклантарчĕ, анчах çиеле кăлармарĕ.

— Ун пирки кайран калаçăпăр. Халь расчет тăвар! Вĕсем кабинета кĕчĕç.

— Килĕшӳ тăрăх, йывăçа шыва йăвантарнăшăн, мольăпа хăваласа антарнăшăн икçĕр çирĕм пин тенкĕ... Сулă антарнăшăн çирĕм пин... пĕтĕмĕшпе икçĕр хĕрĕх пин тӳлемелле. Эпĕ сире çуррине панă.

— Çапла, Михаил Петрович... — çиреплетрĕ Сантăр. Пичугов Ванюк çине шăтарасла пăхрĕ. Чĕри тухса ӳкесле пăлханса тапать. Айван йĕкĕт иккĕленсе е шанмасăр тем персе ярĕ те ĕçе пăсса хурĕ. Укçи кĕсъере пулсан хăяматаччĕ. Халь ытла та вăхăтсăр.

Ванюка малтанах кукашшĕпе хуçа йăнăшаççĕ пек туйăнчĕ. Ун аллинчи килĕшӳ тăрăх, йывăçа шыва йăван-тарнăшăн икçĕр пин, сулă антарнăшăн вунçичĕ пин илмелле. Çирĕм виçĕ пинне мĕншĕн ытлашши тӳлет? Астутарма та хатĕрччĕ, сасартăк приказчикпе кукашшĕ Ванюкран вăрттăн тем калаçнине аса илчĕ. Ăна ирĕксĕрех шанман шухăш пырса кĕчĕ. Кунта темле таса мар ĕç пурри паллах. Ун çинчен халех сăмах хускатсан, кукашшĕ хуçи умĕнче айăпа лекмĕ-и? Ку вăл Миххашăн кăна ӳсăлла пулĕ, бурлаксене тивĕç укçа пĕтсе ларĕ. Луччă кунтан кайсан, кукашшĕнчен ыйтса пĕлме тăрăшĕ. Вара мĕн тумалли курăнĕ.

Михха çĕршер те çирĕм пилĕкшер тенкĕлĕх хут укçасене пачки-пачкипе сĕтел çине купаларĕ.

— Шутлăр, кунта шăп та шай сире кирлĕ чухлĕ! Ванюкпа иккĕшĕ шутлани пĕр пек тухнипе Сантăр тĕрĕссине ĕненчĕ. Укçана кутамккана чышрĕ. Кайма тесе çурăм хыçне çаксан, Михха чарчĕ:

— Тăхта, Александр Кузьмич. Ельпох та калатăп, сире начей пама тивĕç. Акă сана валли! Кунта çĕр тенкĕ! — терĕ те Сантăра укçа кăларса тыттарчĕ. Лешĕ пуç тайсах йышăнсан, тепĕр чăмаккине Ванюк еннелле тăсрĕ: — Сана пилĕкçĕр тенкĕ!

Укçа шутне асăнни Ванюк хăлхине кĕмерĕ. Начей тенине илтсен, ирсĕр япала çыпçăнасшăн пек туйса çӳçенчĕ, хыттăн татса хучĕ:

— Мана кирлĕ мар!

Михха тĕлĕнчĕ те, ăнланаймарĕ. Ун аллинчен çакăн чухлĕ укçана илмен çын пуласса тĕлĕкре те курман.

— Мĕншĕн тата? Эпĕ сана ырă сунса, ман йывăçа Зурин йывăçĕсенчен мала кăларнăшăн тав туса паратăп!

— Эпĕ пĕччен пулман унта. Тата сирĕншĕн мар, артельшĕн тăрăшнă.

Сантăр çав тери савăннăччĕ. Кĕтмен çĕртен ултçĕр тенкĕ укçа... Мăнукĕ айкашни пĕр пăшăрхантарчĕ, пĕр тăвăллантарчĕ. Ăна ятласа тăна кĕртесшĕнччĕ, ĕлкĕреймерĕ — Михха кулса яни пӳлчĕ.

— Маттур! Ельпох та калатăп, сан пек йĕкĕтсене килĕштеретĕп эпĕ!

— Мĕн маттурĕ, айван вăл, Михаил Петрович. Пурнăç сĕтекĕ ăçтине чухлаймасть. Кукашшĕн пуррипе ăна ним кирлĕ мар, — хуçа кăмăлне майлаштарасшăн хушса хучĕ Сантăр.

— Юрĕ, — терĕ Михха, кулма чарăнса, — хаклă вăхăта усăсăр сӳпелтетсе ирттермĕпĕр. Сирĕн ятпа хатĕрленĕ укçа сирĕнех пултăр, тыт! — укçана Сантăр еннелле тăсрĕ.

— Тавтапуç, тавтапуç, Михаил Петрович. Пире яланах шанма пултаратăн... — пуç тайса каларĕ вăл.

Ванюк кукашшĕ йăпăлтатнинчен вăтанса тăчĕ. Анчах чĕлхи çине витĕмлĕ сăмах килменнипе шарламарĕ.

— Атя-ха, — Сантăр тата ытларах тĕлĕнмелĕхпе йыхăр-чĕ Михха, — сĕтел хушшине ларса, ман çăкăр-тăвара астивĕр.

Михха вĕсене столовăя ертсе кĕчĕ. Лакейĕсем ĕçме-çиме хатĕрлерĕç. Леш енчен апатланмасăр каçнăран Сантăрпа Ванюкăн хырăмĕсем ахаль те выçнăччĕ, сĕтел çинчи тĕрлĕ çимĕçе курсан, пушшех каскалама пуçларĕç. Пурпĕр çини пулмарĕ, Лукарье килсе кĕни татса хучĕ.

Сантăра лайăх паллать вăл. Юнашар ларакан йĕкĕт Ванюкне те тавçăрчĕ. Ăна пин йĕкĕт хушшинче те уйăрса илĕ. Çитĕннĕçемĕн хĕрĕпе пĕр евĕрли тата ытларах палăрать иккен. Каç Пичугов ырланине илтнĕ хыççăн, çакăнта иккĕш çеç пулçан, ыталĕччĕ те.

— Ку йĕкĕт камне пĕлетĕн-и?

Кĕтмен ыйту Лукарьене аптратса ӳкерчĕ, упăшки тем тĕшмĕртнĕн туйăнчĕ. Хăйне хăй алла илме ĕлкĕрсе, шанманнине сиресшĕн пек:

— Çук! — терĕ.

— Каç Абрам Семенович каласа панине мантăн-им?

— Астăватăп та...

— Вăт шăпах Ванюк ĕнтĕ ку.

— И-и, маттур... — терĕ те Лукарье каллех чĕмсĕрленчĕ. Сантăрпа Ванюк сĕтел хушшинчен тухрĕç.

— Пирĕн каяс ĕнтĕ, Михаил Петрович. Çăкăр-тăваршăн тавтапуç. Çак çеç юлчĕ...

— Мĕн-ши?

— Бурлаксем эсир сăмах панине кĕтеççĕ.

— Манман, Александр Кузьмич. Абрам Семенович, тухса пăхкала-ха, управ председателĕ çитенмерĕ-и? Тата бурлаксем валли хатĕрленине илсе килччĕр.

Пичугов кĕçех Улитинпа пĕрле таврăнчĕ. Лакейсем тăватă кĕленче спирт йăтса кĕчĕç.

— Арсентий Ксенофонтович, килĕрех! — хаваслăн саламласа ал пачĕ Михха. — Бурлаксем ман йывăçа хăваласа антарнă.

— Абрам Семенович хыпарларĕ-ха.

— Пит аван... Вĕсене самана çинчен ăнлантарса пама тивет.

— Хаваспах, Михаил Петрович.

— Эсир çапла каласса шаннă... — Унтан Сантăрсен енне çаврăнчĕ Михха. — Ну, вăт... Эп сăмах пани кашни ял тӳпинех пĕрер четвĕрт тивет.

Паянхи юнкун пасарĕ пирки бурлаксем чарăннă тĕлтен вĕçĕ-хĕррисĕр çын иртет. Хĕрарăмсем пуракпа çăмарта е çу-чăкăт йăтнă. Марисем шăпăр, милĕк, пушăт, мăк тие-тие каçарнă. Перевозра пĕчĕк пасар уçăлнă тесен те ытлашши мар. Кашниех, мĕн те пулин сутса, мункун валли укçа тума тăрăшать.

Бурлаксем те пасаралла уттарĕччĕç, паллакансемпе е тăванĕсемпе тĕл пулса калаçĕччĕçу килти лару-тăруне пĕлĕччĕç. Ĕнер Ванюк стрелокран илтсе килни çаплипех манăçман-ха. Атăлкассинче те тĕплĕрех пĕлекенсем тупăнĕччĕç-и, тен, Сантăрсене кĕтнĕрен хускалмарĕç. Çав самантрах:

— Килеççĕ! — терĕ тахăшĕ, асăрхаса.

Бурлаксем чул çурт еннелле тинкерчĕç. Ванюк икĕ кĕленче йăтнă, малта чавтарать. Кукашшĕн аллинче те кĕленчесем.

— Сехмет сăмахне тытать иккен! — хавассăн шавларĕç бурлаксем. Çавăнтах теме систернĕ сасăсем илтĕнчĕç:

— Тăхтăр-ха, хăй мар-и?

— Тепри кам?

— Тиек пулас.

— Кантур йĕкехӳри мĕн шыраса çӳрет?

Миххапа Улитин кăкăрĕ çинче хĕрлĕ хăю пуррине асăрхасан, бурлаксем йĕлпĕрсе кулчĕç.

— Пăхăр-ха, пăхăр! Сехметпе тиек мĕн çакнă?!

— Кашкăр тапăнасран çĕлемен-ши? Хĕрлĕ тĕсрен çавсем хăраççĕ текенччĕ.

— Шереметсем! Кĕленчесене çĕре лартма пулăшсамăр! — çитсенех йыхăрчĕ Ванюк.

— Пырăр! Пырăр! ӳкерсе çĕмĕрĕ те, турă шывĕ сая кайĕ!

Бурлаксем шӳтле-шӳтлех Ванюкпа Сантăр аллинчи кĕленчесене илсе лартрĕç.

— Тăвансем, салам! — терĕ Михха. Карттусне хывса, пуç тайрĕ. — Йывăçа ăнăçлă хăваласа антарнăшăн, пуринчен ытла Зурина кая хăварнăшăн тав тăватăп!

Хуçа ытла та евĕклĕн калаçни бурлаксен чĕлхисене çыхлантарчĕ. Мĕн пирки çав териех кăмăллă-ши? Михха малалла шăлчĕ:

— Астăватăр пулĕ, пĕтĕм ĕçе чипер вĕçлесен, эп сире хăна тума пулнăччĕ. Хуçа сăмахĕ нихçан çĕре ӳкмест. Çавăн çинче тĕнче тăрать. Тата хам бурлак. Мана хисеплекенсене, тирпейлĕ те тăрăшса ĕçлекенсене чыслама яланах хатĕр. Сăрнайсене кăна килĕштерместĕп... — Иртнĕ революци вăхăтĕнче бурлаксене улталанине, çавăн пирки хăй чуть çеç тĕп пулманнине аса илчĕ пулас та, тепĕр май çавăрттарма васкарĕ: — Сăмах çийе тăманни аван мар. Акă сакăр четвĕрт спирт илсе килтĕм. Ельпох калатăп, ман та сирĕнпе пĕрле пĕрер курка сыпас килет. Унччен вулăсри Земски управ председателĕ сире Раççейри лару-тăру çинчен ăнлантарасшăн.

Улитин мала тухрĕ. Ял-ялĕнче пухусем ирттернĕ чухне хĕрарăмсем ытларахчĕ, кунта шĕкĕр арçын. Ялти лару-тăру вĕсен кăмăлĕнчен килĕ. Ĕлĕкхи пек ертсе пыракансем пурри палăрмасан та, чăрсăрланакансем тупăнĕç.

— Юлташсем! — Хăюллăн сăмах пуçарчĕ Улитин, — Самана сас-хури çинчен хăвăр та илтнĕ-и, тен... Сире чунтан хисепленипе тата хам енчен хыпарлас терĕм. Михаил Петрович калашле, мана вулăсри хресченсем Земски управ председательне суйларĕç. Ĕмĕр тăршшĕпех сире тарăхтарнă старшинана кантуртан кăларса пăрахнă. Çакна тума самана улшăнни пулăшрĕ. Николай патшана вырăнтан сирпĕтнĕ.

— Илтрĕр-и?! — юнашар тăракан бурлаксене астутарчĕ Ванюк.

Бурлаксем хумханни палăрчĕ. Улитин йӳпсемесĕр малалла каларĕ:

— Патша Ĕнел халăхне те пайтах нуша кăтартнă. Ку юнлă самана ĕмĕрлĕхе тĕп пулчĕ. Халь пирĕн Раççейре Вăхăтлăх правительство туса хунă. Хура халăх ĕмĕтленнĕ ирĕклĕх аранах çитрĕ. Малашне эсир те хăвăр мĕн пĕлнине, мĕн шухăшланине кирек ăçта та каласа пама пултаратăр. Çавăншăн эпир, социал-революционерсем, хресченсен пĕртен-пĕр тусĕсем, сире Вăхăтлăх правительство йĕркисене çирĕп тытма чĕнетпĕр!

Бурлаксем хавхаланчĕç. Улитин калашле, патша самани хĕн-хур айĕнче усранине, ним маршăнах хурăн хуллипе çунтарнине кам манĕ?! Хăйсен тивĕçĕшĕн кĕре-шĕве хутшăннисене миçе çынна персе пăрахнă, миçе çынна тĕрмене ăсатнă. Ав мĕншĕн, пĕркун йывăçа юхан-шыва йăвантарнă çĕре пырсан, Михха апата лайăхлатрĕ, пахилккесем партарчĕ. Ав мĕншĕн паян та вăл хурăн пуçлă çĕленле хăтланать. Анчах Улитин вăрçă хăçан чарăнас пирки, улпутсен çĕрне хресченсене валеçес пирки асăнманни кăмăлĕсене уçма памарĕ. Урра кăшкăрма йыхăрсан та, хăйсене май кăна ĕрлешрĕç:

— Охо-хо-хо-хо!

Михха чĕри мулкачăнни пек кăртлатрĕ. Бурлаксем пĕр хутчен çапла ĕрлешсе, кăшт çеç ун чунне кăларманччĕ. Вулăс тӳре-шари тăнăçлăн пăхса тăни лăплантарчĕ.

Улитин шухăшне вĕçлеме васкарĕ:

— Юлташсем, эсир Вăхăтлăх правительствăна ырласса шаннă эпĕ. Çавăнпа хăвăр шухăшăрсене хут çине ӳкерсе, Питĕре яма сĕнетĕп! — Çынсем хуравласса кĕтмесĕрех, кесйинчен хут татăкĕ кăларса вулама тытăнчĕ: — Эпир, Ĕнел çĕр общинине кĕрекен хресченсем, митинг туса, вулăсри Земски управ председателĕ Улитин юлташ Раççейри лару-тăру çинчен ăнлантарнине итленĕ хыççăн çапла калатпăр: юнлă патша самани ĕмĕрлĕхе тĕп пултăр! Хамăра тивĕç влаçа, Вăхăтлăх правительствăна, хавасланса йышăнатпăр. Унăн йĕркисене çирĕп тытма сăмах паратпăр. Сывă пултăр Вăхăтлăх правительство! Сывă пултăр ирĕклĕх! Сывă пултăр социал-революционерсен партийĕ! — Улитин чĕмсĕрленчĕ. Халăх тимленине асăрхасан: — Кам та кам çак приговора çирĕплетес тет, алă çĕклĕр! — терĕ.

Резолюци тенине бурлаксем ăнланас çукчĕ. Приговор мĕнне пĕлнипе ал вырăнне пакурĕсене çĕклерĕç.

— Ну вăт... Приговор пулчĕ. Ку питĕ аван. Халь сире чипер таврăннă ячĕпе мункуна лайăх ирттерме ырлăх та сывлăх сунатăп!

Бурлаксĕм Улитин шухăшне хапăллани Миххан кăмăлне пушшех çĕклерĕ.

— Александр Кузьмич, тултар-ха! — Лешĕ тултарсан: — Тăвансем, тав сире! — терĕ те хутăштарман спирта сывламасăр янклаттарчĕ.

Улитина та ĕçтерчĕç.

Бурлаксем хăăсем кăна юлсан ĕрлешрĕç:

— Сантăр, кĕленчене ял-ял умне пайла хăвăрт!

— Патшана асăнар-ха!

— Леш тĕнчере тамăк хуранĕн тĕпнех вырнаçтарччăр! Сантăр бурлаксене тăна кĕртме хăтланчĕ:

— Халăх, патша пирки ытлашши калаçмасан та юрĕччĕ.

Ун хутне кĕрекенсем те тупăнчĕç:

— Чăн пулсан, ыррине кураймăпăр!

— Тĕнче пĕтет тени çака ĕнтĕ!

Анчах пӳçтахраххисем çине тăрсах кăшкăрчĕç:

— Тĕнче пирĕншĕн халиччен те пулман!

— Патшу-пуçу çăва патне чикелентĕр!

— Вăхăта пушăлла ирттерес мар!

— Киле васкамалла!

Ял-ялĕнче миçе çынне шутласа спирт валеçрĕç. Çамрăкраххисене паманнипе кашнииех стакана яхăн лекрĕ. Çапах та сахал пек туйăнчĕ.

— Çакăнпах çырлахатпăр-и? — терĕ тахăшĕ.

— Татах тупас!

— Атьăр, Атăлкассинчи затора çĕмĕрме каятпăр!

— Атьăр!

— Охо-хо-хо-хо!

Бурлаксем, пакурĕсене йăтса сăрта хăпарĕччĕç, нумайăшĕн пырас кăмăл çук, ĕçсе çитнĕ, юрламалăх та пур, анчах йышран епле юлăн? Укçине пурпĕр пĕр пек татаççĕ. Йăли çавнашкал.

Ванюкпа Коля çыпса мар, шăршласа та пăхмарĕç. Çапах ыттисемпе пĕрлех утрĕç. Пасарта паллакан хĕрсемпе тĕл пуласса ĕмĕтленеççĕ вĕсем.

Бурлаксем шавласа пынă вăхăтра ласар кăшкăракан сасси илтĕнчĕ:

— Эй-й!.. Вулăс кантурĕ патĕнче митинг пулать. Унта Энĕшкассинчи Прахăр хĕрĕ Натюш нимĕç шпионĕсем çинчен каласа парать. Пурте митинга пырăр! Васкăр!

Ванюкпа Коля хăйсене хăйсем ĕненмесĕр пĕр-пĕрин çине пăхрĕç.

Юман Паттăр, мĕн терĕ вăл?

— Темĕн, ăнлансах юлăймарăм!

Вĕсене йăнăш илтнĕн туйăнчĕ. Пасар кăшкăракана хуса çитсе чарчĕç:

— Мучи, митингра кам тухса калать терĕн эсĕ?

— Хăлхусене мăк чикнĕ-им?! — терĕ те лешĕ кăшкăра-кăшкăра малалла утрĕ: — Эй-й! Вулăс кантур умĕнче митинг уçăлать. Энĕшкассинчи Прахăр хĕрĕ Натюш нимĕç шпионĕсем çинчен каласа парать. Пурте митинга пырăр! Васкăр!

— Нивушлĕ Натюш аппа таврăннă!

— Энĕшкассинче урăх Прахăр хĕрĕ Натюш кам пултăр?

— Темле çав...

— Халех пĕлетпĕр, Чумари юлташ... Малтан пуху пирки пасар кăшкăрттарар-ха.

— Конешнă, Юман Паттăр. Ун çинчен мансах кайнă! — Вĕсем каллех пасар кăшкăракана хуса çитсе чарчĕç.

— Мучи, мункунăн малтанхи кунĕ Энĕш айлăмĕнче пуху пулать теçе кăшкăрăр-ха! — тере Ванюк.

— Мĕнех... Укçа тӳлĕр кăна.

Ванюк икĕ тенкĕ кăларса тыттарсанах, лешĕ кăшкăрчĕ:

— Эй!.. Мункунăн малтанхи кунĕ Энĕш айлăмĕнче пуху пулать. Çамрăксем, пухăва пыма ан манăр!

Прахăр хĕрне казак-стражниксем тытса кайнине, ун çинчен ку тарана çитсе те сас-хура пулманнине пурте пĕлеççĕ. Пасар кăшкăраканĕ Натюш ятне асăнннне илтсен, бурлаксем тĕлĕнмеллипех тĕлĕнчĕç. Ннвушлĕ таврăннă? Тата мĕнле шпионсем çинчен каласшăн вăл? Çук, паян çине-çинех темле хыпарсем илтĕнеççĕ. Ялтан тухни çĕр çул иртнĕ тейĕн. Бурлаксем васкаса утрĕç. Кантур умне çитнĕ çĕре ватти-çамрăкки, арçынĕ-хĕрарăмĕ — темиçе çĕр çын та пухăннă. Натюш хĕлле пасарта тухса каланине, çавăншăн ăна тытса хупни çинчен вулăсĕпех сăмах сарăлнă. Ун пирки тем чул сӳтсе явнă, ăна шелленĕ, тӳре-шарасене сивленĕ. Çав Натюш тĕрмерен хăтăлса тухнă-ши вара? Кашниех ăна курасшăн, ун сăмахне илтесшĕн.

Ванюкпа Коля, çынсем ятланине йӳпсемесĕр, хĕсĕнкелесе мала тухрĕçте çенĕк пусми çинче ватах мар, анчах шурса кайнă сăн-питлĕ хĕрарăм тăнине курчĕç. Ăна хĕçпăшаллă икĕ çын хупăрланă. Тумтирĕсенчен чухлас çук: те салтаксем, те полици тавраш? Айккинерех тата виç-тăватă арçын. Пурин кăкăрĕ çинче те хĕрлĕ хăю. Лаврскипе Павăл та пĕрлех. Анчах хĕрарăмĕ камне тем пек тинкерсен те паллаймарĕç. Натюша вĕсем çамрăк чухнехине кăна астăваççĕ. Унтанпа улшăнни паллах. Пурпĕр çавах пуль терĕç.

Натюша пĕтерни усă мар, сиен кӳрессе Лаврский вĕçне çитиех ĕненчĕ. Съездра пулса иртнĕ шăв-шав та çавнах çирĕплетрĕ. Ан тив, хăйсем шутланă çыннех суйларĕç те, Наум хутне кĕнĕ хĕрарăмсем пуян-куштансене самай тустарчĕç, çĕр çын ытла съездран тухса кайнă хыпар Атăлкасси тулашне сарăлни паллах. Натюш хăйçем май çаврăннине пĕлсен, Лаврский тем пекех савăнчĕ. Вăл тухса калани пăлхавлă чунсене пусăрăнтарĕ, Вăхăтлăх правительствăна парăнтарма, вулăсра йĕркелĕх тума пулăшĕ. Енчен улталама, хăйĕннех пеме тапратсан ан ӳпкелетĕр. Урăх шеллесе тăмĕç. Кун пирки Ваймистрова татăклах хушнă.

Бурлаксем кĕпĕртетсе килнине курсан, Натюшăн хал çĕкленчĕ. Вĕсен хушшинче Ванюкпа Коля та пулмалла. Тинкерсе сăнанăçемĕн икĕ йĕкĕт маларах тăнине асăрхарĕ. Пĕри лутрарах, тепри яштакарах. Вĕсем те Натюш çине куç илмесĕр пăхаççĕ иккен. Чĕри ырра сиснĕн тапа пуçларĕ. Лутрараххин сăн-пичĕ каснă-лартнă Анахвисăнах. Коля пулмасан, кам тата? Апла унпа юнашарри — Ванюк. Ав мĕнле маттур йĕкĕтсем вĕсем... Натюш чĕнесшĕнччĕ, вăхăт маррипе шарламарĕ.

— Надежда Прохоровна, сире сăмах паратпăр! — терĕ Лаврский.

Коля Ванюка аякĕнчен тĕртсе илчĕ:

— Илтрĕн-и?

— Ийя.

Натюш шăллĕсен шухăшне сиснĕн хăйпе паллаштарчĕ:

— Юлташсем, эпĕ Энĕшкассинчи Прохор Трофимович хĕрĕ, Натюш. Вунă çул каярах пире аттепе иксĕмĕре жандармсем тытса кайрĕç. Атте каторгăрах пуçне хучĕ, эпĕ таврăнтăм.

Коля йăлтах ĕненнипе тӳссе тăраймарĕ:

— Натюш аппа! — ехлетрĕ вăл. Никам чарма ĕлкĕриччен пусма çине чупса хăпарчĕ.

— Коля, эсĕ-и?

— Конешнă!

Унччен те пулмарĕ — Ванюк персе çитрĕ.

— Натюш аппа! Эпĕ Микула ывăлĕ, Ванюк!

Натюш кăмăлне хытарма тăрăшсан та куçне шывланма чараймарĕ. Чĕлхи те çухалчĕ. Амăшсене савăнтармалли йĕкĕтсем унăн ытамĕнче.

Тĕмиçе çул пĕр-пĕрне курман тăвансем тĕл пулни пăхса тăракансен чĕрине хускатрĕ.

Сантăр кăна теме сиснĕн вĕчĕрхенчĕ. Мăнукне хăтăрса антарасшăнччĕ, халăх ытла тимлесе тăнипе хăю çитереймерĕ.

Ванюкпа Коля тӳре-шарасем малтан шутласа хунине пăсрĕç. Анчах кĕтмен çĕртен сиксе тухнипе ним тума аптрарĕç. Пăртакрахран тин Лаврскин тăна кĕчĕ те йĕкĕтсем Натюш кăмăлне тепĕр май çавăрасран хăраса ӳкрĕ, сирме васкарĕ:

— Ачасем! Сирĕн вырăн кунта мар, анса итлĕр! Ваккат сăмахĕсем Ванюка курентерчĕç. Çамрăк сатурлăхĕпе вăл тӳртен патлаттарчĕ:

— Сударь, кам эсир? Пире хăвалама мĕнле хăю çитеретĕр?!

Коля та юлташĕнчен юласшăн пулмарĕ:

— Чăнах, мĕн кирлĕ сана? Мĕн çитменшĕн пирĕн çума çыпçăнатăн?!

Ку йĕкĕтсенчен ыррăн хăтăлма çуккине Лаврский часах ăнланчĕ. Халăх хушшинче тем калаçни, пăлханни палăра пуçларĕ. Халех хăваласа ямасан, пушшех чăрмантарĕç.

— Ваймистров юлташ, йĕрке тăвăр, тархасшăн! — хушрĕ вăл.

Хĕçпăшаллă çын ик-виçĕ утăмласах Ванюксем патне çитрĕ.

— Марш кунтан! — Йĕкĕтсем , вырăнтан сикменнипе тăвăлса кайрĕ. — Сире калаççĕ, марш кунтан! — хаяррăн кăшкăрчĕ те Ванюка хулĕнчен çулса илчĕ, каялла тĕксе яма хăтланчĕ.

Ванюк якăр янăн çирĕп тăчĕ.

Бурлаксем пакурĕсемпе хăлаçланса ĕрлешрĕç:

— Юман Паттăр, маххă ан пар!

— Çавăрса çап!

— Охо-хо-хо-хо!

Ванюк Ваймистрова хирĕç тăма хатĕрччĕ, Натюш чарчĕ.

— Коля, Ванюк... Пусма çйнчен анăр-ха. Халăхпа пĕр-ик сăмах калаçса илем. Вара киле пĕрле кайăпăр... — терĕ вăл, çапăçса кайсан тӳре-шарасене тăрă шыв çине кăлараймасăр юласран хăраса.

Ванюк парăнчĕ. Халăх умĕнче намăса кĕнине сиресшĕн пек астутарса хăварчĕ:

— Вăт, çавнашкал шеремет, Натюш аппана тав ту. Унсăрăн нимĕр пулаттăн!

Ваймистров шăлне шатăртаттарса юлчĕ. Анчах мĕнле май тупса тавăрасси çинчен шухăшлама Лаврский сăмах хушни чăрмантарчĕ.

— Надежда Прохоровна, ăссăрсене тăна кĕртнĕшĕн тайма пуçăм. Малалла та хăвăра калаçса татăлнă пек тыткаласса шанатăп.

Натюш сăмахне пуçарчĕ:

— Юлташсем, вунă çул тĕрмере те каторгăра асапланнă хыççăн эпĕ киле чиперех таврăннăччĕ. Çак эсремет, — аллине Лаврский еннелле сулчĕ, — манă каллех хупса лартрĕ. Мĕншĕн тетĕр-и? Çавсем майлă пулса, Вăхăтлăх правительствăна ырламалла имĕш...

Лаврский ирĕксĕрех çуйланчĕ, астутарма васкарĕ:

— Надежда Прохоровна, ухмаха ан ерĕр. Хăвăрах йывăр килĕ. — Çавăнтах хĕçпăшаллă çынсене вăрттăн тем каларĕ.

Натюш ăна йӳпсемесĕр малалла сăтăрттарчĕ:

— Вăхăтлăх правительствăна ырлани мĕне пĕлтерессе чухлатăр-и? Çук пулсан итлĕр! Çĕрпĕ сехметсенех усă курмалла, чухăнсене ĕлĕкхи пек виçĕ аршăн та çителĕклĕ тет. Сехметсене пуйтарасшăн виç çула яхăн халăх юнне тăкни сахал, вăрçа татах тăсмалла иккен. Вăт мĕнле ырă кăмăлла власть туса панă пире мул хуçисем. Акă мĕншĕн хӳтĕлеççĕ çав влаçа ваккатпа тиек!

Натюша хăйсем май çавăрма хăтланса мĕн таран йăнăшнине Лаврский йăлтах ăнланчĕ. Юсама пĕр май çеç ентĕ — тепĕр хут тытса хупмалла та пуçĕпех пĕтермелле. Халăха халех салатмалла.

— Вăл чăннипех нимĕçсен шпионĕ! Илсе кайăр ăна! — хаяррăн хушрĕ Лаврский.

Милиционерсенчен малтан Натюша Павăлпа Улитин çулса илчĕç, кантуралла сĕтĕрме пуçларĕç.

— Халăх!.. Çăлă-ăр!

Натюш сасси çынсене пăлхантарса ячĕ, тӳре-шарасене юнаса ĕрлешни илтĕнчĕ. Бурлаксем пакурĕсемпе хăлаçланса пусма патнелле çывхарчĕç.

Ваймистров пиçиххи хушшинчи наганне туртса кăларчĕ. Куçне кашкăрла çавăркаласа, хйяр сассипе саланма хушрĕ. Çав самантрах тӳпенелле ик-виçĕ хут кĕрĕслеттерчĕ. Ытти милиционерсем те перкелешрĕç. Халăх шартах сикрĕ: малтисем каялла чакрĕç, хĕрарăмсем усал-тĕселрен хăранăн çухăрашма пикенчĕç.

Коля сасартăк ĕшеленсе ӳкрĕ. Аппăшне куç умĕнчех илсе каяççĕ-çке-ха!

— Ванюк, мĕнле-ха капла? Натюш аппана парса яратпăр-и?

— Çук! Манран ан юл кăна! — терĕ те Ванюк пусма çине сиксе хăпарчĕ. Халăха револьверсемпе юнакан икĕ милиционера аялалла сирпĕтрĕ.

Çĕре шаплатса ансанах, Ваймистрова вăрă-хурах хăравçăлăхĕ тыткăнларĕ. Халăх шаккаса пăрахассăн туйăннипе уезд комиссарĕ хушнине те манчĕ, хăвăрт сиксе тăрса, кантур хыçнелле чупрĕ. Тепĕр милиционерĕ те унран юлмарĕ.

Ванюк Натюша сĕтĕрекен Павăлпа Улитина тапа-тапа йăвантарчĕ. Çав самантрах хыçра хаяррăн астутарни илтĕнчĕ.

— Аллусене çĕклĕр! Унсăрăн персе пăрахатăп! Ванюк ялт çаврăнчĕ. Хире-хирĕçех Лаврский тăрать.

— Аллуна çĕклĕр, мерзавец!

Ваккат чăн та револьверне тĕлленĕ. Анчах Ванюк хăраса ӳкес вырăнне çиçĕмле хăвăртлăхпа Лаврский аллине ярса илчĕ. Кĕрĕслетни илтĕнчĕ. Ванюка пенĕ пек ăнланнисем шари çуйхашрĕç. Чĕрисем кăртлатсан та, мĕн пуласса курасшăн, малалла талпăнчĕç.

— Ахă, шеремет, пăшалпа пеме-и?! — револьверне туртса илсе, Лаврские хăйне хул хушшине хĕстерчĕ Ванюк.

— Протестлетĕп! Эпĕ комиссар! Вĕçертмесен, тĕрмене хупатăп! Каторгăна яратăп!

Ваккат кăшкăрашнине Ванюк хăлхана та чикмерĕ. Ун кĕсйинче тахçанах ĕмĕтленнĕ хĕçпăшал. Халĕ вал никамран, нимрен хăрамĕ. Ахăртнех, хăйне улăп паттăр пек шутласа, пĕтĕм сассипе кăшкăрчĕ:

— Охо-хо-хо-хо!

— Охо-хо-хо-хо! — терĕç ăна хирĕç ытти бурлаксем.

— Эй-й!.. Шереметсем, — йыхăрчĕ Ванюк, — Атăлта ят хумалла вĕсене.

— Атăла пуçхĕрлĕ тăрантармалла!

Çапла шавласа илчĕç те бурлаксем, пуринчен ытла Ванюкпа Коля тантăшĕсем, пусма çине кĕпĕрленсе хăпарчĕç. Улитинпа Павăла хуллăн-пĕççĕн йăтрĕç. Халь ĕнтĕ паçăр каялла чакнисем те пухăнчĕç. Кунтан ытла камите хăçан курăн? Тӳре-шарасене пусма çинчен антарсан, юрласа ячĕç:



Пирĕн инке пыл пекех, 

Пирĕн инке çу пекех. 

Идет ходом, водом 

Идет веселее! 

Инке терĕм, мĕн терĕм, 

Ăш мунчана пыр терĕм, 

Идет ходом, водом, 

Идет веселее! 

Ăш мунчана пыр терĕм, 

Милĕк илсе пыр терĕм,

Идет ходом, водом,

Идет веселее!...



Пĕтĕм халăх бурлаксем хыççăн ахăрашса утрĕ. Çав саманта Сантăр Ванюк çулне пӳлчĕ:

— Мĕн хăтланатăн эсĕ?! Ухмаха ертĕн-им?!

Ванюк чарăнчĕ. Лаврские хул айĕнчен вĕçертмесĕрех хуравларĕ:

— Çук, кукаçи, эпĕ ухмаха ермен. Пĕлесчĕ, вăт çак шеремет мĕншĕн Настюш аппана хупнă? Мĕншĕн каллех тытса каясшăн? Мĕншĕн хĕçпăшалпа ашкăнать? Ак ĕнте хăйне мыскара кăтартăпăр. Пирĕннисем пуçран савманнине сăмси çине картса хутăр!

— Александр Кузьмич, ăссăра тăна кĕртĕр, тархасшăн... Ырă тунине нихçан манмăп... — сывлăшĕ пӳлĕннипе аран-аран сассине кăларчĕ Лаврский.

— Яр ăна! — хăтăрса тăкрĕ Сантăр. — Е хуна тытса кайччăр тетĕн-и?! Аçупа аннӳ пĕтни сахал-им?!

— Ванюк саматлăха çухалчĕ. Кукашшĕ сăмахĕнчен халиччен тухман вăл.

— Юман Паттăр! Мĕн туса тăратăн?! Чуп хăвăртрах! 

Мĕнле-ха, ара, хăй пуçарчĕ те халь айккинелле пăрăнасшăн-и? Юлташĕсене сутни çакă мар-и вара? Ашшĕ-амăшĕ çавăн ятне çуратнă-и ăна? Çук! Тем сиксе тухсан та, ыттисенчен уйралмĕ!

— Хупаймĕç! Аллисем кĕске! — татса хучĕ Ванюк. Лаврские тата хытăрах хĕстерчĕ.

— Ухмаха ан ер! Пире нушана ан ӳкер, тархасшăн!

Ванюк йӳпсемерĕ. Юлташĕсемпе перле вăл та чӳнкĕртерех çыран хĕррине пычĕ.

— Малтан хăшне ят хурăпăр?

— Ваккатне!

Сантăр чупса çитсе, Ванюка сулса илчĕ.

— Яр тенĕ сана! — шăл витĕр сăрхăнтарса, пичĕнчен çутăлтарчĕ.

Ванюк минресе кайрĕ. Çупкă мар, пичĕ çине хĕртнĕ

тимĕрпе пуснăн туйăнчĕ. Ку тарана çитсе ăна никам, пуринчен ытла кукашшĕ, ал сĕрсе курман. «Нивушлĕ ун умĕнче çав териех айăпа кĕтĕм эпĕ?» Лаврский вĕçенесшĕн тапаланни сасартăках тăна кĕртрĕ. Парăнас вырăнне тăвăлчĕ.

— Кукаçи, тархасшăн, ан çыхлан! — хуллен тĕкрĕ ăна Ванюк.

Сантăр кĕптĕрт кайса ӳкрĕ. Вăл та хăй çине мăнукĕ ал çĕклессе шухăшламан. Халах умĕнче йамăса кĕртрĕ. Куракансем мĕн калĕç? Çиллипе тем туса парахĕччĕ, анчах тепĕр хут мĕнле тытăн ăна? Вирлĕрех парсан, чуна та кăларĕ.

Лаврский кам та пулин пулăшма килессе кĕтсе çуйхашрĕ:

— Караву-ул! Çăлăр!

— Ăхă, шеремет, çăлăр-и?! Кашкăр, кашкăр! Мăю татах тăсăлтăр?

Ӳсĕре тинĕс те чĕркуççи таран тенĕ пек, спиртпа самаях хĕрнĕ бурлаксем Лаврский йалăннине хăлхана та чикмерĕç.

— Юман Паттар, тарăнрах çĕрте чăмтарăр!

— Ăшăхра ят хума чухăн çын мар! — шавларĕç çыран

хĕрринче тăракансем.

Лаврские шыва йăтса кĕчĕç. «Воспоти помилей, пирĕн пуп Данилей... Ваттисем пиллеччĕр, çамрăксем путмар куçарччăр!..» — текелесе, ăна темиçе хут чике-чике кăларчĕç. Çавантах йĕпĕслĕ сăмахсем илтĕнчĕç:

— Ку сана утравшăн!

— Судра суйса бурлаксен укçине пĕтерттернĕшĕн!

— Натюша хупнăшăн!

— Шереметсем, мĕн ят парăпăр?

— Хур мăйĕ! — шавлăн хуравларĕç ыттисем.

Лаврскин шăл çине шăл лекми пулчĕ. Çакăнта отряд килсе тухсан, пурне те пĕтерсе пăрахĕччĕ. Халь çăвар та уçаймарĕ. Шывран кăларсан, тахăшĕ купарчинчен тапрĕ те чикеленсе кайрĕ. Тек тытманнине ĕненсен, сиксе тăчĕ, тарма пуçларĕ. Бурлаксем ăна ĕрлешсе ăсатрĕç.

— Пăхăр, пăхăр, хур мăйĕ вĕçтерет!

— Тытăр!

— Охо-хо-хо-хо!

Лаврский инçех те каяйманччĕ — Сантăрпа темиçе ватă ун çулне пӳлчĕç:

— Господин ваккат, эпир айăплă мар!

— Пире ан çилленĕр!

— Камне куртăм эпĕ. Асăнĕç-ха! — юнаса хăварчĕ Лаврский.

Бурлаксем Улитина та шывалла сĕтĕрчĕç. Лешĕ ӳкĕте кĕртме хăтланчĕ:

— Юлташсем, эсир хăвăр мĕн тунине хăвăр та ăнланмастăр! Халăх суйланă çын çине тапăнни Вăхăтлăх правительствăна хирĕç тăни пулать. Уншăн сире хытă айăплĕç. Кая юлмăн пек чухне тăна кĕрĕр!

Бурлаксем шавлăн татса хучĕç: 

— Ан хăрат!

— Эсир пысăк вырăнта ларса çылăха кĕнине кăна чӳхесе тасатăпăр!

Улитин тата тем каласшăнччĕ, шывра шăмпăртаттарчĕç.

— Мĕнле ят паратпăр?

— Старшина йытти! 

— Йытă!

Тата темиçе чиксе кăларсан, сула пекех кăвакарнă Улитина тапса сирпĕтрĕç те ĕрле-ĕрле ăсатрĕç.

Хăйне шывалла сĕтĕрме тапăнсан, Павăл тӳрех чĕркуççи çине ӳкрĕ:

— Тархасшăн, ан тивĕр... Эрех ĕçтеретĕп!

— Илтрĕр-и, шеремет мĕн терĕ?!

— Тарăнтарах çĕрĕ илсе кĕрес!

— Ашăх çĕрте юмăç карчăка вĕлерсе çылăха, кĕни тасалмĕ! — терĕç те шампăр! тутарчĕç.

— Куна мĕнле ят парăпăр?

— Унăн ячĕ хăйĕннех. Шыва чиксе çирĕплетмелле кăна.

— Вăрă-хурах!

Темиçе хут чике-чике кăларсан, ура çине тăратрĕç. Павăл ни вилĕ, ни чĕрĕ. Çурхи шывра шăннипе мар, юмăç карчăка çаратни çинчен сăмах хускатни, ашшĕне пуçтарнă пекех асаплантарса вĕлересрен хăрани шĕкĕлчерĕ ăна. Алăран вĕçертсен, вăл каялла çаврăнса пăхмасăр тĕрлеттерчĕ.



V


Атăлкассинче мĕн пулса иртнине пĕлмен пирки Наçтик мăнукне пĕтĕм чĕререн савăнса кĕтсе илчĕ. Мĕншĕн савăнас мар! Тепĕр килте укçа тупма пултаракан арçын йăхĕ юлман, ун килĕнче иккĕн тан укçа тупаççĕ.

— Çитрĕн-и, ыльăм? — Çитрĕм, кукамай!

— Кукаçу ăçта тата? — Ванюк кил хушшине пĕчченех кĕнине асăрхаса ыйтрĕ Наçтик.

— Вĕсем каярах юлчĕç, Эпир Кольăпа тата Натюш аппапа пĕрле путникпе килтĕмĕр.

— Натюш?

— Ийя, кукамай. — Ванюк çак самантрах Атăлкассинчи шăв-шав çинчен каласа парасшăнччĕ, кукамăшĕ хăраса ӳкесрен шарламарĕ.

Ванюк ăна путникне Кĕчĕерти стрелок укçасăрах парнелени çинчен каласа пачĕ. Унăн хакне чухланăран Наçтик Натюш пирки хускалнă сăмаха мансах тĕлĕнчĕ:

— Ытла та ырă çын-çке?!

— Çапла, кукамай. Ман атте-анне тусĕ вăл. Путник çеç мар, сирĕн валли кучченеç те парса ячĕ. — Ванюк кутамккинчен чĕрес кăларса лартрĕ.

— Мĕн ку?

— Пыл! Уляна аппасемпе çурмаран тумалла. «Калллех çавсем. Нихçан хăтăлаймăн...» — ăшĕнче вĕчĕрхенчĕ Наçтик.

Кукамăшĕн кăмăлĕ пăсăлнине Ванюк часах сисрĕ. Сăлтавне тахçанах пĕлсе çитнĕ ĕнтĕ. Хусантан таврăнсан астутарнине маннă иккен. Анчах, хытăрах каласа татас вырăнне, çемçен те тивĕççĕн хуравларĕ:

— Стрелок Уляна аппасемпе те туслă. Прахăр пиччесене ман аттепе анне пекех тăван шутлать. Ун пирки сан та пăшăрханса çылăха кĕмелли çук.

Мăнукĕ ун шухăшне тавçăрни Наçтике аванмарлантарчĕ. Çын тени кама савать, мулне çавна пама пултарать. Пуплесе чăн та çылăха кĕни çеç.

— Пăшăрханса мар эпĕ, ыльăм, икĕ çемье валли тенĕрен кăна. Маншăн мĕн пуррипе те çителĕклĕ. Тавтапуç стрелока. Пылĕ питех кирлĕччĕ. Акă ваттисене асăннă çĕре чиркĕве илсе каймалла. Сăра çине ярса тутлантарсан та ытлашши мар. — Юлашкинчен хушса хучĕ. — Эсир кайсанах çыру килнĕччĕ...

— Мĕнле çыру? Камран?

— Ман суккăран ăçтан пĕлес, ыльăм... — терĕ те Наçтик, иконсем хыçĕнчен конвертпа темле хут татăкĕ кăларса тыттарчĕ.

Ванюк тӳрех конвертне уçасшăнччĕ. Тепĕр хучĕ çинче «Килĕшӳ» тенине асăрхарĕ те ирĕксĕрех тимлерĕ. Вуланăçемĕн пĕр эрленчĕ, пĕр тăвăлчĕ. Акă мĕншĕн Михха çирĕм пин ытла тӳлерĕ иккен. Кукашшĕсен икĕ килĕшӳ: пĕри; — хуçаран укçа илмелли, тепри — халăха укçа валеçмелли. Сасартăках ун куçĕ умне кукашшĕн тӳнтерле сăн-сăпачĕ яр-уççăн тухса тăчĕ. Хапсăнчăкне халичченех сиснĕ те, йӳпсесе çеç кайман. Хăй пуяссишĕн такама улталама, тем тума хатĕр иккен вăл. Темле вăрттăн айкашсан та, халăх çинчи ĕçе пытараймăн. Вăрман хăл-халлă, уй куçлă тесе ахаль каламан. Ун чухне çынсем: кам кукашшĕ — çавăн тейĕç. Апла çеç мар, мăнукĕ пулăшмасăр çаратаймĕ тейĕç. Паян кăна-ха Платун Павăлне карчăка çаратса пуйнăшăн вăрă-хурах ятне пачĕç. Кукашшĕсен ĕçĕ те унран ырах мар. Çĕршер çынна улталанине никам манас çук. Ялйыш умне мĕнле курăнас вара? Уляна аппа, Натюш аппа, Анахвиспе Коля мĕн калĕç? Ванюк Атăлкассинчи сас-хурашăн кукашшĕнчен каçару ыйтма шухăшланине сирчĕ. Халь унăн пĕртен-пĕр ĕмĕт: укçана пĕтĕмпех валеçтермелле. Килĕшмесен? Пĕтĕм халăха пĕлтермелле.

— Çырăвне кам çырать? — мăнукĕ хумханнине сиссе канăçсăрланчĕ Наçтик.

— Çырăвне вулайман-ха, кукамай. Вуласан каласа парăп. Ку хут татăкне ăçтан тупрăн?

— Мĕнле хут татăкне вăл?

— Ак çакна, конвертсăррине, — килĕшĕве тăсса кăтартрĕ Ванюк.

— Кукаçу йĕммине çăвас тесе тытрăм та, кĕсйинче хут лекех кайрĕ, — аса илчĕ Наçтик. — Кирлиех-и тесе кăларса хунăччĕ. Мĕн хучĕ-ши?

Ванюк тĕрĕсне каласа, кукамăшне хăй май çавăрасшăнччĕ — ĕлкĕреймерĕ, Сантăр килсе кĕчĕ.

— Эс те çитрĕн-и? — сывах таврăннипе савăнса, çепĕççĕн чĕнчĕ Наçтик. Сантăр ним хуравламасăр кутамккине тенкел çинелле ывăтнинчен хăраса ӳкрĕ: — Мĕн пулчĕ тата?

Сантăрăн укçа илнĕ чухне сехĕрленнисем йăлтах иртнĕччĕ. Юрать, мăнукĕ ним те шарламарĕ. Хуçи те хăйне улталанине туймарĕ. Атăлкассинчи сас-хура, уйрăмах мăнукĕ пуçсăрланни, пĕтĕм кăмăлне пăсрĕ. Йăлăнса ыйтсан та тӳре-шарасене мăшкăллама чарăнмарĕ. Вĕсем тавăрмасăр хăварас çук. Ку та сахал, хăйне Ĕнел халăхĕ умĕнче тĕксе ӳкерсе намăс кăтартрĕ. Сантăр çул тăршшĕпех никампа сăмах хушмасăр килчĕ. Вăй çитес пулсан, пĕç хушшине хупсах ислетĕччĕ. Пĕччен упа тытакан çамрăк çумне мĕнле çыхланăн! Пурпĕр çиллине пытараймарĕ.

— Мĕн пулнине ав çавăнтан ыйт, — мăнукĕ еннелле ал сулчĕ Сантăр. — Ашшĕ-амăшсĕр ачана пăхса ӳстертĕмĕр те, самăртнă йытă хуçине тапăннă тенĕ евĕр, мана вулăс халăхĕ умĕнче тĕксе ӳкерчĕ.

— Тур çырлахтăрах! — ним калама аптранипе пĕççине шарт çапрĕ Наçтик, тенкел çине кайса ларчĕ. Сантăр арăмне пăхмарĕ, малалла мăкăртатрĕ:

— Тепĕр тесен, мана хур кӳни хамăр хушăра çеçчĕ. Атя, вăй илнĕ пек чухне çап та ват! Пăхса ӳстернĕшĕн тав туни çавă пултăр! Анчах вăл мана тивертнипе çеç çырлахмарĕ. Сала ваккатне, Миххан чи çывăх тус-йышне тапăнчĕ. Атте вăрă-хурахла пурăнса кукаçине пĕтереймерĕ, халь хам тĕп тăвам терĕ пулĕ...

— Ай, тур-тур... Мĕн куратпăр ĕнтĕ, мĕн куратпăр?! — хыпăнчĕ Наçтик, макăрса ярасран аран-аран тӳссе.

— Пĕтĕм инкек Улянан путсĕр хĕрĕ пирки сиксе тухрĕ. Çав таçтан çăваран çаврăнса килнĕ те, кусем ăна тӳре-шара аллинчен çăлма шутланă.

— Ах, ыльăм, ыльăм... — пĕтĕмпех ăнланнăн куççулĕ витĕр ӳпкелерĕ Наçтик. — Ма вереллĕ ача мар-ши эсĕ? Ма пирĕн сăмаха итлеместĕн-ши? Уляна хĕрĕсем ыр кăтартас çуккине тем чул асăрхаттартăмăр. Ак ĕнтĕ чип-чипер пурăннă çĕртех хăвна тĕрмене илсе кайĕç. Пире тĕп тăвĕç. Ах, турă, ма çав териех телейсĕр-ши эпир... — пит-куçне аллипе хупласа ĕсĕкле пуçларĕ Наçтик.

Пурăннă хушăра кукашшĕпе кукамăшĕ ятланисем пулкаланах ĕнтĕ. Ванюк ун пек чухне айăпне хăй çине илнĕ, ваттисене тивĕçтерсе каçарттарма тăрăшнă. Халь кукамăшĕ макăрни чĕрине кассăх пăрахрĕ. Чăннипех савса ӳстернĕ-çке вĕсем ăна, тăлăх-турат ачана. Кукашшĕпе кукамăшĕн çуйланма сăлтав пурах çав — тӳре-шарасем тавăрма та ӳркенмĕç. Ванюк пуç тайсах каçару ыйтма хатĕрччĕ. Ашшĕ-амăшĕпе Улянасене çĕр çĕклейми хур кӳнине, кукашшĕ тӳре-шарасен умĕнче ăман пек упаленнине аса илни кăмăлне хытарчĕ, чунĕ йӳçсе тулнине кăларса хума хистерĕ.

— Кукамай... Кукаçи... — ытла та хумханнăран сассиие хăпартарах чĕнчĕ Ванюк. — Мана пăхса ӳстернĕшĕн сире хисеплемен пек калаçни тĕрĕс мар. Куна хăвăр та пĕлетĕр. Татах сăмах паратăп: ырă тунине ĕмĕрне те манмăп. Вăй çитнĕ таран пулăшма, хăвăра пăхма тăрăшăп. Паянхи ĕçсем пĕтĕмпех урăх шут...

— Урăх мĕнле шут вăл?! — тӳсеймерĕ Сантăр.

— Çав щут, кукаçи... Малтан эсĕ çупса ятăн. Е мана намăс мар терĕн-и? Эпĕ сана ӳкересшĕн марччĕ. Хамран сиресшĕн кăна кăшт тĕкрĕм...

— Апла иккен?! Сана çупма юрамасть! Эс мана кăшт кăна тĕкнĕ эппин! Тавтапуç, ачам... Савăнтартăн!

— Сана ӳкернĕшĕн хам та пăшăрханатăп, кукаçи. Хăвăн та çыпçăнмалли çукчĕ. Тилĕрессӳ килсен, акă халь, килте, кирек мĕн ту — хирĕç тытмăп! — Кукашшĕ халь çулса илессе кĕтнĕн чĕмсĕрленчĕ Ванюк. Лешĕ вырăнтан хускалманнипе шухăшне малалла тăсрĕ: — Хăвăр самах хускатнă май çакна та итлĕр: эсир мана тем каласа хăртма та пултаратăр, анчах аттепе аннене тек хурлама ан хăйнă пултăр. Сирĕн хыçран эпĕ те вĕсем пирки иккĕленерех шухăшланă, вĕсен таса ячĕсем умĕнче айăпа кĕнĕ. Уляна аппана тавтапуç. Вăл тăрăшни пачах сивĕнесрен упрарĕ. Стрелок каласа кăтартнă хыççăн иккĕленӳ сирĕлчĕ, Уляна аппа тĕрĕссине вĕçне çитиех ăнлантăм. Ман атте вăрă-хурах мар! Аннепе иккĕшĕ те халăхшăн кĕрешсе пуç хунă паттăрсем. Эпĕ вĕсен ачи пулнăшăн савăнатап. Уляна аппа çемйи те путсĕр мар. Вĕсенчен хисеплĕ çемье пирĕн ялта урăх çук. Ваккатсем хупасран та хăрамастăп. Çыхланччăр кăна, тек ача вăййилле шыва чиксе кăларнипе ирттермĕп! Пĕр çапса çĕр çумне çыпăçтарăп!

Ванюк шухăшне вĕçлерĕ те чĕмсĕрленчĕ. Кукашшĕ ятлаçасса кĕтрĕ.

Ватăсем чĕлхисене çыртрĕç. Вĕсене мăнукĕ ашшĕ пирки урăхла шухăшлама пуçлани хăратса пăрахрĕ. Халь мĕн калас ĕнтĕ? Мăнук умĕнче ӳкĕнес-и? Вара пурнăç тытăнса тăма пултарĕ-и?

Шăп çак вăхăтра Пичугов пырса кĕчĕ те, ĕçлемесĕрех пысăк укçа тунипе киленнĕскер, хавасланса саламларĕ:

— Ырă кун сунатăп! — Наçтике йал пачĕ. — Мĕнле пурăнатăн? Упăшкупа мăнукна курас килнипе хăшкăлмарăн-и? — Лешĕ ним чĕнменнипе Сантăр çине тинкерчĕ. Вăл та пăлханнине асăрхасан, кунта тем сиксе тухнине тавçăрчĕ: — Ма шыв сыпнă пек ларатăр? Наçтик инке ма макăрать?

Тепĕр инкек çитсе çапрĕ. Вĕсем харкашнă тĕлех хисеплĕ çын килчĕ. Иçмасса, карчăкĕ макăрмасан, юптарма пулĕччĕ. Сантăр ассăн сывласа сывлăшне çавăрчĕ. Хăйне хăй алла илме тăрăшса, тĕрĕссине каларĕ:

— Атăлкассинчи шăв-шав сирĕн хăлхана та пырса кĕнĕ-и, тен? Çавăн пирки ятлаçмастпăр-и...

— Илтнĕ, Александр Кузьмич. Ванюк çав тери ăссăрла айкашасса шухăшламан. Влаçра тăракан çынна тапăнма юраманнине ăнланмаллахчĕ.

— Турă çырлахтăрах... Тем кăтартĕ ĕнтĕ вăл пире... — куççуль витĕр мăкăртатрĕ Наçтик.

— Ку юрĕ-ха... Мĕн пулнине сӳтме хĕн. Хамăр кĕлтуса илнине курăпăр. Сире ытла та хисепсĕр йышăнтăмăр, ан çилленĕр, Абрам Семенович. Тĕпелерех иртĕр-ха, — йăлтах тăна кĕрсе сĕнчĕ Сантăр.

— Ман вăхăт çукрах, Александр Кузьмич. Эпĕ самантлăха çеç...

Пичугов мĕн ĕçпе сĕтĕрĕнсе çӳрĕнине тавçăрчĕ те Ванюк, çилли çиеле тапса тухрĕ.

— Абрам Семенович, эсир шухăшăра вĕçлемесĕр чарăнтăр, самантлăха çеç мĕн ĕçпе кĕнине хыпарламарăр. Е кукамайпа иксĕмĕр пĕлесрен хăратăр-и?

— Мĕн калаçатăн эсĕ? Тăна илеймерĕм-çке?

— Ахă, шеремет... тăна илеймерĕр иккен? Апла тесен, татăклăрах ăнлантарăп: бурлаксене улталаса хăварнă укçана пайлама васкатăр-и?

Ванюка хуçа патне илсе пыниех килĕшменччĕ Пичугова. Халь йĕкĕт ырă шухăшлă маррине сиссе пĕр çуйланчĕ, тепĕр тăвăлчĕ..

— Александр Кузьмич, эсир мĕн — манран кулма шутларăр-им?!

Мăнукĕ укçа пирки сăмах тăвасса кĕтменччĕ Сантăр. Кăлăхах иккен.

— Мĕн сӳпĕлтететĕн эс? Нивушлĕ пуçунта пĕр калек ăс та юлмарĕ? — пĕтĕм чунĕпе тарăхса астутарче вăл.

— Юлман та-и, тен... Пурпĕр хам сăмаха çирĕплетме тăрăшăп! — терĕ те Ванюк килĕшӳ хутне вуласа пачĕ.

Килĕшӳ хучĕ кĕсйине выртса юлнине Сантăр тахçанах маннă, халь те асне пырса кĕреймерĕ. Мăнукĕ юри кăларса илнĕн туйăннипе хаяррăн кăшкăрса пăрахрĕ:

— Ăçтан çаклатнă эс ăна?!

Ванюк хăйне тӳрĕ çын шутламаннине сисрĕ. Элеке сиресшĕн чуть çеç кукамăшĕ тупса паннне персе ямарĕ. Кайран ăна сăмах çеç мар, патак та лекме пултарасса аса илчĕ те:

— Ăçтан тупни сире кирлех мар. Çакă çеç тăрă шыв çинчи пек курăнать. Эсир, халăхпа хуçана улталаса, хăвăр валли çирĕм пин ытла хăварасшăн, — терĕ.

— Ну Александр Кузьмич, сирĕн патăрта куна илтессе кĕтмен. Сире хам пекех шаннă. Йăнăшрăм-им? — çатракаланчĕ Пичугов.

Ĕнтĕ пытармалла выляни ниме те пĕлтермессе ĕненчĕ Сантăр. Мăнукĕшĕн пурте паллă. Ун çăварне хуплама, приказчик кăмăлне ларма пĕр май çеç — тӳртен те тĕрĕссине каласа, мăнукне парăнтармалла.

— Абрам Семенович, эсир мана тивĕçсĕр ӳпкелетĕр. Иксĕмĕр сăмах пĕçернинчен эпĕ пĕр шит те пăрăнман. Вăл килĕшӳ хутне ăçтан тупнине ниепле ăнкараймастăп. — Унтан Сантăр мăнукĕ енне çаврăнчĕ, сас çине улăштарчĕ: — Ийя, ыльăм! — ку ĕнтĕ савнăн мар, сивленĕн янларĕ. — Эпир икĕ килĕшӳ тунă. Пĕрне хуçапа хамăр валли, теприне халăх валли. Абрам Семеновичпа вуншар пин ытла пайлатпăр. Камшăн тетĕн? Карчăкпа иксĕмĕршĕн-и? Çук! Пире виç аршăн çĕр те виç хăма çеç кирлĕ. Саншăн, сана çын пек усрасшăн тăрăшатăп!

— Кунашкал тăрăшни кирлĕ мар мана, кукаçи. Сывă пулсан, хам ĕçленипе те пурăнкалăп. Халăха çаратса нумаях мала каяймăн!

Мăнукĕ хăтланнинче кукашшĕн айăпĕ çуккине ĕненчĕ Пичугов. Инкекрен хăтăлса ĕçе чипер вĕçлес тесен, Сантăр хутне кĕмелле.

— Ванюк, эсĕ питех йăнăшатăн! — евĕклĕн чĕнчĕ вăл. — Эпир халăха çаратман, хуçана çеç улталанă. Уншăн намăс та, çылăх та мар. Вăл хăй те çынсене кашни утăмрах чавса тăршшĕ лартать. Кукаçу сăмахĕсене чĕрене хума тивĕç. Вăл мĕн тăрăшни чăннипех сан валли вĕт. Е ытлашши укçа тĕрткелесрен хăратăн-и? Вăйпа ĕçлесе пуйма мар, тăранма та хĕн. Курпун кăна тухĕ. Текех шăртланмалли, çăвара карса çӳремелли çук ĕнтĕ сан!

Приказчик ăçталла сулăнтарнине сисет Ванюк. Укçапа та пуянлăхпа илĕртсе, хăйсемпе пĕр каварлă тăвасшăн.

— Акă мĕн, Абрам Семенович, кун пирки хăвăр ачăрсене ăс парăр. Укçана бурлаксен ячĕпе ĕçшĕн тӳлеме тесе илнĕ. Çавăнпа вăл вĕсенех пулмалла. Паянах пĕр пусне хăвармиччен кăларса парăр. Ахалĕн...

— «Ахалĕн» мĕн?

— Бурлаксене хыпарлатăп. Вĕсем мĕн тăвасса хăвăрах чухлатăр!

Сантăрăн тӳсĕмĕ татăлчĕ, пĕтĕм хаярлăхĕ тăвăлса килчĕ. Тăрăшнăшăн хисеплес вырăнне мăнукĕ халăха систерессипе хăратать.

— Ак сана укçа! — пӳрне витĕр кăтартса кăшкăрчĕ вăл. — Чуп, бурлаксене каласа пар! Ман пӳртре, ман куç умĕнче тек ан тăр!

— Юрĕ, каятăп? Анчах бурлаксем умĕнче сăмах тытма тиветех сирĕн! — астутарса хăварчĕ Ванюк..

Сантăр тенкел çине лаштăрах анса ларчĕ. Мĕнле тӳсĕн? Кĕтмен çĕртен тепĕр инкек сиксе тухрĕ. Каллех мăнук айăпĕпе. Çавăншăн савса ӳстернĕ-и ăнă?

Наçтике тӳре-шарасем килсе тустарасси, укçа кăларса пама лекесси мар, урăххи ĕшелентерсе ӳкерчĕ.

— Ах, Сантăр, — хурлăхлăн чĕнчĕ вăл, — мĕн туса хутăн... Пĕртен-пĕр мăнука хăваласа анине пĕлсен, çын мĕн калĕ? Е ăна хăратас терĕн-и? Вăл текех пĕчĕк ача мар-çке. Такам та йышăнĕ ăна, такам та киле кĕртĕ. Такам мар, Уляна Анахвисĕ патнех кĕрĕ. Вара мĕн курăпăр? Çăва тумаллаччĕ-и çав укçапа...

Арăмĕ асăрхаттарни Сантăр чĕрине çĕçĕ пек пырса тăрăнчĕ. Чăнах та çке?! Улянасем хавасках йышăнĕç. Анчах кăмăлне улăштарас вырăнне, ахăртнех, килĕшу хутне кĕсйинче хăварнине аса илчĕ те сиксе тăчĕ.

— Эсĕ... Эcĕ, шуйттан карчăкĕ, леш хута тупcа Ванюка панă. Пĕтĕм инкек сан тăм пуçу пирки! — чăмăрĕсемпе хăлаçланса кăшкăрчĕ вăл. Арăмнĕ тенкел çине чышса ӳкерчĕ.

— А-яй, çак ухмаха!.. — çуйхашрĕ Наçтик. Сантăр урăх тивеймерĕ. Пичугов ярса тытрĕ.

— Александр Кузьмич, чарăнăр! Чăн та, ухмаха ернĕ пек ан хăтланăр!

— Çăва хутне ăçтан пĕлес ман? Е шывра кĕлермеллеччĕ-и?

— Хупла çăварна, супъях! — каллех хăмсарчĕ Саитăр. Приказчик умĕнче аван маррипе çапмарĕ.

— Ман шутпа, Ванюк пакăлтатнăшăн пăлханмалли çук, — Сантăра лăплантарма тăрăшрĕ Пичугов. — Кукашшĕне çав тернех хирĕç тăма ăссăр ача мар вăл.

— Бурлаксене каласа парсан?

— Ку та темех мар, Бурлаксем хăйсен укçи маррине ĕненĕç. Харкашма та хăяймĕç. Вĕсен каллех пирĕн куçран пăхма лекет-çке.

— Апла тесен, Абрам Семенович, бурлаксене ытла сахал пĕлетĕр эсир, Пуçăмăрсене каялла пăрса лартасси паллах. Кунта йăли çавнашкал. Ав, паян мĕн хăтланчĕç!

Пичугов хуçи сисесрен хăраманччĕ — хальхи саманара суд тавраш çук, Ним те тăваймĕ. Ĕçрен тухса кайма унчченех тĕвтунă. Халăх сучĕ çинчен аса илтерни чĕтретсе пăрахрĕ. Ванюка мĕнле шанăн? Ахальтен çине тăрать-и?

— Апла тесен, Александр Кузьмич, укçана халăха валеçсе парас! — сасартăкăх тепĕр май çаврăнса ӳкрĕ Пичугов.

— Абрам Семенович, ан шӳтлĕр!

— Шӳтлесе мар, Александр Кузьмич, чăнласа каларăм. Укçа тесе, ма пуçа çимелле? Юрать-ха, Наçтик инке урăх çынна вулаттарман, Ванюк таврăнасса кĕтнĕ. Ĕнтĕ эпир килĕшни çинчен хыпарламалли çеç юлнă.

Приказчик шухăшĕ тĕрĕссине Сантăр татăклах ăнланчĕ. Анчах парăннине мăнукне мĕнле пĕлтерес? Вара пушшех итлеми пулĕ.

Пичугов çакна сиснĕн хушрĕ:

— Наçтик инке, Занюка чĕнсе кĕрт-ха!



Ванюк çенĕкрен сирпĕнсе тухрĕ те пĕр-икĕ утăм тусанах чарăнчĕ. Ăна килтен хăвалаççĕ. Ку намăса ялта урăх ннкам курман-тăр! Ăçта каймалла ĕнтĕ? Анахвиссем патне-и? Унта йышăнасса шанать вăл. Кукаçи хăвалать тееç-и? Илтсен, Анахвиссем те кулĕç. Ванюкăн вĕсен умĕнче ырă ятне ӳкерес килмест. Апла тесен, йăнăшмарĕ-ши вăл? Тен, укçа пирки шарлама кирлĕ марччĕ? Хăйĕн асаплă ыйтăвĕ çине хуравлама аптранă енне пуçламăш хут ашшĕнчен ăс ыйтнăн аса илчĕ: ашшĕ ун вырăнче пулсан, мĕн тăвĕччĕ-ши? Вĕçне çитиех хирĕç тăрасси паллах. Халăха çаратнипе килĕшес çукчĕ вăл. Ахальтен ирĕклĕхшĕн кĕрешнĕ-им! Çук, Ванюк йăнăшман. Хускатнă ĕçе сӳнтермелле мар... Хăйсем тĕллĕн сӳтсе явччăр-ха. Кукашшĕ тăна кĕрсе çаврăнмĕ-и? Вара тем пекехчĕ. Ванюк сасартăк çыру пуррине аса илсе, кĕсйинчен кăларчĕ. Конверчĕ çине çырнине курсанах савăнчĕ: Хусанти юлташĕсем янă иккен. «Мĕнле пурăнаççĕ-ши?» Конвертран нихçан курман алпа çырнă хут татăкĕ сиксе тухрĕ. Кам алли-ши? Хуçа патĕнче ĕçлекен Маруç яман-ши? Хăвăрт вуларĕ те пушшĕх тĕлĕнчĕ. Акă мĕн çырнă иккен: «Ванюк, каçкӳлĕм Хура кӳлĕ çине тухăр-ха. Унта хăвăра паллакан хĕр кĕтсе тăрĕ». Ал пусман. Маруçăн ма Хура кулĕ патне тухма йыхăрмалла пуль? Кăмăлĕнче мĕн пуррине Хусантан каяс каç та каласа пама май килнĕ-çке?.. Çук, Маруç çырăвĕ мар. Камăн-ши? Васкаса тепĕр татăкне вулама пуçларĕ: «Ванюк, — тенĕ унта, — тепĕр куннех леш хĕр магазина кĕчĕ тĕ малтанах пĕр кĕрепенке вăлча тайтарма хушрĕ. Вара эсĕ ăçтине ыйтрĕ. Килне вĕçтерчĕ терĕмĕр те, палт çаврăнса тухса кайрĕ. Пăхатпăр: вăл тăнă вырăнта халь чиксе яракан хут татăкĕ вырта парать. Ваçканипе-ши е хумханнипе муфтинчен укçа кăларнă чухне ӳкерсе хăварнă пулмалла. Ванюк, Ванюк, мĕнле хитре хĕр килĕштерсе пăрахнă сана! Кăштах пурăнмаллаччĕ. Вара курнăçса калаçаттăр. Кам хĕрне пĕреймерĕмĕр. Урăх пымарĕ.

Эпир çав майлах йăслашкалатпăр. Эсĕ кайнăранпа тунсăх пусарсах ӳкерчĕ. Иçмасса, никама кăтăкласа ахăртмалли çук. Эпир те пăрахут е баржа çине ĕçе кĕрĕшме шутларăмăр. Пăр тапранасса çеç кĕтетпĕр. Халлĕхе сывă пул-ха. Пысăк салам сана. Çыру кĕтетпĕр. Санăн тус-йышусем: Федьăпа Саша». Ванюк вуласа пĕтерчĕ те чĕри темле ыррăн тапма тытăнчĕ. «Иккĕленмелли çук, Клавье çырăвĕ. Вăл мана курăсшăн иккен. Мĕн тума-ши? Федьăсем калашле, ун чухне тухса килмен, унпа курнăçнă пулсан, мĕн хăтлăнĕччĕ-ши?» Сасартăках Ванюка çул уçăлнăн туйăнчĕ. Кăларса янăскер, Кольăсемпе сывпуллашĕ те Хусаналла вĕçтерĕ. Хуçи приказчика куçарма шутланăскер, ахаль ĕçе те пулин илĕ-ха. Унта вкрнаçаймасан, урăх хуçа патĕнче те ĕç тупăнĕ...

Кукамăшĕн сасси Ванюк шухăшне татрĕ:

— Ыльăм, пӳрте кĕр-ха! — Мĕн тумалла тет?

— Мана чĕнме хушрĕç.

Кукашшĕсем тем шут тунине тавçăрчĕ Ванюк. Паçăртарах хаваспах таврăнĕччĕ, халь Хусана каяс килнипе кукамăшĕ хыççăн хăйне хăй ирĕксĕрлесе кăна утрĕ.

— Акă мĕн, Ванюк... — алăк пуканĕ урлă каçнă-каçманах чĕнчĕ Пичугов. — Сан сăмах тĕрĕсех. Эпир чăннипех аван мар турăмăр-и, тен. Укçана пĕтĕмпех валеçĕпĕр.

Харкашу чипер вĕçленни Ванюка савăнтарчĕ. Анчах вăл хуравлама ĕлкĕриччен кукашшĕ сăмах хушрĕ:

— Юрĕ, паян илсе килнине парăпăр. Унчченхине мĕн тăвăпăр?

Пичугов ăна кĕсйинчех хăварасшăн:

— Ун пирки сăмах хускатма кирлĕ мар. Пайланă япала саланма пултарнă. Тата унсăрăн та халăха пысăк усă кӳретпĕр! — терĕ.

Сантăр кунпа сăмахсăрах килĕшмелле. Каллех Ванюк тапăнчĕ:

— Апла мар, Абрам Семенович. Пĕр пус хăвармасăр кăларса паратăр!

«Кукаçу кирек мĕн тутăр, эп хамăнне хам пĕлетĕп!» — татса хурасшăнччĕ Пичугов, харкашăвне тепĕр хут чĕртесшĕн пулмарĕ.

— Сирĕн ирĕк. Эпĕ хампа пĕрле чиксе тухман. Сывă пулăр! — терĕ те алăк патнелле утăмларĕ.

Татăлмасăр каймастăр, Абрам Семенович, — чарчĕ ăна Ванюк, — Кĕсъере çукки темех мар. Пирĕнтен кивçен илни çинчен хут кăна тăвăпăр.

Сантăр мăнукĕпе хирĕçесшĕнччĕ. Ял-ялĕнчи уполномоченнăйсем хапхаран кĕнине асăрхасан, ĕшеленсе ӳкрĕ.

— Абрам Семенович, мĕн калаçнипе çитĕ. Ав, çынсем укçа патне килчĕç, — çуйланса систерчĕ.

Сантăр та мăнукĕ майлă пек ăнланнипе Пичугов пĕр сăмахсăрах расписка çырса хăварчĕ.

— Мĕн турăн ĕнтĕ, э?! Ĕç пирки кам патне каймалла?! — чунтан тăрăхса, мăнукне ӳпкелерĕ Сантăр.

— Пит ан пăшăрхан, кукаçи. Михха унсăрăн та ĕç парать сана... Килнĕ çынсене тытса тăрас мар! — васкатрĕ Ванюк.

— Ах турă, апат та антарса çитереймерĕм-çке! — упăшкипе мăнукĕ мирлешнине сиссе чĕрĕленчĕ Наçтик.

— Кайран. Халь вăхăт мăр...

Сулă антарса, мольă хăваласа миçе ĕçкунĕ тухнине пĕлет Ванюк. Хăш ялĕ миçе ĕçкунĕ туни те пур. Укçа мĕн чул тивессе шутларĕ. Вара Сантăр çынсене чĕнсе кĕртрĕ.

Чи малтан укçа илме пынă упояномоченнăях астутарчĕ:...

Александр Кузьмич, тăхта-ха, мана йăнăш памарăн-и эс? Кунта ытлашши пек туйăнать-çке?

— Çук, йăйăш мар! — кĕскен хуравлăрĕ Сантăр. Вара кукашшĕшĕн Ванюк ăнлантарчĕ:

— Шеремет хуçи пит кăмăлланнă. Зурин йывăçне кая хăварнăшăн хушса тӳлерĕ.

Уполномоченнăйсем савăнчĕç. Кирек мĕн пулсан та, ун чухлĕ укçа çĕрте выртмасть. Куншăн вĕсем Ванюка тав турĕç. Вăл çине тăмасан, Михха йывăçĕ кая тăрса юлатчă. Вара ĕç укçи хушăнма мар, катăлатчĕ.

Энĕшкассисем кам ĕçлени пурте пекех пухăннă ĕнтĕ. Атăлкассинче ĕçни халь те сӳрĕлĕймен пирки кăмăлĕсем хавас. Сантăр кил хушшине пĕчĕк сĕтелпе тенкел илсе тухса лартрĕ.

— Малтан хак тăвас!

— Хакĕ ĕлĕкхиех.

— Çурри! — шавласа илчĕç бурлаксем.

Ку сăмахсем вунçичĕ çулхи йĕкĕтсенчен çамрăкраххисем пирки хускалнине пурте пĕлеççĕ. Анчах хăйсем хирĕç мĕнех калаччăр? Ĕмĕртенпех çамрăксене катса тӳленĕ вĕт.

Ванюк тӳрех Кольăна аса илчĕ. Ăна та çур хак памалла-и? Вăл тĕршшĕпех Ванюкпа пĕр шай ĕçлерĕ. Коля çеç-и вара? Ытти çамрăксем те вут пек правур пулчĕç. Ваттисем хушшинче тесен, унта тĕрлĕ çын пур. Куштансем ытларах йăраланса та кăшкăрашса вăхăта ирттереççĕ.

— Халăх! — чĕнчĕ уçă сассипе Ванюк. — Мĕншĕн яланах çамрăксене тапăнатăр? Мĕншĕн вĕсен хакне чакарасшăн? Е вĕсем тăрăшмаççĕ-и? Акă, Кольăнах илер! Сулăсене антарнă çĕрте эсир, ваттисем, пулăшрăр-и пире? Хамăр тĕллĕнех ĕлкĕрмерĕмĕр-и? Çитменнине, пире чи йывăр кукăра хăварнăччĕ!

— Эс ун çинчен ан калаç!

— Коля сан хӳтĕпе ĕçленĕ!

— Çук! — хирĕçме хăтланакансене пӳлчĕ Ванюк. — Ун вăйĕ çитмен ĕç тупăнмарĕ унта. Ытти çĕрте те никамран юлмасть вăл. Коля çеç-и вара? Çамрăксем пурте вăй хурса ĕçлерĕç. Эсир яланах çур хак туса мăшкăллатăр!

Ванюк хута кĕни çамрăксене чĕрĕлентерчĕ:

— Тĕрĕс, Юман Паттăр!

— Ваттисен хакне те пăхса тухмалла!

— Вĕсен хушшинче пакур аври карăнтаракансем нумай! Ватăраххисем аптраса ӳкрĕç, çамрăксем ку териех хăйнине курман. Çитменнине, питлеççĕ тата. Тана кĕрсен, хаяррăн кăшкăрса пăрахрĕç:

— Пирĕнпе пĕр хак илмелле-и сирĕн?!

— Малтан манкусене тасатăр!

— Эсĕ ху манка! — терĕ тахăшĕ. Çавăнтах çупса яни илтĕнчĕ. Халăх пăлханса кайрĕ. Тăванĕсем çамрăксен хутне кĕчĕç. Пĕр-пĕрне пат та пат тутарма пуçларĕç. Кăштах ĕçсен, пĕр-пĕрне кӳпкесси бурлаксен ĕмĕрхи йăли.

Сантăр та кунашкалне сахал мар курнă, хăнăхнă. Ытти чухне илтмен-пĕлмен пек пулса хăй патĕнче туйлашни кичемлентерчĕ, хăрушă.

— Халăх, лăпланăр! — хыттăн чĕнчĕ вăл. — Е Атăлкассинче харкашни сахал терĕр-и? — Ан васкăр, инкекĕ мăй таранах килĕ-ха! Çитменнине, кунта çапăçма урамри мар! — Шăв-шав тамала пуçласан, урăх шухăш çине куçрĕ. Мăнукĕ хăй сăмахĕнчен чакас çуккине пĕлет вăл. Апла ун хутне кĕни аванрах. Ку вара иккĕшин хушшинчи хирĕçӳсене сирме те пулăшĕ. — Ман шутпа, тĕрĕсех каларĕç: çамраксем хушшинче те вут пек ĕçлексем сахал мар. Пытарма çук, хĕшпĕр ватăсем вăййăн-шаййăн кăна айкашаççĕ. Никама та кӳренмелле ан пултăр тесен, пурин ĕçĕ пирки те сӳтсе явмалла. Çакă çеç хăратать: апла паян мар, ыран та татăлаймăпăр. Ман шутпа, çамрăксене виç чĕрĕк памалла!

— Пит аван!

— Хамăр ачасем! — килĕшрĕç бурлаксем.

Ванюк савăнчĕ. Мĕн ĕмĕртен çамрăксен ĕçне хисеплемен йăлана пăрахăçларĕç. Йывăç тиеме кĕрĕшчĕр-ха, ваттисене те ĕçленĕ шайĕн тӳлемелле тăвĕç. Кольăна çул çитнисен хакпех партарасшăнччĕ, сăмах хускатсан хирĕçлемессе те шанать, ытти çамрăксене çиллентересрен шарламарĕ, кама мĕн чул тухасса шутлама тытăнчĕ.

Укçа валеçсе пĕтернĕ çĕре бурлаксем сăмакун йăтса килнĕ. Сантăра ĕçтересшĕн. Лешĕ килĕшмен пирки ĕçтереймесĕрех урамалла тухса утрĕç.

Хăйсем çеç юлсан, Сантăрпа мăнукĕ сĕтелпе тенкеле лаççа кĕртсе вырнаçтарчĕç.

Халь ĕнтĕ пахилккене хывса пăрахма та вăхăт. Çĕрĕн-кунĕн тăхăннипе йăлăхтарса çитернĕ. Ĕçе тепĕр хут кайиччен таса тикĕт сĕрсе лартмалла. Ванюк çенĕк пусми çине вырнаçрĕ. Урине çăпата кантрипе шăйăрттарни çук-и тесе пăхкаланă хушăра пахилкке пуçĕ икĕ хучĕпех шăтнине курса тĕлĕнчĕ, çанçурăмĕ сӳлетрĕ. «Вăт явăл, маларах пенĕ пулсан амантатчĕ. Халь те пахилкки пысăкран кăна пуç пӳрнине тивеймен. Кукаçипе кукамая мĕн каламалла? Тепĕр тесен хăямата. Çак самантрах асăрхаймĕç. Халь револьверлă пулни темрен те паха. Ванюк ăна кĕсйинчен кăларчĕ. Барабанĕ пилĕк шăтăклă, тăваттăшĕнче патрон. Пĕри пушах. «Çакна пенĕ ĕнтĕ вăл, явăл. Ну, юрĕ-ха. Хăйне те аван лекрĕ».



VI


Мункун умĕн эрнипех чиркӳре кĕлĕ пынăран Уляна кăнтăрлаччен яланах килте çук. Паян та Анахвис кукамăшĕ кайнă-кайманах выльăхĕ-чĕрлĕхне апатлантарчĕ, кил хушшине тирпейлерĕ. Юлашкинчен кĕпе çĕлеме ларчĕ. Кольăпа иккĕшне валли ратнелле тĕртнĕ пир кĕпе хатĕрлесшĕн вăл. Шăллĕсем ыран-паян таврăнмалла. Ванюкпа тĕл пуласса кĕтнĕ май, хĕр чĕри теме сиснĕн вăркарĕ. Çук, Ванюк уншăн тус-йыш çеç мар, такамран çывăх, такамран хаклă çын. Ак çакăнта килсе кĕрсен, мĕн тумалла-ши? Ĕлĕкхи майлах калаçни çырлахтармĕ-ши вара? Шухăшласан, ларас-тăрас та килмест. Алăри ĕçĕ те пулмасть пек. Натюш аппăшне аса илсен кăна Ванюх куçран çухалать. Ăçта-ши вăл? Чĕрĕ-ши? Тытса кайнă хыççăнах курнăçнăран вара пĕр сас-хура çук. Темиçе кайса та урăх кăтартман. Илсе юлнă апат-çимĕçе панине те ĕненес килмест. Эсреметсен шăпи нихçан та тулмĕ-ши?

Анахвис сасартăках кукамăшĕ чиркӳрен таврăнма пултарасса аса илчĕ те ĕшеленсе ӳкрĕ. Вăл апат хатĕрлемен-çке? Яшка пĕçерме вучах чĕртрĕ. Çĕрулми, серте, салма ячĕ. Утре пулсан, сĕтлĕ çăмах пĕçерĕччĕ, типĕре юрамасть. Кукамăшĕ тиркет. Кăнтăрлахи кĕлĕрен тухнине хыпарласа чан çапни илтĕнчĕ. Кĕçех кукамăшĕ таврăнчĕ.

Уляна хăйне хăй ĕлĕкхи пекех çирĕп тыткалать те, кунран-кун шĕкĕлченсе пынине кашниех асăрхамалла. Куççулĕ çук пулин те, тутисем вĕри турчка лекнĕн хăпаланнă. Курпунĕ ытларах палăрать.

Çемьере пĕри хуйхăпа хуçăлнă самантра тепри те ĕрĕшех кайсан, тӳссе ирттерме йывăр. Анахвис çакна асран яман пирки кукамăшне савăнăçлăн кĕтсе илчĕ. Пăшăрханнине сиресшĕн калаçтарма тăрăшрĕ:

— Чиркӳре çын нумай-и паян?

— Хальчченхи чухлех çук. Ытларахăшĕ пасартан, тен. Мункун валли тем те кирлĕ-çке. Укçа тума пур-çука сутма тивет.

— Самана пирки мĕн хыпар? — кукамăшĕ шухăшне вĕçлесенех ыйтрĕ Анахвис.

— Çĕннине илтмерĕм. Яланхи пекех камăн вăрлăх, камăн çиме çук. Кашниех вăрçă чарăнасса кĕтет. Пачăшкă ăнлантарнипе вăл путланасси курăнмасть-ха. Паян та нимĕçсене çĕнтермелле пултăр тесе кĕлтурĕ. Тата Натюш çинчен ыйтаççĕ. Ун пирки хамăр та пĕлместпĕр.

Кукамăшĕ чи йывăр тĕле çитрĕ. Кун хыççăн вăл халиччен те чĕмсĕрленнĕ. Тем пулсан та, ăна хăйĕн хуйхипе кăна хăвармалла мар.

— Кĕçех пĕлĕпĕр, кукамай. Атăл çулĕ уçăлчĕ ĕнтĕ, Шупашкара кайса килме çăмăл. Тата паян-ыран Кольăсем таврăнмалла. Сĕтел хушшине лар-ха. Салма яшки антарам.

— Ман çиесех килмест...

— Апла мар, кукамай. Вăйпах çиме тăрăш. Унсăрăн йывăр пулать. Сан нумай-нумай пурăнмалла-ха. Мăнукусене пĕрне качча памалла, тепĕрне авлантармалла. Пурнаçăн усаллине çеç мар, лайăххине те курса пăхмалла.

Мăнукĕн ăшă сăмахĕсем Уляна кăмăлне уçрĕç. Коля таврăнасса аса илтерни татах çĕклерĕ. Ик-виçĕ салма çикелесен:

— Ял çинче ял пекех тăвас. Паян сăра лартас. Мункун валли йӳçĕтме чухах, — терĕ.

Кун пирки Анахвис хăй те шухашланă, кукамăшĕ хушасса кĕтнипе пуçăнмарĕ. Ĕнтĕ хаваспах килĕшрĕ. Утнă çĕрте утнăн, чупнă çĕрте чупнăн вут йăтса кĕчĕ. Кĕлетрен ыраш çăнăхĕ, салат, хăмла илсе кĕрсе витрене ячĕ, шывпа хутăштарса пăтратрĕ. Сăра чӳлмекĕ тĕпне улăм хучĕ, салат пăтти тултарчĕ. Вут çунса пĕтсен, ăна кăмакана лартрĕ.

Мăнукĕ вăр-вар пулнине курса тăранаймасть Уляна. Пăрчăкан пек ĕçчен, алли ылтăн. Ку ăна пĕр савăнтарать, тепре çуйлантарать. Амăшĕпе Натюш аппăшĕ пек сая каймасан юрĕччĕ. Вĕсем те правур, тирпейлĕччĕ. Путсĕр çын аллине çакланса, çемье ырлахĕпе савăнаймарĕç. 

Ĕçлĕ çыннăн вăхăт хăвăрт шăвать. Кăнтăрла та иртрĕ. Кĕçех каç пулĕ те, пир хураллине тухмалла. Вăйă-кулăшăн çеç Анахвис хускалмĕччĕ те. Тата каччă шутне кĕме пуçланă çамрăксем пурте мольă хăваланă çĕрте. Пуринчен ытла Ванюк çук. Анчах каймасан юрамасть, пирсене вăрлама е пĕтерме пултараççĕ.

Хапха сасси илтĕнчĕ. Халиччен килсе çӳрекен çынах пуль тесе, Улянасем хускалмарĕç. Пăртакран пурте Коля, ун хыçĕнчен хĕрарам кĕрсе тăчĕ.

— Пăхăр-хa, кама тупса килтĕм!

— Натюш аппа! — палласа илчĕ Анахвис, хирĕç чупса пырса ыталарĕ. — Уй, аппа... Эпир сана пуçĕпех çухатнă. Шупашкара темиçе хут пытăмăр, пĕринче те кăтартмарĕç. Апат-çимĕçне пачĕç-и хуть?

— Çук…

— Çапла шутланă хамăр та. Эсреметсем темерĕн! 

Натюшăн йăмакне ытларах каласа парас шухăш пурччĕ, вăхăт мар. Вăл амашĕн ытамĕнче пулман-ха.

Хуйхă çеç мар, ăнсăртран килсе тухнă савăнăç та минретет. Уляна та хĕрĕ патне чупса пырасшанччĕ, урисем тăлланчĕç.

— Анне, — йăмакĕнчен уйрăлсан, пĕтĕм кăмăлĕпе чĕнчĕ те Натюш амăшне ыталаса илчĕ.

Уляна сасси тухмарĕ. Ан тив, çӳçĕ шуралнă та, пурпĕр унăн хĕрĕ-çке. Самай вăхăтран тин:

— Ах, анчах... — терĕ кăна.

Ку сăмахсенче савăнăç та, тӳсмелле мар хуйхă та тулли. Натюшăн амăш кăмăлне йăпатса уçмалла. Вăл пуçне çĕклесе ун çине ачашшăн пăхрĕ.

— Анне, лăплан. Пирĕн вырăна эсреметсем куссуль юхтарччăр.

— Тем пекехчĕ, хĕрĕм...

Натюш амăшне тенкел çине ларта ĕлкĕрейнĕччĕ — Алалкассинче пулса иртнисене каласа парасшăн çунакан Коля кулса ячĕ.

— Мĕн пулчĕ? — ытла вахăтсăррине кăмăлсăрланчĕ Анахвис.

— Тӳсме çук. Ху пулсан та ахăраттăн. Пĕлетĕн-и, эпир кантур умне пытăмăр та, пусма çинче Натюш аппа тара парать. Вăл сăмах калама пуçланăччĕ кăна — хĕç-пăшаллисем сĕтĕрме тапратрĕç. Ванюк сиксе хăпарчĕ те пĕрне пĕр еннелле, тепĕрне тепĕр еннелле сирпĕтрĕ. Вара ваккатне анчăк çури пек хул хушшине хĕстерчĕ. «Охо-хо-хо-хо! Атăла чăмтармалла вĕсене!» — терĕç. Эпир ушкăнпа кĕпĕрленсе пытăмăр. Тиекне, Платун Павăлне те хуллăн-пĕççĕн тытса Атăл хĕррине илсе кайрăмăр, шыва чике-чике кăлартăмăр. Шăннипе шăлĕсене шаклаттараççĕ кăна. Ах, кулăшла...

Анахвис пуринчен ытла Ванюкшăн хавасланчĕ. Кольăпа пĕрле кулĕччĕ-и, тен, кукамăшĕ сăмах хушни пулчĕ. 

Хĕрĕ чиперех хăтăлни, мăнукĕ ĕçлесе килни, Ванюк паттăрри Улянана та питех килентерчĕ. Нуша ытла нумай тӳснĕскер, кăмăлне ирĕке ямарĕ. Каллех инкек çакланма пултарасси çуйлантарчĕ. Мăнукĕ шухăшне вĕçлессе кĕтсе илеймесĕрех:

— Ах, анчах, ачасем... Мĕн тума çыхлантăр-ши çав эсреметсем çумне. Тавăрмасăр хăварас çук вĕсем. Каллех ăша çунтарма лекĕ... — терĕ.

— Лекмест, кукамай. Ан хăра. Патша çук халь. Татах тапăнсан, вĕсене шыва чиксе кăларнипех ирттермĕпĕр. Майĕнчен чул çакăпăр та Атăл варрине кайса ярăпăр! — çамрăк сатурлăхĕпе хуравларĕ Коля.

Уляна мăнукĕ çине тинкерсе пăхрĕ те тĕлĕнчĕ. Вун-пилĕк çулхи çамрăк пек мар, çитĕннĕ арçын век туйăнчĕ ăна. Хăçан ӳссе тĕрекленме ĕлкĕрнĕ вăл?

Натюш та амăшне, йăпатма васкарĕ:

— Малтан эпĕ те Ванюксене чарасшăнччĕ. Çавăнтах тепĕр май шухăшласа илтĕм те шарламарăм. Эсреметсем халăх вăй-хăватне курса чухлаччăр терĕм. Коля калашле, ытлашши хăрамаллиех çук. Вĕсем мана, пĕр çынна, тытса кайнă чухне питех паттăрччĕ. Халăхпа тĕл пулчĕç те мулкачла хăраса ӳкрĕç. Ку пуçламăш çеç-ха. Кĕçех пĕр ял, пĕр вулăс çеç мар, уезчĕпех хирĕç тăрĕç. Эпĕ те урăх пĕччен пулмăп. Ванюка тав тума тивĕç. Вăл пулмасан, хăтăласси темлеччĕ. Револьверсемпе кĕрĕслеттерчĕç те, халăх каялла чакрĕ. Ванюк ним хăрамасар пусма çине сиксе хăпарчĕ, мана çăлăнма май туса пачĕ. Маттур йĕкĕт!

— Конешнă, Натюш аппа! — каллех хутшăнчĕ Коля. Пĕлесчĕ эсир, Элнет хĕрринче упа тытрĕ вăл.

— Упа? Мĕнле майпа?! — ахаль те Ванюка ырланипе киленсе тăраканскер, кăртах сикрĕ Анахвис.

Коля, хăй хăраса ӳкнине пытармасăр, упана мĕнле тытнине, салккăсене чарса лартнине те тĕпĕ-йĕрĕпе каласа пачĕ.

Бурлаксем пĕр-пĕринпе çапăçни Натюша кăмăлсăрлантарчĕ. Анчах, Ванюк урăхла тума пултарайманнине ăнланса, унăн паттăрлăхĕнчен пушшех тĕлĕнчĕ.

— Чăннипех маттур йĕкĕт!..

Анахвисĕн те кăмăлне пĕлтерес килчĕ, тивĕç сăмах тупайманнипе шарламарĕ.

— Хурламалла мар! — Натюш хакланине çирĕплетрĕ те Коля: — Тата пирĕн путник пур, — терĕ.

— Путник? Ăçтан тупрăр?

Коля вара Ванюк Кĕчĕере кĕнине, стрелок ун ашшĕ-амăшĕпе туслă иккенне, вăл ăна путник парса янине каласа кăтартрĕ, шухăшне çапла вĕçлерĕ:

— Мункун чухне виçсĕмĕр ларса ярăнăпăр ак. Кĕçех путникрен кимĕ тăвăпăр та милĕк хуçма, кăмпа татма е йăлăма уçăлма кайса çӳрĕпĕр.

Анахвис шăллĕ сăмахне хăлха тăратсах итлет. Коля малалла ăнлантарчĕ: 

— Стрелокĕ Ванюк ашшĕ-амăшне çеç мар, пирĕн кукамая та лайăх пĕлет, тет. Салам каласа ячĕ, тет. Пушăт, вут-шанкă тавраш кирлĕ пулсан, тӳрех хăй патне пыма хушнă. Пыл та парса янă. Çурмаран уйăрса хуманнипе Ванюк чĕресĕпех хăйсем патне йăтса кайрĕ-ха.

Чунранчуна калаçса, пĕр-пĕрин кăмăлĕсене тăнăçлантарса çитернĕ çĕре Наум пырса кĕчĕ.

— Килях, Наум... — ăшшăн саламларĕ Улянă.

— Наум пичче, мĕнле пурăнатăн? — алă тытрĕ Коля. — Эп пурăнкалатăп-ха, хăвăр мĕнле çӳретĕр?

— Пит аван, Наум пичче.

— Натюш таврăннă хыпар çитрĕ те, килсе курам терĕм. Чăнах-çке.

— Чăнах, Наум пичче.

— Салам...

— Хăвăн хĕрӳ пекех хисеплесе тăрăшнăшăн тавтапуç, Наум пичче. Ырă тунине нихăçан манассăм çук.

— Эп çеç мар, хĕрĕм... Пĕтĕм Энĕшкасси сан хута кĕрсе приговор йышăнчĕ. Ваккат пурпĕр халăх кăмăлне тивеçтĕрмерĕ. Паян Атăлкассинче вĕсене лайăх панă терĕç.

— Ийя, Наум пичче. Вакката хур мăйĕ ят хутăмăр. Платун Павăлне — вăрă-хурăх. Тиеке — старшина йытти! — кула-кула çирĕплетрĕ Коля.

— Çав чуххи! — терĕ Наум. Вара Натюш енне çаврăнчĕ: — Мĕнле май тупса хăтăлтăн? Кăларса ярас мар пекчĕ-çке. Шупашкара пырсан та кăтартмарĕç.

— Ирĕксĕртен чееленме лекрĕ, Наум пичче. Вĕсем мана хăйсем майлă пулма сĕнчĕç. Килĕшмерĕм те йăлтах сӳслентерсе çитерчĕç. Тепрер эрнерен кăнса та выртаттăм. Эпĕ каторга пурнăçĕнчен хăрушă тамăк çук тесе шутланă. Шупашкарта та унтинчен кая мар иккен. Вара парăннă пек хăтлантăм. Вĕсем ĕненчĕç. Ман вара, Вăхăтлăх правительство майлă пулса, большевиксене нимĕçсен шпионĕсем тесе хурламаллаччĕ. Çавăнпа хамăр вулăса илсе килчĕç. Пасара пухăннă халăх хам хута кĕрессе шантăм. Çынсем умĕнче ваккатне тăрă шыв çине кăларма шутларăм. Ман телеех, паян бурлаксем те çитрĕç. Анчах Микула пичче Ванюкĕ хăюллă пулман пулсан, хăтăласси иккĕллĕччĕ. Эпĕ хăйсене питлеме пуçăнсанах, эсреметсем тытса кайма тапăнчĕç. Хальхинче чĕрĕ хăварас çукки паллахчĕ. Тавтапуç Ĕнел халăхне... Пуринчен ытла Ванюка.

— Вăт эсреметсем...

— Хăйсен пуçĕ çине пулĕ-ха. Астăватăн-и, Наум пнчче, Микула пиччен Хусанта тус-йышсем пур тетчĕç. Камне пĕлместĕн пуль?

— Ун чухне вăрттăн ĕçленипе уççăнах каламастчĕç çав. Камнех пĕлместĕп, Леонид Сергеевич Кузнецов тенине çеç астăватăп.

— Ку аван, Наум пичче. Ячĕ пур çынна тупма пулĕ. Вăхăта тăсмасăр Хусана тухса каятăп.

— Халех ниçта та каймастăн! — хйрĕçлерĕ Уляна.

— Ма, анне?..

— Сан çине пăхма хăрамалла. Тупăка выртнă çынпа пĕрех. Ĕçе тытăниччен вăй-хăват пухмалла.

— Тĕрĕс, Натюш аппа!

— Кăштах канас пулать! — кукамăш шухăшне çирĕплетрĕç Анахвиспе Коля.

— Ах, анчах, ачасем, сӳтĕрĕлсех кайнă-çке эпĕ. Тамăкран хăтăлнă çынна сĕтел хушшине те лартмастăп.

— Куншăн эсĕ мар, эпĕ айăплă, кукамай. Халех антарса паратăп. 

— Яшкине хамах антарăп, хĕрĕм. Сан мунчине хутса ярасчĕ.

— Хам та çавăн çинчен каласшăн.

Анахвис шыв кӳме васкарĕ, Коля вут йăтса мунчана вĕçтерчĕ. Типĕ вутпа мунча хутса пултарма йывăр мар.

Кĕçех хатĕр те пулчĕ. Вĕсем кĕрсе тасалса тухнă çĕре Ванюк чĕрес йăтса килчĕ.

— Юман Паттăр çитрĕ! — хаваслăн чĕнчĕ Коля. Çавăнтах шӳтлесе илчĕ: — Хуняму савать-ха сана, ачамккă, апат тĕлне лекрĕн.

— Çукки савать ĕнтĕ вăл! Çакна тыт-ха, Уляна аппа!

— Мĕн ку?

— Пыл. Кĕчĕерти стрелок парнелерĕ. Вăл сире пит лайăх пĕлет.

Коля паçăрах хыпарланăран Уляна тек тĕпчесе тăмарĕ.

— Пире ырă сунакана хăйне пиллĕх пултăр! — терĕ те чĕресе тĕпелти тенкел çине илсе лартрĕ.

Ванюк Анахвисе алă пырса тытрĕ:

— Йăмăкăм, мĕнле пурăнатăн?

— Майĕпе... — хальчченхи пек тӳртен пăхаймасăр хуравларĕ хĕр. Тата тем каласшăнччĕ, чĕлхи çаврăнмарĕ. Чĕри кăртлатса тапрĕ, юнĕ вĕриленсе чупрĕ. Çук, Ванюк кунашкал матуррйне, чиперрине астумасть вăл.

— Наум пичче, сывлăхусем мĕнле?

— Аптрамаллах мар. Хăвăр епле çӳретĕр?

— Чумари юлташпа иксĕмĕр калама çук лайăх ĕçлесе килтĕмĕр. Итле-ха, Коля, укçа валеçнĕ çĕре ма пымарăн?

— Мунча хутса кĕтĕмĕр.

— Куншăн каçарма юрать. Пирĕн кукамай шăматкун хутатпăр терĕ... Укçа валеçнĕ çĕрте кулса вилмелле ĕç пулса иртрĕ.

— Мĕн-ши?

— Çамрăксене виç чĕрĕк хак памалла турĕç.

— Чăнах-и?!

— Çур хакпах хăварас текенсем хытă кăшкăрашкаларĕç те, çамрăксем маххă памарĕç!

Коля кун пек пуласса нихăçан шухăшламан, халичченхи хакпах çырлахнă. Ку та Ванюк тăрăшмасăр пулманнине чухлать вăл. Тусне тав туса тем каласшăнччĕ те, чĕлхи çине юрăхлă сăмах килменнине:

— Пит аван! — терĕ кăна.

— Ме, пуçтарса хур! — кĕсйинчен укçа кăларса, Коля еннелле тăсрĕ Ванюк.

— Кукамая пар!

Шутлама кирлĕ мар. Пĕр пус таранчченех пуррине Уляна ахалех ĕненет. Тата пĕр чĕрĕк хушса пани питех савăнтарать ăна. Укçишен мар, мăнукĕ çулсеренех çитĕннисен шутне кĕрсе пынине пĕлтерет вĕт ку.

— Ĕнтĕ сĕтел хушшине килĕр-ха. Пирĕн çăкăр-тăвара астивсе пăхар, — терĕ юлашкинчен Уляна.

Анахвис хăй мĕн хăтланнине те астăваймасăр кăшт сиксе вырăн турĕ. Ванюкпа иккĕшĕ юнашар пулчĕç. Хăйсем патĕнче мар, ĕмĕтленнĕ килте пек туйăннипе хĕр пит-куçне сасартăках вут хыпса илчĕ. Вăтаннипе сыпнă-сыпман, çинĕ-çимен ларчĕ.

Хĕр улшăннине Улянапа Натюш çав самантрах асăрхарĕç, пĕр-пĕрин çине сисчĕвлĕн пăхса илчĕç.

Ванюк нимĕн те сисмерĕ. Кунта вăл, чи çывăх тăванĕсем патĕнчи пек суннăран, килĕнчи хирĕçӳ çинчен мансах кайрĕ.

— Ман ĕнтĕ пир хураллине каймалла. Эсир мĕн шутлатăр? — терĕ сĕтел хушшинчен тухсан Анахвис.

Йĕкĕтсем хăйсене йыхăрнине ăнланчĕç.

— Хаваспах, йăмăкăм! — килĕшрĕ Ванюк.

Коля та пĕрлех пырасшăнччĕ. Анахвиспе Ванюка ирĕк парасшăн: 

— Эпĕ каярах çитĕп-ха, эсир вĕçтерĕр! — терĕ. Ванюкпа Анахвис пĕр-пĕринпе кашни кунах тĕл пулнă чухне те чарăнайми шăкăлтатаканччĕ. Халь, ав, курнăçманни кĕçех ик уйăх, каласа кăтартмалли те лавĕпех, вĕсем пурпĕр чĕмсĕрленсе пыраççĕ. Анахвиса темшĕн халичченхи сăмахĕсем пĕри те юрăхлă мар пек туйăнать. Çакнашкалне вăл пуçламăш хут Ванюк Хусантан таврăнсан сиснĕччĕ. Пурăна киле пушшех çивĕчленчĕ. Ун çинчен мĕнле пĕлтерес-ха? Тăван шăллĕ пек çеç шутланнă вăхăтра пуçа мĕн килет, çавна персе ярсан та килĕшӳллĕччĕ. Тепĕр тесен, каччи сăмах пуçарас-тăк, хуравне тупĕччĕ.

Улянасем патĕнчен тухсанах кĕсйинче хут татăкĕ выртнине аса илчĕ те Ванюк, чĕлхи çыхланчĕ. Пуçне тĕрлĕ шухăш çĕмĕрме тапратрĕ. «Чăнах, ма çырнă-ши? Нивушлĕ иккĕшне çураçнине манман?» Чĕрере пуррине çывăх çынна каласа парсан, ăшчик вăркама пăрахĕччĕ те... Анчах Анахвис Клавьепе Хусанта тĕл пулнишĕн те кӳреннĕччĕ. Татах кăмăлне пăсас килмерĕ.

Ват йăмра тăррине пухăнса ларнă кураксене тем хускатрĕ, тӳпенелле краклатса хăпартрĕ. Вĕсене пӳла хур аçи шарт сикнĕн пуçне çунат айĕнчен кăларса çĕклерĕ. Анчах никама асăрхаттармалли те çук унăн, амине чĕп кăларма лартнă. Кураксем вырăнне таврăнсанах, вăл пуçне çунат хушшине хĕстерчĕ. Вăтакас тăваткалĕнче кăна путекĕн çинçе сасси урама çурасла янкăшать. Амăшĕнчен аташса юлнипе макăрать ĕнтĕ вăл.

Сантăрсен тĕлне çитсен, Анахвис кичем шăплăха сирчĕ.

— Шăллăм, купăссăрах каятпăр-и? Эсир çук чух типĕлле юрланипе те пыр ыратакан пулнă!

— Чăнах та! — аса илчĕ Ванюк. — Халех илсе тухатăп!

— Аслă типĕре янраса çӳремесен те юрамасть-ши? — мăнукĕ хуткупăсне илме кĕнине пĕлсен хирĕçлерĕ Наçтик.

Ваттисен йăлинчен тухма шутлани Ванюка аванмарлантарчĕ. Анчах Анахвисе сăмах пани çине тăма хистерĕ.

— Кукамай, тархасшăн ан çиллен... Пир хураллинче купăссăр кичем. Унта çамрăксем кĕтеççĕ. Урам хушшинче сас кăлармăп. Çыран хĕрринче каланăшăн темех пулмĕ.

Наçтик тек хирĕçлемерĕ.

— Кукамай парса ярасшăн марччĕ.

— Ма тата?

— Аслă типĕ тет.

— Йӳç кăшманах çав эпир. Ун çинчен пачах маннă.

— Ытлашши ан кулян, йăмăкăм. Пĕр-пĕр вырсарникун чиркĕве кайăпăр та пĕтĕм çылăха силлесе хăварăпăр! — шӳтлерĕ Ванюк. Текех чĕмсĕрленсе пырасшăн мар: — Ну, каласа пар-ха, эпир çулта чухне мĕнле пурăнтăр? Хĕр-упраç хушшинче мĕн хыпар? — терĕ.

— Палăртма тивĕççиех çук пуль. Эсир кайсанах улах лараттăмăр. Халь пир хуралли тăратпăр. Ĕнтĕ эсир те таврăнтăр. Пурнăç тенĕрен, паянчченех вут çинчи пек çунма тиврĕ. Йĕпе çине сапа сике-сике тухрĕ. Аппа килсе кĕме çеç ĕлкĕрнĕччĕ, упăшки пăлхантарса хăварчĕ.

— Унашкалах мĕн турĕ вăл сире?

— Кукаçипе Натюш аппана, сан аçупа аннӳне те çав сутнă, тет... Натюш аппа ăна хăваласа кăларса янă...

— Шел, эпир пулман... Атăла путараттăмар.

— Хăй мĕн шыранине эсир тăрăшмасăрах тупĕ-ха. Ку хуйхă иртменччĕ, Натюш аппана тытса кайрĕç... Кукамайпа иксĕмĕре çыхса хăварчĕç. Пур пек пир-авăра çаратрĕç.

— Камсем? Палласа юлаймарăр-и? — йăмăкне шелленипе вăрă-хурахсене тем туса пăрахассăн ехлетрĕ Ванюк.

— Кукамай калать, Натюш аппа патне килнĕ эсреметсемех тет. Тепĕр виçĕ кунтан тупса пачĕç вара.

— Ăçтан, мĕнле майпа? Вăррисене тытайман-и?

— Ун пирки сăмах илтмен. Кукамай калашле, хăйсемех айкашнă-и, тен? Вăт... Паян кунчченех вут çинчи пек пурăннă эпир...

— Çав тери инкек такама çунтарĕ, — Анахвисе ăнланса, ассăн сывларĕ Ванюк. Çавăнтах йăпатма васкарĕ: — Малалла пĕтĕмпех лайăх пулĕ, йăмăкăм. Япаласем тулăннă. Натюш аппа килте.

— Пирĕн хуйхă пĕтес çук.

— Мĕн пирки?

— Хăвах шухăшламалла, шăллăм. Атăлкассинчи шăв-шавшăн тавăрмасăр ирттермĕç.

Ванюк чĕрине ăшă хум пырса çапрĕ. Анахвис уншăн та канăçсăрланнине туйрĕ вăл, хĕр кăмăлĕнчи хура пĕлĕтсене сирме тăрăшрĕ:

— Ан пăшăрхан, йăмăкăм. Ним те тăваймĕç. Вĕсем валли кучченеç пур ман... — Ванюк револьверне кĕсйинчен кăларса кăтартрĕ. — Акă...

— Мĕн ку? — тĕлĕнчĕ Анахвис.

— Курмастăн-им? Револьвер!

— Ăçтан тупрăн?

Ванюк каласа парсан, вăл паттăррипе рехетленчĕ хĕр, çавăнтах тепĕр хут та сехĕрленчĕ.

— Ах, шăллăм... Каçармĕç вĕсем...

— Паçăрах астутартăм, йăмăкăм... Хамăра мăшкăллама памăпăр...

Вĕсем пир хуралланă çĕре çитрĕç. Хĕрринчи килĕн çатанĕ çумне çамрăксем пухăнма ĕлкĕрнĕ. Кунтан тăват-пилĕк утăмранах тарăн çырма. Леш енче, хĕвел сулхăнĕнчи тайлăмра, юр çаплипех ирĕлсе пĕтеймен-ха. Çав юр çине хĕрсем пирĕсене шуратма сарнă. Паян вĕсем нихçанхинчен хаваслă: йĕкĕтсем ĕçрен таврăннă. Чылайăшĕн савнисем те пур. Каччисем Атăлкассинче мыскара туни вĕсене çуйлантарнă çеç мар, хавхалантарнă та. Хăçан мĕн сиксе тухĕ те, паян хăйсене хăйсем тивĕç тыткалаççĕ. Ванюк тесен, çамрăксен куçĕ умне юмахри улăп пек тухса тăчĕ. Эсреметсене тăн панипе çеç çырлахман вăл, çамрăксен хутне кĕрсе, ĕç хакне хуштарнă. Ахаль мар ăна хаваслăн шавласа кĕтсе илчĕç:

— Юман Паттăр çитрĕ! Салам!

— Вакката шывра мĕнле иштертĕр? 

— Упана мĕнле тытрăн?

Мухтанине илтсен, Ванюк яланхи пекех именчĕ. Хăвăртрах сиресшĕн:

— Шереметсем... Упана эпĕ мар, Коля тытнă. Вакката ав, — йĕкĕтсем çине кăтартрĕ, — çавсем шыва кĕртсе ят хунă. Тата çакна пĕлесчĕ ман: сехметсем пирки сăмах ваклани е хут купăс каласа юрлани аванрах-и?

— Юрлани аванрах! — халь çеç урăххи çинчен шакăлтатнине манса хистерĕç çамрăксем.

— Эпĕ те килĕшетĕп, шереметсем! — Ванюк вырăн шыраса пăхкаларĕ.

Çакна асăрхасан, хĕрупраçсем сике-сике вырăн турĕç.

— Юман Пăттăр, кил! Хамăрпа юнашар лар!

Ванюк пĕр хĕррине вырнаçрĕ. Анахвис юнашар ларсанах, хут купăсне туртса ячĕ. Пурте юрра пикенчĕç:



Шур юр çине пир сартăм, 

Шуралĕ-ха майĕпе. 

Пире начар тееççĕ, 

Тӳрленĕпĕр майĕпе...



Анахвиссем вырăна çитме пултарасса аса илчĕ те Коля хапхаран тухрĕ. Анчах хăпма ĕлкĕрейменччĕ — Турикасран тăрантас кӳлнĕ виçĕ лав шалтăртаттарса анни курăнчĕ. Кашни лавĕ çинче виçшерĕн ларса пыни, тата ахаль çынсем марри те палăрать. Сасартăках ырă енне маррине сисрĕ. Лавсем çывхара пуçласан, каялла таврăнса хапхана иитĕрчĕ, пӳрте чупса кĕчĕ.

— Натюш аппа, хăвăртрах тухса шăвăнăр! Пирĕн паталла виçĕ лав килет. 

Коля хыпарлани ытлашши тĕлĕнтермерĕ. Натюшпа Наум ахаль те ура çннчеччĕ ĕнтĕ.

— Анне, эсĕ мĕнле? — канăçсăрланса ыйтрĕ Натюш. — Пирĕвпе пымăн-ши?

— Кил-çурта çынсăр хăварас-и? Ман пирки ним те ан шухăшлăр. Эпĕ вĕсене тивĕçлĕн кĕтсе илĕп. Эсир хăвăртрах шăвăнăр.

— Апла эпĕ те кунтах юлатăп. Эс чуп, хĕрĕм! Хыçалти калинккене питĕрмен унта. Михха килĕнче шанăçлăрах.

— Çук, çук, Наум! Тем курăн!

— Маншăн пушшех сехĕрленме кирлĕ мар, Уляна. Манпа мĕнех тăвĕç вĕсем?

— Ун пек ан кала, Наум. Эс Натюш пирки çӳренине, ун хутне кĕрсе сăмах каланине манас çук вĕсем.

— Ан манччăр. Пурпĕрех хăрамастăп. Тата сана пĕччен тăратса хăварма кам эпĕ? Натюш, Коля, вĕçтерĕр хăвăртрах!

Натюшăн амăшĕпе ыталанса уйрăлас килчĕ. Анчах кăмăлĕсене çемçетесшĕн мар: — Юрĕ, эппин... — терĕ кăна.

Пахчаналла тухнă çĕре лавсем хапха умне тĕрлеттерсе çитрĕç.

— Аннесене ахалех хăвартăмăр... — чĕри канăçсăрланчĕ Натюшăн. 

— Вĕсене темех тумĕç-ха.

— Эс калашле пултăрччĕ. Ванюксене систер. Ан хупăрлаччăр.

— Чупатăп, Натюш аппа!

Вĕсем мунча патне çитме ĕлкĕрейнĕччĕ — çарай хыçĕнчи калинкке умнелле хĕçпăшаллă çын пыни курăнчĕ.

— Ах, анчах, Наум, сан та каймаллаччĕ... — иккĕшех юлсан, ӳкĕте кĕртме тăрăшрĕ Уляна.

— Паçăрах каларăм, çак самантра сана пĕччен хăвармăп ĕнтĕ. Сансăр юлсан, мĕнле пурăнасса та пĕлместĕп. Пĕрле чухне темле йывăрлăха та тӳсме хатĕр... — тахçантанпах чунĕнче усранă шухăшне пĕлтерчĕ Наум. Юратса пăрахнă çамрăк каччă пек именсе куçне тартрĕ.

Уляна чĕринче те çулсем иртнипе сӳне пуçланă туйăмĕсем вăранчĕç. Вунă çул ытла ĕнтĕ Наум Уляна çемйин пурнăçне çăмăллатасшăн тăрăшать. Вăл пулмасан мĕн курĕччĕ-ши? Мăнукĕсене хутаç çактарса ямĕччĕ-ши? Хăй енчем Наума нимпе те ырă тăвайман. Ăш сăмахпа кăмăлне йăпатнине те астумасть. Тĕрĕссипе, Наум чăн-чăн тăлăх-турат çав. Арăмĕ çеç мар, ачисем, мăнукĕсем те çук унăн. Уляна куçĕ шывланчĕ.

— Ах, анчах... — терĕ ассăн.

Вĕсем чӳрече патне пычĕç. Тăрантас çинчен хĕçпăшаллă çынсем сике-сике анчĕç, хапхана шаккама тапратрĕç.

— Калаçтарса вăхăта тăсас. Натюшсем инçетерех кайма ĕлкĕрччĕр — сĕнчĕ Наум.

Уляна чӳречене уçса хăюллăн чĕнчĕ: — Кам унта?

— Пӳртре çын пур иккен. Внлсе пĕтнĕ пуль тенĕччĕ, — сас пачĕ Павăл.

— Çĕр хута мĕн çĕмĕрсе çӳретĕр?

— Кун çинчен пӳртре калăпăр. Хапхуна уç хăвăртрах!

— Уçмастăп. Эснр кунта ним те манса хăварман! — тавăрса хучĕ те Уляна чӳречине шăкăр-шакăр хупса лартрĕ.

— Уляна аппа, ан кутăнлан! Уç! Унсăр пӳрте тăватă кĕтессинчен тытса çĕклетпĕр!

Унччен те пулмарĕ — хапха чĕриклетни, çенĕкре кĕпĕртетни илтенчĕ.

Пӳрте хĕçпăшаллă арçынсемпе Павăл кĕрсе тăчĕ. йккĕшĕ Натюша тытса кайнисемех. Ыттисене хальччен курман... Пĕрин куçĕ лашанни пек сăмси çĕлен сăнни евĕр вăрăм та шĕвĕр. Револьверĕ аллинчех, халь персе пăрахас пек тыткалать. Хĕрĕ тухса шăвăнма ĕлкĕрнипе савăнса, Уляна ним хăрамасăр патлаттарчĕ:

— Мĕн çитменшĕн сехре хăптарса çуретĕр? Мĕн кирлĕ сире?

Ваймистров паянхи пек намăса лекнине астумасть. Кантур пусми çинчен сирпĕтни те çĕр тепнех путарнăччĕ, уезд комиссарĕшĕн пурпĕр сахал пулнă иккен. «Мĕншĕн милиционерсене пухса тухмарăр?! Мĕншĕн персе пăрахмарăр?!» — тесе ятларĕ. Ушкăнпа пĕрле чухне пĕр хут харăс персен те бурлаксем чикелене-чикелене тарĕччĕç. Анчах куян чунĕ ирĕк паманнипе Ваймистров кӳршĕ пахчинче пашкаса ирттерчĕ. Урамри шăв-шав тамалсан, милиционерсене кăларчĕ те, каярах юлчĕç: бурлаксем кимĕсем çине тиенсе кайма ĕлкĕрнĕ. Натюша хĕллехи митингра тухса каланăшăн тытса хупни йăнăш тесен, халь сăлтавĕ çителĕклĕ — вăл хистенипе бурлаксем пăлхав турĕç. Вăхăтлăх правительство çыннисем çине тапăнчĕç. Натюшпа Кольăна тата Ванюка тытаймасан, Сантăрпа Улянана арестлеме хушнă. Ваймистров шучĕпе, пуринчен хăрушши Ванюк. Çав ним уямасăр тустарса пĕтерчĕ, вăл йыхăрнипе уезд комиссарне, вулăс пуçлăхне тата Павăла хур кӳчĕç. Чи малтан ăна арестлемеллеччĕ. Лаврский ытларах Натюшран хăрать иккен.

Ваймистров пурне те тума сăмах пачĕ те, Энĕшкассине çитсен, тепĕр хут сехĕрленчĕ. Леш йĕкĕчĕ хĕçпăшалсăр чухне те вĕсенчен хăраманччĕ, халь унăн револьвер пур. Шеллесе тăмасси паллă. Анчах Ваймистров та текех çăвара карса тăмĕ...

Пӳртре Ваймистров сасартăках çакна аса илчĕ: вăрă-хурахсем алла çаклансан, халăх вĕсене пуçтареа вырттариччен яланах мăшкăлланă, чĕрисене хăпартма тăрăшнă. Унăн та ватăсене вăрă-хурахсен нушине кăтартас килчĕ.

— А-а... — çăварне ула курак кĕрсе каяс пек карса пăрахрĕ вăл. — Съезд делегачĕ те кунтах иккен? Салам, Наум Васильевич... Хĕрпе каччă, улах ларатăр-и?

— Мĕн улахĕ... Вĕсем тахçанах майлаштарнă, — ыттисемпе пĕрлех ахăлтатрĕ Павăл. 

Наумпа Уляна вут çине пăрахнăн хыпăнчĕç. Съездра намăслантарнине маннă пек иулнăччĕ, çав элекех тепĕр хут асăнаççĕ. Анчах эсреметсене тӳрре тухма хăтланса ӳкĕте кĕртес çуккине пĕлнĕрен хăйсене хăйсем часах алла илчĕç.

— Ийя, улах ларатпăр. Эпир иксĕмĕр те хусах. Пире майлаштарсан та килĕшет. Тăлăх карчăка вĕлерсе çаратни мар. Вăт уншăн леш тĕнчере те явап тытма лекĕ!

Павăл тăвăлнипе чĕлхине çухатрĕ.

Уляна хăюланни Ваймистрова пушшех тăвăллантарчĕ.

— Ан сĕрле! — сасартăках тем тăвасла тĕпĕртетсе кăшкăрчĕ, револьверне Уляна еннелле тытса кĕрслеттерчĕ.

Уляна ĕмĕрĕнче темтепĕр тӳснĕ те, хăй çине пăшалпа тĕллесе пенине курман. Çавăнпа вилесле шарт сиксе, тенкел çине персе анчĕ.

Наумăн та сехри хăпрĕ, пурпĕр ура çинче тытăнса юлчĕ. Тăнне-пуçне çухатман пирки пĕтĕм çилли чашкăрса хăпарчĕ.

— Мĕн айкашатăр эсир?! Пăшал персе çӳреме кам ирĕк панă сире?! Тасалăр кунтан!

— Ай, тăвансем! Ай, юлташсем!.. — кула-кула шапăлтатрĕ Ваймистров. — Съезд делегачĕ мĕн тенине илтрĕр-и? Кантурта сахал лекрĕ мана, хушса парсамăрччĕ тет. Мĕнех вара... — Ахăрма чарăнчĕ те, Наум мĕн те пулин калама е хӳтĕленме ĕлкĕриччен, чăмăрĕпе тăрăслаттарчĕ.

Çав самантрах Павăл сиксе пырса Наума кăкăрĕнчен çулса илчĕ. Чунтан курайман çынсенчен пĕрне ватма май килнипе çăмăлланса чышма пуçларĕ.

Наум хирĕç тапăçсан, ыттисем те кӳпкеме тытăнĕччĕç. Павăл хăех вăй çитернипе кула-кула вĕслетрĕç:

— Ай, улах каччи!

— Тип мунчан ăшши пур-и?! — Лайăхрах пар ăна!

Уляна тăн илчĕ. Ун хутне кĕрекен, чунтан хисеплекен çынна хĕнеççĕ. Вăл пĕтĕм вăйне пухса Наумпа Павăл хушшине тăчĕ, хаяррăн кăшкăрчĕ:

— Персе пăрахăр, урнă йытăсем! Вăрахах савăнаймăр, сирĕншĕн те халăх сучĕ çитĕ. Ун чухне пуриншĕн те тавăрĕç!

Уляна сĕтмен çĕртен хирĕçе пуçлани Ваймистровсене çухатса ячĕ. Вĕсем самантлăха нны тума аптраса тăчĕç.



Коля такам хăваланăн чупнине асăрхарĕ те Анахвис Ванюка систерчĕ:

— Кур-ха, шăллăма тем пулнă?

Ванюк сасартăках хут купăсне калама пăрахрĕ — çамраксен юрри татăлчĕ.

— Сана мĕн, каллех упа хăваларĕ-и? — Коля çывхарсанах шӳтлерĕ Ванюк.

— Конешнă, Юман Паттăр!

— Ăçта вăл?

Çуйланнă сасăсем илтĕнчĕç: ларнă çĕртен сике-сике тăчĕç. Кольăна сырăнса илчĕç.

— Анчах... — сывлăшне çавăрса шухăшне малалла тăсрĕ Коля. — Тăватă уралли мар, икĕ ураллисем. Çитменнине, хĕçпăшаллисем.

Çамрăксем ирĕксĕрех сисчĕвленчĕç:

— Мĕнле хĕçпăшаллă çынсем?

— Ăçта вĕсем?

— Пирĕн киле хупăрларĕç. Натюш аппапа иксĕмĕр пахчаналла тухса ӳкме ĕлкĕрейнĕччĕ — пĕри хыçалти калинкке патне пычĕ. Ахăртнех, Натюш аппана тытса каясшăн пулĕ... Нивушлĕ эсреметсене хамăр ялтах маххă парăпăр?!

— Çук! — татса хучĕ Ванюк. — Вĕсем Натюш аппа патне çеç килмен. Атăлкассинче мăшкăлланăшăн пурне те типшар кăтартасшăн. Эпир парăнсан, хĕлле кăларса пăрахнă хура юпана тепĕр хут лартни пулĕччĕ. Кун хыççăн пире прихутри ачасем çын вырăнне те шутламĕç.

Пир хураллине вунтăваттă-вунпиллĕкрен пуçласа Ванюк çулне çитнисем ялĕпех пухăннă. Атăлкассинче тӳре-шарасене мыскара кăтартнипе хăпартланнăскерсем, вĕллери хурт-хăмăр пек сĕрлеме тапратрĕç:

— Маххă памастпăр!

— Энĕшкассине намăса кĕртместпĕр!

— Миçен вĕсем? — çамрăксен шавĕ тамалсан ыйтрĕ Ванюк:

— Пĕлеймерĕм. Хăйсем виçĕ лавпа.

— Мĕнех вара... Кайрăмăр! — йыхăрчĕ Ванюк. Хут купăсне лартса хăварчĕ.

Хĕрупраçсем хушшинче çамрăксене чарас шутлисем те пурччĕ. Пуринчен ытла тăванĕсем хăраса ӳкрĕç. Сăмах хушма ĕлкĕреймерĕç — çамрăк эшкер вырăнтан тапранчĕ. Вĕсемпе пĕрле Анахвис та чупрĕ.

Пус хапхи патĕнче хуралçа чĕнсе кăларчĕç.

— Иван пичче, хĕçпăшаллă çынсем яла миçен кĕчĕç? — ыйтрĕ Ванюк.

— Саккăрăн. Тăххăрмĕшĕ Платун Павăлĕ. Виçĕ лавпа. Çамрăксем чĕмсĕрленчĕç. Кунталла нимне пĕлми килнĕччĕ, халь хăраса ӳкрĕç. Çара алăпа мĕн тăвайăн? Вĕсем персе те пăрахĕç. Анчах каялла тапас вырăнне Ванюк сăмахне кĕтрĕç. Ун кĕсйинче револьвер пур та, лешсен тăххăрĕшĕн тăхăр хĕçпăшал пулма пултарать. «Атăлкассинчн пек пуçсăрланса çĕнтереймĕн», — шухăшларĕ Ванюк. Вара хăйсене, ахăртнех, вăрçăри пек сунчĕ: унта тăшмана пăшалпа пенипе çеç çырлахмаççĕ, разведка туса, чеелĕхпе, ăсталăхпа усă кураççĕ. Кĕçех вара мĕн тумаллине шутласа илчĕ те:

— Иван пичче, — терĕ хуралçа, — эсĕ шăкăрчине шăкăрттаттарса урам тăрăх çӳре.

— Мĕн пирки?

— Эпир тĕркешнĕ çĕрте тăрсан, сана е чĕрчĕлĕх туса тарăхтарĕç, е хуна айăплĕç. Илтмен, курман — пĕр сăмах. Хуралçă ăнлансах çитеймерĕ те, çамрăксем темле аван мар ĕç тăвасшăннине туйрĕ. Вĕсем патĕнчен вăхăтра хăпни чăн та аван пулĕ. Шăкăрчине шăкăртаттарса Анаткасалла утрĕ.

— Щереметсем! — чĕнчĕ çамрăксене Ванюк. — Тен, пире вăрçăри пекех çапăçма лекĕ. Кайран ӳпкев ан пултăр тесе, çакна астутарасшăн: хăракансем халех аннӳ патне вĕçтерĕр, хĕрӳ вăхăтрă çапкаланса ан çӳрĕр!

Ванюк калаçни нумайăшне вăтантарчĕ, пăрахса каяс текенсен çулĕсене пӳлчĕ. Пурте пĕр кăмăллă пек сĕрлерĕç:

— Куян чунлисем çук кунта!

— Нимрен те хăрамастпăр!

— Апла пит аван! Манпа пĕрле пырас тетĕр пулсан, пĕр вуннăшĕ айккинерех тăрăр!

Çамрăксем вунпиллĕкрен ытла уйрăлчĕç. 

— Кун чухлех кирлĕ мар. Вуннă çитет!

— Ма пурте пĕрле мар?!

— Акă мĕншĕн, шереметсем! Хăвăрах шухăшламалла, пысăк ушкăн кĕптĕртетсе çӳренине вилме выртнă çын та сиксе тăрĕ! Пире питех сыхлăхлă пулма лекет. Кунта юлакансем валли те ĕç тупăнĕ. Тен, эпир хупăрлама ĕлкĕреймĕпĕр те, вĕсем ялтан тухса тареç. Ырă пуççăнах вĕçертес марччĕ. Малтан хапхана лайăх çыхса лартăр, ан уçайччăр. Вара чул ытларах пухăр. Кйлсе тухсан, ним шеллĕмесĕр ухлăр. Ан хăрăр, сире, хӳтлĕхри çынсене, ним те тăваймĕç. Çывăхра пурăнкансем пакур илсе тухсан та юрать. Тен, кирлĕ пулĕ. Ăнлантăр-и?

Хапха патне юлакансене Ванюк сĕнĕвĕ чăннипех килĕшрĕ. Хӳтлĕхрен чулпа пересси хирĕç тăрса çапăçасси мар. Камне те паллаймĕç.

— Ăнлантăмăр!

— Килĕшетпĕр, Юман Паттăр! — харăссăн сĕрлерĕç çамрăксем.

— Ну вăт... Ыттисем манпа пĕрле кайăпăр!

Çула май пакурĕсене кĕре-кĕре илчĕç. Кĕсйисене чул тултарчĕç.

Часах вĕсем Кольăсен пахчи тĕлне çитсе чарăнчĕç.

— Пĕр эсремечĕ çарăй хыçнелле пычĕ терĕн-н-ха эсĕ? — Кольăран ыйтрĕ Ванюк. — Апла тесен, акă мĕн, шереметсем. Эпир Кольăпа малтан пыратпăр, эсир пнрĕн хыçран шăппăн утăр. Эсреметсене вăхăтсăр систерес мар!

Çамрăксен телейне пулĕ, çанталăк пĕлĕтленнипе çĕр пăч-тĕттĕм. Улмуççисем хушшипе пытана-пытана сарай патнелле çывхарчĕç.

— Кунта иккен... — астутарчĕ Коля. Вĕсем хырăмпа шума пуçларĕç.

Милиционер уткалаçа ывăннипе тылă çине ларчĕ, чикарккă чĕркесе тивертрĕ. Ним шикленмесĕр туртать. Чăнах, мĕнрен сыхланмалла? Унăн пĕтĕм ĕçĕ те кил хушшинчен тухма пултаракан хĕрарăма тытмалли кăна. Вăл çутă пур çĕре пырас çук, пахча витĕр те никам килессе кĕтмеççĕ. Хăвăртрах ĕçе вĕçлесе сăмакун ĕçесчĕ. Тен, ку килтех тупăнĕ. Мункун валли хатĕрленĕ пулмалла-ха.

Шуса çитсен, Ванюк сасартăк милиционер умне сиксе тăчĕ, револьверĕпе тĕллерĕ:

— Аллуна çĕкле! Халь пакартуна кăларатăп! Милиционер хăранипе шак хытса кайрĕ. Ванюк ăна хăрах аллипе кăкăрĕнчен çулса илсе пăшăлтатрĕ:

— Сасă тума ан шухăшла. Çак самантрах лутра яла ăсататăп! — Коля револьверне туртса илсен тĕпчеме пуçларĕ: — Миçен эсир?

— Тăххăрăн...

Урам хуралçи тĕрĕсех шутланă иккен. Ванюк малалла тĕпчерĕ:

— Ăçта вĕсем?

— Пĕри кил хушшинче... Иккĕшĕ урамра...

— Ыттисем?

— Пиллĕкĕшĕ пӳртре.

Ĕнте Ванюкшăн пурте паллă. Малтан кил хушшинчине катертмелле. Куна тума вăл унта мĕн хăтланнине пĕлмеллле. Алăри милиционер ăнсăртран сасă тăвасран çăварне тăлавар тĕркелесе чикрĕç, ури-аллине çыхса лартрĕç. Калинккене хуллен уçса, Ванюкпа Коля лупасайне кĕчĕç. Милиционер пусма çинче кунталла пăхса ларать иккен. Ун патне вăрттăн пыма май çук.

— Мĕн тăватпăр ĕнтĕ? — пăшăлтатрĕ Коля.

— Халех! — терĕ те Ванюк каялла пахчана таврăнчĕ. Милиционер çăварĕнчи тăлавара кăларчĕ, ури-аллине салтрĕ. — Акă мĕн, шеремет, сасă тусанах, леш тĕнчене ăсататăп! Пире пулăшсан, тивмесĕрех ирĕке яратпăр!

— Сире мĕнпе пулăшмалла ман?

— Юлташна кунта чĕнсе ил. Калăпăр, чикарккă тивертме шăрпăк çук сан...

Милиционер турткаланасшăнччĕ. Пурпĕр вĕçертес çуккине туйса тата пĕчченех çакланнипе тарăхнăран килĕшрĕ. Весем лупасайне кĕчĕç.

— Трапхим... — юлташне йыхăрчĕ милиционер.

— Кам унта?

— Эпĕ...

— Мĕн кирлĕ?

— Шăрпăк пар-ха. Туртас килнипе вилетĕп.

— Хăлех.

Тепĕр милиционерĕ çывхарчĕ кăна — Ванюк пăвса та илчĕ.

— Тсс... Шăп пул. Халь леш тĕнчене ăсататăп! — пăшăлтатрĕ вăл. Милиционер хирĕçесшĕнне сиссен, аякĕнчен чăмăрĕпе тăрăслаттарчĕ. Лешĕ çĕре тĕшĕрĕлсе ӳкрĕ.

Кун револьверне Коля илчĕ. Ури-аллине çыхрĕç те çăварне тăлаварпа пăкăларĕç.

Çапла икĕ милиционерне тирпейлесен, çамрăксем хуллен те сисчĕвлĕн çенĕке кĕчĕç. Кăшкăрашннне илтсе, Ванюк алăк умĕнче чарăнчĕ. Ăна курмалăхне ыттисем те тăчĕç.

— Хĕрӳпе мăнуку ăçта? Кала, шуйттан карчăкĕ! — Уляна тем хуравларĕ, Ванюксем ăнланаймарĕç. — Каламастăн-и?! — Çав самантрах револьвер кĕрĕслетрĕ.

Çамрăксем шартах сикрĕç. Кунта ĕç вăйă-кулăлла иртмесси паллах. Килнĕшĕн хăйсене хăйсем ӳпкелекенсем те тупăнчĕç, пăрахса кайма кăна хăймарĕç.

Коля хăранине-мĕнне пĕлмесĕр алăк патнелле утăмларĕ. Ванюк пӳлме ĕлкĕрчĕ.

— Кукамая вĕлерчĕç вĕт!

Ку шухăш Ванюка та хумхатрĕ. Вăл та турех пӳрте кĕресшĕнччĕ. Анчах эсреметсен хĕçпăшал пуррине, персе ӳкерме пултарасса аса илсе, урăхла май шырарĕ.

— Пуçа çухатнипе кукамуна çăлас çук.

— Мĕнле тӳсес?

— Эпĕ тӳсме хушмастăп. Çенĕке кăларасчĕ вĕсене.

— Мĕнле?

— Натюш аппана тупса паратăп тесе илĕртесчĕ. — Ăнлантăм, Юман Паттăр! — килĕшрĕ Коля.

— Акă мĕн, шереметсем, — Коля шала кĕрсен, ыттисене астутарчĕ Ванюк. — Хăраса ан тăрăр. Эп çапса ӳкернĕ пеккине пусарса выртăр. Иккĕн пĕр çынна çĕнмеллех ĕнтĕ. Сирĕн кĕсъере чул та пур. Ним шеллемесĕр пуçран çапса анратăр!

— Юрать, Юман Паттăр.

— Шаккатпăр!

Алăк пуканĕ урлă каçнă-каçманах кукамăшĕ тенкел çинче ларнине курчĕ те Коля, вăл чĕррине ĕненсе, лаштах сывларĕ.

Мăнукĕ кĕни Уляна сехрине пушшех хăпартрĕ. «Мĕн шыраса килтĕн-ши тесе ятласшăнччĕ, лешсене систересрен хăраса

— Ах, анчах, ачам, ăçта çӳретĕн эсĕ? — терĕ. Коля хăйне хăй ним ăнланайман пек калаçрĕ:

— Урамра-çке, кукамай. Анчах мана çакă тĕлĕнтерет: Пӳрт умĕнче, кил хушшинче, кунта та хĕçпăшаллă çынсем. Мĕне пĕлтерекен япала ку?

Ĕнтĕ пурте Коля еннелле çаврăнчĕç, Павăл Атăлкассинче хăйсем çине тапăннă йĕкĕте палларĕ те:

— Пĕр вăрă-хурахĕ тупăнчĕ! Çак сĕлеке, атаманĕпе пĕрле, пуринчен малтан пирĕн çине ал çĕклерĕ! — терĕ хаяррăн.

— Ав епле иккен?! — кăшкăрса пăрахрĕ Ваймистров. Коля çиллине аран шăнарса, хисепленĕн курăнма тăрăшрĕ.

— Эп ун чухне Натюш аппана тытса кайнине тĕрĕс мар тесе шутланă.

Ваймистров сасартăках тепĕр май шутларĕ. Йĕкĕт хăех парăннипе усă курма май çук-ши?

— Халь аппуна тĕрĕсех хупнине ăнлантăн-и? — терĕ вăл, сассине улăштарса.

— Конешнă!

— Куншăн мухтама тивĕç. Маттур йĕкĕт эсĕ. Натюш аппу ăçтине те пĕлетĕн-и, тен?

— Конешнă. Кирлĕ пулсан, ертсе кайма та хатĕр.

— Ах, ачам?! — чĕри çурăлас пек йынăшса ячĕ Уляна. Коля шартах сикрĕ. Кукамăшне тӳсмелле мар хуйхă кӳнине сисрĕ вăл. Пурпĕр хăйĕннех печĕ:

— Чăнах, каторгăран таврăннă-таврăнман пасарсенче çăвар карса çуреме пикеннĕ. Ларасчĕ килте пĕр шарлами!

— Ах, анчах, Коля! Мĕн сӳпĕлтететĕн?! Эс кун пек пуласса тĕлĕкре те курман-çке?!

— Хупла çăварна! — Улянана револьверпе хăмсарса кăшкăрчĕ Ваймистров.

— Господин начальник, ват çын сехрине ан хăпартăр. Тăна кĕрсен, хăех каçарĕ-ха мана.

Ваймистров револьверне пиçиххи хушшине хĕстерчĕ. Хаярланса айкашнипе йĕкĕт кăмăлне пăсма, вăл кутăнланнипе ăнсăртран сиксе тухнă телей çухалма пултарасса тавçăрчĕ. Ан тив, халлĕхе улталантăр. Аппăшне тупсан, ăна та çыхса пăрахĕç. Вăлах Ваймистрова пусма çинчен сирпĕтсе янине те тупса парĕ. Ун чухне вара пĕр чăрмавсăр мĕн тума пултарнине пурнăçлĕ. Ваймистров кăмăллă пек курăнма хăтланса хуравларĕ:

— Çамрăк çын, ан хумханăр. Сехĕрлентерес шутпа мар эпĕ, ун ĕç çук тесе кăна каларăм. Ертсе кай хăвăрт!

— Атьăр!

— Ах, анчах, ачам!.. — ахлатса юлчĕ Уляна.

Коля чĕри сăнă пырса тăрăннă пек ыратрĕ. Паллă тукаласа кукамăшне хăй мĕн шутланине систересшĕнччĕ, лешсем хупăрласа тăнипе май килмерĕ. Милиционерсем халь çеç çутă çĕрте пулнипе çенĕкре тĕпсакайне кĕртсе янăн ним курми пулса тăчĕç. Çамрăксем тĕттĕме хăнăхма ĕлкĕрнĕрен вĕсене лайăх тĕшмĕртрĕç.

Ваймистров, вăрă-хурах пурнăçĕнче яланах тĕттĕмпе усă курнăскер, çаратнă хуçисен аллине çакланнăн кăшкăрса ячĕ:

— Мĕн кăштăртататăр?! Ма алăка уçмастăр?!

Çав вăхăтра Ванюк Ваймистрова çулса илсе çĕклерĕ, çывăхри милиционера çапрĕ. Иккĕшĕ тĕшĕрĕлсе ӳкрĕç, йынăшса ячĕç. Ванюк тепĕр милиционерне ура пуçĕпе тапрĕ, — лешĕ стена çумне çапăнчĕ. Пӳрни курок çинче пулнипе хăй те астумасăр туртса ячĕ. Çенĕкре рĕвольвер кĕрĕслетрĕ. Çамрăксем ĕнтĕркесе кайрĕç. Çывăхра пăшал пенине халиччен илтмен-çке. Хăшне те пулин тивертмерĕç-ши?

— Шаккăр! 

Ванюк сасси çамрăксене тăна çавăнтах милиционерсем çинелле турта-турта пăрахрĕç, ăçтан лекнĕ латтарчĕç.

Коля, пăтăрмах пуçлансанах, ӳкерчĕ те ун çине хăпарса ларчĕ, асăнмалăх ислетрĕ.

Тăваттăмĕш милиционерĕ ырă мара нелле хĕсĕнчĕ. Тĕркешнĕ вăхăтра алăка пӳртелле тарса кĕчĕ, револьвер аврипе тухса тарчĕ.

— Мĕн унта? — ыйтрĕ çурамра çӳрекен терĕ милиционерсем.

— Пĕтрĕмĕр, пире хупăрларĕç! — терĕ те лешĕ Вăтакасалла чупрĕ.

Ун хыççăн ытти пере вĕçтерчĕç.

Тепĕр самантран пӳрте Коля вашкăртса кĕчĕ. Наумпа Уляна унта ним ăнланаймасăр хытса тăраççĕ.

— Ах, анчах, ачам, сывах-и эсĕ?.. — çенĕкре пăшал пенине илтнĕрен çуйланса чĕнчĕ Уляна.

— Кукамай, каçар, тархасшăн... Кӳрентертĕм эп сана. Урăхла май пулмарĕ. Персе пăрахасран хăраса, тĕттем çĕре илĕртсе кăларма тиврĕ.

— Ах, анчах, ачам... Тунмастăп, мана мăка çĕçĕпех касса пăрахрăн.

— Каларăм-иç...

— Ĕненетĕп, ĕненетĕп... Ĕнтĕ иртрĕ... Анахвис вирхĕнсе кĕчĕ.

— Кукамай, чĕрех-и эсĕ? — терĕ те ăна ыталарĕ. — Мĕн турĕç вĕсем сире?

— Мана нимех те мар, хĕрĕм. Наума хĕнерĕç. Кусар сăмсалли пур унта, çав пуçласа пачĕ. Платун Павăлĕ тăрларĕ...

— Мана чăмăрпа кăна çапкаларĕç. Вăт кукамун чĕрине йăлтах хăпартрĕç. Ун еннелле тĕллесе кĕрĕслеттерчĕ... 

Çак сăмах çине Ванюк васкаса кĕчĕ.

— Уляна аппа... Наум пичче... — алăк урлă каçнă-каçманах хаваслăн чĕнчĕ вăл. — Эсир сывви чуна лăштăр ячĕ. Вĕлерчĕç пулĕ тесе чун юлманччĕ. Ĕнтĕ ним хăрамалли те çук. Вĕсем пирĕн алăра.

— Пурте мар. Ав пĕри чӳречене çĕмĕрсе тухса тарчĕ. Çамрăксем тин асăрхаса чупса пычĕç. Урамра никам та курăнмасть.

— Инçе каяймĕç. Хапха патĕнче пурпĕр тытаççĕ вĕсене.

— Ах, анчах, ачасем... Тем инкек пулмĕ-ши?

— Пирĕнпе ним те тăваймĕç, Уляна аппа. Пуçарнă ĕçе вĕçне çитермеллех. Эпир вĕсене сирĕн сехрене хăпартнăшăн, чӳречене çĕмĕрнĕшĕн — пуриншĕн те тавăрăпăр. Чумари юлташ, кайрăмăр!

— Ним те ан канăçсăрлан, кукамай. Чиперех иртĕ! — ăна лăплантарасшăн сăмах хушрĕ Коля та.

— Чӳречине ыранах лартăпăр. Халь ним шухăшсăрах выртса канăр. Тек никам та хускатмĕ! — йăпатса хăварчĕ Анахвис. 

Кил хушшинче ури-аллисене çыхнă, çăварĕсене тăлавар чикнĕ эсреметсем выртаççĕ. Хăшĕсем аяк шăмми хуçăлнăран йынăшаççĕ, теприсен пуçĕ е çамки çине мăкăльсем туха-туха ларнă. Вĕсем çапах та айван ăслă çамрăксем мĕн хăтланнипе çырлахĕç те вĕçертсе ярĕç тесе шутланăччĕ, Ванюк сăмахĕсем ăшчикĕсене пăр кĕртсе ӳкерчĕç.

— Чумари юлташ, кукаçупа Натюш аппуна казаксем мĕнле илсе кайнине астăватăн-и?

— Конешнă, Юман Паттăр! Вĕсене йĕнер çумне кăкарса чуптарнă.

— Мухтама тивĕç. Тăнпуçа çухатман-ха эсĕ, çын пулас шанăç пур. Анчах пирĕн йĕнер çук-çке?

— Ним те мар, Юман Паттăр! Виçĕ лавăн ултă турта. Кашнин çумнех кăкарăпăр та тройка кулнĕ пек пулĕ. Шăнкрав çуккишĕн кăна кăштах пăшăрханмалла. Çĕр çĕмĕрсе ăсатаймастпăр!

— Кăкарса ăçта илсе каятпăр? — ыйтрĕ çамрăксенчен пĕри.

— Çавна та чухлаймасан, чăннипех шеремет эсир! Е пирĕн асатте-аттесене хурăн хуллипе ăçта çунтарнине илтмен-и?

— Хурал пӳртне илсе каятпăр!

— Ĕнтĕ урисене салтăр та кашни турта çумне пĕрерĕн кăкарăр!

Малти лав ларкăчĕ çине Коля хăпарчĕ, лашана хăваларĕ. Павăлпа Ваймистров туртăннине асăрхасан, чăпăрккапа тăсса çапрĕ.

Çутăра пулсан, Энĕшкасси ялĕ кулса вилĕччĕ е хăраса ӳкĕччĕ. Халь урам хушши шăпах. Ялйыш ним туйми çывăрать. 



Пус хапхи патне юлнă çамрăксем пакурĕсене йăтса тухрĕç, темиçе тĕле чул пухса хатĕрлерĕç. Милиционерсем лавпа килессе кĕтеççĕ. Тем вăхăтран виççĕн чупса килнине асăрхарĕç. Камсем-ши? Çывхарса пынăçемĕн виççĕшĕ те ют çынне тавçăрчĕç. Çавсем кусем, Ванюксем хускатса янăскерсем. Çитсенех хапхана турткаларĕç, çирĕп çыхса лартнине ĕненсен, самантлăха ним тума аптраса тăчĕç. Вара хăйсĕм хушшинче пакăлтатрĕç:

— Мĕн пăхса тăратăр?! Салтăр хăвăртрах!

— Е хăваласа çитессе кĕтетĕр-и?!

Пĕри салтма хăтланчĕ. Çав вăхăтра темиçе енчен ывăтнă чулсем шăхăра-шăхăра çитрĕç, хăшне пуçран, хăшне çурăмран е çамкинчен лекрĕç. Милиционерсем тăна кĕме ĕлкĕриччен чулсем тепĕр хут çитее ӳкрĕç. Пĕри наганĕпе пеме хатĕрленсе пăхкаларĕ. Ниçта никам курăнман пирки кăшкăрчĕ:

— Кам унта?! Мĕн айкашатăр?! Астăвăр, перетĕп! Унччен те пулмарĕ — тахăшĕ ывăтнă чул муклашки милиционер çамкине пырса çапăнчĕ. Лешĕ сасартăках хăйсене хупăрласа илнине сисрĕ. Тарса хăтăлмасан, куçа сиктерсе кăларĕç. Вара текех ним шутласа тăмасăр укăлча хапхи урлă ярăнтарчĕ. Ăна курмалăхне ыттисем те тапса сикрĕç. Хăйсем хăравçăланнине сиресшĕн револьверсенчен кĕрĕслеттерчĕç.

Çамрăксем хӳтлĕхрен тухрĕç. Укăлча карти çине хăпарса кăшкăрашрĕç:

— Охо-хо-хо-хо!

— Тытăр! Тытăр!

Револьвер сассисем инçетрен инçете кайса çухалчĕç.

— Куянла чупаççĕ!

— Йытă та хуса çитеймĕ!

Урам тăрăх лавсем тĕрлеттерсе килни çамрăксен хаваслăхне татрĕ. Тепĕр хут сисчĕвленчĕç.

— Юлашкисем мар-и?

— Атьсемĕр, хӳтлĕхелле кĕрер! — йыхăрчĕ пĕри. Çамрăксем ывăçласа сапнă пăрçа пекех саланчĕç, аллисене чул тытрĕç. Анчах мĕн тамаши ку? Турта çумне çынсене кăкарнă-çке! Милиционерсем Юман Паттăрсене тытса каяççĕ-им? Çамрăксем пĕр çуйланчĕç, пĕр тăвăлланчĕç. Тем пулсан та, юлташĕсене çăлса хăварма шутларĕç. Лавсем инçех мар ĕнтĕ. Малти тăрантас çинче ларса пыракансенчен пĕри кăшкăрчĕ:

— Охо-хо-хо-хо!

— Кам сасси?

— Юман Паттăрăн мар-и? — Апла камсене кăкарнă?

— Шереметсем, ăçта эсир?

Иккĕленмелли çук, Юман Паттăр сасси. Çамрăксем хӳтлĕхрен чупа-чупа тухрĕç, малти лава сырăнса илчĕç. Мĕн те пулин калама ĕлкĕриччен Ванюк ыйту пачĕ:

— Ыттисем кунталла килмерĕç-и?

— Килчĕç! Укăлча урлă каçса тарчĕç!

— Патăмăр та, ваçка, чулпа!

— Ĕлккен! — терĕ Ванюк хаваслăн. — Тарнă пулсан хăямата. Тыткăна çакланнисене суд тăвăпăр!

Ан тив, çамрăксем суд умне тăрса курман та, мĕнле пулса иртнине илткеленĕ. Ахальтен-им Енелпе Пиш çĕр общинисем утравшăн темиçе çул судлашнă. Ĕнел халăхĕ Мнххапа судлашнине те пĕлеççĕ.

Сĕтелпе тенкел кăларса лартсан, Ванюк хушрĕ:

— Чумари юлташ, тилхепе салтса кил-ха!.. — Лешĕ илсе пырсан ыйтрĕ: — Сирĕн шутпа мĕнле, çакма тӳсеет-ши?

— Мăшăрласа çаксан та татăлас çук! — çирĕплетрĕ Коля.

— Тӳсет! Тӳсет! — сĕрлерĕç ыттисем.

— Ĕнтĕ эсреметсене çавăтса килĕр.

Çамрăксем кула-кула милиционерсене турта çумĕнчен салтрĕç, урисене çĕнĕрен тăлласа, сĕтел умне пăрахрĕç.

Ванюк малтанах Улянасен сехрине хăпартнинчен пуçласшăнччĕ. Кусар сăмсалли çавă ĕнтĕ. «Натюша тытма килнисемех мула çаратрĕç» тенине аса илчĕ те тĕрĕссипе тĕрĕс маррине тĕпчесе пĕлме шутларĕ.

— Йăмăкăм, Натюш аппана тытса кайнă, арчасене тустарнă эсреметсем кунта пур-и?

— Пур... Авă! — айккинерех выртакан икĕ милиционер çине кăтартрĕ Анахвис.

Çамрăксем сасартăках шӳтлеме-кулма чарăнчĕç. Улянасем патĕнче эсреметсем мĕн хăтланнине лайăхах пĕлмеççĕ те, Натюша милиционерсем тытса кайнă, çавсемех Анахвис япалисене çаратнă тенине илтме ĕлкĕрнĕ. Вăрă-хурах такамăн кăмăлне те тăвăллантарĕ. Хушăран хаяр сасăсем тапса тухрĕç:

— Пуçĕсене пăркăчламалла!

— Атăла кайса ямалла!

— Сирĕн шухăшăрпа килĕшетĕп, шереметсем. Анчах асапланас килмĕ вĕсен, кутăнланмасăрах каласа парĕç.

— Тĕпчеме пуçлас! — каллех шавласа илчĕç çамрăксем. Ванюк пĕр милиционерне çухавинчен тытса тăратрĕ, çăварне тĕркелесе чикнĕ тăлавар татăкнĕ кăларчĕ. Вăрă-хурах çуйхашма тапратрĕ:

— Мĕн хăтланатăр эсир?! Ярăр пире!

— Хупла çăварна! — çухавине хытăрах тытса пăчăртарĕ Ванюк. — Çывăракан халăха вăратса кăларас тетĕн-и? Е вĕсем мĕн тума пултарасса мантăн-и? — Вăрă-хурах чĕмсĕрленчĕ. Ванюк юри хутне кĕнĕн шухăшне малалла тăсрĕ: — Луччă хамăр çеç чухне ним пытармасăр каласа пар. Кам эсĕ? Ăçтисем? Ман йăмăкăн мулне кампа çаратрăр? Сирĕн ытти юлташăрсем ăçта? — Ванюк ун хуравне кĕтнĕ май çивĕч куçĕпе тинкерчĕ. Лешĕ шарлас шутлă маррине сиссен, сасартăках кăшкăрса пăрахрĕ: — Чĕлхӳне çыртса хăтăлас терĕн-им?! Кала! — Револьверне сĕтел çине хучĕ. Тӳре-шарасем айăпланакансене хăратма çапла айкашаççĕ тенине илтнĕ вăл.

— Кала, эсремет! Унсăрăн пуçна каялла пăрса лартатпăр! — Ванюк шухăшне çирĕплетрĕç ыттисем те.

Вăрă-хурах çамрăксем шӳтленипех ирттермессе татăклă ĕненчĕ. Хăйсене хăратса е йăпатса кăна хăтăлма май пур пек сунчĕ, ыратнине мансах хăюллăн тавăрчĕ:

— Эпĕ камне, ăçтине кантурта пĕлеççĕ. Кирлĕ пулсан, унта кайса ыйтăр. Халь мана çамрăк хĕр питех телĕнтерчĕ: мулне тупса панăшăн тав тăвас вырăнне элеклеме пикенчĕ.

— Эс ху элекçĕ! Вăрă-хурах!

Лешĕ куна чĕрине хумарĕ. Уксе юлса çухаласран хăранăн шухăшне çине тăрсах малалла тăсрĕ:

— Эсир, ачасем, хăвăр мĕн хăтланнине хăвăр та чухламастăр. Пире тустарнипе влаçа пĕтерес çук. Ыранах çĕршер салтак, çĕршер казак пулеметсемпе килĕç те, сире çеç мар, аннӳсене те персе пăрахĕç. Яла кăмрăкпа кĕл туса хăварĕç. Мĕншĕн тесен эсир власть çине ал çĕкленĕ. Хăвăра шеллесе калатăп: ытлашши шала кĕмен пек чухне салтса ярăр!

Çамрăксене ирĕксĕрех шик кĕчĕ. Ялĕнче казаксалтаксем алхаснине пĕлеççĕ-çке. Эсреметсемпе çыхланнăшăн ӳкĕнекенсем те тупăнчĕç. Вăхăт пур пек чухне салансан авантарах мар-ши? Мăшкăлласа кулнипе çитĕ. Пĕри кайсан, ун хыççăн ыттисем те саланĕччĕç. Пуçараканĕ пулмарĕ, Ванюк мĕн хăтланасса кĕтрĕç.

Ванюк пĕр хушă йĕнченĕ пек пулса тăчĕ. Çапăçнă вăхăтра ку шухăш ăна пырса кĕмен. Тӳре-шара астутарни ахаль пулмасси паллах. Юлташĕсем сехĕрленнине те сисет. Анчах хăраса вĕсем май çаврăнса ӳкес вырăнне чĕрине хытарчĕ. Халь каялла чакни, вăрă-хураха тăрă шыв çине кăлармасăр вĕçертни йăмăкĕнчен кулни пулĕччĕ. Эсремет ăна пĕтĕм çамрăк умĕнче элекçĕ терĕ-çке.

— Ахă, шеремет... Эпир сана ним пытармасăр каласа парасса шаннăччĕ, вара чиперех ăсатасшăнччĕ. Эс ун йышши мар иккен. Айăлна йышăнса каçару ыйтас вырăнне пире юнама пăхатăн, ялйыша асаплантарассипе, çурт-йĕре çунтарассипе хăратасшăн!.. Шереметсем! — чĕнчĕ тантăшĕсене Ванюк. — Ку кашкăртан хăтăлас, вăл пирĕн çине инкек-синкек ан ятăр тесен, мĕн тумалла?

Юлташĕ хăюллăн калаçни çамрăксене тепĕр хут чĕрĕлентерчĕ.

— Мĕнни паллах, тилхепене ахальтен салтса килмен! — терĕ Коля.

Ыттисем те шавласа кайрĕç:

— Тĕрĕс! Хапха кашти урлă çакас!

— Урăх пире хăратса ан пурăнччăр!

— Ну вăт, шеремет, халăх сăмахне хăвах илтрĕн. Сăх-сăх. Çылăхусене турă каçартăр!

— Ачасем, тăна кĕрĕр! Кайран хăвăрах йывăр килĕ! — çуйхашрĕ вăрă-хурах.

— Ахă, çав-çавах юнатăн иккен?! Лутра яла куçарсан, аллусем çĕкленеймĕç! Петле хурăр!

Коля йăлă туса вăрă-хурах мăйне тăхăнтарчĕ. Тилхеперен сĕтĕрсе те хыçалтан тапа-тапа хапха кашти айне илсе пычĕç. Тилхепе вĕçне ывăтса кашта урлă каçарчĕç, чăнах та туртса пурантарас пек кăтартасшăн, пĕтĕм сасăпа юрласа ячĕç:



Инке терĕм, мĕн терĕм, 

Ăш мунчана пыр терĕм.

Идет ходом, водом. 

Идет веселее!..



Вăрă-хурах тӳсеймерĕ, пĕтĕм чĕререн хăраса хурлăхлăн йăлăнчĕ: 

— Чуна хăварăр, тархасшăн! Пĕтĕмпех каласа паратăп!

— Шереметсем, пушатăр-ха эппин! — хушрĕ Ванюк. Вăрă-хурах ураран ӳкрĕ. Такама тем туса пăрахма хатĕр тискер йĕрĕх тылă витĕр кăларнăн выртать. Ванюк ăна çухавинчен тытса тăратрĕ.

— Эпир шӳтлеменнине хăвах чухлатăн. Çакман пек чухне пирĕн ыйтăва хуравлама васка. Унсăрăн тепĕр май та шухăшлама пултаратпăр!

Вăрă-хурах юлташĕсем еннелле тинкерчĕ. Лешсем те ун çине шăтарасла пăхаççĕ. Вĕсен йăли — хăв пĕтсен те юлташна упраса хăвармалла. Ку саккун куç умне инкек сиксе тухиччен питех çирĕп. Мăйкăч тăхăнтарса такан патне илсе пырсан, çийĕнчех арканать. Пурнăç хаклă-çкĕ. Çак кăна иккĕлентерет: каласа парсан, чиперех вĕçертĕç-ши? Татăклах ĕненесшĕн:

— Улталамастăр-и? Чĕрĕ хăваратăр-и? — терĕ юлашкинчен аран-аран тухакан сассипе.

— Ан хăра! Тивместпĕр! — терĕç çамрăксем.

— Сăмах паратпăр! — çирĕплетрĕ Ванюк та: — Ĕнтĕ кала!

Вăрă-хурах тем вăхăт шарламасăр выртрĕ. Вара юлташĕсем ан илтчĕр тенĕ пек пăшăлтатрĕ:

— Хĕрача тĕшмĕртни тĕрĕсех. Вĕсен мулне эпир çаратрăмăр. Кайран тупса паранçи турăмăр...

— Кампа çаратрăр?

Тепĕр вăрă-хурахĕпе Ваймистров сивĕ тытнă пек пулчĕç. Астутарса хытарма çук, çăварĕсенче тăлавар.

— Ну?!. — вăрă-хурах чĕмсĕрленсенех васкатрĕ Ванюк.

— Ав çавăнпа пĕрле... — сулса кăтартрĕ Анахвиссем патне пынă тепĕр милиционерĕ енне.

Ванюк лешĕн çăварĕнчи тăлавара туртса кăларчĕ.

— Тĕрĕс-и?

— Суять, йытă! Хăйĕн пуçне çăласшăн çынна сутать! Эпĕ Энĕшкассинче пурĕ те хĕрарăма тытса кайнă чухне çеç пулнă!

— Юман Паттăр, вăрă-хурах тунманнине хăçан курнă эсĕ?!

— Чăнах, мĕн калаçса тăмалли пур унпала?!

— Çакас! — шавларĕç çамрăксем.

— Тăхтăр-хă, шереметсем, çакиччен пуçне пăркăчлар! Çамрăксем вăрă-хурах пуçне тилхепе вĕçĕпе йăлласа çыхрĕç, пакур аври чиксе пăрма пуçларĕç. Ку та тӳсеймерĕ хайхи, юлташĕн сăмахне çирĕплетрĕ.

Çамрăксем минресе кайрĕç. Вăйă-кулăран тенĕ пекех, вĕсен куç умне икĕ эсремĕт тухса тăчĕ. Вăрă-хурах тени камăн сехрине хăпартман?! Мĕн тумалла ĕнтĕ? Вилĕм хакне ӳкерсе ирĕк памалла-и? Çу-ук... Çакланнă вăрă-хураха хăçан чĕрĕлле веçертнĕ? Анчах шаккаса пăрахма та хăю çитереймен пирки аптраса тăчĕç.

Вара Анахвис ăс пачĕ:

— Ачасем! Мĕн пăхса тăратăр?! Эсреметсене хурал пӳртне хупмалла та, тул çутăлсанах халăх пухмалла. Ан тив, халăх умĕнче явап тытчăр! 

— Тĕрĕс, йăмăкăм!

— Хурал пӳртне хупас!

Шавласа илчĕç те çамрăксем вăрă-хурахсене хуллăн-пĕççĕн тытса хурал пӳртне кĕртсе пăрахрĕç.

— Шереметсем, Наум пиччене хĕненисене, Уляна аппа сехрине хăпартнисене мĕн тăватпăр?

— Мĕн тăватпăр-и? Хурал пӳртĕнче Иван пичче карçинкка авать. Хăва хулли тем чухлех ун! — астутарчĕ Коля.

Ванюк сасартăках тавçăрчĕ.

— Чумари юлташăн ăсĕ яланхи пекех малта. Хулă илсе тухăр хăвăртрах!

Кĕçех çĕклемпе хулă йăтса килчĕç. Павăла пĕчĕк ачана тыткаланăн тенкел çине вырттарчĕç, çыхса хучĕç.

— Вăт çапла, шеремет комиссарĕ. Паян шыва кĕртсе ят хуни сахал терĕн эппин, татах шыратăн. Сан аçу староста чухне Энĕшкассисене çак тенкел çинче хурăн хуллипе хĕнеттернĕ тет. Вăт, ĕнтĕ унăн ывăлĕ хăва хулли тутанса пăхтăр.

Çавăнтах хулăсем чăвăшлатни илтĕнчĕ. Пĕччен-иккĕн мар, тăваттăн-пиллĕкĕн çара çĕртен ислетрĕç. Стражниксем çунтарнă чухлех тивертеймерĕç те, самантрах Павăл çурăмĕпе купарчи хĕртнĕ тимĕрпĕ пуснăн хуралчĕ. Çăварĕнче тăлавар пулмасаи, пусма вырттарнă сысналлах çухăрĕччĕ. Халь мекĕçленсе те чĕтресе кăна выртрĕ.

Çамрăксене хулăпа çеç çапни сахал пек туйăнчĕ. Вĕсен ăна тата мĕн те пулин туса асăнтарас килчĕ.

— Шереметсем, туятăп, эсир çапнипе кăна çырлахасшăн мар ĕнтĕ. Хаяр ан сунтăр тесе, эмеллесе те ярасшăн. Эпĕ килĕшетĕп. Ураласем патĕнче тикĕт лакунĕ пурччĕ мар-и? — терĕ Ванюк.

Çамрăксем Павăл çурăмĕпе купарчине тикĕтпе хуп-хура пуличченех сĕрсе ячĕç, месерле вырттарса сăтăрма та манмарĕç.

— Вăт çапла, шеремет комиссарĕ... Суранлантарчĕç те юсамарĕç тесе ан ӳпкеле. Хуторпа Энĕшкасси хушшинче çӳренĕ чух яланах асра тыт!

Хăйне салтса ярсанах, Павăл ыратнипе çатăртатнине пăхмасăрах килнелле сиккелесе тарчĕ.

Черет Ваймистров патне çитрĕ. Ăна та çыхса вырттарчĕç те хулăпа лайăх кăна ислетрĕç.

— Мĕнле, шеремет, пирĕн ял еннĕлле татах çаврăнса пăхасшăн-и? — суранлă ӳте тикĕт сĕрнĕ май ыйтрĕ Ванюк.

— Нихçан та... Паянхишĕн эп айăплă мар, аслăрах тӳре-шарасем хушни хупларĕ. Каçарăр, тархасшăн...

Ваймистров аран-аран тăрантас çине хăпарчĕ. Ларма е таянма çук пирки йытăлла тăватă уран тармакланса, лашине хăваларĕ.

Елюк хăйне ирĕксĕрлесе арăм тунăшăн куççуль сахал тăкман. Тӳсме те йывăр çав. Мĕн пĕчĕкрен савса ӳстернĕ ашшĕ-амăшĕ вунçичĕ çулхи çамрăк ĕмĕрне шеллемерĕ, хăйсен пуянлăхне сыхă упрассишĕн ăна такама качча пачĕ. Çамрăк хĕр ĕмĕт-шухăшне ним хĕрхенми касса татрĕç. Чăнах, упăшки кам таврашне, хăш ялсене паян кунччен те пĕлмест вăл. Ыйтсан, шӳтлесе е юптарса ирттерет. Хистесен: «Сана кам таврашĕ е эпĕ кирлĕ?» — тесе хăтăрса пăрахать. Çапах куççулĕ типсе, хуйхи кăштах тамалсан, ăраскалне парăнчĕ. Упăшки йăпăлтатма тăрăшни, милиционерсем ăна хисеплесе пуç тайни, ашшĕ мулне шеллемесĕр пурнăç туса пама тăрăшни кăмăлне кăштах çавăрчĕ.

Упăшкине ăсатсан, Елюк темшĕн çывăрнă-çывăрман йăваланса çĕр каçрĕ. Ире яхăн кăтăш пулайнăччĕ — хапха умне лав тĕрлеттерсе çитнипе вăранса кайрĕ. Чӳречерен пăхса, упăшки таврăннине пĕлчĕ. Чĕри кăна лăпланаймарĕ. Хапха умне лавĕпех килнĕскер, каялла каясси паллă. Юратсан-юратмасан та, çамрăк пуçпах çĕрĕн-кунĕн упăшкинчен уйрăм кам пурăнасшăн-ши? Ваймистров тăрантас çинчен аран-аран аннине курсан, Елюк хăраса ӳкрĕ, тӳсеймерĕ, хирĕç чупса тухрĕ.

— Куçма, мĕн пулнă санă?

— Пӳртре каласа парăп... — мăкăрти сасăпа хуравларĕ те Ваймистров арăмĕ çине пăхмасăр утрĕ. Пӳртре: — Елюк, эпĕ санпа сывпуллашма кăна кĕтĕм... — терĕ.

— Куçма, мĕн сӳпĕлтететĕн? Ăçта, мĕн сиксе тухрĕ?

— Ун çинчен аçу каласа парĕ. Эпир пĕрле çӳренĕ. Халь мана ăнланма тăрăш... Эпĕ чăннипех сана чĕререн юратса качча илтĕм. Кĕске вăхăтлăха та пулин çынла пурнăç кăтартнăшăн, мана парăнса савнăшăн сана нихçан та манассăм çук. Уншăн тайма пуç... Çакна кăна маннă эпĕ: Пакăш ращинчи çынна ыттисемпе явăçма юрамасть. Кашни харпăр хăй ăраскалĕпе çырлахмалла.

— Куçма, Куçма, мĕн аташатăн эсĕ? — чунтан хурланса сăмах хушрĕ Елюк.

— Çук, аташмастăп... Эпĕ вăрă-хурах. Ман каллех Пакăш ращине таврăнмалла. Сывă пул. Ан çиллен...

Елюк çавăнтах ĕнтĕркесе ӳкрĕ. Тăна кĕре пуçласан, чӳрече умне чупса пычĕ. Лав çухалма та ĕлкĕрнĕ. Пурнăçĕнче ниепле юсама çук инкек сиксе тухнине ăнлансан, çĕре тĕшĕрĕлсе анчĕ, сасăпах макăрса ячĕ. Тем вăхăтран, тул çути сарăлнине туйса, сасартăках çакна аса илчĕ: «Халь мĕн илтни тĕрĕсех пулсан, кунта самант та пурăнма юрамасть»...

Ку вăхăтра пусăра ытла илемлĕ те пархатарлă-çке! Таса та уçă сывлăша çăтса тăранмалла мар. Юр айĕнчен тухса вăй илнĕ ыраш калчи ем-ешĕл. Килес ырă куна халалласа, тĕпсĕр тӳпере тăрисем юрă шăратаççĕ.

Елюк такăна-такăна чупнă çĕрте нимне те туймарĕ, асăрхамарĕ. Хутор хапхи патне хашкаса çитсен чарăнчĕ. Ăна питĕрмен иккен. Тепĕр чухне пулсан, Елюк чĕри сехĕрленĕччĕ. Халь ним йӳпсемесĕр пӳрте кĕчĕ. Кунта мĕн пуррине курсан, хăйĕн çĕклейми хуйхине маннăн алăк патĕнчех хытса тăчĕ.

Ашшĕ кравать çинче йынăшса выртать. Амăшĕ ун кĕпине аран сĕвсе уçрĕ те çухăрса ячĕ:

— Турă çырлахтăр, кам сана кунашкал?

— Микула ывăлĕ... Нихçан та шуйттан пуçне çимĕ. Ашшĕ пекех вăрă-хурах!

— Мĕнле тасатăпăр ĕнтĕ?

— Мунча хутасчĕ... 

Ăçта мĕн инкек çакланнине ăнланаймарĕ те Елюк, Ванюка айăпа хуни хăлхине кĕчĕ. Ĕнер пасарта та çав пуçарнипĕ туре-шарасене шыва чике-чике кăларнă терĕç. Ун чухне пит шухăшламанччĕ. Халь ашшĕ каллех Ванюк аллинчен асап тӳснине илтсен, шеллес вырăнне чĕри хытрĕ. Тем каласшăнччĕ — амăшĕ чĕннипе ĕлкĕреймерĕ.

— Елюк, хĕрĕм, мĕн пирки çак тери ир çӳретĕн? Павăл алăк патнелле çаврăнса пăхрĕ. Хĕрне курсан, хăйăлти сассине кăларчĕ:

— Кĕрӳ таврăнчĕ-и?.. Вăрă-хурахсене мĕнле тавăрма шутлать?

— Таврăнчĕ те тухса кайрĕ. Мана качча парса сая тунăшăн сире тав тума хушса хăварчĕ! — чунĕ кӳтнипе каласа татрĕ Елюк.

— Мĕн сӳпĕлтететĕн? — Ăçта кайрĕ вăл?!

Елюк пĕтĕм хуйхине ашшĕпе амăшĕн ĕнси çине тиесшĕн пек:

— Вăрă-хурахăн çулĕ пĕр — Пакăш ращи! — терĕ. Павăл Энĕшкассинче икĕ вăрă-хураха тăрă шыв çине кăларнине аса илчĕ те чĕри теме сиснĕн кăртлатрĕ. Анчах ним тавçăрайман пек хăвăрт тĕксе хучĕ:

— Мĕн терĕн çак эсĕ?!

— Вăрă-хурахăн килĕ Пакăш ращинче терĕм. Хăй чĕлхипе хăй хыпарларĕ. Пакăш ращинчи çынна ыттисем хушшинче пурăнма юрамасть терĕ. Ăнлантăр-и ĕнтĕ?

Павăлпа арăмĕ пуçран кӳсекпе çапнăн минрерĕç.

Чунĕ ытла тăвăлнипе Елюк та тӳсеймерĕ, урайне татăлса анчĕ, ӳлесе макăрса ячĕ.



VII


Ваймистровсене Энĕшкассине ăсатсан, Лаврский Шупашкара çул тытрĕ. Дежурти милиционера Натюшпа Ванюка тытса килсенех систерме хушса, Улитин та килне кайрĕ.

Упăшкисене тустарнă, Атăла чике-чике кăларнă хыпар çитсен, Фрося тем пекех сехĕрленчĕ. Çакăншăн ĕнтĕ, Улитин алăк пуканĕ урлă каçнине курсанах, вăл шĕкĕреххине ĕненсе хĕпĕртерĕ. Пурпĕр тăнăçланайман пирки хурлăхлăн чĕнчĕ:

— Арся, саншăн пăшăрханса чун юлмарĕ... Мĕнле ĕнтĕ?

— Нимле те мар, Фрося. Кĕçех тăшмансем ман алăра пулĕç, пуриншĕн те тавăрăп. Лăплан та тип кĕпе-йĕм тупса пар луччă! — терĕ Улитин, шăннине тин туйнăн чĕтреме пуçласа. Тумне улăштарсан хушрĕ:

— Ĕнтĕ апат-çимĕç тата ăшăнмалли хатĕрле. Паян эпĕ хырăм выçнине те маннă.

Эрех ĕçсен, апатлансан, тинех ăшăнса çитрĕ. Кун каçа ытла нумай пăлханма лекнипе шăмми-шакки шĕлтĕрех пулчĕ. Канма выртрĕ. Урăх нимле инкек те сиксе тухмасса, Натюшпа ыттисене тытса килессе ним иккĕленмесĕрех шаннипе часах çывăрса кайрĕ.

Вăранса чӳречерен тул çути сăрхăннине асăрхасан çуйланчĕ. Мĕншĕн çаплах вăратман ăна? Энĕшкассине кайнисем таврăнмалла-çке? Нивушлĕ ĕлкĕреймерĕç?

— Фрося, ман пата никам та килмерĕ-и? — ыйтрĕ Улитин тăнă-тăманах.

— Çук-çке!

— Тĕлĕнмелле, ку таранччен мĕн туса пурăнаççĕ унта?

— Кам пĕлет, сан ыйха татасран систермерĕç-и, тен... — упăшкине йăпатма хăтланчĕ Фрося.

— Эп вĕсене кирек хăш вăхăтра та вăратма каланăччĕ-çке,

— Эс мĕн, милиционерсем тесе, паян та выçах пурăнасшăн-и? — упăшки кайма хатĕрленнипе астутарчĕ арăмĕ.

— Халь ман тĕртсен те пĕр тĕпренчĕк анас çук. Кăштах çӳресе хырăма выçтарам-ха, вара килсе çийĕп.

— Арся! — çĕр каçах канăç паман шухăшне пĕлтересшĕн пулчĕ Фрося. — Ку пурнăç карланкă таранах йăлăхтарса çитерчĕ. Пуçна çитар çине хунă-хуман, выçлăн-тутлăн анраса çӳретĕн. Тирпе шăмму-шакку кăна тăрса юлнă ĕнтĕ. Куçу путрĕ, арăму тĕлне мантăн. Пархатарĕ çав çеç: ĕнер Атăлта путарма тапăннă ав. Паян тата тем снксе тухасси пур... Кăлăхах старшина вырăнне йышăнма тăрăшрăн. Тиекре чухнех ним пăшăрханмалли те çукчĕ. , Пурлăх енчен хĕсĕкрехчĕ те, чиперех пурăнаттăмăр.

Арăмĕ ӳпкелени Улитина кӳрентерчĕ. Вăл ним те ăнланман пек туйăнчĕ ăна. Çавăнпа хăтăрса хуравларĕ:

— Тиек пурнăçне ан тапрат, Фрося. Кантур ĕçне пĕтĕмпех хам тăваттăм, чапĕ, тупăшĕ — старшинаначчĕ. Ман çине пуçа каçăртса кăна пăхатчĕç. Тăхтăр-ха, господин Озеров! Эсир те, Платун Павăлĕпе Касмухха таврашĕсем, ман умра пуç тайăр! — хĕрӳленсе пынăçемĕн хăй умĕнче чăнах та асăннă çынсем тăнăн шĕвĕр пӳрнипе юнарĕ Улитин. Упăшки кунашкал айкашнине курманскер, Фрося тĕлĕнсе те çуйланса ним шарлаймасăр тăчĕ. Çакна асăрхасан, Улитин сассине улăштарчĕ, айăпне каçарттарасшăн пек, шухăшне çемçерех тăсрĕ: — Эпĕ халь ура çинче. Ĕнер мана Михаил Петрович хăй патне чĕнтернĕ. Кĕпĕрнипе паллă ваккат та манпа тус-йышлă. Малашлăх тата хисеплĕрех те чаплăрах пулĕ. Мул енчен та аптрамăпăр. Анчах ӳçĕм çулĕ такăр мар. Унта тумхах, лакăм-тĕкĕм, лачака та тĕл пулĕ. Çавăншăн вилĕмле кĕрешӳ пырать. Хам çĕнтерессе шанатăп, эс ун пирки шухăшласа пуçна ан ват. Мĕн сас-хура пуррине кайса пĕлем те апатланма таврăнăп.

Уçă сывлăшра Улитин çăмăлраххăн сывласа ячĕ. Анчах вăраха пымарĕ ку. Арăмĕ умĕнче сăмах тытнă чухне паттăр та ăслăччĕ вăл, милиционерсем килсе вăратманнине аса илсен, тепĕр хут ĕшеленсе ӳкрĕ: «Тем сиксе тухмарĕ-ши?»

Улитин пырса кĕнĕ çĕре дежурти милиционер сĕтел çине хăпарса выртнă та харлаттарса çывăрать. Чĕрĕм ыйхă тумасăр талăк тӳсме çуккине пĕлет пулин те, вăл чĕри хускалннпе хытах кăшкăрса чĕнчĕ:

— Дежурнăй юлташ! — Лешĕ çав-çавах çывăрнă пирки татах кăшкăрчĕ: — Дежурнăй юлташ! Вăранăр!

Милиционер куçне уçрĕ, çав самантрах сиксе тăрас вырăнне анасласа карăнкаларĕ:

— Ун пекех васкаса мĕн тумалла тет? Милиционер хисеплемесĕр айкашни Улитина пушшех çиллентерчĕ.

— Ма пырса систермерĕр?! Е каçпа каласа хăварнине мантăр-и?

— Каç-и?.. А-а... — çăварне тем тултарнăн сассине аран кăларчĕ милиционер. — Çук, манман. Эсир мана начальник таврăнсан хыпарлама хушнăччĕ.

— Килмен-и вĕсем?

— Курăнмарĕç.

Милиционер ăнланмалла хуравларĕ те Улитинăн ĕненес килмерĕ. Ваймистров ăна çĕр хута чăрмантарасшăн пулман ĕнтĕ. Тĕрĕслеме те темех мар, арестленисене хупакан пӳрте кĕрсе пăхмалла кăна. Улитин милиционер патĕнчен тухрĕ. Анчах арестленĕ çынсене хупакан пӳрт питĕрнипех тăрать. Пурпĕр çемрек чӳречерен пуçне чиксе тинкерчĕ. Пушах иккен. Мĕн хăямат? Арестлемелли çынсене тупайман-шим? Е тартнă-ши? Апла тесен хăйсем таврăнмалла-çке?.. Юлашкинчен Улитин милиционерсем пурăнакан çĕре васкарĕ.

Пӳлĕмре ним йĕрки çук. Пӳртри япаласене çавраçил кĕрсе тустарса хăварнă тейĕн. Çитарсем, утиялсемпе тӳшексем урайĕнче тирпейсĕр сапаланса выртаççĕ. Пукансем айăн-çийĕн. Икĕ милиционер кăна, кунта кирлĕ пулĕ тесе Энĕшкассине кайманскерсем, ним туйми çывăраççĕ. Хăйсенчен сăмакун шăрши кӳкĕрет. Ахаль чухне пулсан, Улитин Ваймистровпа дисциплина пирки калаçннне аса илĕччĕ те ятлаçма тапратĕччĕ. Халь ун-кун шухăшлама вăхăт çук пирки милиционерсене вăратма пикенчĕ:

— Тăрăр! Мĕн йӳтенипе çитĕ! — Лешсем çав-çавах хускалманнипе утиялĕсене турта-турта пăрахрĕ.

Юлашкинчен милиционерсем куçне уçрĕç, сасартăках тăн илейменрен кăн-кан пăхкаларĕç.

— Начальник таврăнман-и? — ыйтрĕ Улитин.

— Сас-хура пулмарĕ-ха, председатель юлташ!

— Мĕншĕн ним йĕрке те çук кунта сирĕн? Мĕншĕн япаласем сапаланса выртаççĕ?

Лешсем йĕри-тавра пăхкаларĕç те председатель тĕрĕсех ятланине ĕненчĕç. Вĕсем выртнă чухне пурте чиперехчĕ. Çывăрнă хушăра мĕн сиксе тухнă-ши?

— Ним те ăнкараймастпăр, председатель юлташ. Эпир вилнĕ пекех çывăрнă!

Улитин урăх тĕпчесе-туса тăмарĕ. Ваймистров хваттерне кĕме шутларĕ. Ун арăмĕ чухламаллах пек. Пӳртре никам та çук иккен. Вырăнне те пуçтарман. Кил хушшине тухса пăхрĕ — унта та никам сасă памарĕ. Тинех Улйтин каç темле инкек пулнине тавçăрма пуçларĕ. Кĕçех вара, Энĕшкассине кайса килме шутласа, кантур ямшăкне лав кӳлтерчĕ. Хутор тĕлне çитсен, Павăл та Ваймистровсемпе пулнине аса илсе, лашисене унталла пăрма хушрĕ.

Павăлсем хапхипе çенĕкне питĕрменни Улитина тĕлĕнтермерĕ. Пуян таврашсем хĕвел тухиччен нихçан та çывăрмаççĕ. Тул çутăлнă май тарçисем ĕçе тытăнни палăрать. Хуçи таврăннă-ши?

Пӳрт урайĕнче хĕрĕ пусма вырттарнă пекех тапаланса макăрать. Амăшĕ ăна йăпатма хăтланать. Кил хуçи вырăн çинче выртать, хуп-хура хырăмне сăтăркала-сăтăркала ахлатать. Вĕсем çын пырса кĕнине те сисмерĕç. Пĕр хушă чĕмсĕрленсе тăнă хыççăн Улитин:

— Павел Платонович, мĕн пулнă сире? Мĕн пирки çав териех çуйхашатăр? — терĕ ним ăнланаймасăр.

Пӳртре ют çын пуррине асăрхасан, Павăл çемйине тепĕр инкек пырса çапнăн туйăнчĕ. Хĕрне вăрă-хураха качча парса намăса кĕнине пĕлекен чĕрчĕлĕх тупăнчĕ. Килти çӳп-çапа пытарма хăнăхнă йăлипе:

— Мĕн сĕрлетĕн?! Чарăн?! — кăшкăрса пăрахрĕ хĕрне. Ют çын сасси Елюк хăлхине те кĕчĕ. Пысăк хуйхă пусарса ӳкернĕ пулин те, вăл çемье хушшинчи сас-хурана тула кăларма юраманнине аса илчĕ. Аран-аран ура çине тăчĕ, малти пулĕме тайкаланса кĕчĕ.

— Павел Платонович, юлашкинчен те пулин каласа памăр-ши, мĕн пулнă каплах? Энĕшкассинчен хăçан таврăнтăр? Ыттисем ăçта?

— Çĕр çăттăр, Арсентий Ксенофонтович, тĕнче курман намăса кăтартрĕç. Эпир пынă çĕре Натюшĕ килте çук. Пасартанах Хусана кайнă терĕç. Амăшне тытса тухăпăр та Александр Кузьмичсем патне кайăпăр тесе шутланăччĕ. Таçтаи леш катăршнăй ачи хăй пекех вăрă-хурах шайккине пухнă та пире çулса кăна пăрахрĕç.

— Павел Платонович, ниепле те тăна илейместĕп, хĕç-пăшаллă тăхăр çын мĕнле майпа çара алăллă çамрăксене парăнтăр? Ма персе пăрахмарăр?

— Мĕнле парăннине ĕнер хăв куртăн вĕт, Арсентий Ксенофонтович. Тата эс çамрăк чух улаха çӳремен-и? Хăй çути сӳнтерсе, пĕр-пĕрне шакканине маннă-и?

— Манман. Анчах çамрăксен вăййи-кулли паянхи ĕç патне ăçтан çыпçăнтăр!

— Çавăн пекех, Арсентий Ксенофонтович... — Павăл ăна хăйсене епле суйса илсе тухнине, çенĕкре мĕн пулнине, турта çумне кăкарса чуптарнине, тенкел çине вырттарса хулăпа çунтарнине, кайран тикĕтпе сĕрсе янине тĕпĕ-йĕрĕпе каласа пачĕ те сăмахне çапла вĕçлерĕ: — Хăвăрах шухăшлăр, çенĕкре пăч-тĕттĕм. Кама перĕн унта? Хамăр тус-йышсене вĕлерĕттĕмĕр. Çавăнпа ним те тăваймарăмăр. Вăт ĕнтĕ çунса вырт...

Ахаль чухне пулсан, Улитин каçса кайсах кулĕччĕ. Хĕçпăшаллă çынсене хулăпа вырттарса ислетнĕ, çийĕнчен тикĕтпе сĕрсе янă-çке-ха. Иккĕленмелли çук, ку хыпар паянах ял-ялне сарăлĕ те, вулăсри пĕтĕм халăх ахăрĕ. Путсĕр çын ывăлĕн чапĕ татах çĕкленĕ. Улитинăн кулас кăмăл мар. Ваймистров таврăнманни касать ăна.

— Павел Платонович, милиционерсем, сирĕн кĕрӳ ăçта, пĕлместĕн-и?

Чĕрине тивертнĕ ыйту çине хуравламалли патне çитсен, Павăл ăшне вутпуççи кĕрсе ӳкнĕн пĕçерчĕ. Тӳсеймерĕ — йынăшса ячĕ.

Лешĕ асапланнине туять Улитин. Калаçтарни пушшех йывăрлатать-и, тен. Çапах шеллес кăмăлне сирсе тепĕр хут ыйтрĕ:

— Павел Платонович, милиционерсемпе вĕсен начальникĕ ăçта?

Сасартăках Павăл çилли чашкăрса хăпарчĕ. Хĕрне вăрă-хураха качча парса намăса кĕнĕшĕн тĕрĕссипе Улитинпа Лаврский айăплă. Çавсем ним тĕрĕслемесĕр темле эсреметсене милиционера лартнă. Ваймистрова начальникĕ тунă.

— Тĕплĕнех мар та, кăштах тĕшмĕртетĕп, — сассине улăштарса хуравларĕ вăл. — Ваймистров... — Начальнике кĕрӳ тесе чĕнменнине асăрхарĕ Улитин, шарламарĕ кăна, — Пакăш ращине таврăннă...

— Мĕн тума?.. Пакăш ращинче мĕн çухатнă вăл?..

— Вăрă-хурах тата ăçта кайтăр! Вĕсен йăви мĕн ĕмĕртен Пакăш ращинче.

— Павел Платонович, эсир тем аташатăр!

— Аташатăп пулсан, хама çав тери телейлĕ шутлăттăм. Ман сăмах, эсĕ умра тăнă пекех, тĕрĕс. Ваймистров хăй вăрă-хурахне ман хĕре каласа хăварнă.

Кунта кĕнĕ чух Елюк тапкаланса макăрнине аса илчĕ те Улитин пĕтĕмпех ăнланчĕ. Пурпĕр вĕçне çитиех ĕненесшĕн мар:

— Кунашкал пулма пултараймасть! — терĕ. Председатель кăмăлĕ хуçăлнипе Павăл рехетленчĕ.

Суранне татах астарасшăн тăвар сапма шутларĕ:

— Ĕненместĕр-и? Апла малалла итлĕр. Ваймистров шайккинчи икĕ вăрă-хураха Микула ывăлĕсем пăркăчласа илчĕç те, лешсем тӳсеймесĕр Улянасен мулне çаратнине, вара тупса паранçи тунине те каласа пачĕç. Вĕсене халăх пухиччен усрама хурал пӳртне хупрĕç. Пире савăнмалăх пур ку! Эпĕ, тăм-ухмаххи, хĕрĕме сая турăм. Сирĕн пирки. Эсир вăрă-хурахсене милиционера илнĕ. Куншăн энĕшкассисем çеç мар, вулăсри пĕтĕм халăх тав тăвĕ-ха!

Улитин пуçран çапнă пек вирхĕнсе тухрĕ. Тăрантас çине ларсан, ямшăкне Атăлкассинелле хăвалама хушрĕ.

Çула май çакна аса илчĕ: энĕшкассисем приговорта палăртни ахальтен мар иккен, Улитин тĕрĕслеме те хăтланнăччĕ. Çак шутпа юриех арестлекенсене хупакан çĕре пырса пăхрĕ. Икĕ вăрă-хурахĕ те унта выртатчĕç. Ĕçе илнĕ чухне те докуменчĕсем йĕркеллех пекчĕ. Хальхи пекех астăвать — Ваймистровăн фронтра аманнине ĕнентерекен хут та пурччĕ. Ыттисене хăшне сыв маррипе салтака илмен, хăшне аманнипе киле янă. Пăтăрмах самантра ăçта пурне те тĕпчесе çитерĕн. Павăл тĕрĕсех астутарчĕ, вăрă-хурахсене хӳтĕленине пĕлсен, халăх пăлханĕ. Председатель ĕçне тума тытăнни нумаях та иртмерĕ — ĕмĕр курманнине курма тиврĕ. Милиционерсем пуçĕпех тухса тарни паллах.

Татăклăн мĕн тумаллине шутласа тупаймасăрах кантура кĕчĕ. Сĕтел хушшине вырнаçса, пĕр хушă тĕлĕрсе илчĕ. Тем пулсан та Шупашкара хыпарламаллах тесе, ура çине тăчĕ. Милиционерсем пырса кĕни чарчĕ.

— Мĕн пулнă сире? Ма хашкатăр?

— Председатель юлташ, эшкер халăх куçса килет!

— Кăнтăрла сире шыва кĕртнисемех пулмалла!

— Пурин аллинче те пакур!

— Эпир пурăнакан çурт чӳречисене çапса çĕмĕрчĕç. Аран тухса тарма ĕлкĕртĕмĕр!

— Хăвăра шеллесе калатпăр, председатель юлташ, кая юлман пек чухне тухса шăвăр хăвăртрах!

Сасартăк халăх шавĕ аслати кĕрлĕнĕн çывхарни илтĕнчĕ. Милиционерсем тухса ыткăнчĕç.

— Ăçта таратăр? — теме кăна ĕлкĕрчĕ Улитин. Милиционерсем хăйне хутĕлессе шаннăччĕ. Пĕччен юлсан, пушшех хăраса ӳкрĕ. Чĕри тухса шăвăнма хистерĕ: ĕнерех урнă халăх паян пухăнса килни ырă енне мар, тем туса пăрахĕç. Хирĕç тăма ун ирĕкĕнче нимĕнле вăй-хăват та çук. Анчах алăк урлă каçсанах тĕпсĕр çырмана ӳкес пек туйăннипе чарăнчĕ. Йăлтах çухалман тăнпуçĕпе çапла шутларĕ: «Юрĕ, халь тарса хăтăлăп. Вара мĕн? Пурпĕр пĕтни мар-и? Хăравçăлăха кăтартнă хыççăн кантура тек килсе ан кĕр. Вулăсра нимле власть та çукки вĕсене пушшех астарĕ. Çакăнтах пуçтарса пăрахсан та, вырăнтах пулма тивĕç».

Улитин çенĕке тухнă çĕре эшкер халăх пакурĕсемпе юнавлăн хăлаçланса та ĕрлешсе кил хушшине кĕчĕ.

— Вăрă-хурах ăçта?!

— Вилĕм ăна!

Улитин чунĕ чĕрне вĕçне çитрĕ. Кунашкал пăлханнă халăхпа нихçан тĕл пулман вăл. Танлаштарсан, ĕнер айкашни вăйă-кулăлла кăна туйăнать. Пĕри ярса тытсанах нимĕр туса пăрахĕç. Кашнин куçĕнчех кара юн вылять. Улитин вăхăтра тухса шăвăнманшăн хăйне хăй ӳнкелерĕ. Халь ĕнтĕ ним тума. Утăмлама та памĕç, çапса ӳкерĕç. Пур вăй-халне пухса хăйне алла илчĕ те çирĕппĕн чĕнчĕ:

— Юлташсем, мĕн кирлĕ сире?!

— Милици начальникĕ ăçта?

— Эсир мĕн, вулăсра хурахсене ĕрчетме кĕрĕшнĕ-и?

Мĕн калаçатăр унпала?! Хăйне шаккамалла!

Охо-хо-хо-хо!

Халăх пĕр-пĕрне хистенипе алкум патнех кĕпĕрленсе çитрĕ. Улитин хăине урай хăми çумне пăталанă пек вырăнтан та сикмерĕ. Çака çăлчĕ ăна. Пĕччен те хĕçпăшалсăр çын хăрамасăр тăнипе халăх самантлăха çухалчĕ. Çакăнпа усă курса, Улитик щухăшне малалла тăсрĕ:

— Юлташсем, кайран мана кирек мĕн тума та пултаратăр, анчах халь ман сăмаха итлеме тусĕм çитерĕр. Милиционерсем хушшинче вăрă-хурахсем те пулнах иккен. Мĕн тăвас тетĕн, çамки çине çырман. Чухламарăмăр. Вĕсене тăрă шыв çине кăларма пултарнăшăн сире тав тăватăп. Пуçлăхне вĕçертнĕшен кăна пăшăрханатап. Ваймистров тухса тарма ĕлкĕрнĕ, арăмĕ каланă тăрăх, Пакăш ращине таврăннă. Тем чул шырасан та тупаймарăмăр. Пурпĕр инçех каяймĕ. Ун чух ăна пуриншĕн те айăплăпăр, Надежда Прохоровнăна пĕркун тĕрмене хупнине, ĕнер каллех арестлеме тапаннине те терĕс тесе шутламастап. Урах нихçан та унашкал ĕçсемпе кӳрентермĕпĕр сире!

Энĕшкассисене çапла йăпатса ăсатнă хыççăн Улитин Шупашкара тухса кайрĕ.



VIII


Икĕ вăрă-хурахне чул çыхса Атăла путарнă, тиек бурлаксен ĕçне ырланă, урăх нихçан тивĕçсĕр кӳрентермĕпĕр тесе сăмах та панă, энĕшкассисем пурпĕр тăнăçланса çитеймерĕç. Халь ĕнтĕ вĕсене тӳре-шарасем килсе айăплассинчен ытла вăрă-хурахсен утаманĕ алăран вĕçерĕнни сехĕрлентерчĕ. Вăл тавăрма пултарас пирки никам та иккĕленмерĕ, Ĕлĕкрех Хĕлип те çапла тунине пурте астăваççĕ. Инкек кĕтмен çĕртенех йăтăнса анасран сыхă пулма урам хураллине тăватшарăн тухма йышăнчĕç.

Малтанах Сантăр мăнукĕ икĕ вăрă-хураха тытма ăс çитернĕшĕн савăннăччĕ, асаплантарса тĕпченĕ çĕре те хутшăннăччĕ. Утаманĕ шĕкĕрех юлни ăна та хуйха ӳкерчĕ. Ванюка арăмĕпе иккĕшĕ те тарăха-тарăхах ятларĕç. Çапах пĕр тунă япалана çĕнĕрен сӳтме çук. Пăшăрханса çӳрерĕç-çӳрерĕç те усал сас-хура илтĕнменнипе лăпланнă пек пулчĕç. Шăматкун мункун мунчи хутрĕç.

Уляна вăрă-хурахсене тĕшмĕртни тĕрĕсне çирĕплетме пултарнăшăн Ванюк питех савăннăччĕ, кукашшĕпе кукамăшĕ кăмăлçăрри ирĕксĕрех тарăхтарчĕ. Анчах çамрăкăн сатур кăмăлĕ хăвăрт юсанчĕ. Мункуна хатĕрленнĕ май чĕрене хускатнă сас-хурасене йăлтах манчĕ. 

Çапла вĕсем мунча кĕрсе тухрĕç, хăй çутрĕç. Каçхи келле кайиччен Ванюк выртса канасшăнччĕ, кукамăшĕ куренесрен тӳссе ирттерме шутларĕ. Кĕçĕрхи çĕр çывăракан пит пысăк çылăха кĕрет имĕш. Кун пек чухне вăхăт вăраххăн шăвать. Ниçта кайма, никампа калаçма.

Пӳртре сехет тавраш çук та, мĕн ĕмĕртен сăнама хăнăхнăран çурма çĕр çывхарнине сисрĕç. Валюк васкаса тумланчĕ. Çийĕнче хура пуçтавран çĕлетнĕ пиншакпа шăлавар, уринче хром атă. Кăвак сатин кĕпи çинчен шараçла пиçиххи яраписене сулахаялла усăнтарса çыхнă, пуçĕнче ялккас.

— Вăт пулчĕ те... — хăйпе хăй киленсе калаçса илчĕ Ванюк.

Наçтик яланхи пекех мăнукне куç туллин курса савăнчĕ. Ах, çав Уляна çемйипе, тӳре-шарасемпе çыхланмасан, пурнăç мĕн тери авăнччĕ. Вĕсенчен телейли пулас та çукчĕ-и, тен. Халь чĕри мăнукĕн ăраскалĕшĕн канăçсăрланни иртеймен пирки ӳпкелесерех астутарчĕ: 

— Чипер çӳре эс унта. Тем курса ларăпăр тата.

Ванюк ăнланчĕ, йăпатма васкарĕ:

— Кукамай, тем ан шухăшла. Турă çуртĕнче усал сывлăшсем тапăнаймĕç. Тапăнсан та, айккинелле сирсе хăварма тăрăшăпăр! — Ванюк револьверне кăларса кăтартасшăнччĕ, кукамăшĕ пушшех хăраса ӳкесрен тӳссе ирттерчĕ. Хунарне çутса тухса кайрĕ.

Улянасем патне çитçе алăк пуканĕ урлă каçнă-каçманах:

— Эсир хатĕр-и? — терĕ.

— Хатĕр! — хаваслăн хуравларĕç Анахвиспе Коля. Анахвис ретнелле тĕртнĕ улачаран çĕленĕ, аркипе çаннисене шăтăкла тытнă кĕпе тăхăнна, кăвак сатин саппун çакнă. Ун арки те шăтăклаллă. Мăйĕнче Ванюк Хусантан илсе килнĕ мăйçыххи, пуçĕнче те вăл парнеленĕ тутăрах, уринче — пушмак. Анахвисĕн кунтан чаплă кĕпепе тутăр пур та, хăй тĕртсе тунипе, Ванюк парнисемпе юсанас килчĕ.

Ванюк хĕр çине тимлесерех пăхрĕ те савăннине пытараймарĕ:

— Ай-уй, йăмăкăм! Эсĕ ытармалла мар чипер-çке! Анахвис вăтанса кайрĕ. Çавăнтах тăрăхланăн та туйăнчĕ ăна.

— Шăллăм, шăллăм... Эс манран кулнине курас мар тенĕччĕ-çке?

— Кулса мар, йăмăкăм. Чунтан калатăп: сан çири пек чаплă кĕпене ниçти пасарта тупаймăн. Санран чипер хĕр те прихучĕпе çук. Кольăпа иксĕмĕре кăçалах арча çине ларма ан лектĕр!

Анахвис кăмăлĕ пăсăлма хăтланчĕ. Ма арча çине ларасси çинчен калаçать-ши вăл? Анчах вăрахах тăсмарĕ, шăллĕ хисеплесе шутленине ĕненчĕ.

— Малтан сан туйна курăпăр-ха, шăллăм, — терĕ хĕр, чаплă пуставран çĕлетнĕ хысне тăхăннă май. — Вăт, ĕнтĕ кайма та юрать.

Коля та Ванюк йышшиех тумланнă — пиншак, сăран атăпа ялккас тăхăннă.

Уляна савăнса та çуйланса юлчĕ. Анахвис Ванюк çине хальчченхи пек çеç пăхманнине, каччи çав-çавах улшăнманнине асăрхарĕ вăл.

Урамра Ванюкпа Коля Анахвисе ик енчен çавăтрĕç. Çырма хĕррине çитсен, чарăнчĕç.

Çанталăк уярах маррипе тĕттĕм пулмаллаччĕ, умра та хыçра çутăсем йăлтăртатни кичемлĕхе сирчĕ. Тӳпере çăлтăрсем йышĕпĕх çĕр çине аннă тейĕн. Ав, хăш-пĕрисем çырмана путса куçран çухалаççĕ, теприсем унтан тухса сăрталла хăпараççĕ. Кусем ĕнтĕ пĕтĕмпех чиркĕве каякансен хунарĕсен çутисем. Хутран-ситрен пăшал пенĕ сасăсем каçхи шăплăха çурса янлаççĕ.

— Чумари юлташ! — систерчĕ Ванюк.

Çав самантрах иккĕшĕ те револьвер кăларса харăс печĕç.

— Ай-уй! — шарт сиксе лапчăнчĕ Анахвис. Шăллĕсем аллинчен тытман пулсан ӳкĕччĕ те-и, тен. — Мĕн турăр эсир?! Чуна кăлараттăр!

— Çавăн пек эпир! Пирĕн çума пырса ан çыпçăнăр! — терĕ Коля кула-кула.

Вĕсене курмалăхне умра та хыçра кĕрĕслеттерчĕç. Ванюксене патрон сахалли чарчĕ. Инкек тавраш сиксе тухсан, патронсăр мĕнех тăвайăн?

Ванюк ахаль те таврари каччăсенчен чаплăраххи. Ăна курасшăнах пасара е чиркĕве çӳрекен хĕрупраç та сахал мар. Юлашки виç-тăват кун хушшинче чапĕ ун пушшех ӳсрĕ: вăл упа тытнă, Атăлкассинчи тӳре-шарасене шывра иштернĕ, хăйсене арестлеме Энĕшкассине пынисене хулăпа ислетсе янă. Ахаль мар ĕнтĕ ăна чиркӳ картишне пухăнса тăнă çамрăксем тин курнăн кĕтсе илчĕç. Вăл паллашма кăмăл тусан, нихăш хĕрĕ те пăрăнмĕччĕ. Анчах кунашкал пуласса никам шанмасть. Пасарта е чиркӳре, улăх-йăлăмра чухне те Анахвиспе иккĕшĕ йĕкĕреш пек уйрăлмасăр çӳренине пурте пĕлеççĕ. «Чăнах, çав хĕрте мĕн тупнă-ши вăл? Ыттисенчен мĕнпе лайăх-ши Анахвис?» — кĕвĕçнĕ хăшпĕрисем. «Вĕсем савнилле мар, тăван шăллĕпе йăмăкĕ пек туслă», — текенсем те пур, анчах куна та ĕненсех каймаççĕ. Халь те акă, çĕтĕк чунлисене тарăхтарасшăн пекех, алăран ал тытса, ушкăн патне пычĕç. Кунта Атăлкассинче тӳре-шарасене шыва кĕртнĕ çĕре хутшăннă йĕкĕтсем ытларах. Пуринчен малтан çавсем саламларĕç:

— Юман Паттăр! Чумари! Мĕнле пурăнатăр?!

— Калама çук лайăх! Хăвăр мĕнле?

— Эпир те çавах! Хулăпа çунтарса тикĕт сĕрнĕ чухне эсреметсем сысна пекех çухăрашрĕç пуль?!.

— Çук, шереметсем, çухăрашма мар, тав турĕç, ӳлĕмрен тата вирлĕрех шаккасса шанатпăр тесе уйрăлчĕç.

Çапла шӳтлекеленĕ хушара Ванюкпа Коля çамраксене ал парса тухрĕç те пĕр-пĕрне куç хĕçрĕç. Унччен те пулмарĕ — револьверĕсеве кăларса тӳпенелле кĕрĕслеттерчĕç.

— Ай-уй!

— Пĕтрĕмĕр!

— Ĕнел шеремечĕсем... Мĕн пулчĕ сире?

— Уй, Ванюк... Çав териех сехре хăпартмасан юрамĕччĕ-ши? — тăна кĕнĕçемĕн шӳтлесе те чăнласа ӳпкелерĕç хĕрупраçсем.

— Ĕнел чиперккисем, ĕненĕр... Христос вилĕмрен чĕрĕлнĕ ятпа сире чуптума килнĕ эпир.

— Сан чуптумалли пирĕнсĕрех пур, Ванюк!

— Анахвис çилленесрен хăрамастăн-и?

Ĕнел хĕрĕсем йĕпĕсленине Анахвис халиччен те куркаланă, шута хурса кăна кайман. Халь темшĕн именчĕ. Тивĕççĕн хуравламасан, пушшех куласса сиссе:

— Йӳç кăшманах çав эсир... Пирĕншĕн ма чĕрӳсене хускататăр-ши? Шăллĕпе йăмăкне кирек хăçан чуптусан та килĕшӳллĕ. Тул çутăлсанах унпа сире те чуптума лекĕ-ха. Пăркаланса ан тăрăр вара! — терĕ.

— Санран тытса илсех ыталăпăр!

— Ырана çитер-ха, мĕнле пулать унта!

— Туятăп, шереметсем, сирĕн хушăра Христоса хисепе хуманнисем те пур иккен. Унсăрăн «ыран мĕнле-ха унта» тесе пакăлтатмăттăр!

— Çук, çук, нихăшĕ те хирĕç мар! — Атте-анне йăлинчен иртеймĕпĕр!

Кĕлле кĕме хыпарласа чан çапрĕç, çавăнпа хаваслă тĕлпулăва тăсма текех пулмарĕ.

Хурал пӳрчĕ тĕлĕнчен иртнĕ чухне Ванюк куçĕ умне пулни-иртнисем тухса тăчĕç. Ан тив, ку пӳрт кивелнипе пăхма кичемленнĕ те, уншăн вăл çаплах чаплă çуртран та пахарах. Вунă çул каярах вĕсем Анахвиспе иккĕшĕ çак прихут шкулне килсе кĕнĕ. Ачисене вĕрентме тăрăшакансем йышланнипе Ванюксем пынă çĕре арçын ачасемпе ларма вырăн та юлманччĕ. Ун ирĕксĕрех хĕрсен партти хушшине, Анахвиспа юнашар, вырнаçма тиврĕ. Анчах пĕр-икĕ уйăхран, хĕле кĕрсен, ăшă тумтир çуккипе нумайăшĕ вĕренме пăрахрĕç. Шкул пущанчĕ. Пĕрремĕш класра аллă ачаччĕ. Тăватă çул вĕреннĕ тĕле вунсаккăрăн тăрса юлчĕç. Кирек мĕнле пулсан та, хăйсене вĕрентнĕ учителе, тăрăхларах пит-куçлă Дмитрий Осипович чăваша, ĕмĕрне те манас çук. Кирлĕ чухне ятлатчĕ, ашкăнакансене пăрçа çине чĕркуçлентеретчĕ, линейкăпа шаккаса куçран-пуçран вут кăларнă тĕлсем те пулнă, пурĕпĕр тăван пекех туйăнатчĕ. Вăл çĕре кĕнине илтсен, Анахвиспа Ванюк çывăх çыннине çухатнăн макăрнăччĕ.

Ыттисемпе пĕрле Ванюксем те чиркĕве кĕчĕç. Каçхи кĕлĕсене халиччен те çӳрекеленипе кунта ытлашши йӳпсемелли темех пулас çук пекчĕ. Апла мар иккен. Маччаран çакăнса тăракан утмăлтурат çуртисене пурне те çутни, стенасем çумĕнчи лампаткăсем симĕсĕн-кавакăн, хĕрлĕн çунни, иконсене чечеклени, чиркӳре темле хавхалану пурри ĕненекенсен чĕрине тыткăна илчĕ. Çурта сутса тăракан Касмуххаран Ванюк çирĕмшер пуслăх виçĕ çурта илсе таврăнчĕ, иккĕшне Анахвиспа Кольăна тыттарчĕ.

Çынсем хушшипе хĕсĕнкелесе иртсен, Ванюкпа Коля сылтăм енне пăрăнчĕç. Анахвисĕн те вĕсемпе пĕрле тăрас килетчĕ, ним тума, хĕрарăма сылтăм енне каçма юрамасть. Йăли çавнашкал. Анахвис ирĕксĕрех сулахай енчи хĕрарăмсен ретне кĕрсе вырнаçрĕ.

Кĕçех пуп килсе алтаре кĕрсе кайрĕ. Паян пит савăнмалли каç та, пупшăн çав-çавах сĕм вăрманта çӳренĕн туйăнать. Павăл арманне тустарни, съездра çапăçса кайни çитмен, Атăлкассинче тӳре-шарасене шыва тыта-тыта ывăтнă. Энĕшкассинче милиционерсене хĕнесе пĕтернĕ. Çитменнине, камсен ĕçĕ-ха çакă? Йăлтах çамрăксен. Катăршнăй ывăлĕ ертсе пынă теççĕ. Ку çамрăка лайăх пĕлет вăл. Ăна Михха хĕрĕпе çураçнă. Тĕмшерте шкул уçнăранпа ун пек ăста вĕренекен ача пулнине астумасть. Турăпа патшана юрăхлă çын тăвас тесе, вăл Ванюкпа темиçе хут та калаçнă. Тăн пама, тĕне парăнтарма тăрăшнă. Çук, ашшĕ-амăшĕн юнĕ хăватлăрах иккен. Хăй пуçтахланни сахал, прихутри çамрăксене те Вăхăтлăх правительство тӳре-шарисене хирĕç тăратнă. Мĕн вĕрентни сая кайрĕ. Влаçри çынсем çавсене парăнтарайманни тарăхтарать ăна. Катăршнăйĕ хăй таврăнса мĕн кăтартĕ тата? Пупăн ирĕкĕ пулсан, персе пăрахнипе çеç çырлахмĕччĕ, суя тĕн саракансем тесе, вут çине пăрахса çунтарĕччĕ.

Кĕçех вăл ылтăн укапа чĕнтĕрленĕ чаплă тумĕпе алтарьтен уйăх пек çуталса тухрĕ. Ĕненекçнсем пуç тайрĕç, сăхха печĕç. Пупăн куçа йăмăхтаракан тумĕ, клирос çинче хавхалануллă юрлани, кашниех çунакан çурта тытса тăниçынсен кăмăлне çемçетме, чиркӳ енне çавăрма шутласа кăларнă мыскарасем. Ку тĕлĕшпе пуп таврашĕсен çĕршер çулхи сăнав пур. Христос вилĕмрен чĕрĕлнĕ тесе ĕнентерме тăрăшни те çав шутах кĕрет. Алтарьте тупăк евĕр япала тăрать. Çийĕнче Христос сăнне ӳкернĕ картина. Ăна кантăкпа витнĕ. Унта Христос ӳчĕ выртать имĕш. Вăхăт çитсен, ăна чиркӳ тавра йăтса çаврăнаççĕ те малти утмăлтурат айне лартаççĕ. Çавă чĕрĕлни пулать иккен.

Ĕненекенсен чĕрине парăнтарасшăн пуп янравлă сассипе кăшкăрчĕ:

Христос вилĕмрен чĕрĕлнĕ!

— Чăн-чăннипех чĕрĕлнĕ! — хуравларĕ пĕтĕм чиркӳ пĕр харăс.

Каçхи кĕлĕ тул çутăлсан тин вĕçленчĕ. Ванюкпа Коля чан çапма васкаççĕ. Урăх никам та хăпарма ĕлкĕреймен-ха, хуралçи кăна аппаланать. Пĕр ĕç йăлăхтарса çитернипе çамрăксене вăл хаваспах ирĕк пачĕ. Ванюк мăн чанне çапакан хăма çине пусрĕ. Унтан вакăрах чан чĕлхисенчен çыхнă кантрасене алли çине яваларĕ. Коля вĕтĕр-шакăр чан кантрисене тытрĕ те тӳрех чанкăлтаттарма пуçларĕ. Ванюк пысăкрах чанне туртса çапрĕ. Вара мăннине кĕрлеттерчĕ. Ак хайхи чансем çĕр саслăн янлама тапратрĕç.

Тата темиçе çын чупса хăпарчĕ. Ватăраххисем те пур. Ванюксене вĕсем чарăнма хушрĕç. Анчах лешсем кăмăлĕ тулмасăр та çапма пăрахмарĕç.

Кольăпа Ванюк чупса аннă çĕре ирхи кĕлĕ пуçланнă. Халь камăн чиркĕве кĕрсе пăчланас, çурта шăршине çăтса тăрас килтĕр! Ирхи сывлăш ытла та уçă-çке. Тата чиркӳ тулашĕнче ярмарка. Кунта прихут сутуçисем çеç мар, ытти çĕртен те пухăннă. Ĕлĕкхи пек темех çук та, укçа пуррисем пурпĕрех темтепĕр туянма пултараççĕ. Каччăсене ярмарка çеç мар, урăххи те илĕртет. Паян мункун ячĕпе кирек кама чуптума та ирĕк, именсе кăна ан тăр. Ванюкпа Кольăн та çав шухăшах. Хапха патĕнче Анахвис кĕтсе илчĕ.

— Ăçта кайса çухалнă эсир? — ӳпкелерĕ вăл.

— Эпир чан çапрăмăр!

— Ух, ача... Çавăнпа чан сасси уксахларĕ пуль-çке! Камсем хăпарнă-ши çавăнта тесе тăратăп.

— Эсĕ ху уксахлатăн! — аппăшĕ кулнине сасартăк татрĕ Коля.

— Юрать-çке ĕнтĕ, лайăх çапнă пултăр. Христос вилĕмрен чĕрĕлнĕ!

— Чăн-чăннипех чĕрĕлнĕ! — Коля аппăшне чуптурĕ. Мункунра Ванюкпа Анахвис мĕн пĕчĕкренех кирек кам умĕнче те ним именмесĕр чуптунă. Урăхлă пулма та çук пек суннă вĕсем. Халь, Ванюк чуптăвасса кĕтнĕ май, Анахвис чĕри мĕншĕн çуйланса варкăшать-ши? Мĕншĕн халичченхи пек хăйне хăй ирĕклĕн туймасть-ши?

Вĕсем çын сисиччен тенĕ пек чуптуса илчĕç.

Турă çырлахтăр, Ванюк тути перĕнсенех, Анахвис ăшчикне шĕл-кăвар кĕрсе ӳкрĕ тейĕн, пит-куçĕ пĕçерсе кайрĕ, юнĕ вĕриленсе чупа пуçларĕ. Кунашкалне нихçан та туйман-çке? Ирĕксĕрех питçăмартине сăтăркаласа илчĕ. Ванюк ним чухлĕ те улшăнманни хĕре пуçламăш хут эрлентерчĕ. Хальчченхи пек шакăлтатас вырăнне чĕмсĕрленчĕ.

— Ĕнтĕ ярмаркана каятпăр! — йыхăрчĕ Коля.

Вĕсем чи малтанах Энĕшкасси çамрăкĕсем патне пычĕç. Сыхлăхлă пулма, пĕр-пĕринчен ытлашши уйрăлса çӳреме кирлĕ марри çинчен калаçса татăлсан, ярмарка урамне кĕчĕç. Кунта ĕнтĕ Ĕнел прихутĕнчи пĕтĕм яш-кĕрĕм пухăннă. Каччăсем хĕрсене канхвет, премĕк илсе парнелеççĕ. Акă яла таврăнсан, улахрах вырăнта, хĕрĕсем вĕсене мăйăр çитерĕç.

Ванюкпа Кольăн та укçа пур. Кучченеç илсе памалли Анахвис çеç. Пĕр лавкка умĕнче чарăнчĕç те:

— Йăмăкăм, кăмăлна мĕн килет, çавна кала! — терĕ Ванюк.

— Аюк, шăллăм! Канхветпе премĕк таврашне чиксе çӳреме эп текех ача мар! — хирĕçленçи турĕ Анахвис.

— Апла хамăр суйлатпăр!.. — Ванюк чи лайăх канфет çине тĕллесе кăтартрĕ. — Икĕ кĕрепенкĕ тайтар!

Çапла вĕсем хĕре канхвет, премĕк, грецки мăйăр, хĕвелçаврăнăш илсе пачĕç.

Анахвис чĕререн савăнчĕ. Ун шăллĕсем пек кăмăллă çынсене урăх ăçта тупăн?

Пĕр ушкăн Варасăр хĕрĕсем çитрĕç. Ванюк Кольăна куç хĕссе систерчĕ, çав самантрах пĕр хĕрĕ патне çывхарса:

— Христос вилĕмрен чĕрĕлнĕ! — терĕ. Лешĕ «Чăн-чăнах чĕрĕлнĕ» теме ĕлкĕрнĕ-ĕлкĕрмен ăна тытса чуптурĕ. Çамрăксем кулса ячĕç. Ванюк тепĕр хĕрĕ патнелле утăмларĕ. Лешĕ таранçи турĕ. Анчах ик-виç утăмранах чуптума ирĕк пачĕ.

Коля та Ванюкран юлмарĕ. Пĕр хĕрĕ чăннипех турткалашнине курсан, çамрăксем ăна намăслантарма тапăнчĕç:

— Ара, хĕрĕм, эс турăсăр мар пулĕ-çке!

— Паллах, тутар хĕрĕ!

— Тутар мар, ял кулли хĕрĕ вăл!

Хĕр çав-çавах парăнманнине кура Ванюк хыçран пырса тытрĕ.

— Коля, чупту! 

— Çăва патне чикелентĕр! — ал сулчĕ Коля.

— Апла юрамасть, Чумари юлташ. Вăт айвансем, чуптума та пултараймарĕç тесе çӳрĕ кайран. — Ванюк хĕре хйй еннелле çавăрса чăмăртарĕ. Лешĕ çакна çеç кĕтнĕ пулас, ирĕккĕнех чуптутарчĕ.

Çамрăксем çаплă шӳтлекелесе вăхăт иртнине те сисмерĕç. Кĕçех ирхи кĕлĕрен тухма чан çапса ячĕç.

— Киле кайрăмăр!

— Атьăр киле! — янлашкаларĕç те чиркĕве кĕмесĕрех утрĕç.

— Пухăва хăçан каятпăр? — терĕç Энĕшкассине çитсен.

— Ытти ялсенчен маларах ĕлкĕресчĕ!

— Энĕшре кимĕпе ярăнăпар!

Çавăнтах кам кĕсмен, кам тенкел, кам параппан тума хуранпа йывăç тирĕк илсе анмалли çинчен калаçса татăлчĕç те васкаса саланчĕç.



Ванюк çитнĕ çĕре кукамăшĕпе кукашшĕ килтех. Паян ĕçлеме юраманнипе Сантăр ниçта тухман. Наçтик çимĕç пĕçерсе хатĕрленĕ, упăшки мемелккепе тытнă пуллинчен кукăль тунă. Ăшне аш хурса хуран кукли те пĕçернĕ. Чăкăт, çăмарта хăпартни, çӳхӳ, хăпарту пур, Турăш умĕнче хĕретнĕ çăмартасем выртаççĕ. Унтах лампатка çунать.

Ванюк йăла тĕлĕшпе ваттисене чуптурĕ те апат çиме ыйтрĕ. Хăйсем те мăнукне кĕтсе паян ăша тĕпренчĕк яман. Наçтик васкаса хуран кукли антарчĕ, кăкшăмпа сăра, сăмакун кăларса лартрĕ.

Сантăр тултарнă сăмакунпа сăрине сĕтел çине тумлатрĕ те вилнисене асанса кĕлтурĕ:

— Асатте-асанне... Атте-анне... Ачасем... Анук... Микула кĕрӳ... Тăван-хурăнташсем... Пурте пиллĕр. Эпир çинине çийĕр. Эпир ĕçнин ĕçĕр. Эпир тутă, эсир те тутă пулăр. Йывăр тăпрусем çăмăл пулччăр. Чунусем сĕтлĕ кӳлĕре çӳреччĕр... Çырлахăр, ан пăрахăр... — Вара Наçтикпе мăнукне тав туса ĕçрĕ.

Ванюк черккине тытасшăн пулмарĕ.

— Çук, кукаçи, мана ан пар.

— Аçупа аннӳне асăннă куркана ĕçмесĕр ирттермеççĕ, вилесем тытасран хăрушă, — ятарласах сĕнчĕ Сантăр.

Ванюк ирĕксĕртен ĕçрĕ. Пĕр-икĕ кукăль çырткаласанах сĕтел хушшинчен тухрĕ.

— Хырăм выçнă терĕн-çке? Е кукăль килĕшмерĕ-и? — ӳпкелешрĕ Наçтик. 

— Кукăлĕ калама çук тутлă, кукамай. Тăрантăм эп. Тавтапуç.

— Ăçталла эсĕ? — ыйтрĕ мăнукĕ пуçтарăннине асăрхаса.

— Энĕш хĕррине, пухăва каятпăр, кукамай.

— Ма пит ир? Халь кам пултăр унта?

— Ытти ял çамрăкĕсем çитиччен кимĕпе ярăнса çӳресшĕн!

Тӳре-шарасем пырса тухасран Сантăр та хнрĕçлесшĕнччĕ. Мольă хăваланă çĕртен таврăннăранпа иккĕшĕн хушшинче ахаль те харкашусем пулкаланăран тата хăй мирлешнине палăртасшăн Ванюк хутне кĕчĕ:

— Кайччăр, суха тăвас çук халь. Çăвара карса кăна ан çӳрĕр. Курак кĕрсе кайĕ!

— Уншăн ан пăшăрхан, кукаçи. Хамăра хамăр сыхлама пултарăпăр!

Сантăр татах ĕçтересшĕнччĕ, Ванюк тытмарĕ. Кольăсем те апат çиме ĕлкĕрнĕ ĕнтĕ. Кĕрсенех, Ванюк Улянана чуптурĕ, Анахвиспе Кольăна кайма васкатрĕ.

— Кăштах тăхтăр-ха... — Анахвис йывăç тирĕк илсе пӳртрен тухрĕ. Часах мăйăр тултарса кĕрсе сĕтел çине лартрĕ.

— Шăллăмсем, килĕр-ха! Кĕсйĕрсене тултарăр!

— Куншăн мухтама тивĕç. Мĕнле-ха ман аппа паянхи кун та мăйăр пама тавçăраймĕ-ши тесе лараттăм! — шӳтле-шӳтле мăйăр ывăçларĕ Коля.

— Эс-мĕн пăхса тăратăн? — Ванюка астутарчĕ Анахвис. Лешĕ ик-виç ывăç илсе чикрĕ те сĕтел патĕнчен пăрăнчĕ.

— Шăллăм, мĕн хăтланатăн? Ху пакечĕ-пакечĕпе кучченеç илсе патăн та, ман мăйăра астивсе те пăхасшăн мар-и? Е сахал терĕн-и? Ан хăра, ман унта тепĕр мункуна та çитĕ! — Ванюк çав-çавах илесшĕн мар пирки: — Йӳç кăшманах çав эсĕ... Парнелекен япалана та йышăнма хăймастăн, — терĕ те Анахвис Ванюка сĕтел патне çавăтса пычĕ, кĕсйине мăйăр тултарчĕ.

Уляна хăнана сĕтел хушшине лартасшăнччĕ, çамрăксем васканипе килĕшрĕ. Çапах пĕрер курка сăра ĕçтермесĕр кăларса ямарĕ.

Уйкас урамĕнче вĕсене ытти çамрăксем хуса çитрĕç. Ванюк хуткупăсне шăрантарса ячĕ. Çамрăксем сăвă каласа юрларĕç:



Вăрманта сар чечек шăтрĕ пуль, 

Çав çутатать вăрмана. 

Савни аякра, эпĕ кунта, 

Çав çунтарать ăшăма.



Пиншакăн та пилĕк тӳме, 

Мĕншĕн тӳмелеместĕр? 

Инçе çула çывăх туса, 

Мĕншен килсе курмастар?



Кĕрен кĕпе аркине 

Хам пушмаках варларĕ. 

Чунăм савнă ачине 

Хам юлташах сиветрĕ.



Хĕвел самаях хăпарнипе çĕр çине ăшă сарăлнă. Халлĕхе улăх-çаран ешĕл тумпа капăрланайман пулин те, ӳсентăрана чун кĕнине кирек кам та асăрхамалла. Йывăçсем папкаланнă. Пăлтĕрхи типсе хăрнă курăк айĕн çĕнни симĕсленме хăтланать. Атăл тинĕс пекех сарлака. Тĕл-тел кăна хăва тăррисем юхха май тайăлса ларни курăнать. Вĕсем симĕсленнĕ, хĕвел çутипе кĕмĕллĕн йăлтăртатаççĕ. Ав пăрахут чашлатса иртрĕ те шыва хумхатса хăварчĕ. Çамрăксем ăна карттуспа сулса ăсатрĕç. Хирĕç саламлани çеç курăнмарĕ. Çамрăксен кăмăлĕ унсăрăн та çав тери савăк. Энĕш хĕррине çитсен, ялтанах йăтса килнĕ тенкеле, параппан тумалли хатĕрĕсене пуху пулас вырăна лартрĕç те виçĕ кимĕ çине тиенчĕç. Ванюкпа Анахвис тата Коля путнике вырнаçрĕç. Хуткупăс çемми май çамрăксем каллех юрларĕç.



Атăл урлă каçнă чух

Чей вĕретсе ĕçесчĕ. 

Çак сехетре-минутра, 

Савни, сана курасчĕ...



Ишсен-ишсен, вĕсем пĕчĕк утрав пек юлнă «Хуршăл» сăртне тухрĕç. Ĕнтĕ хĕвел хĕртсе пăхать. Кун пек чухне курăк çииче кĕрешме, йăваланма пит аван та, пур-çук юсава варалама епле хăйăн! Çапах пĕр-пĕрне хăваласа чупмасăр тӳсеймерĕç.

Ванюкăн хăйĕн ĕç — кимĕ пуçĕ çине вырнаçрĕ те ташă кĕвви шăратса ячĕ. Çамраксем кĕпĕрех ун çывăхне пухăнчĕç, никам туртса кăлармасăрах, ушкăнпа ташлама пуçларĕç. Кун пек хаваслă ташша урах ниçта тĕл пулаймăн.

— Пăхăр-ха, пăхăр! — сăрт еннелле сулса кăтартрĕ Коля. Çамрăксем ташлама чарăнсах тимлерĕç. Энĕш шывĕн айлăмнелле ушкăн-ушкăн яш-кĕрĕм çывхарать.

— Уй, тусăмсем, ют ялсем пухăва килеççĕ!

Кунта выляма-кулма çыран хĕрринчинчен аванрах та, мĕнех тавăн, пухăва пуçтарăнма Энĕшкасси çамрăкĕсем пасар кăшкăртнă. Чипер кĕтсе илмесен кӳренĕç.

— Шереметсем, кайрăмăр! — йыхăрчĕ Ванюк. — Пире хисеплесе килекенсене тарават йышăнар. Энĕшкасси каччисем путсĕр тесе, усал чап ан сарччăр!

Çыран хĕррине тухнă çĕре темиçе ялăн çамрăкĕсем пухăнма ĕлкĕрнĕ. Ĕнел прихутĕнчен çеç мар, ыттисенчен те чпур. Хиртерех пурăнакансене вăйă-кулăран ытла кунти çĕршыв илĕртет. Тинĕс пек сарăлса выртакан Атăл кăна мĕне тăрĕ!

Ванюк çитсенех тенкел çине ларчĕ те ташă кĕвви шăратма тытăнчĕ. Тепри параппанне çапрĕ. Çамрăксем йĕри-тавра кĕпĕрленсе тăчĕç. Коля хăй умĕнчи икĕ хĕре пуху варрине кăларчĕ. Çапла мăшăр хыççăн мăшăр ташларĕ. Турткаланма хăтланакансене Коля чĕн пиçиххипе пĕçертсе илчĕ. Савнипе курнăçма килнисемшĕн кăна ташă нимех мар: вĕсем ушкăн тулашĕнче пăшăл пăтти пĕçереççĕ. Малти ретри хĕрупраçсен куçĕ çав-çавах Ванюк çинче. Ун пек маттур та чипер каччă таврара та пулас çук. Тата кукашшĕсем те пурнăç тĕлĕшĕнчен аптрамаллах мар. Ванюк вĕсен пĕртен-пĕр ывăлĕ вырăнче, уйрăлса-туса асапланасси çук. Унашкал каччăна кам ăмсанмĕ!

Самай хушă каласан, Ванюк хуткупăсне Кольăна тыттарчĕ те хăй ташлама тухрĕ.

— Хаваслăрах кала, эпир ташлатпăр, — терĕ.

Юлташĕ кампа тащлассине пĕлтермесен те, Коля ăнланчĕ. Васкаса тенкел çине ларчĕ, хуткупăсне тăсса ячĕ.

Ванюк ункă варрине сиксе тухрĕ, Анахвис умĕнче урисене тăпăртаттарчĕ.

Анахвис паçăртанпах çакна кĕтнĕ. Ванюк тавра вĕçнĕн çаврăнчĕ, хирĕç тăрса такмак каларĕ:



Ури хамăн мар-и ман, 

Алли хамăн мар-и ман, 

Купăсçи хамăн мар-и ман,

Ташламалла мар-и ман? 



Ванюк та парăмра юлмарĕ:



Эпир тулă акман-и, 

Тул кулачи çимен-и? 

Эпир пухăва килмен-и, 

Пуху мыскари курман-и?



Анахвис тепрĕ Ванюк тавра юхса çаврăнчĕ те каллех сăвă каларĕ:



Улмуççи туратне хуçнăшăн 

Çилленмĕ-ши саркайăк? 

Эпĕ начар ташланăшан 

Çилленмĕ-ши ман шăллăм!..



Ванюкпа Анахвис сатур ташланинчен таврари çамрăксем хальччен те тĕлĕннĕ, кĕвĕçкеленĕ те. Паян та вĕсем ташша тухсанах айккинче çӳрекенсем те ушкăна пухăнчĕç, шавлăн алă çупрĕç.

Çак самантра çыран хĕррине моторлă кимĕ çитсе чарăнчĕ. Ытти чухне кун пеккине часах йупселĕччĕç. Халь, Ванюкла Анахвис ташланипе киленсе, ăна нихăшĕ те асăрхамарĕ.

Кимĕ çинчен пуян та капăр тумланнă виçĕ хĕр тухрĕ. Хаваслă хуткупăспа параппан сасси, шавлăн алă çупни, çĕршыв илемĕ чун-чĕрене çийĕнчех тыткăнларĕ.

— Ытла та аван-çке кунта! — терĕ вĕсенчен пĕри.

— Куртăр-и ĕнтĕ, эп çуралнă çĕршыв мĕн тери хитре? Эсир ĕненесшĕн марччĕ. Илсе килсе кăтартнăшăн пуç тайсах тав тăвăр-ха!

Виçĕ хĕр, çапла калаçкаласа, çамрăксен ушкăнĕ патне пырса çитрĕ. Ташланине курас тесе, малалла иртме шутларĕç. Чипер тумлă вырăс хĕрĕсене пурте çул пама тăрăшрĕç.

Ташлакан йĕкĕте палларĕ те Клавье — вут-çулăм хыпса илчĕ. Хусанта чухне Ванюк кивĕ пиншакпа çеçчĕ, çапах маттур каччă пек туйăннăччĕ. Халь вăл чипер тумпа, çавăнпа ытарайми яштак та илемлĕ. Клавье сылтăм енчи тантăшĕн аллине çатăр чăмăртарĕ.

— Çавă... Эп калакан каччă... — терĕ хуллен. Пухури çамрăксем палламан виçĕ хĕр çине пур енчен те тишкерсе пăхрĕç, анчах вĕсем камне тавçăраймарĕç. Миххан Энĕшкассинче çуралнă хĕр пур тенине илткеленĕ те, курнине астумаççĕ. Ванюкпа Анахвис паллĕччĕç-и, тен, вĕсен асăрхама вăхăт çук. Ванюк е лапчăна-лапчăна ташлать, е пĕшкĕнсе хăрах ури çине тĕренет те çилармань çунатти пек çаврăнать, е тата, сиксе тăрса, урисене тăваттăлла çаптарса илет. Анахвисĕ вара ун тавра халь вĕçсе каяс акăш евĕр юхать.

Клавье сăнĕ сасартăк тĕксĕмленчĕ — чĕрине пăшăрхану кĕрсе ӳкрĕ. Вăл ташлакан хĕрне тĕшмĕртрĕ, çавăнтах хăйсем патĕнче Ванюкпа Анахвис ташланине аса илчĕ. Ун чухне Клавье, темех чухлайман пулин те, хăй ташлама пĕлменшĕн, Ванюкпа ташлайманшăн питех тарăхнăччĕ. Çав каçа манайманнипе кайран çине тăрсах вĕренчĕ. Ĕнтĕ гимназинче унран лайăх ташлакан та çук. Ванюк каллĕх, ак, çав хĕрпе. Иккĕшĕ варлă мар-ши? Хăйне килнĕ тусĕсем тавçăрсан мĕн калĕç? Куласси паллах. Вăл Внюкпа иккĕшне çураçни, каччă халь те ун умĕнче пуç таясси çинчен вĕсене ним пытармасăр каласа панă-çке. Клавье мăнаçлăхне такам çапса хуçнăн туйăнчĕ, ăшĕнче кĕвĕçӳ çĕклĕнчĕ. Ванюка ун çав хĕртен туртса илмеллех!

Вăл çапла çунса тăнă вăхăтра Ванюкпа Анахвис пуху варринчен тухрĕç. Клавье вĕсене асамласа хăварнăн пăхса юлчĕ.

— Ытла та маттур ташларĕç! — терĕç унăн тус-тантăшĕсем.

Клавье, тем пек хумхансан та, юлташĕсем умĕнче хăйне тăнăçлă тыткалама тăрăшрĕ:

— Килĕшрĕ пулсан, атьăр, паллаштарам!

Ванюкпа Анахвис пĕр сăмах пуçарма ĕлкĕрейменччĕ, хăйсем патнелле майра хĕрĕсем çывхарнине асăрхарĕç, Анахвис нихăшне те тĕшмĕртеймерĕ. Клавьене курсанах, Ванюк чĕри усала сиснĕн тапма тытăнчĕ. «Мĕн шыраса килеççĕ кусем?»

Клавье хăюллăнах Ванюк патне утса пычĕ.

— Христос вилĕмрен чĕрĕлнĕ! — терĕ те чуптуса илчĕ. Ванюк ним шарламасăр тăнăран Клавье кăлтăр кулчĕ.

— Мĕн эсĕ, Хусанти пекех, эпĕ камне чухлаймарăн-и? Ванюк тăна кĕрсе хăйне хăй алла илчĕ. Ара, Михха хĕрĕ тесе, мĕн вăтанмалли пур!

— Мĕн чухламанни пултăр-ши!

Йĕкĕт ялан куракан хĕрпе калаçнăн хуравлани Клавьене килĕшмерĕ, хисеплемен пек туйăнчĕ. Каялла чакма пушшех аван мар. Пăсăлма хăтланнă кăмăлне пусарчĕ.

— Паллашăр, ку ман çураçнă йĕкĕт — Ванюк!

Икĕ хĕрĕ те сасартăках чĕлхине çухатнăн пăхса тăчĕç: Клавье суйман иккен, хăй савсан, никам та тиркемĕ ăна; ашшĕсем ун валли çав тери маттур каччă суйланă.

Ванюк хăюлланса пушшех чăрсăрланма шутларĕ. Малтан пĕр хĕрне алă пачĕ те: 

— Христос вилĕмрен чĕрĕлнĕ! — тесе чуптурĕ, унтан — теприне. Лешсем нимте хирĕçлемерĕç.

— Чăн-чăннипех чĕрĕлнĕ... — терĕç те кăмăллăн чуптума ирĕк пачĕç.

Анахвисе кăна нихăш те асăрхамарĕ. Ванюк та йăмăкĕ пуррипе çуккине манса кайрĕ. Хĕрĕн чунĕ кӳтсе килчĕ. Хусанта тĕл пулни, халь именмесĕрех чуптуни ăнсăртран мар иккен. Ав мĕншĕн вăл Анахвис чĕри çуннине ним вырăнне те хумасть. Куççуль шĕпĕртетсе анасси те инçех мар, анчах мĕншĕн ютсене кăтартса савăнтармалла? Вăл хăвăрт уйрăлса кайрĕ, сăрталла çул тытрĕ.



Йăмăкĕ пăрахса тарнине асăрханă пулсан, Ванюк тăна кĕрĕччĕ, хĕрсене хăварсах ун хыççăн чупĕччĕ. Хуса çитсе йăпатĕччĕ те каялла çавăрĕччĕ. Ют хĕрсемпе хавхаланнипе сисмесĕр юлчĕ.

— Эпĕ кунта мĕншĕн килнине пĕлетĕн-и? — терĕ Клавье, Ванюк пуçĕнчен Анахвисе пачах сирме тăрăшнăн йăл кулса.

— Чăваш çамрăкĕсен пухăвне курма пулĕ?

— Çук, уншăн мар. Санпа ташлама. Астăватăн-и, пĕррехинче эсир пирĕн патра ташланăччĕ?

— Астумасăр.

— Эп çавăнтанпах санпа ташласа курасшăн çунатăп.

Паян ман ĕмĕте тивĕçтермĕн-ши?

— Хаваспах.

— Апла тесен кайрăмăр!

Михха хĕрĕ кирек мĕн шутпа килнĕ пултăр та, чуптунн, хăйсене çураçнине юлташĕсем умĕнче пытарманни тата ташлăма чĕнни Ванюка рехетлентерчĕ. Вĕсем хĕсĕнкелесе мала тухрĕç. Ванюк, хĕрсенчен уйрăлса, Коля патне пычĕ.

— Ывăнтăн-и?

— Ывăнман та... Хăвăн калас килмест-и?

— Çук. Эп татах ташласшăн. Вырăсла кĕвĕ кала-ха! Коля урăх сăмах хушмасăр хуткупăса туртса ячĕ. Ванюк пуху тавра чупса çаврăнчĕ те Клавье умне пырса тапрĕ. Лешĕ çăмăллăн вĕçтерсе тухрĕ.

Ванюк майра хĕрпе ташлани çамрăксене пушшех тĕлĕнтерчĕ.

— Ăçтисем-ши? Кам хĕрĕ-ши?

Кун чухлĕ йыш çинче такамне пĕлекен те тупăнĕ. Пĕрисем Ванюкпа Клавье чуптунине курнă, теприсем: «Ку ман çураçнă йĕкĕт» тенине илтнĕ. Ванюка пĕчĕк чухне Михха хĕрĕпе çураçнине пĕлменни çук та-и, тен. «Ав епле иккен вăл... Çийĕнче пурçăнпа ылтăн та ахах ялкăшать. Пушмакĕ тухса ӳкесрен тытса тăракан пĕрешки те ылтăн. Пичĕ-куçĕ ытарма çук илемлĕ. Çав хатер пуян та чаплă хĕр нивушлĕ Ванюка ăмсанса килнĕ? Уншăн мар тесен, кунта мĕн ĕç пур унăн?»

Хута кĕрекенсем:

— Ванюк патне ма килмелле мар? Е вăл унран начар-и? Çук, ун пек паттăр йĕкĕте шыраса та тупаймĕ, — терĕç.

Кĕвĕçекенсем те тупăнчĕç,

— Ванюк ма çав териех телейлĕ-ши?

— Пурнăçĕ ытла та ăнса пырать!

— Яланах ыттисенчен малта!

Ванюк ют хĕрпе ташланинчен Коля та питĕ тĕлĕнчĕ. Вăл ялан Клавье ятне асăнса Ванюка тăрăхланă та, халь тавçăраймарĕ. Пуху салансанах каласа парасса шанчĕ.

Ванюкпа Клăвье ним илтмерĕç, ним асăрхамарĕç. Тем вăхăтран Клавье, хăй ывăннине туйса, йĕкĕте хулĕнчен тытрĕ. Пуç тайса, музыканта тав турĕç. Клавье Ванюка вĕçертмесĕрех пуху варринчен кăларчĕ.

— Ытармалла мар ташларăр!

— Ырă сунатпăр! — мухтарĕç икĕ хĕрĕ те Ванюксен хыçĕнчен пынă май.

— Темле çав... — именерех те хаваслăн шăкăлтатрĕ Клавье. Пит-куçĕ хăйĕн кăвар тивнĕн хĕмленет.

Ванюк йăмăкĕ çакăнта тăрса юлнине аса илчĕ те кăн-кан пăхкаларĕ.

Клавье те каччă кама шыранине чухларĕ. Ванюка Анахвисрен сивĕтсе хăй май çавăрас шухăшĕ пушшех çивĕчленчĕ.

— Ванюк, куян пек унталла-кунталла ан пăхкала-ха! — шӳтленĕн чĕнчĕ вăл. — Паян пире часах сиреймĕн. Тата хăв патна хăнана килнĕ хĕрсенчен тарма шутлани сипетсĕр йăла. Луччă пире çуралнă çĕршыв илемне кăтартса çӳресчĕ. Пĕчĕк чухне «Хăйрал» вăрманĕнче пит лайăх тетчĕç. Чăнах-и çав? Çитсе курасчĕ-çке. Ĕнтĕ пушмак чечексем те шăтнă-и, тен?

Ванюк пухăва пăрахса хăварасшăн марччĕ. Анахвис курăнманни те канăçсăрлантарать ăна. Клавьепе ташланăшăн çилленмерĕ-ши? Çавăнтах хăйне тӳрре кăларасшăн пек тепĕр май шухăшларĕ: хĕрпе каччă чухне такампа тĕл пулса ташлама та лекĕ, уншăн ма хуçăлмалла-ши? Ку хĕрсем пит пуян та, пурпĕр вĕсене хăйĕнчен мăшкăлласа култармĕ вăл, тивĕçлĕхне çĕре ӳкермĕ.

Ванюк чĕмсĕрленсе тăнипе Клавье татах астутарчĕ:

— Ма ним те шарламастăн? Е хăраса ӳкрĕн-и?

— Мĕншĕн хăрас ман. Эсир упа мар пулĕ? Эп упа та тытнă.

Хĕрсем пушшех тĕлĕнсе чăнкăлтатрĕç.

— Упа тытнă?

— Чăнах-и?

Ванюк кирлĕ мар сăмах персе янăшăн хăйĕнчен хăй вăтанчĕ. Анчах каялла чакма çук ĕнтĕ.

— Ийя! — çирĕплетрĕ тепĕр хут.

— Атьăр, çул çинче ăна мĕнле тытни çинчен каласа парăн! — терĕ те Клавье Ванюка çавăтрĕ.

Вĕсем пухури çамрăксем тимлесе юлнине те асăрхамарĕç.

— Ну, эпир итлетпĕр! — кăштах кайсан хистерĕ Клавье. Ванюк Элнет юханшывĕ хĕрринчĕ мĕн пулса иртнине каласа пачĕ. Вăл сăмахне пĕтернĕ ĕнтĕ, хĕрсем çав-çавах чĕмсĕрленсе утаççĕ: ку йĕкĕт, ахăртнех, юмахри паттăр пекех пулас.

— Упа хăвна ватма пултарнă, вара мĕн кураттăн? — çуйланса ыйтрĕ Клавье.

Хĕр сăмахĕ Ванюка айванла туйăнчĕ. Хăй те çăмăллăнрах хуравларĕ:

— Упана ваттарма çуралман эпĕ!

Клавье ун çине куç айĕн ăмсанса пăхрĕ. Вĕсем кĕтӳ çулĕ çйне кĕрес умĕнхи çырма тĕлне çитрĕç. Вăрманти юр ирĕлсе пĕтмен пнрки ун тĕпĕнче шыв самаях шăнкăртатса юхать-ха. Çӳллĕ кĕлеллĕ пушмаксемпе сиксе каçаймăн.

— Мĕн тăватпăр ĕнтĕ? — аптраса ӳкрĕ Клавье.

— Хам каçаратăп! — Ванюк Клавьене пĕр аллипе çурăмĕнчен, тепринпе чĕркуççи айĕнчен тытса йăтрĕ.

— Ой?!.

— Хăратăр-им?

— Çук, çук! — Ванюка мăйĕнчен ыталарĕ Клавье. Чĕри тухса ӳкесле тапрĕ. Чун савнă йĕкĕт ытамĕнче рехетленме тӳр килессе тĕлĕкре те курман вăл. Ма çулĕ кĕске-ши?

Ванюк сиксе каçрĕ те хĕре çерем çине тăратса хăварчĕ.

— Сире иксĕре пĕрле йăтас мар-и?

— Тархасшăн! — килĕшрĕç хаваспах.

Ванюк иккĕшне ик хул хушшине хĕстерчĕ. Лешсем çуйхашрĕç, кулчĕç, ахăлтатрĕç. Кун пек мыскарана, икĕ хĕре лĕпĕш пек йăтакан йĕкĕте, курман-ха вĕсем.

— Тавтапуç, Ванюк!

— Лайăх хĕр тĕлне пул!

— Эсир калашле пултăр!

Вĕсем ват хурама айĕнчен тапса тухакан çăлкуç патне çитрĕç. Часовньăна пĕтернĕренпе ку çăлран иртен-çӳренсем каллех сиплĕ шыв ĕçсе савăнаççĕ.

— Шереметсем, сире çак шыва астивсе пăхма сĕнетĕп! — терĕ те Ванюк ваттисен йăлипе курăк татса ярасшăнччĕ, курăкĕ çуккипе вĕркелерĕ çеç: — Аминь туха петуха... Петĕр пĕччен икĕ хĕр. Пĕри... — Сасартăк аван мар сăмахне аса илсе чĕмсĕрленчĕ.

Илтсе юлма ĕлкĕрнĕ хĕрсем тĕпчеме тапăнчĕç:

— Шухăшăра ма вĕçлемерĕр?

— Петĕр пичче хĕрĕсене мĕн пулнă? Ванюкăн ирĕксĕрех суйма лекрĕ:

— Пĕри качча тухнă, тепри мăнастире кайса кĕнĕ.

— Ку мĕн, халап-и? — ахăлтатрĕç хĕрсем. Ванюкăн малалла юптарас килчĕ.

— Çук, чухлаймарăр! Эп калани халап мар, тĕп-тĕрĕсси! Пĕлес тесен, эпир халь сăваплă çăл шывĕ патĕнче тăратпăр.

— Сăвапли ăçтан палăрать?

— Вăт, итлĕр... Ĕлĕк ку çăлта сăваплă икон тупăннĕ та, ун çине часовня туса лартнă. Эп калакан мăнастирь манашкисем çакăнти çăл шывĕпе сутă тунă. Анчах вĕсем нумаях ырă курайман. Пĕррехинче вулăсĕпе паттăр хĕрарăм манашкăсем пурăнакан çурта вут тивертнĕ. Чӳрече умне пырса пăшал пенĕ те, лешсем аслати çапрĕ пуль тенĕ. Аялти кĕписемпех тухса тарнă.

Хула хĕрĕсене ун чухнехи сас-хурасенчен ытларах Ванюк сăваплă икона, манашкăсене хисеплемесĕр калаçни тĕлĕнтерчĕ. Ялти хресченсем тĕттĕм те сĕмсĕр, вĕсем йăлапа тĕшмĕш тыткăнĕнче тенине темчул илтнĕ. Çавăнпа часовньăна вут тивертнĕ хĕрарăм çинчен тĕплĕнрех пĕлес килчĕ.

— Ун йышши хĕрарăм кам пулнă вăл?

— Паллă революционер! — пушшех чĕрĕленсе хуравларĕ Ванюк. — Эпир Клавьепе ташланă чухне хуткупăс калакан йĕкĕте асăрхарăр-и?

— Маттур калать!

— Вăт... Çав йĕкĕтĕн амăшĕ пулнă вăл!

Пĕр хĕрĕ тĕне ытларах ĕненнĕ иккен. Ванюк сăмахĕсем ăна кичемлентерчĕç.

— Мĕнле хăйнă вăл?!

— Мĕнлĕ хăйнă-и? — сасартăках чĕмсĕрленчĕ Ванюк. Анахвис амăшне питлемелле-и? Ĕмĕрне те апла тăвас çук вăл. — Мĕн хăймалла марри унта, хам та çавнах тăвăттăм! — терĕ вара.

— Ой, Ванюк!

— Çылăха кĕресрен хăрамастăр-и?

— Çылăх çырма пуçĕнче тенĕ ваттисем. — Хĕрсем минренине асăрхасан, Ванюк шухăшне малалла тăсрĕ. — Темшер пачăшкин пуçне тĕлĕнмелле хăват кăтартас шухăш пырса кĕнĕ. Вăл матăшкине юриех чирленçи тума хушнă, хăй çак çăлкуçне Николай Угодник иконне килсе янă. Тепĕр кунне, Николай Угоднике хисеплесе уявланă чухне, матăшкă чиркĕве çитнĕ те ĕненекенсене çапла каланă: мана турă амăшĕ курăнчĕ, кĕтӳ çулĕ çине кĕрес тĕлти çăлкуçĕнче сăваплă икон пуррине хыпарларĕ. Çак иконпа пиллесен сывалăн терĕ. Акă хайхи чиркӳри халах элемсене йăтса, кĕлĕ юррисем юрласа çак çăл патне килнĕ. Çăлкуçĕнче чăнах та икон ишсе çӳренĕ. Пачăшкă çак икоиоа арăмне пилленĕ те, лешĕ çавăнтах сывалнă. Пачăшкă çавăн пек айкашасса леш революционерка малтанах сиснĕ те чир-чĕрлĕ çынсене пухса пынă. Матăшкă сывалнине курсан, лешсем хăйсене те сăваплă иконпа лиллеме йăлăнна. Пачăшкă вĕсене те пилленĕ, анчах пĕри те сывалман. Пурпĕр çак вырăнта часовня туса лартнă. Манашкăсем çăл шывне сутса укçа тума тытăннă. Куна мĕнле тӳсĕн? Коля амăшĕ тĕрĕсех тунă! — Ванюк çывлăш çавăрмалла чĕмсĕрленчĕ.

Хĕрсем çăварне уçаймасăр тăраççĕ. Тепĕр чухне тĕне хирĕçле халапсене илтнĕ пулин те, мĕн ачаран ун йĕркисене тытса пыма хăнăхнăскерсем, Ванюкпа килĕшмерĕç. Хирĕç тавăрма та витĕмлĕ сăмах тупаймарĕç. Ялти çынсен ăс-хакăлне, вĕсен йăли-йĕркине урăхларах хаклама лекет терĕç хăйсен ăшĕнче. Анчах унта та сĕм-тĕттĕмех мар иккен. Çак йĕкĕте илсен те, вăл нумай та вĕренмен-и, тен; шухăш-кăмăлĕпе вара кăйкăр пекех ирĕккĕн те хăватлăн вĕçет. Вĕсем пур — гимназирен вĕренсе тухрĕç те ĕмĕрхи йĕрпех сукмаклĕç.

— Çав паттăр хĕрарăм пурăнать-и? — кичем шăплăха сирсе ыйтрĕ Клавье.

— Çук, ăна пиллĕкмĕш çулхи революци вăхăтĕнче персе пăрахнă.

Майра хĕрсем революционера вĕлернипе рехетленчĕç. Уççăн пĕлтерме кăна хăрарĕç, йĕкĕт тем туса пăрахассăн туйăнчĕ.

Ванюк хĕрсен кăмăлĕ пăшăрханма хăтланнине сиресшĕн:

— Вăт, хăвăрах куртăр, çăлкуç историйĕ питĕ пуян. Шывĕ ун таса та тутлă. Çулçӳренсем ăна астивмесĕр иртмеççĕ, — терĕ те çăл çине хĕрес хучĕ, вĕркелесе ĕçрĕ. Хĕрсене йыхăрчĕ: — Чиперккесем, юратакан каччăрсем ан сивĕнччĕр тесен, эсир те сыпса пăхăр!

Хĕрсем турткаланса тăмарĕç, пĕрин хыççăн тепри ӳпĕне-ӳпĕне ĕçрĕç. Сивĕ шыв пĕтĕм чуна уçса ячĕ.

Ванюк ача чухнехи пурнăç çинчен сăмах пуçарчĕ.

— Эпир час-часах çак тĕле выртма килеттĕмĕр. Тем çӳллĕш вут пухса хатĕрлеттĕмĕр те çĕр хута çунтараттăмăр. Çывракансен урисене тăллаттăмăр, питне-куçне кăмрăкпа хурататтăмăр. Пирĕн ялта Микка Микули пурччĕ. Шăрпакла, çĕр каçа юмах яратчĕ. Мĕн-мĕн пĕлместчĕ-ши вăл! Кăнтăрла тата хаваслăрахчĕ. Атăл чаксан, улăхра кӳлленчĕксем юлаççĕ. Çав кӳлленчĕксенче шыва кĕреттĕмĕр, пулă тытаттăмăр. Кӳлле пăтрататăн та пурте çӳле хăпараççĕ. Йĕкĕрле те ил. Кӳлĕсенче выляса йăлăхсан, вăрмана çырла татма кĕреттĕмĕр. Ăна çăка çулçи çине татса тултараттăмăр, вара çулçи-мĕнĕпех хыпса яраттамăр. Çисе тăранмалла мар тутлăччĕ.

Хула хĕрĕсем çутçанталăк илемне кĕнеке тăрăх кăна пĕлеççĕ. Ун ырлăхĕпе пархатарлăхне туйман вĕсем. Ванюн вĕсен умне нихçан вуламан çĕнĕ кĕнеке уçса хучĕ. Ача чухне çеç мар, халь пулсан та, ăшăх кӳлĕри пулăсене хăвалĕччĕç, çырлине те çăка çулçипе чăркасах çийĕччĕç.

Ванюк хĕрсене кĕтӳ çулĕ çине илсе кĕчĕ. Вăрман ешĕл тумĕпе капăрланайман та, çурхи хĕвел ăшшăн савнипе хĕллехи сăн-сăпатне улăштарнă. Ӳсентăрансем чĕрĕленсе ура çине тăма хăтланнă. Сăмсана ырă та çăтса тăранмалла мар пылак шăршă килсе кĕчĕ. Çул хĕрринче ахăрса ларакан ĕмĕрхи ул-муççи папкисем куçне уçнă — чечекĕсем халь сарăлĕç. Шĕшкĕ çулçисем шăтма çеç пуçланă та, симĕс тĕс палăрма ĕлкĕрнĕ. Çултан кăшт шаларах серте чашкăрать. Хушăран пушмак чечексем хĕвел еннелле кармашаççĕ. Кайăк-кĕшĕк чĕвĕлтетни, пĕр йывăç çинчен теприн çине пĕрлеттерсе çӳрени илтĕнет.

— Пит илемлĕ-çке кунта!

— Атьăр, чечек тататпăр! — хаваслăн шавларăç хĕрсем.

— Çав енче ытларах тухаканччĕ! — Сулахаялла кăтартрĕ Ванюк. 

— Пурте пĕр çĕрелле çӳресен пухаймăпăр! — килĕшменçи пулчĕ Клавье.

— Чăнах! — тусĕн шухăшне тавçăрса çирĕплетрĕç хĕрсем. — Эпир сылтăмалла кĕрĕпĕр!

Халь çеç куçран çухалнă хĕрсем Клавьепе иккĕшне хăварасшăн юри хăтланнине Ванюк та сисрĕ. Ку ăна аптратса ӳкерчĕ. Анчах вăл хăвăрт тăнăçланчĕ.

Вĕсем сукмакран пăрăнса шалалла кĕчĕç. Чечек пуррипе çуккине асăрхамарĕç те. Ун тĕлĕ-и вара халь? Вĕсен калаçмалли туллиех. Тивĕç сăмах çеç тупса пуçараймаççĕ. Çитменнине, йывăçсем кантăр пекех ларнăран пĕр-пĕрии çывăхне те пыма çук — туратпа пит-куçа çаптарăн.

Кĕçех пĕчĕк уçланкăна тухрĕç. Хĕлле касса хатĕрленĕ, анчах турттарса каяйман шĕшкĕ купи патне çитрĕç. Вăл йăлтах типнĕ. Вăрманти кайăксем пек çĕмĕрттерсе çӳрени усă кӳрес çуккнне малтан Клавье тавçăрчĕ:

— Кăштах ларса канар мар-и?

— Мĕнех... Канма та юрать... — килĕшрĕ Ванюк.

Тип çатрака çӳхе кĕпе витĕр ӳте ыраттарать те, кун пек чухне ăна-кăна кам шутлĕ. Вĕсем кăшт сулăнсанах пĕр-пĕрин çумне сĕртĕнмелле юнашар-çке.

Тем вăхăт иртрĕ çапла. Каччин сăмах пуçарма тивĕççине аса илчĕ Ванюк. Тата сăлтавĕ те пур.

— Хам бурлакра чухне Хусанти юлташсем ман пата хут ярса панă. Кам çырнине ниепле тавçăраймастăп!

— Мĕнле хут? — ыйтрĕ Клавье.

— Акă... — Кĕейинчен кăларса тыттарчĕ Ванюк.

— Ой, Ванюк! — вуласа тухсанах кулса ячĕ Клавье. — Ман çыру-çке ку!

— Сирĕн?.. Ман юлташсен аллине епле лекнĕ вăл ? — ним чухлайман пек тĕпчерĕ Ванюк.

— Эп ăна сана парас тесе магазина пынăччĕ. Эс çуккине пĕлсен, мĕнле тухса кайнине те астăваймастăп. Пăлханнипе ӳкерсе хăварнă-и, тен. Ахăртнех, ăна юлташусем тупнă та сана ярса панă. Уншăн вĕсене тавтапуç.

Юлташĕсем тĕрĕс çырнине ĕненчĕ Ванюк. Херĕ хăй чĕлхипе çирĕплетни ун кăмăлне ăшăтрĕ. Анчах ннм калама аптранипе чĕмсĕрленчĕ.

Клавье, чĕринче мĕн пуррине уçса пама вăхăтне сиссе, шухăшне малалла тăсрĕ:

— Вăт... Хăвах куратăн ĕнтĕ... Эп сана чĕререх усранă. Магазинта тĕл пулсанах палларăм. Татах курнăçасшăн Хура Кӳлĕ çине кăларас тенĕччĕ, эс тухса кайма ĕлкĕрнĕ. Тунмастăп, эс мана паллайманшăн питех пăшăрхантăм. Ку ĕнтĕ мана тахçанах маннине пĕлтерет. Çапла-и?

Клавье пек чипер хĕр тус-йышлăхран та ытларах хăтланни кама илĕртмĕ, камăн чунне савантармĕ? Анчах тӳрĕ ыйту çине хуравламалли Ванюка аптратрĕ. Ача чухнехи çинчен сăмах хускалсан аса илнĕ тĕлсем пулнă та, ашшĕ-амăшĕсем хушшинчи хирĕçĕве пуçран кăларманнипе, иккĕшне çураçни ниме тăман япала пек кăна шутланнă. Халь çавăн çинчен каласа хĕр кăмăлне пăсас килмест. Сăмах май ыйтса пĕлес луччĕ. Мĕн шыраса килнĕ вăл пухăва? Е Хусанта урăхла вăйă-кулă тупман-и?

— Эп сирĕн çинчен шухăшлама та хăйман. Мĕншĕнне хăвăрах чухламалла. Эсир — çĕрме пуян хĕрĕ, эпĕ хамăра хамăр пурăнакан çын мăнукĕ кăна. Çитменнине, пирĕн атте-аннесем хушшинчен хура кушак тухнă.

— Ванюк, ытлашши калаçатăн. Эпĕ хамăр пуяннипе эсир тăпрах пурăнакан хресчен мăнукĕ пулннне ним вырăнне хумастăп. Анне мана яланах: ĕçлекен çын хăйне хăй темле те йӳнеçтерĕ тесе вĕрентет. Аттесем çапăçса пурăннишĕн эпир айăплă мар. Çакна та хыпарлама пултаратăп: пирĕн атте сирĕн аçу-аннӳне хурласа калаçнине нихçан та илтмен эп. Сăмах хускатсан, Микула пултаракан çынччĕ çав, мана хирĕç пулман пулсан, çĕрме пуяна тухатчĕ тет. Анне те сирĕн аçуна яланах ырăпа асăнать. Сана та çавах... Пытармастăп, Ванюк, эс Хусантан кайсан, эпĕ те Тĕмшер чиркĕвĕнче сана курас ĕмĕтпе Атăлкассине таврăнтăм. Эсĕ бурлакра иккенне пĕлсен, чĕререн кулянтăм. Анчах халь сăмах ун пирки мар. Çав кун атте сирĕн патран килчĕ те: «Пĕлетĕн-и, паян кампа пĕр тирĕкрен яшка çирĕм?» — терĕ. Вăл санпа пĕрле апатланнă-мĕн.

Ванюк сулахай алли çумне вĕри те çемçе ал сĕртĕннине туйрĕ. Ывăç тупанĕ çинче пулсан чăмăртĕччĕ. Хăрушлăха сисмесĕр пырса ларнă кайăк пек вĕçсе каясран хăранипе аллине сиктерме те хăймарĕ. Хĕр чĕререн калаçнине ĕненчĕ вăл. Ашшăн тавăрмаллине те чухлать. Анчах хĕрсемпе кирек хăçан та вăйă-кулăлла кăна хăтланнипе тивĕç сăмах тупаймарĕ.

Сасартăк çăхан кăранклатни илтĕнчĕ. Клавье шарт сикнĕн аллине туртсă илчĕ.

— Ылханлă кайăк темерĕн! Пирĕн тĕле ăçтан килсе тухрĕ-ши?

Ванюк та çӳлелле пăхрĕ. Çăхан пуç тӳпинчех явкаланса кăранклатать. Тĕшмĕшшĕн мар, хĕрпе киленсе ларма чăрмантарнăшăн кăмăлсăрланчĕ Ванюк.

— Каяннăй пуçĕ, йăви патне çын пырасран хăрать пулĕ!

— Йăви те пур-и унăн?

— Пур. Инçех мар, хырлăхра.

— Атя кайса куратпăр.

— Лăп-лап çыпçăнасран хăрамастăр-и?

— Паян, Христос вилĕмрен чĕрĕлнĕ кун, усалсем ашкăнаймĕç! — шӳтлесе хуравларĕ те Клавье тусĕсене йыхăрса кăшкăрчĕ: — А-а-у-у!

— А-а-у-у! — Çав самантрах янларĕ хирĕç. Юлташĕсем инçех те мар иккен.

— Акă мĕн, шереметсем... Вăрман кăтартрăм сире, ĕнтĕ пухăва таврăнма вăхăт!

Клавье чĕри кăртах турĕ. Ванюк паçăр ташланă хĕрĕ патне таврăнасшăннине сисрĕ вăл. Унăн ăна хăйĕнчен вĕçертес килмерĕ.

— Ванюк! — йăпăлтилле чĕнчĕ Клавье. — Эс пире тĕнче кăтартса çаврăнтăн. Эпир те парăмра юласшăн мар, моторлă кимĕпе ярăнса çӳреме чĕнесшĕн. — Ванюк иккĕленнине асăрхасан, хушса хучĕ: — Ан хăра, эпир сана çисе ямăпăр. Кайран пуху тĕлнех леçсе хăварăпăр!

— Ванюк, кайрăмăр!

— Юлас тесен те хăвармастпăр ĕнтĕ! — Клавье хутне кĕчĕç юлташĕсем.

Йĕкĕт парăнчĕ. Анахвиса варарах та курĕ-ха, ку хĕрсемпе урăх тĕл пулаймĕ. Ма ярăнас мар?

Вĕсем вăрмантан тухса Энĕш хĕрринелле чупрĕç. Пуху çав-çавах ахăрать. Ванюк чуне пуху еннеллех туртăнать. «Анахвис мĕи хăтланать-ши? Коля та хуткупăс каласа ывăнчĕ пулĕ, ăна кантарма та вахăт». Анчах илĕртмĕш хĕрсенчен хăпаймарĕ.

Вĕсем моторлă кимĕ çине вырнаçрĕç.

— Ăçталла çул тытма хушатăр? — ыйтрĕ моторист, вĕсем вырнаçса ларсан.

— Çак йĕкĕт кăтартнă çĕрелле! — терĕ Клавье.

— Эсир мĕн калăр, çамрăк çын?

Ванюк çухалса кайнă пек пулчĕ. Ун çине ытла та пысăк шанăç тиенĕн туйăнчĕ.

— Акă мĕн, шереметсем! Араскалавăрсене ман ирĕке патăр пулсан, эп сире çармăссен çĕршывне илсе кайăп.

— Тархасшăн!

— Йăлăма каçса курăпăр! — шавларĕç хĕрсем.

Шут тунă пекех, Клавьепе Ванюк пĕр енне, икĕ хĕрĕ тепĕр енне вырнаçнă. Моторлă кимĕ Атăла урлă ыткăнать кăна.

— Атьăр юрлатпăр!

— Ванюк, пуçар!

Ванюк вырăсла юрă чылай пĕлет те, чăваш юррисем те ытарма çуккине палăртасшăн астутарчĕ:

— Хаваспах пуçарăттăм, ман юрă сире кăмăла каймасран хăратăп!

Ванюк мĕн пирки çапла каланине çийĕнчех сисрĕ Клавье, вара хаваслăн юрласа ячĕ: 



Тăван ялтан тухсассăн, 

Пуçларĕ лаша тулхăрма. 

Савни, савни, терĕм те, 

Пуçларĕ савни хуйхăрма...



Ванюк юрра хутшăнмасăрах ларнипе Клавье чарăнчĕ.

— Ма пулăшмастăр?

— Эсир мана асамларăр. Çавăнпа чĕлхе çухалчĕ. Чăвашла юрă пĕлет тесе шутламан сире.

— Эсир, мĕн, мана чăваш хĕрĕ тесшĕн мар-им?

— Çапах та...

— Пирĕн анне халь те чăвашла юрлать. Вырăс юррисене пĕлмест те вăл. Хамăр тарçăсем юрланине те пайтах илтнĕ эп, — терĕ те Клавье тепĕр хут юрласа ячĕ. Хальхинче ăна Ванюк та пулăшрĕ:



Уя тухрăм уй курма,

Ик сар лаша вăрçаççĕ...



Хусан хĕрĕсем çав тери тĕлĕнчĕç. Вĕсем, Клавье вырăс хĕрĕ мар тенине илтнĕ те, ĕненсех кайман. Тĕрĕсех иккен. Вăл чăвашла калаçма та, юрлама та манман. Чиперех юрлать. Çавăншăн Ванюкпа Клавье чарăнсанах алă çупса ячĕç:

— Браво! Браво!

— Çав тери килĕшрĕ!

— Ĕнтĕ эсир пуçласа парăр! — сĕнчĕ Ванюк. Пĕр хĕрĕ юрласа ячĕ:



 Из страны, страны далекой, 

С Волги-матушки широкой...



Ăна çавăнтах ыттисем пулăшрĕç:



Ради славного труда, 

Ради вольности веселой

Собралися мы сюда...



Çапла юрласа та хавхаланса пынипе вĕсем Ĕнел çĕр общинин йăлăм енчи «Тиреклĕх» сăрчĕ тĕлне çитнине те сисмерĕç. Ванюк куçĕ умне шыв илнĕ çаранта выляни-кулнисем тухса тăчĕç. Унăн çакăнта чарăнса уткаласа çӳрес килчĕ, хĕрсен юррине татма хăяймарĕ. Сăртсем айккипе, пырсем тăрăх пырса, марисен вăрманне кĕчĕç. Атăл тулăххипе кунти ват юмансемпе ăвăссене, хыр-чăрăшсене шыв илнĕ. Йĕри-таврах çуркам вутсем, пĕренесем выртаççĕ. Хăш вырăнтине тĕшмĕртмелле кăна. Вара Кольăпа иккĕшĕ килсе хĕл каçмалăх çеç мар, сутмалăх та пухса кайĕç.

Çурçĕр енчен хура пĕлĕтсем хăпарни курăнчĕ. Çил, çавăрттарса килсе, Атăла хумхатрĕ. Çанталăк пăсăла пуçлани сисĕнет.

— Тусăмсем, эп шăннă пек пултăм-çке!

— Атьăр, çырана тухса, вут хурса ăшăнар! — терĕç хăна хĕрĕсем. 

Ку шухăш Ванюка та килĕшрĕ. Анчах ăçта чарăнмалла-ши? Кунта сăрт мар, çыран хĕррине те тупас çук: шыв вăрман ăшне таçта çитиех сарăлнă.

— Акă мĕн... Инçех мар утар пур, çавăнта кайăпăр. Унта мункун ячĕпе сăра ĕçме те пулать. Утарçă пыллă сăра тытаканччĕ.

— Чăнах-и?

— Атьăр эппин пыллă сăра ĕçме!

— Хырăмра Хусан чанĕ çапа пуçларĕ!

— Апатланма вăхăт!

— Апла тесен, пушшех утара кĕмелле. Вĕсен пулă та пулаканччĕ.

Ванюк кăтартса пынипе моторлă кимĕ утрав хĕррине çитсе чарăнчĕ. Çу вăхăтĕнче кунта ытарма çук илемлĕ...

Çамрăксем çырана тухма ĕлкĕрейнĕччĕ — инçех те мар йытăсем вĕрни илтĕнчĕ. Хĕрсем сехĕрленчĕç.

Утар йыттисем хаяррине пĕлет Ванюк. Çаратас шухăшпа килекенсене хуçа сисмен хушăра вĕлересле тулланă тенине те илтнĕ. Ку вăхăтра хуçи утартах пулма кирлипе йăпатма васкарĕ:

— Ан хăрар! — Çавăнтах хыттăн кăшкăрса ячĕ: — Охо-хо-хо-хо!

Ванюк сасси инеетре янласа çухалсан, йытăсем пушшех хаярланчĕç, вĕре-вĕре çывхара пуçларĕç. Икĕ хĕрĕ кимĕ çине тарса кĕчĕç. Каччи умĕнче паттăрланас щутпа пулас, Клавье вырăнтан та еикмерĕ. Вĕтлĕхрен пăру пысăкăш икĕ йытă тухсан тин:

— Ой, Ванюк! — тесе, каччи хыçне пытанчĕ.

— Пашшул! — хыçранах килекен хуçи хăтăрнипе йытăсем лăпланчĕç.

Вĕсем патне аллă çулалла çитнĕ, мăйăхĕпе сухалне ӳстернĕ, вăрăм кунчаллă сăран атă тăхăннă çын хул айне ик кĕпçеллĕ пăшал хĕстерсе пырса тухрĕ.

— Эрхип пичче, çалам! — ялккаçне хывса пуç тайрĕ Ванюк,

— Кам тавраш пултăн çак эс? Хăш ялсем? — ятне пĕлнипе евĕклĕн чĕнчĕ утарçă.

— Энĕщкассисем эпĕ. Куçма Сантăрне паллатăн-и?

— Пит аван пĕлетĕп. 

— Çавăн мăнукĕ. 

— Юман Паттăр-и?

— Самăй çавă, Эрхип пичче!

— Илтнĕ, илтнĕ! — хăвасланчĕ утарçă.

— Ку, — Клавье çине кăтартрĕ Ванюк, — Янаш Миххи хĕрĕ, Кусем — ун хăнисем.

Утарçă тĕлĕнчĕ. Михха хĕрĕ ун утарне килсе лекессе тĕлленмен те. Вĕсемпе пĕрле Сантăр мăнукĕ тата. Иккĕшне çураçнă тенине аса илчĕ. Сантăран ку енчен те телей-и? Мăнукĕн ашшĕ-амăшне лекмен телей ун арки çине ӳкрĕ-и?.. Сасартăк ним тума аптранипе йыттисене хăтăрса тăкрĕ:

— Пашшул, каяннăйсем! — Йыттисем хӳрисене хĕссе ларсан, Ванюкçем еннелле çаврăнче: — Ман утрава килнĕшĕн пит хавас. Анчах кăмăлăрсене мĕнпе тивĕçтерĕп-ши?

— Пире ытлашши нимех те кирлĕ мар, Эрхип пичче. Сан чĕр пулăпа пыллă сăра пулаканччĕ. Вăт, пулă яшки пĕçерсе çиесшĕн эпир, сăрине астивсе пăхасшăн.

— Тархасшăн. Пулли те, сăри те пур!

Мăн йытăсем, кунта никама та тулламалли çуккине çиссе, ката хушшинеллĕ кĕрсе çухалчĕç.

— Шăннисем, шала кĕрсе ларăр. — Çамрăксене пĕчĕк пӳрт тĕлне çитерсен хушрĕ утарçă. — Унта сирĕн килти пекех тирпейлĕ мар та, ăшă. Халь çеç тимĕр кăмака хутса çунтартăм. Ванюк, эс манпа пĕрле атя-ха!

Клавье самаях ĕнтĕркенĕ. Халь ăшă пӳртрен ыррине шыраса тупаймăн. Анчах каччинчен юлас килмен пирки:

— Тусăмсем, эсир кĕрĕр, эп Ванюкпа пĕрле каятăп, — терĕ.

Юлташĕсем уйрăласшăн марччĕ, Ванюкпа иккĕшне улах туса парасшăн килĕшрĕç.

Ванюкпа Клавье утарçă хыççăн Атăл хĕрринелле утрĕç. Ав кимĕ те курăнчĕ. Аскăн хумсем çыраналла хăпара-хăпара каяççĕ.

Клавье ăнсăртран тенĕ пек Ванюк хулĕнчен çакăнчĕ.

— Çанталăк ытла пăсăлнă-çке!

— Нимех те мар... Каçалапа тӳрленĕ-ха. Хĕвел ларас умĕн çил-тăвăл лăпланаканччĕ.

Кимĕ çинче пулă усрамалли пӳлĕм пур. Утарçă хуп-кăчне уçрĕ, ăскăчпа чавса тăршшĕ виç çĕтĕрлек ăсса кăларчĕ.

— Мĕнле пек?

— Çав тери чаплă! Вăлчи те пур!

Ванюк пулăшăн тӳлеме укçа сахăлтараххишĕн пăшăрханчĕ. Хĕрсенчен ыйтма намăс. Вара Клавье сисиччен хуллен каларĕ:

— Эрхип пичче, пуриншĕн те тӳлеме укçа çитереймесрен хăратăп. Кунта килессе пĕлнĕ пулсан, ытларах чиксе тухаттăм. Ĕнтĕ ним тума. Ыттисенчен ыйтма аван мар. Вырсарникунччен кĕтмĕн-ши?

Утарçăн укçасăр парас килместчĕ. Пуян çын хĕрĕсем укçине шеллемессе шаннăччĕ. Сасартăках тепĕр май шухăшласа илчĕ: хĕрĕ киле таврăнсан ашшĕне хыпарлĕ те, Михха ăна хăçан та пулин асăнса тав тăвĕ. Ку вара укçаран та хаклă.

— Уншăн ан пăлхан. Александр Кузьмич мăнукĕ улталамасса ĕненетĕп.

— Тавтапуç, Эрхип пичче. Нихçан манмăп!

— Юрĕ, тыт. Эяĕ çĕçĕ кайса илем-ха, — тесе хăварчĕ утарçă.

— Ванюк, пуллине кăтарт-ха? — чĕнчĕ Клавье. Лешĕ аскине ун еннелле кăнтарсан: — Ой-йой-йой! — ехлетрĕ тĕлĕнсе. Çав вăхăтра пулă хум çине тухса ӳкрĕ. Çăрттан пулсан — хӳрине кăна курса юлăттăн, Çĕтĕрлек ун йышши мар. Клавье аллипе пусма ĕлкĕрчĕ. — Ванюк, пулă тарать! 

Ванюк тытса ăскă çине ячĕ. Тепĕр хумĕ çитиччен тип çĕре тухса тăчĕç. Клавье тин хăй йĕп-йĕпине асăрхарĕ:

— Ой, Ванюк!

— Вăт, сĕреке сĕрме кайнă пекех ĕнтĕ ку! — ахăлтатрĕ Ванюк.

— Кулса тăриччен типĕтме пулăшасчĕ!

— Мĕнле майпа?

— Кĕпе аркине пăр.

Хĕрĕн çемçе алли Ванюк пит-куçне ачашшăн сĕртĕнче, майĕпен янах айне кĕчĕ. Ик чамăркка кăкăрĕ пуç çине лекрĕ. Чĕри васкаса тапни те илтĕнет. Ванюк пĕр хускалмасăр сехечĕ-сехечĕпе тăрĕччĕ çапла... Кĕпе аркине пăрса пĕтерсен, тӳрленсе тăмалла пулчĕ. Хĕр алли ун ĕнси çинче халь. Тăма пулăшасшăн пек пулса, Клавье ăна ыталаса илчĕ, хăй çумнелле чăмăртарĕ. Вара часах тутисем пĕр-пĕрне шыраса тупрĕç.

— Утарçă килсе тухĕ тата! — тăна кĕрсе астутарчĕ Ванюк.

Утарçă паçăртанпах йывăçсем хушшинчен сăнаса пăхать. Пуян Михха хĕрĕ Сантăр мăнукне чуптурĕ. Апла хăйсене çураçнине манман. Сасартăк каччăпа хĕр йĕп çĕре ӳкнĕн куçран çухалчĕç. «Нивушлĕ мункунне те уямаççĕ?» Утарçă чĕри сиксе тухасла тапа пуçларĕ. Умри çăкасене ерипен сирсе çывхарчĕ те — шанманни кăлăхах пулчĕ. Клавье çерем çинче ларать, туфлине хывса силлет. Чăлхисене Ванюка тыттарчĕ. Таса шурă пĕççисемпе чĕр-куççи айсене асăрхасан, утарçăн куçĕ алчăрарĕ. Ванюк типĕтнĕ чăлхисене тавăрса парсан, Клавье урине тăсса тăхăнчĕ. Ĕнтĕ тухмалла та вĕсем патне пымалла. Утарçăн вырăнтан та хускалас килмерĕ...

— Сан халех пӳрте кĕмелле. Чирлеме пултаратăн. Юратакан каччи ун ăраскалĕшĕн канăçсăрланни Клавьене пушшех савăнтарчĕ. Чăннипех те шăна пуçларĕ. Тамалла та каймалла çеçчĕ, татах ачашланас килчĕ.

— Ой, Ванюк! Çара уран мĕнле утас ман! Тип хăмăл шăтарасран хăратăп. Мĕн тумалла-ши?

Ванюк сăмахсăрах тытса тăратрĕ, ал вĕççĕн çеклерĕ. Клавье ăна мăйĕнчен ыталарĕ, пичĕ-куçĕпе, тути-çăварĕпе ун çумне çыпçăнчĕ.

Ванюксем куçран çухалсан, утарçă кимĕ еннелле çул тытрĕ. Хальхи çамрăксем пирки тем каламалла, тăр-кăнтăрлах ыталанса çӳреççĕ. Иккĕленмеляи çук, Ванюк ăскине тата лайăхрах çĕтĕрлек çакланнă. Куна пĕлсен, Сантăр, ахăртнех, сăмсине каçăртĕ. Кимĕ патне çывхараспа утарçă хыпăнса ӳкрĕ. Ăскă Ванюк пăрахнă çĕртех выртать. Пуллисем тухса ӳкнĕ, пысăкки тарма та ĕлкĕрнĕ. Юлашкисене пуçтарса ăска ячĕ, кимĕ çине кĕрсе, ăшне кăлара пуçларĕ.

Ванюк Клавьене пӳртех йăтса кĕчĕ. Юлташĕ çара ураннине, кĕпи аркисем йĕпине асăрхасан, хĕрсем тĕлĕнсех кайрĕç:

— Мĕн пулнă сана?

— Ăçти шыва кĕрсе ӳкнĕ эсĕ? 

— Ой, тусăмсем, тем пысăкăш пулă тытрăм! — ахăлтатрĕ Клавье.

Ванюк кимĕ патне çитнĕ çĕре утарçă пулăсене тасатма та ĕлкĕрнĕ.

— Пулчĕ те-и?

— Çĕтĕрлеке тасатма çăмăл. Хуппине шуратас хуйхи çук. Вăлча, кур-ха, кĕрепенкĕрен те кая мар.

— Пит аван... Укçа пирки ним те ан шухăшла. Вырсарникун чиркĕве пымасан, арăмна кĕрсе парăп.

Каларăм-иç... Пулăсене тартнă пулсан, хаклăрах илеттĕм вĕт. Шыв хĕрринех çитнĕ.

Ванюк хĕрелсе кайрĕ. Вĕсем пулă çинчен йăлтах маннă. Ним калама аптранипе шарламасăр ирттерчĕ.

Пĕчĕк пӳрт умне таврăнсан, утарçă вучаха хуранпа шыв çакрĕ, çĕрулми тураса ячĕ, пуллисене чăмтарчĕ.

Яшка часах пиçрĕ. Çак хушăра, каç енне сулăннипе, çил-тăвăл тамалчĕ. Моторист кимĕ çинчен брезент илсе килсе сарчĕ те, пĕр тирĕк шӳрпе антарса лартрĕç. Пуллисене ывăс çиме кăларчĕç. Пурне те хатĕрлесен, утарçă пыллă сăра илсе тухрĕ. Малтан хăй тултарса ĕçрĕ, унтан черетпе ыттисене хăналама тытăнчĕ. Стакан пĕрин аллинчен тепринне куçрĕ. Пурте тĕппипе ĕçрĕç. Çисе тăрансан, тепрер стакан тултарчĕç.

Хĕрсем сасартăках шавлама, кулкалама тытăнчĕç. Киле таврăнма вăхăтне те манчĕç. Моторист аса илтерчĕ:

— Хисеплĕ барышньăсем, хавасланма аван та... Çил тамалнă чухне çула тухар мар-и? Хĕвел ларасси те инçе юлмарĕ. Пирĕн каймалли самаях! 

Клавьен халех хускалас килместчĕ. Кунтах юлсан, Ванюкпа иккĕшĕ пĕр-пĕр кĕтесе хĕсĕнĕччĕç те, чĕринче мĕн пуррине пĕтĕмпех каласа парĕччĕ. Халь ав ăсатнă чухнехи пек кăна ыталашма ĕлкĕрчĕç. Анчах ханисене нăхма тивĕççипе тата утарçăпа моторист умĕнче ытлашши айкашни аван маррипе килĕшрĕ.

— Ой, тусăмсем, чăннипех киле таврăнма вăхăт. Аттепе анне кĕтсе хăшкăлчĕç-и, тен?

Утарçăма тав туса уйрăлчĕç.

Моторлă кимĕ Энĕш çыранне çитсе чарăнчĕ. Ванюк тухса юлсан, вăл малалла вĕçтерчĕ. Атăлкассине таврăнакан хĕрсем ăна курăнми пуличченех тутăрпа сулчĕç.



IX


Анахвис пухуран вăхăтсăр таврăнни Улянана тĕлĕнтерчĕ:

— Саланчĕç те-им?

— Саланман...

— Апла ма ир килтĕн?

Халиччен кукамăшне суйман япала, халь мĕнле суяс? Ванюк ăна пăрахса хăварнине, Михха хĕрĕпе кайнине пĕлтерме тата йывăртарах. Куншăн кукамăшĕ те пăшăрханĕ.

— Мĕн унта, ташлани кăна. Тăраниччен куртам та тек тăрас килмерĕ.

Анахвис хăйне тăнăç тыткалама хăтланчĕ те, кукамăшне аташтараймаре. Пĕчĕкрен мĕнле сывланине асăрхаса ӳстернĕ çынран ăшри йӳçеке пытараймăн.

— Ах, анчах, хĕрĕм! — хыпăнса ӳкрĕ Уляна — Пухура инкек сиксе тухрĕ-им? Тӳре-шарасем Кольăпа Ванюка тытса каймарĕç пуль те?..

— Çук, çук, кукамай! Тӳре-шара тавраш урăнмарĕ. Вăйă-кулă ахăрать кăна. Ман темшĕн пуç ыратрĕ те, килтĕм.

— Мĕн пулчĕ-ши? Ирхине шарламастăнччĕ-çке?

— Иртĕ-ха, кукамай, — терĕ те Анахвис, тата тĕпчесен тунма хăват çитереймесрен çенĕке тухрĕ. Капăр кĕпине улăштарса, шăналăк ăшне кĕрсе выртрĕ. Куççулĕ хăй тĕллĕнех шĕпĕртетсе анчĕ. Мĕншĕн макăрнине çеç тавçăраймарĕ. Ванюк йăмăкĕ вырăнне хумасăр пăрахса кайни е Михха хĕрĕ шăллĕ çумне çыпçăнни хурлантарчĕ-ши?

Мăнукĕ сăмахне вĕçлемесĕрех уйрăлни Улянана пушшех канăçсăрлантарчĕ. Тĕплĕрех пĕлсе йăпатас тесе, çенĕке тухрĕ. Шăналăк ăшĕнче ĕсĕклени илтĕнет. Каллех ăна малтанхи шухăш çавăрса илчĕ. Кольăсене тытса кайнине сасартăках хыпарласшăн мар пек туйăнчĕ. Тӳсеймесĕр Уляна шăналăк аркине уçрĕ. Мăнукĕ ӳпне выртать. Вăл пынине сиссе пулмалла ĕсĕклеме пăрахрĕ, хулпуççийĕсем сиккеленине кăна чараймарĕ. Уляна, вырăн хĕррнне ларса, аллине мăнукĕн пуçĕ çине хучĕ.

— Ах, анчах, хĕрĕм, мĕнле инкеке пула çак териех çунатăн?

Анахвис тусеймерĕ — çĕкленсе кукамăшĕн арки çине ӳкрĕ, сасăпах макăрса ячĕ.

— Чăнах... — хăтăрарах чĕнчĕ Уляна. — Мĕн пулнă сана? Тем хушăра Анахвис кăмăлне хытарма ĕлкĕрчĕ. Пуçне çĕклесе, кукамăшĕ çине пăхрĕ.

— Пухура питĕ хаваслăччĕ, Таçти ялтан та пухăннă. Пĕтĕмпех сехмет хĕрĕ пăсрĕ. Ванюк мана тăратса хăварчĕ.

— Мĕнле сехмет хĕрĕ? Ванюк ăçта тăратса хăварчĕ? Мĕн сӳпĕлтететĕн, хĕрĕм?

Анахвис юлашкинчен Энĕш хĕрринче мĕн пулса иртнине тĕпĕ-йĕрĕпех каласа пачĕ те сăмахне çапла вĕçлерĕ:

— Хăвах шухăшла ĕнтĕ, кукамай. Хисеплемесен, мĕншĕн йăмăк тесе чĕнет вăл мана? Йăмăкне кам хур кӳрет-ши? Çынсем мĕн калĕç ĕнтĕ?

Уляна та пăшăрханчĕ. Ванюка ятлас килчĕ. Анчах мăнукне пушшех хурлантарасран хăйне хăй тытса чарчĕ, йăпатма пикенчĕ:

— Ванюкпа иксĕр хушăри сас-хурашăн кама мĕн ĕç? Тата ун пеккишĕн ăссар хĕр çеç макăрĕ!

— Ах, кукамай, ма ним те ăнланмастăн-ши эс!

— Мĕн ăнланмалла тет?

— Юрататăп эп ăна... — пĕчĕкренех чăмăртанса çитĕннĕ туйăмне ним вăтанмасăр кăларса хучĕ Анахвис.

Иккĕшĕ те чĕмсĕрленчĕç. Халичченех тĕшмĕртме хăтланни тĕрĕсех иккен. Ванюк та мăнукне юратасса ĕмĕтленнĕччĕ. Кăлăхах-шим вара? «Эй, турăçăм, ма ним чухлĕ те шеллеместĕн-ши? Ман ачасене ма телейсĕр турăн-ши? Аслине путсĕр çын вăрласа çамрăк ĕмĕрне çирĕ. Вăталăххин ăраскалне сутăнчăк пĕтерчĕ. Мăнукĕн телейне те йыт çисе кайĕ-ши? Амăшĕсем пиллени те вырăна килмерĕ-ши?» Тем пулсан та мăнукĕн чĕрине хуйхă шĕкĕлчесрен упрамалла. Вăл Анахвис пуçне кăкăрĕ çумне чăмăртарĕ.

— Туймастăп, хĕрĕм... Çак тарана çитиех иксĕр пĕр-пĕрне юратасса шаннă. Анчах чĕрене хушма çук. Пурпĕр каччă пирки куççуль кăларни аван мар. Хăвна çын вырăнне хуманни, хисеплеменни пулать вăл. Эсĕ никам хĕрĕнчен те кая мар. Пĕвӳ те, сăн-сăпату та пур. Хутла пĕлетĕн. Хĕр шутне тин кăна кĕнĕ-ха, йĕкĕтсем татах тĕл пулĕç. Хăвна хăв тыткалама çеç пĕлмелле.

Анахвис тăна кĕчĕ.

— Тĕрĕс, кукамай. — Ăна ыталарĕ. — Чĕрене хушаймăн. Атя, кирĕк мĕн хăтлантăр. Усал сунмастăп...

— Вăт, кунашкал сана пушшех юрататăп. Маттур. Халь, нимле ĕç те çук чухне, пир хураллине кайиччен, пĕрер ыйхă çывăрса ил... — Мăнукне ачашласах вырттарса хăварчĕ Уляна. 

Каçала енне сулăнсан, Коля персе çитрĕ.

— Анахвис хăçан таврăннă? — тӳрех ыйтрĕ кукамăшĕнчен.

— Вăл паçăрах таврăннă та... Шăналăк ăшне кĕрсе выртрĕ. Кăштах кантăр терĕм. Ванюкăн хуткупăсне ма киле çакса килтĕн? Хăй ма илсе каймарĕ?

— Уй, кукамай, эс ним те пĕлместĕн-ха. Ванюк ĕнтĕ пирĕн йышши мар, чаплă йĕкĕт!

— Мĕн сӳпĕлтететĕн? Мĕнле чаплă йĕкĕт тата?

— Хăвах шухăшла, кукамай, чапсăр çын патне сехмет хĕрĕ çыпçăнмĕ!

Кольăна та аппăшĕн сăлтавех пăшăрхантарать иккен. Ку пăтăрмахшăн тарăхмалла та, кукăмăшĕн пуçне çухатма юрамасть.

— Ах, анчах, ачам, мĕн пулнă-ши тетĕп. Ванюка сехмет хĕрĕ илĕртнĕшĕн сан мĕн ĕç? — куланçи турĕ Уляна.

— Ун пек пулсан, пире ма тăван тесе шутлать вăл?!

— Каларăн та... Тăван тесе, сирĕнпе çеç çӳремелле-и вара? Михха хĕрĕ çисех ямĕ-ха. Тăхта, апат антарса парам. Иртенпе хырăму та выçрĕ пулĕ, — терĕ те Уляна сĕтел çине апат-çимĕç хатĕрлесе лартрĕ.

Анахвис ĕсĕклесе выртнă çĕртех çывăрса кайрĕ те тĕлĕк курчĕ. Ванюкпа иккĕшĕ тата Коля «Павар» вăрманне çырлана кайнă пек. Ура сыппинчен çӳлерех курăк ешерет. Çавăнтах хĕп-хĕрлĕ çырла. Вырăнĕ-вырăнĕпе ывăçласах илмелле. Анахвис шăллĕсенчен кăшт кăна пăрăннăччĕ, курăк тăрри хумханнине асăрхарĕ. Тем мăнăш çĕлен чашкăрса çывхарать иккен. Унччен те пулмарĕ — сăннине кăларчĕ. Анахвис хăранипе: «Ванюк!» — тесе кăшкăрса ячĕ те хăй сассипе хăй вăранчĕ. Çийĕнчех тăна кĕреймен пирки, хура çĕлен шăналăк ăшĕнче йăшăлтатнăн туйăннăран, вырăн çинчен сирпĕнсе анчĕ. Шăп çак вăхăтра, пачах кĕтмен çĕртен, Ванюк кйлсе кĕчĕ. Анахвис чĕрн теме сиснĕн ыратрĕ. «Турă çырлахтăр, ахаль çунтарни сăхал, хăрушă тĕлĕк çинех çитрĕ. Нивушлĕ вăл шăллăмран тăшмана тухрĕ?»

— Йăмăкăм, пăрахса кайнăшăн ан çиллен, тархасшăн, — каçару ыйтрĕ Ванюк кĕнĕ-кĕмен.

Йĕкĕт сасси халичченхи пекех çепĕççĕн илтĕнни Анахвис чĕрине хускатрĕ. Каçарма та хатĕрччĕ, кукамăшĕ систернĕ мăнаçлăхĕ çиеле тапса тухрĕ. Иккĕшин хушшинче ним те пулман пек:

— Ан тĕлĕнтер, шăллăм... — сӳрĕккĕн хуравларĕ вăл. Каçарма эс ман умра юрамисĕр ĕç туман. Пăрахса кайни темех мар. Сан хăвăн кăмăлу. Çав тери пуян та чаплă хĕрсенчен епле уйрăлса юлăн? Вĕсем пирĕн йышши-сем мар. Шăпах сана тивĕç хĕрсем.

Анахвис мирлешсе калаçнă пулсан, Ванюк чĕри çемçелĕччĕ. Вăл татах ӳкĕтлĕччĕ. Хĕрĕ хирĕçлени Ванюк мăнкăмăллăхне тиврĕ. «Чăнах, мĕншĕн вăрçмалла мана? Эпир пĕр-пĕрин ирĕкне хĕсме сăмах туман-çке? Вăл хăй килĕштерекен каччăпа кайсан, эпĕ те кӳренес çук».

— Çапла çеç хуравлăп, йăмăкăм: Михха хĕрĕ-и е урăххи-и, тем чул пуян, чаплă пулсан та, хамран култармăп!

— Телей сунатăп, шăллăм! Вĕсен калаçăвне Коля татрĕ.

— Таркăн килнĕ-çке, — кăмăлсăрланнине пытараймарĕ вăл. 

— Ку нимех те мар. Хуткупăса пир хураллине илсе пыр!

— Хав япалуна хăвах йăтса çӳре! — терĕ те Коля купăсне илсе тухса пачĕ.



Х


Мункунăн малтанхи кунĕнче Михха ĕçкĕ тумасăр е хăй ĕçке каймасăр ирттерекен марччĕ. Кăçал ниçта та хускалмарĕ. Апла мĕншĕн ĕмĕртенхи йăлине сасартăках пăсрĕ-ши? Патшана сирпĕтнĕ хыпар самаях минретнĕччĕ ăна. Вăхăтлăх правительство патша йĕркисенех тытса пырасса, пуянсен пурнăçне упрасса пĕлсен, кăштах лăпланнăччĕ. Чи çывăх тусне уес комиссарне лартни пушшех савăйтарнăччĕ. Кирлĕ пулсан, вăл салтаксем ярса пама та пултарать. Анчах савăйассй вăраха пымарĕ. Чĕтретекен сас-хурасем сйксе тухрĕç çине-çинех. Пăлхав хăрушлăхĕ Атăлкасси вулăсне те çйтсе çакланчĕ.

Прахăр хĕрĕ пасарта калаçни ăна самай шиклентерчĕ. Кун хыççăн Павăл арманне тустарчĕç. Съездра, ав, хĕрарăмсем çапăçса кайнă. Кам пуçарнă-ха? Унăн тарçи — Наум. Вăл, Прахăр хĕрĕ хутне кĕрсе, тӳре-шарасене хирĕç сăмах тухса каланă. Ĕлĕкхи пулсан, Михха ăна тем туса пăрахĕччĕ. Халь ĕçрен те кăлараймарĕ. Ытти тарçисемпе энĕшкассисем пушшех пăлханасран хăрарĕ. Çĕр типнĕренпе вăрманне ютсем касни сисĕне пуçларĕ. Çывăхри ял хресченĕсем ним хăрамасăрах выльăхĕсене ун çĕрĕ çине çитерме яраççĕ.

Пуринчен ытла иртнĕ юнкун пулса иртнисем минретрĕç ăна. Бурлаксем Прахăр хĕрне хăтарнипе çеç çырлахман, мухтавлă комиссара хăйне, унпа пĕрле вулăсри Земски управ председательне, Платун Павăлне шыва чике-чике кăларнă. Ку та сахал, пăлхавçăсене тытма пынă милиционерсенчен мăшкăлласа кулнă. Лешсем тусеймесĕр тарса пĕтнĕ. Вулăс хуралçăсăрах тăрса юлнă. Çак киревсĕр ĕçсене йăлтах Микула ывăлĕ Ванюк ертсе пынă иккен. Е ун ашшĕ таврăнсан мĕн курмалла? Микула революцишĕн çеç мар, хăйне тĕп тунăшăн та тавăрĕ. Акă мĕншĕн Михха чĕри вырăнта мар.

Пуçĕнче пĕр шухăш пăтранать: куçа курăнсах çывхаракан инкеке мĕнле сирмелле? Лаврский салтаксем ярса пама пулнăччĕ, паян тă никам çук. Тата салтаксем çине çеç шанни çăлса хăварĕ-ши? Вĕсем Миххана мар, патшана упрайман та... Тем тесен те, правительствăпа салтаксене кăна шанса ларма юрамасть. Самана юсаниччен, Вăхăтлăх правительство вăй илсе йĕрке тăвнччен ун хăйне хăй сыхлама тăрăшмалла. Михха ирĕксĕрех Ванюка аса илчĕ. Пĕр хĕл каçиччен кăна мĕн чухлĕ сăмах илтмерĕ вăл ун паттăрлăхĕ пирки?! Анчах хĕрĕпе пĕр çулта çеç-ха вăл, вунсаккăр та тултарман. Çапах ăна хамăрăн чи çывăх çын тусан мĕнле-ши? Ашшĕ таврăнсан та ачин пурнăçне пĕтерме хăяймĕ. Революционер çемйипе хурăнташланни кирек камшăн та витĕмлĕ пулĕ. Вĕсене пĕрлештерме сăлтавĕ те пур: ача чухнех çураçнă. Хĕрĕ килĕшмесрен кăна шикленчĕ. Ванюка тиркесен, мĕн тумалла? Ытла юратнипе хĕрне нихçан хĕсĕрлемен вăл. Ун енне кайсан, ирĕксĕрлемех тивет. Пурнăç урапи çинчен ӳксе юласси юратăва çухатассинчен хăрушăрах. Пурăна киле хăех ăнланса илĕ.

Хаваслă хĕрсене. Михха хăнасене йышăнакан пулĕмре тĕл пулчĕ.

— Чĕкеçсем таврăннă-çке! Çак таранччен ăçта вĕçсĕ çӳрерĕр?

— Ой, атте, паян эпир таçта та çитрĕмĕр. Малтан Энĕш айлăмĕнчи пухăва кайса куртăмăр, унтан вăрманта чечек татрăмăр. Атăл леш енчи утара çитрĕмĕр те çĕтĕрлек яшки пĕçерсе çирĕмĕр.

Клавье Ванюкпа ташланине, вăл та пĕрле çӳренине каласа парасшăнччĕ, а шшĕ çилленесрен шарламасăр ирттерчĕ.

— Сан валли çĕтĕрлек вăлчи илсе килтĕмĕр!

— Тавтапуç, хĕрĕм! Чипер кайса çӳрени аван. Анчах пулă яшки çини леш еннех юлтăр. Хăнасене сăйлама тивĕç. Вĕсене столовăя илсе кай та хăв самантлăха кабинета кĕр-ха. Санпа кăштах сӳтсе явмалли пур.

Клавье чĕри кăртах турĕ, Ванюкпа пĕрле пулнине сиснĕн туйăнчĕ. Унсăрăн тус-йышĕсенчен уйăрсах мĕн калаçтăр? Ыйтса пĕлме тăрăшĕччĕ, тантăшĕсем умĕнче аван маррипе сăмахсăрах килĕшрĕ. Хăнисене столовăя ертсе кайрĕ, апат-çимĕç хатĕрлеттерсен:

— Эсир килти пекех пулăр-ха. Эпĕ кĕçех таврăнатăп! — тесе хăварчĕ.

Михха аллисене каялла тытнă, çĕрелле пăхса каллĕ-маллĕ уткалать. Вăл пăлханни тимлесе пăхмасăрах паллă. Епле пăлханмăн?! Тахçанах манăçа кăларнă сас-хурасене чĕртсе тăратма, пĕртен-пĕр хĕрĕн ăраскалне курайман çын ывăлне пама лекет-çке-ха. Михха Микула унран хăватлăраххине тепĕр хут ĕненсе пĕр тĕлĕнчĕ, пĕр тарăхрĕ. Хĕрĕ пырса кĕни ун шухăшне татрĕ. Вăл пуçне çĕклесе тăп чарăнчĕ. Пĕр хушă ним шарламасăр тăнă хыççăн:

— Лар... — сĕнчĕ ачашшăн. Вара калаçăва пуçарчĕ: — Акă мĕн, хĕрĕм... Паян санпа яланхи халап пулмасть... Хăвах чухламалла, текех пĕчĕк ача мар эсĕ, çитĕннĕ хĕр. Эп сана хăв мĕнле шутланă, çавăн пек пурăнма ирĕк панă.

Ашшĕ ытарлă калаçни Клавьене пушшех сисчĕвлентерчĕ. Хăйне айăпласран шухăшне вĕçлессе кĕтмесĕр сăмах тĕксе хучĕ:

— Атте, эс савса ӳстернине виличчен те манмăп. Хама ирĕк панине хисеплесе, эпĕ сирĕн пит-куçа пĕçертмелли пĕр ĕç, пĕр утăм туман. Тăвассăм та çук.

— Ун пирки иккĕленместĕп, хĕрĕм. Анчах кĕркунне эс вунсаккăр тултаратăн. Ватăлса ларнă темеллех мар та... Самана ытларах улшăнчĕ, ирĕксĕрех санăн малашлăху пирки канăçсăрланма тивет...

— Атте, эп ним те ăнланаймарăм-çке. Мĕн каласшăн эсĕ? Е маншăн çителĕксĕр тăрăшнă тесшĕн-и? Ку тĕрĕс мар атте. Эсир мана пăхнă пек тĕнчере пĕр ашшĕ-амăшĕ те хăйсен ачине пăхаймĕ.

— Ăнланнăшăн мухтатăп, хĕрĕм. Ельпох калатăп: ман ĕçĕм, мулăм — пĕтĕмпех сан. Çапах хĕрупраç тени ашшĕ-амăш çунатти айĕнче ĕмĕрне ирттереймĕ...

Клавье шартах сикрĕ: ашшĕ ăна такама качча пама шутлать мар-и?! Чĕри Ванюка юратнипе тĕлкĕшмесен, вăл ун кăмăлне парăнĕччĕ-и, тен. Хăçан та пулин хĕр ĕмĕрĕ вĕçленмеллех.

— Ах, атте, эс мана мĕншĕн хăвăнтан уйăрса ярасшăн-ши? Хăв калашле, эп ватăлсах ларман-çке. Тата ман малалла вĕренес килет. Нивушлĕ сана йăлăхтарса çитертĕм?

Хĕрĕ куренни Михха кăмăлне пырса тиврĕ. Ăна ăш сăмахпа йăпатас, хăй ыхлаçлине витерес килчĕ. Çав самантрах юратакан каччи пуррипе çуккине вăлтса пĕлме тăрăшрĕ:

— Хĕрĕм... Ельпох калатăп, кăмăлу пур таранах хĕр пуçăн пурăнма чармарăм. Самани ĕлĕкхи мар, ним тума. Эс шанăçлă çын ирĕкне вырнаçмасăр лăпланаймăп. Çапах эп сана хистесшĕн мар. Тен, сан юратакан каччу пур? Иксĕмĕр шухăшласа пăхăпăр. Килĕшсен, халех туй тума та хатĕр.

Ашшĕ уншăн ырă кăмăллă та, пурпĕр хăй шутланине пурнăçламасăр хăвармасса пĕлет Клавье.

— Атте! — хăюллăн чĕнчĕ вăл. — Турă умĕнчи пекех пытармастăп: Хусанта вĕреннĕ çĕрте нумай каччăпа тĕл пулнă. Хам хыççăн чупакансене те куркаланă. Анчах мана никам та кирлĕ пулман. Эс мана Ванюкпа çураçнине асра тытнă.

— Мĕн терĕн?! — тĕлĕнсе кайрĕ Михха.

Клавьене ашшĕ хăтăрса тăкассăн туйăнчĕ, кăмăлне çавăрасшăн хĕрӳленсех хуравларĕ:

— Эп нихçан та сан ирĕкрен тухман, каччă çине пăхман.

Миххан ĕненес килмерĕ. Малалла тĕпчерĕ:

— Апла тесен тата çакна каласа пар-ха, хĕрĕм, эс ăна çураçнă пирки çеç аса илтĕн-и? Чĕрӳ тиркет мар-и?

Ашшĕ çав-çавах çемçен калаçни Клавьене пушшех хăюлантарчĕ. Кайран тем пулсан та, чунĕнче пуррине уçса кăтартма тĕвтурĕ.

— Çук, атте, ун пирки çеç мар. Астăватăн-и, çураçсан тепĕр ирхинех Ванюка юратма хушрăн? Эпĕ килĕшрĕм. Вăл çавăнтанпах ман чĕрере. Хăв хускатнăран çакна та хыпарлам: паян эпĕ Ванюка курасшăнах пухăва кайрăм.

— Тĕл пулайрăн-и?

— Ийя, атте. Иксĕмĕр ташларăмăр та. Чун-чĕререн калатăп, атте, мана урăх никам та кирлĕ мар. Тĕнчере унтан маттур каччă пуррине пĕлместĕп... — Шухăшне вĕçлерĕ те Клавье пуçне пĕкрĕ, ашшĕ ятласса кĕтрĕ. Лешĕ ним шарламаннипе хушса хучĕ: — Вăт, чĕрере пуррине пĕтĕмпех каласа патăм. Кăмăлна лармасан ан çиллен. Эп ăна тем чул юратсан та, сан сăмахран тухмăп...

Миххан тахçанах пăрланнă куçĕ ăшăннăн туйăнчĕ. Хĕрĕ ыхлаçлине ĕненсен, хăйĕн ĕмĕрĕ юратман хĕрарăмпа пурăнса иртни асне килчĕ пулĕ. Клавьене ыталаса хăй çумне чăмартарĕ.

— Савăнтартăн мана, хĕрĕм. Сăмахран тухманшăн çеç мар, кăмăлсем пĕрешкеллишĕн. Ванюка эпĕ те хурламастăп. Унран çын тăвасса та шанатăп. Иксĕрĕн ăраскалăрсене тĕвĕлеме шутлатăп.

Клавье чĕрине вут хыпрĕ. Ашшĕ ăна Ванюкпа мăшăрлантарасшăн. Ку тем пекех пысак савăнăç!

— Атте, аттеçĕм... Такамран та телейлĕ эпĕ!

— Юрĕ, юрĕ... — терĕ Михха, хĕрне пуçран савса. — Ытти çинчĕн ыран сӳтсе явăпăр. Кĕçĕрлĕхе çитĕ. Юлташусем кĕтсе хăшкăлчĕç пулĕ. Пыр, тивĕççĕн хăналама тăрăш. Пирĕн патăрта пулнине нихçан ан манччăр.

Клавье ача чухнехилле сиккелеçе кĕни, пит-куçĕ çиçсе çуталса тăни Хусан хĕрĕсене тĕлĕнтерчĕ:

— Ма çав териех улшăнна эсĕ?

— Ой, тусăмсем! Паян ним те ан ыйтăр, тархасшăн. Ыран хăвăрах. курăр ак! — ытарлă хуравларĕ те Клавье хушса хучĕ: — Ма çăкăр-тăвара астивмесĕрех ларатăр?

— Клавье, куласшăн-и вара пирĕнтен эс? Хырăм çурăлас пекех çирĕмĕр-çке!

Клавье сĕтел хушшине ларчĕ. Анчах халь тĕртсен те апат анас çук. Хăнисене пахчана тухса кăтартсан аванччĕ те... Çак самантра ун щухăш-кăмăлĕпĕ пĕр-пĕччен пулас килчĕ.

— Тусăмсем, атьăр-ха, вырăнăреене кăтартам сире! — терĕ вăл. Çывăрмалли пӳлĕме ертсе кĕчĕ.

— Эс ма выртмастăн? — Клавье кайма хатĕрленнине асăрхаса ыйтрĕç юлташĕсем.

— Мана ан пăхăр, тархасшăн. Эп халех таврăнатăп...

— Мĕн пулнă ку хĕре?

— Тем каласа хуçкатнă-ха ăна ашшĕ?

— Пире пĕлтересшĕн мар.

— Ыран хăвăрах курăр терĕ-иç! — хăйсем тĕллĕн юлсан калаçса илчĕç Хусан хĕрĕсем.

Клавье пахчари кӳлĕ хĕррине чупса тухрĕ. Мĕн-мĕн тумарĕ пулĕ вăл кунта! Вальс кĕввипе çаврăнкаларĕ, çерем çинче йăваланчĕ, унтан тăрса çӳрекелерĕ те каллех выртса тӳпенелле тинкерчĕ. Ярăмăн-ярăмăн çакăннă хурăн турачĕсем çинче уйăхăн шупка пайăркисем выляççĕ. Тавралăх шăп. Клавье шухăшĕ çунатланса вĕçет. «Савăнтартăн эс мана, хĕрĕм... Самахран тухманшăн çеç мар... Кăмăлсем пĕрешкеллишĕн... Ванюка эпĕ те хурламастап. Иксĕрĕн ăраскалусенĕ тĕвĕлеме шутлатăп... Çаплах каларĕ-çке атте, хам хăлхапа илтрĕм. Нивушлĕ Ванюк мăшăрĕ пулатăп?.. Кулăшла... Мĕнех тăвăпăр-ши вара иксĕмĕр? Вăл каллех бурлака упа тытма кайĕ, эпĕ вĕренĕп-и?.. Çук, эпир пĕр-пĕринчен утăм та хăпмăпăр. Эп ăна тӳрех Хусана илсе каятăп... Мя кунта çук-ши халь Ванюк?.. Ма хай çунатлă мар-ши?.. Ун патне вĕçсе каласа парĕччĕ. Ыталаса чуптăвĕччĕ...

Нӳрлĕ çерем çурăмне шăнтнипе Клавье тăна кĕчĕ. Уйăха хура пĕлĕтсем хупăрланă, çанталăк тĕттĕмленнĕ. Вăл çакна асăрхаман та. «Питех айван çав эпĕ. Тусăмсем мĕн шухăшларĕç-ши?» Клавье сикее тăчĕ, килнелле чупрĕ. Çывăрмалли пӳлĕме хуллен кĕчĕ. Юлташĕсем ним хускалмасăр, ним сас-чĕвсĕр выртаççĕ. Ыйха путма та ĕлкĕрнĕ. Клавье хывăнса выртрĕ. Çерем çинче шăнни чĕтрештерме пуçларĕ. Пуç çинчен витĕнсен те ăшăнаймасть. Мĕн тумалла ĕнтĕ? Амăшĕ патне канмалла. Пĕчĕк чухне сахал ыталаса ăшăтнă-и вăл ăна! Тата паян мĕн пулса иртнине хыпарлас килчĕ.

Клавье амăшĕ çывăракан пӳлĕм патне пычĕ, хăлхине алăк çумне тытса тимлерĕ. Ашшĕ кунта чухне харлаттарни илтĕнекенччĕ, халь çук. Клавье алăка хуллен уçса кĕчĕ. Амăшĕ чăн та пĕчченех. Вăл юнашар выртрĕ те ăна çемçен ыталарĕ.

Лукарье шарт сиксе вăранчĕ, усал-тĕсел çакланнăн туйăннипе кăшкăрса ячĕ:

— Кам эсĕ?! Мĕн кирлĕ?..

— Анне, эпĕ-ха ку. Эпĕ...

Хĕрĕн ачаш сассине палларĕ Лукарье. Пурпĕр лăпланаймарĕ. Вăл кунашкал айкашакан марччĕ-çш?

— Чирлемен-и эс? — çуйланса ӳкрĕ Лукарье.

— Эпĕ çав тери сывă, анне...

— Апла ма чĕтретĕн?

— Кăштах шăнтăм-ха, анне.

Лукарье хĕрне хăй çумне чăмăртарĕ. Пĕр хушă чĕмсĕрленсе выртрĕç.

— Анне... — ытарлăн чĕнчĕ Клавье. — Эп паян нихçанхинчен телейлĕ...

— Мĕн тетĕн? — ăнланса юлайман пек ыйтрĕ Лукарье.

— Паян нихçанхинчен телейлĕ эп, анне.

Ку сăмахсем Лукарьене тĕлĕнтерсех ячĕç. Ун шучĕпе, Клавьерен телейсĕр хĕр тĕнчипе те пулас çук. Ан тив, çак тарана çитсе Михха ăна сив сăмах каламан, ирĕкне хĕсмен те, хăйĕн ачи маррине сисесси кунран кунах çывхарнăн туйăнать. Тĕрĕссипе, унăн хĕрĕ суя пурнăçпа пурăнать.

— Паян мĕн пирки уйрăмах телейлĕ вара эс? — Эпĕ юрататăп... — чĕри витĕр тухнă кăмăлне пĕлтерчĕ те Клавье пуçне амăшĕн янахĕ айне пытарчĕ.

Ку хыпар Лукарьене ытлашшиех хускатмарĕ. Вунсакăр çула çитес хĕрĕн савакан каччи пулма кирлех. Клавье хăйне хăй сăпай, кăмăлĕнче каччă тĕлĕ çук пек тыткаланăран тĕпчеменччĕ. Халь шăп вăхăт.

— Хĕрупраçăн юратмалли йăлара пур. Кам таврашĕ-ши? Эпĕ паллатăп-ши ăна?

— Паллатăн, анне...

— Кам-ши?

— Ванюк...

Лукарьене йăнăш илтнĕн туйăнчĕ.

— Кам терĕн?

— Мана Ванюкпа çураçнине мантăн-им вара? Лукарье аякĕнчен аптрипе тĕкнĕн сиксе тăрса ларчĕ.

Хусанта иккĕшĕ тĕл пулнă тенине илтсенех чĕри канăçсăрланнăччĕ. Анчах Ванюк хĕрне паллайман. Вара лăпланнăччĕ. Йăнăшнă иккен. Ун хĕрĕ Ванюка чун-чĕререн савать-мĕн.

Клавьене амăшĕ Ванюка хисеплемен пек туйăнчĕ. Хăй майлă çавăрасшăн:

— Ах, анне... — йăпăлтатса чĕнчĕ вăл. — Ăнланатăп, эс ман шухăшпа килĕшместĕн ĕнтĕ. Ванюк тивĕç каччă мар тесшĕн пулĕ? Мана унран урăх никам кирлĕ мар. Атте те пил парасшăн...

— Мĕн?.. — усала сиснĕн ехлетрĕ Лукарье.

— Атте иксĕмĕре мăшăрлантарма сăмах пачĕ. Лукарье тăнне-пуçне çухатманран сăмах хушма ĕлкĕрчĕ:

— Хăй... Хăй юратать-и вăл сана?

— Юратать, анне. Эпир паян кунĕпех унпа пĕрле çӳрерĕмĕр. Пухура иксĕмĕр ташларăмăр...

Лукарье вырăн çине йăванчĕ, куçĕнчен куççуль шĕпĕртетсе анчĕ. Хĕрĕпе Ванюк иккĕшĕ юн тăванне пĕлсех юратсан, Лукарье тем пекех савăнĕччĕ. Çакна курасшăн вăл ачисем çуралнăранпах ĕмĕтленнĕ, турра та пайтах кĕлтунă. Ашшĕ тавçăрса инкек пуласран та хута кĕрекен паттăр тăван пулĕччĕ тесе шутланă. Хĕрĕн пурнăçĕ хăйĕннинчен те телейсĕртерех иккен. Лукарье юратман каччă тĕлне лекнĕ пулсан та, вĕсем мăшăр пек пурăнса ирттернĕ. Çитменнине, вăл упăшки куçĕнчен çеç пăхса ларман. Ĕмĕрĕнче юратакан çыннипе те рехетленсе курнă. Хĕрĕн кăмăл-туйăмĕ çеçкене лармасăрах хăрмалла. Вĕçен куçне уçса, пĕр-пĕрне паллаштарма тиветех. Халех каласа парсан, чĕри тӳсейе-ши? Çук, çук... Савăнăçĕ вăхăтлăха та пулин тăсăлтăр. Ылханнине те каярах илтес.

Амăшĕн хулпуççийĕсем сиккеленине асăрхасан, Клавье ун çумне ӳкрĕ, ыталаса пăшăлтатрĕ:

— Анне, анне, мĕн пулчĕ сана? Ванюка тиркетĕн-им?

Лукарье аран-аран кăмăлне хытарчĕ, хĕрне йăпатма кирлине тавçăрчĕ.

— Ванюка тиркеместĕп, хĕрĕм. Эс калашле, унран лайăх каччă чăннипех тупаймăн. Вăл ашшĕ пекех ăслă та паттăр. Унпа эсир, пуянлăх пулмасан та, начар пурăнмăр. Вăл шăпах сана тивĕç каччă. Тата иксĕр пĕр-пĕрне юратни те савăнтарать.

— Апла тесен ма макăратăн?

— Хам та пĕлместĕп. Те савăннипе, те санран уйрăлма йывăррипе... Анчах эп макăрнăшăн ан пăшăрхан. Ытти çинчен Ванюкпа пĕрле чухне калаçăпăр. Иксĕр тĕл пулсанах, ăна ман пата илсе. кил. Аçу çеç мар, ман хамăн та пил парас...



XI


Мункунăн иккĕмĕш кунĕнче Сантăрпа Наçтик халичченхинчен иртерех вăранчĕç. Паян ĕнерхинчен те пысăкрах уяв. Çурта кунĕ ваттисене асăнмалла. Наçтик вут хутса икерчĕ пĕçерчĕ. Ывăс çине купаласа, сивĕнĕсрен кипкепе чĕркерĕ. Унтан кăкшăмпа сăра, пулштух сăмакун тултарчĕ. Вара Сантăр хĕл хута пухăннă пушăт хуппине çыхрĕ те çурăм хыçне çавăрса хучĕ, арăмĕ тыттарнă ĕçме-çимене йăтрĕ.

Тул çути кăшт кăна палăрать. Автансем унчченех авăтса чарăннипе урам хушши шăпах. Сантăрăн та ытлашши хускалма сăлтавах çук. Тӳре-шарасемпе çыхланнăшăн ним сас-хура та пулманран пурте иртсе кайнăн туйăнать. Тата паянхи кун ун пекки çинчен шухăшласа кăмăла пăсма та кирлĕ мар.

Тăкăрлăк вĕçĕнче Сантăр чарăнчĕ, çурçĕр еннелле тинкерчĕ. Ирĕксĕрех пăшăрхану хускалчĕ. Пуринчен малтан çитме ĕмĕтленнĕччĕ — ĕлкĕреймерĕ. Хăшпĕр йывăç умĕнче пушăт хуппи çунтарма та пуçланă. Ав, вĕçем ĕмĕртенпе пухăнакан хурама умĕнче те тĕтĕм мăхăрланать. Карачăм çунтарать пулас. Çакăрвуннаран иртнĕскер, çывăрма пĕлмест ĕнтĕ... Çывхарсан, карттусне хывса пуç тайрĕ:

— Христос вилĕмрен чĕрĕлнĕ!

— Чăн-чăннипех чĕрĕлнĕ! Иккĕшĕ чуптурĕç.

Сантăр, урăх ним каламасăр, ĕçме-çимене вучах умне хучĕ, пушăт хуппине çунакан вучаха пăрахрĕ.

Часах ратнери ытти ватăсем те пуçтарăна пуçларĕç. Анчах кунта вăрах лармалла мар. Ваттисене асăнса пĕрер икерчĕ çимелле, пĕрер черкке эрĕх, пĕрер курка сăра ĕçмелле те малтан кам патне пухăнмалли çинчен калаçса татăлмалла.

Ванюк ире яхăн кăна выртнăччĕ те кукашшĕ пушăт хуппи çунтарса таврăнсанах вăранчĕ. Шăналăк ăшĕнчен кăна тухмарĕ. Паян та ĕнерхи пекех уяв, кил хушшинчисĕр пуçне урăх ним ĕç те çук. Çав самантрах чĕри хускалнине туйрĕ. Çапла çав, каç пир хураллинче тем чул тăрăшсан та Анахвис кăмăлĕ уçăлмарĕ. Хăйне хăй çĕр хутах Ванюкран ютшăннăн тыткаларĕ. Коля та пăрăнарах çӳрерĕ. Мĕн ачаранпах пĕрле выляса-кулса ӳснĕ çамрăксене мĕн пулчĕ-ши? Пĕтĕм инкек Клавье пирки. Анчах Анахвис хăйне юратма пултарасси ун пуçне пырса кĕмерĕ. Клавьене аса илсен, Ванюкăн кулас килчĕ. «Пăх-ха, мана çураçнă каччă тет...» Утарта ыталаса чуптуни халь те пит-куçа, тутана пĕçертсе тăрать. Тем каласан та ахаль мар. Тата хĕрпе чуптума ытла та ырă-çке. Мĕншĕн Анахвиспе чуптунă чухне çакна туйман? Клавьене юратса пăрахмарĕ-ши вăл? Ăшра темле туйăм хускалнă пек те, хальччен юратса курман пирки мĕнне ăнланаймарĕ. Анахвиспе Кольăна аса илçен, ытларах вĕсен кукамăшĕ умĕнче айăпа кĕнĕн сунса, халех каçарттарма каяс тесе, Ванюк пурте кĕчĕ.

— Çывăрма памарăм-и, тен, сана? — ăшшăн кĕтсе илчĕ ăиа Наçтик.

— Кукамай, мăшкăлламасан та пырĕ. Хĕвел таçта çити хăпарнă, эпĕ вырăн, çинчен тин тăтăм-ха. Хăлхаран туртсах вăратмаллаччĕ.

— Суха патне каяс çук, ытларах кансан та тем мар, — кăмăллăн сăмах хушрĕ Сантăр.

— Апат çитерсе хăварам-ха сана. Вара эпир ратнепе ваттисене асăнма каятпăр, — терĕ Наçтик, мăнукĕ çăвăнса тасалсан.

Сĕтел хушшине ларайнăччĕ — хапха умне лав тĕрлеттерсе çитрĕ. Сантăр чӳречерен пăхрĕ те тăрантас çинчен Трифун айнине курса тĕлĕнчĕ. Мĕн ĕçпе-ши? Атăл çине гавань карас пирки сăмах хускатма иртерех-ха — шыв чакман. Тата паян ĕç пирки калаçмалли кун та мар.

— Кам унта?

Мăнукĕн сасси Сантăр шухăшне татрĕ.

— Михаил Петрович кучерĕ.

— Мĕн-ши тата? — Михха приказчикĕ е кучерĕ килни Наçтике яланах килентернĕ. Çĕрме пуянпа çыхăну тытни кама савăнтармĕ? Çавăншăн тараватлăн кĕтсе илчĕ: — Килех, килех, Трифун! 

— Мункун пĕрле пултăр!

— Эс калашле пултăр, Трифун! — саламларĕ Сантăр.

— Сĕтел хушшине лар-ха. Пирĕн çăкăр-тăвара астивсе пăх! — йыхăрчĕ Наçтик. 

— Вăхăт çук. Хуçа мана Ванюк патне ячĕ.

— Ванюк патне? Мĕн тума-ши?

— Ăна-куна пĕлейместĕп, шарламарĕ, Хăвăртрах лартса килме хушрĕ.

Сантăр суя килĕшӳ туса хуçана улталама тапăннине аса илчĕ те хăраса ӳкрĕ: мăнукĕ чĕлхине чарманнипе Михха хăлхине пырса кĕнĕн туйăнчĕ.

— Ванюк, сана ма хăй патне чĕнет вăл? — кӳренсе ыйтрĕ Сантăр.

— Ним те пĕлместĕп, кукаçи.

Сантăра ку сăмах лăплантармарĕ. Вăл астутарма тăрăшрĕ: 

— Эсĕ кирлĕ маррине сӳпĕлтетмен-и?

Ванюк эрленчĕ. Хăйне шанманнине сирме васкарĕ:

— Кукаçи, кам тесе шутлатăн эс мана!

— Унсăрăн паянхи кун мĕн тума кирлĕ эс ăна?

— Паçăрах каларăм, ним те тавçăраймастăп! Вара Сантăрăн Михха кăмăлне пĕлес килчĕ:

— Ванюк патне килме кам хушрĕ сана? Хуçа-и е урăххисем? — 

— Хуçа.

— Хăй мĕнлерех пекчĕ?

— Чиперех-çке. Энĕшкассинчи Александр Кузьмич мăнукне кайса ил-ха, ман унпа сӳтсе явмаллисем пур терĕ.

Сантăр чĕри лăпланчĕ. Александр Кузьмич тени хисепленине пĕлтерет. Ванюка ырланине, пилĕкçĕр тенке панине аса илчĕ те, хуçа ăна пысăк çын тума шутланă пек ăнланчĕ. Пичугов вырăнне лартсан та пултарас пирки иккĕленмест. Мăнукĕн ăсне тĕпчесшĕн ыйтрĕ:

— Эсĕ мĕн калăн?

Ĕнерхи кăмăл пулсан, Ванюк пĕр сăмахсарах килĕшĕччĕ. Анахвиспе мирлешме шутлани чăрмантарчĕ.

— Эп унта ним те манса хăварман!

Наçтик куçĕ умне сасартăках Атăлкассинче пулса иртнĕ сас-хурасем тухса тăчĕç. Çуйланнипе Ванюка йăпатма тăрăшрĕ:

— Чăн та, килте ларсан аванрах...

Мăнукĕпе арăмĕ сĕмсĕрленсе калаçни Сантăра тарăхтарчĕ.

— Михаил Петрович йыхăрнине тăм-ухмах кăна итлемĕ. Çавăнпа кайса килме хушатăп.

Çав тери пысăк уяв кунĕ хирĕçсе, кукашшĕн кăмăлне пăсасшăн пулмарĕ Ванюк. Анахвиссем патне Атăлкассинчен таврăнсан та ĕлкĕрĕп терĕ.

Тимĕр хапхаран тĕрлеттерсе кĕрейнĕччĕ Клавье чупса тухрĕ.

— Çитрĕр те-и? — терĕ те Ванюка, тăрантас çинчен ансанах, аллинчен тытрĕ. — Атя хăвăртрах, сана атте курасшăн...

— Мĕн ĕçпе-ши?

— Куна хăй хыпарлĕ, чунăм!

Михха кабинетраччĕ. Ăна вăл ал парсах кĕтсе илчĕ, Христос ятне асăнса чуптурĕ.

— Эс хăвна мĕншĕн чĕнтернине сисетĕн-и?

— Çук.

— Ельпох калатăп, аçăрпа эпир нумайччен харкашса пурăннă. Е вăл мана, е эп ăна çапа-çапа ӳкернĕ. Юлашкинчен пĕр-пĕринпе çывăхланасшăн Клавьепе иксĕре çураçрăмăр. Ман пекех пуйтăр тесе, укçа та нумай патăм. Вăл мана улталарĕ. Çавăн пиркиех-и, тен, пуçне çирĕ. Сана та тăлăх турата тăратса хăварчĕ. Эп хама сиен тунине сĕтĕрместĕп, паян кунчченех ăна ыррăн асăнатăп. Вăл паттăр та пултаракан çынччĕ. Сана та эпĕ çамрăк чухнех, пуçламăш хут курсанах, юратса пăрахрăм. Çак кăмăл ман ăшран нихçан сирĕлмен. Тата Клавьепе иксĕре çураçнине те чĕререх усранă. Хăвах пĕлетĕн, эпĕ хуçа. Хуçа нихçан та сăмахне улăштармасть. Унсăрăн тĕнче тытăнса тăраймĕччĕ... Вăт ĕнтĕ:.. Сана çавăн пирки чĕнтертĕм... Иксĕр пĕр-пĕрне килĕштерсен, пил паратăп та паянах мăшăрланăр. Кĕçех ак хăнасем пухăнĕç. Пачăшкă та килĕ. Пурне те йăла хушнă пек туса ирттерĕпĕр. Иксĕрĕн телейшĕн ним те шеллемĕп. Хам вилсен, ман пурлăхăм йăлтах сирĕн ирĕке юлĕ. Килĕшетĕн-и?

Ванюк минренипе çăвар уçаймарĕ.

— Килĕшетпĕр, килĕшетпĕр, атте! — хыпăнса хуравларĕ Клавье. Каччи çаплах чĕмсĕрленнипе: — Эс ма шарламастăн? Е мана тиркетĕн-и? — терĕ. 

Ванюк хĕр кӳрене пуçланине сисрĕ. Ăна йăпатасшăн хуравларĕ:

— Килĕшетĕп...

— Ну, вăт... калаçса татăлтăмăр. Ĕнтĕ кĕрĕве ху пĕлнĕ пек пăх. Хăнасем пухăнсан, иксĕре мăшăрлантарни çинчен хыпарлăп. Венчете тăратас пирки пачăшкăпа сӳтсе ярăпăр.

Клавье Ванюка пĕр пуш пӳлĕме çавăтса кĕчĕ те мăйĕнчен çакăнчĕ.

— Хаклă чуниллиçĕм... — вĕри сывлăшĕпе пит-куçне пĕçертсе чуптурĕ. — Мухтав турра... Ман ĕмĕт пурнăçланчĕ. Пирĕнтен телейли тĕнчере те пулмĕ!

Ванюк, пуçне такам улăштарса кайнă тейĕн, хăй камне, хĕрĕн ашшĕ-амăшĕ камне, вĕсем хушшинче тĕпсĕр çыран пуррине — пурне те манчĕ. Клавьене çупăрласа хăй çумне чăмăртарĕ.

Клавье сасартăк Ванюк ытамĕнчен вĕçерĕнчĕ те:

— Чунăм, анне патне атя-ха. Вăл та пиллетĕр. Вара эпир тата телейлĕрех пулăпăр! — терĕ.

Клавье Ванюка çавăтса кĕнине, иккĕшĕн сăн-пичĕсем хĕвел пек çиçсе çуталнине курсан, Лукарье куçĕ хуралса килчĕ. Карланкине йӳçĕ кумкка капланчĕ.

Клавье, ăна-кана сисменскер, чупса пырса ыталарĕ.

— Анне, анне! — ачашшăн чĕнчĕ вăл. — Атте пире, Ванюкпа иксĕмĕре, мăшăрланма пил пачĕ. Ĕнтĕ сан кăмăла кĕтетпĕр! — Амăшĕ тĕлсĕр, кăн-кăн пăхкаласа ларнипе хăраса ӳкрĕ. — Анне, мĕн пулнă сана? Ма ним те шарламастăн?

Ванюк та тӳсеймерĕ, сăмах хушрĕ:

— Е мана тиркетĕр-и?

Лукарье хăрушă тĕлĕк курнă çĕртен вăраннăн тăна кĕчĕ. Ун умĕнче ăраскалĕсене ĕмĕрлĕхе тĕвĕлеме хатĕр çамрăксем тăраççĕ. Ку инкек халех сиксе тухман пулсан, Лукарье хĕрне малалла та йăпатса усрĕччĕ. Урăх кĕтме çук. Вĕсем юн тăван иккенне самантлăха пытарсан та емĕр каçăлми çылăха кĕрĕн. Лукарье карланкине тулнă йӳççе çăтса антарчĕ те:

— Ванюк... — чĕнчĕ чĕтревлĕ сассипе. — Эп сана тиркеме мар, çуралнăранпах хам ача пек юрататăп. Иксĕр пĕр-пĕрне килĕштернине пĕлсен, чун-чĕререн савăнтăм...

Клавье чĕри çине ӳкнĕ çуйлă хĕлхемсем сӳнчĕç. Вăл амăшĕ шухăшне вĕçлессе кĕтмесĕрех тепĕр хут ыталарĕ.

— Анне, анне! Эс çапла каласса шаннă. Уншăн тавтапуç. Ĕнтĕ пил пар пире...

Лукарье сасси пушшех чĕтревлĕ тухрĕ, сыв мар çыннăнни пек, шала кайнăн илтĕнчĕ:

— Хаваспах пил парăттăм... Сире иксĕре мăшăрланма юрамасть. Эсир пĕр юнран, тăвансем... Ванюк ашшĕ — сан аçу...

Ванюкпа Клавье ни вилĕ, ни чĕрĕ пулса кайрĕç. Лукарье ачисем умне чĕркуçленчĕ.

— Клавье, хĕрĕм... Эс те, Ванюк... Путсĕр çынна, тархасшăн, каçарăр. Хам çылăхлипе сирĕн телее çирĕм. Уншăн тем чул хуйхăрнă, тем чул макăрнă. Е Михха, е урăххисем тавçăрасран хăраса, вут çинчи пек çуннă, йĕп çинчи пек пурăннă. Халь тата хăрушăраххи сиксе тухрĕ. Микула чĕрĕ те килте пулсан, сирĕн кăмăлăрсене хуçмасăрах инкеке сирĕччĕ. Куна тума сăмах та панăччĕ. Вăл таçта çухалчĕ. Ĕнтĕ хута кĕрекен те çук. Мана ылханма тивĕç, ачасем... Анчах чунтан-вартан тархаслатăп: темле пурнăç сиксе тухсан та, пĕр-пĕрне ан пăрахăр. Пĕр-пĕрин хутне кĕме тăрăшăр. Мана урăх ним те кирлĕ мар. Паян вилсе выртсан та хуйхăм çук, — Лукарье чĕмсĕрленчĕ те пит-куçне аллипе хупларĕ, сас кăлармасăр асапланса макăрчĕ...

Ванюка сасартăках хăрушă шухăш пырса çапрĕ: «Нивушлĕ тĕрĕс? Нивушлĕ мăн атте, чĕремре таса та ыррăн пурăнакан аттем, ирсĕр ĕç туса аннене хур кӳме пултарнă?» Вăл ĕненесшĕн пулмарĕ. «Хĕрĕнчен сиресшĕн шутласа кăларнă халап çеç ку!»

— Çук! — хаяррăн ехлетрĕ Ванюк. — Эсир калани пĕтĕмпех суя. Ман атте аннене улталама пултарайман. Эсир Клавьепе иксĕмĕре уйăрасшăн сӳпĕлтетрĕр. Апла çеç те мар, эсир мана аттене курайми тăвасшăн!

Лукарье шартах сикрĕ: ăссăр та путсĕр ĕçĕпе вăл ывăлĕ ашшĕне ылханас патне çитерчĕ! Кунтан хăрушши мĕн пултăр?! Аран-аран кăмăлне хытарса, ура çине тăчĕ.

— Эп халь мĕн хыпарлани пĕтĕмпех тĕрĕс. Иксĕре пĕрле тĕкĕр умне кăна тăратмалла, вара сирĕн сăн-питсем каснă-лартнă Микуланни евĕрлине такам та тавçăрĕ. Ванюкăн куçĕпе çӳçĕ амăшĕнни пек пулни кăна кăштах уйăрать... Маншăн пурпĕрех ĕнтĕ, çавăнпа пĕтĕмпех каласа паратăп. Вара Ванюк ашшĕне каçарасса, яланхилле юратасса шанатăп... Хамăр вăхăтра эпĕ те сирĕн пекех çамрăкчĕ, Ванюк ашшĕне чунтан юрататтăм. Вăл ман çине çаврăнса та пăхмарĕ. Юлашкинчен аттесем Миххана качча пачĕç. Ванюк ашшĕне юратни пурпĕрех сирĕлмерĕ. Эпĕ тӳсеймерĕм. Пĕррехинче, Михха çармас енне кайсан, тăлăх карчăка улах тутартăм; Ванюк ашшĕне чĕнтертĕм. Вăл мана савма мар, тĕксе хăварчĕ. Анука, сан аннӳне, Ванюк, чунтан юрататчĕ вăл. Ман ăссăр пуçа ăна тавăрас шухăш пырса кĕчĕ. Тем те айкашса пăхрăм. Тухатмăш карчăк патне те çитрĕм. Ним те тăваймарăм. Вара, пĕр каçхине, кукаçусен хапхине тикĕтпе варалаттартăм та, куна Микула тунă тесе сăмах сартартăм. Аçу, ку ĕçе эпĕ тунине тавçăрса, мана тавăрас кăмăлĕпе леш карчăк патне чĕнтерчĕ. Манран пĕтĕм яла култарчĕ. Анчах эпĕ ăна уншăн çилленмерĕм. Ун вырăнче кирек кам та юратакан хĕрĕшĕн тавăрмасăр ирттермĕччĕ. Вара иксĕр пĕр каçра çуралтăр. Сире пĕр шывпа ят хутăмăр. Ун çинчен эпĕ сире çураçнă каç Микулана пĕлтертĕм те, вăл мана ятласса, Клавьене йышăнмасса кĕтнĕччĕ. Çук, ун кăмăле яланхи пекех ырă та пархатарлă пулчĕ. Вăл мана йăпатрĕ: эпир ухмахшăн ача айăплă мар, пурнăçра йывăр-мĕн килсен пăрахмăп терĕ. Пулăшма сăмах пачĕ...

Ванюк тек итлесе тăма пултараймарĕ. Пӳлĕмрен вăл пуçран çапнă пекех тухса ыткăнчĕ.

Лукарье Ванюка хуса çитсе каялла çавăрасшăнччĕ, татах ăнлантарса хĕрĕпе иккешин хушшинчи тăванлăха тĕвĕлесшĕнччĕ, пĕр-пĕрин хутне кĕме, пулăшма сăмах тутарасшăнччĕ, хĕрĕ танран тухнă пек макăрса выртни чăрмантарчĕ. 

— Клавье хĕрĕм... — ачашшăн чĕнчĕ вăл. — Мана ылханма тивĕç.... Анчах сан макăрса хуçăлма сăлтав çук. Кăмăлна килекен каччă татах тупăнĕ. Ним шухăшсăр пурăнмалăхне, эп сан валли мул хатĕрленĕ. Пахчара хăвăл улмуççи пур. Нуша килсен, çаванта пăх..

Клавье тăна кĕчĕ те макăрма чарăнчĕ. Хаяр сассипе кăшкăрса хăварчĕ:

— Ним те кирлĕ мар мана! Сирĕн мулу çине суратăп кăна!

Лукарьене тĕнче пĕтнĕн туйăнчĕ. Чĕре хĕлхемĕпе упраса ӳстерни кăлăхах иккен. Мĕн тесе пурăннă-ши вăл çак кунччен? Мĕншĕн Мавра карчăка вĕлерттерсенех мăнастире кайман-ши? Халь мĕн тумалла ĕнтĕ? Лукарье сетел çинчи кăкшăма асăрхарĕ. Паян вăл ĕçсе хĕрĕн питне хăнисем умĕнче пĕçертесшĕн марччĕ. Халь аллисем хăйсем тĕллĕйех кăкшăм еннелле туртăнчĕç...

Чĕннĕ хăнасем пухăннă, лакейсем апат-çимĕç хатĕрленĕ. Сĕтел хушшине лармалли кăна — Лукарье çукки чарса тăрать. Иккĕшĕ ырă-тату пурăнмасан та, çын çинче çын пек курăнмаллине Михха асран кăлармасть. Арăмĕ çав-çавах килмен пирки пĕр лакейне хушрĕ:

— Лукерья Семеновнăна тупса кил-ха хăвăртрах! Лакей вăрахах çуремĕрĕ, таврăнчĕ.

— Ăçта вăл? — сӳрĕккĕн ыйтрĕ Михха.

— Вăл унта... — хăнасем умĕнче хыттăн хыпарлама ырă маррипе хуллен хуравларĕ лакей, — хăй пӳлĕмĕнче ӳсĕр выртать.

— Сăрнай темерĕн! — пĕр вĕриленчĕ, пĕр сивĕнчĕ Михха.

Пӳлĕме хашкаса пырса кĕнĕ çĕре арăмĕ урайĕнче юрă ĕнĕрлесе выртать:



Анне мана çуратнă чух 

Шур кипкепе тытман пуль, 

Телейлĕ пултăр темен пуль, 

Çавăнпа эпĕ телейсĕр...



Лукарье кунашкал айкашнине Михха темиçе çул каярах курнăччĕ. Киревсĕр сас-хурасем сиксе тухнăччĕ ун чухне. Анука халăх чут çеç хĕнесе вĕлермен. Миххана хăйĕн еркĕнĕ тенипе кăна çăлăнса юлнă. Лукарье хур кӳме хăхлансан, Анук ăна вырттарсах ислетнĕ. Паян каллех урайĕнче йăваланать. Михха çиллине шăнарайман енне:

— Йыт çимен сăрнайĕ! — хаяррăн кăшкăрчĕ те арăмне хырăмĕнчен тапрĕ.

Лукарье антăхнине сасартăках шăпланчĕ. Михха шартах сикрĕ. Ирĕксĕрех пĕшкĕнсе пăхрĕ. Сывлать иккен. Ку ăна лăплантарчĕ. Михха лач! сурчĕ те, хăй çавăн йышши-тĕк выртса юлтăрах тесе тухса кайрĕ. Унсăрах ирттерĕпĕр! Ĕнтĕ хĕрĕпе каччине кăна чĕнсе илмелле. Вĕсем ăçтарах-ши? Михха çамрăксем пулма кирлĕ пӳлĕмсене, вырăнсене пăхса çаврăнчĕ. Ниçта тупайман енне, юлташĕсемпе пахчана кайнăн сунса, балкон çине тухрĕ. Хусан хĕрĕсем унта иккен.

— Эсир ман Клавьене курман-и? — ыйтрĕ Михха.

— Çук.

— Ăçтарах-ши вĕсем?

— Ним те пĕлместпĕр! — Хăна хĕрĕсен ытларах та калас килетчĕ, Клавье каçранпах йăрăсла хăтланни вĕсене тарăхтарса çитернĕ, ашшĕ умĕнче аван маррипе кăна шарламарĕç.

— Хĕрсем! — йыхăрчĕ Михха. — Столовăя кĕрĕр! Хăнасем пухăннă. Сире кĕтеççĕ.

Михха Клавьепе Ванюка тупса килме хушрĕ. Лакейсем кил хушшинче шыраман вырăр хăвармарĕç — ниçта тупаймарĕç. Михха темле инкек çывхарнине сисрĕ. Тавçăраймарĕ кăна. Иккĕшĕ пĕрлине вăл ним иккĕленмесĕр ĕненет. Мĕн сăлтавшăн çухалса çӳреççĕ-ши? Хăнасем умне тăратас пирки калаçса татăлнăччĕ-çке. Хĕрĕ çакăнта пулсан, нихçан илттермен сив сăмахне калĕччĕ.

Каç та пулчĕ. Хăнисем саланчĕç. Хусан хĕрĕсем кайрĕç. Çĕр иртрĕ, тепĕр ир çитрĕ — Клавьесем таврăнмарĕç.

Лукарье, ире яхăн урăлма хăтлансан та, вырăн çинчен тăмарĕ. Ĕнерхи сас-хурасем пуçĕнче ним чухлĕ те тăрса юлман. Тăнпуçне пăру çуласа кайнă тейĕн. Çаврăнса выртма хăтлансан, хырăмĕ ыратнине туйрĕ. Тепĕр хут та кăтăш пулнăччĕ — чавсинчен лăсканипе куçне уçрĕ. Умĕнче упăшки тăрать иккен. Лукарье, тахçанах хăрама пăрахнăскер, шӳтлесерех чĕнчĕ.

— А-а... Михал Петрович-çке... Христос чĕрĕлнĕ ятпа чуптума килтĕн-и?

— Тăна кĕр, сăрнай! 

— Мĕн ырлăхшăн е хурлăхшăн тăна кĕмелле, тет?

— Клавье ăçта?! 

— Клавье?..

— Ийя. Ĕнертенпе шыраса тинке тухрĕ. Сан ним шухăш та çук. Ĕçетĕн те выртатăн.

Лукарье ывăç тупанĕпе питне-куçне сăтăркаларĕ. Ĕнер мĕн пулса иртнисем куçĕ умне майĕпен туха пуçларĕç. Нивушлĕ мана ĕненмесĕр иккĕшĕ пĕрле тухса вĕçрĕç? Çук, ку тĕрĕс мар. Ванюкĕ маларах кайрĕ. Упăшкине пĕтĕмпех каласа парасшăнччĕ, хĕрĕ ăçтине пĕличченех пуçне çиес килмерĕ.

— Ĕнертенпех вил ӳсĕррипе эп никама та курман. Хырăм çине епле ӳксе ыраттарнине те астумастăп, — терĕ çеç.

— Сăрнай темерĕн! — шăл витĕр сăрăхтарса хăварчĕ Михха.

Мĕн тумалла ĕнтĕ? Инкекĕнчен ытла çамрăксем йăрăсла айкашни тĕлĕнтерчĕ ăна. Çапла хăтланма ним сăлтав та çукчĕ-çке, пĕтĕмпех ырă-тату вĕçленмеллеччĕ. Вĕсем халь ниçта та мар, Хусанта пулмалла. Анчах малтан Энĕшкассине çитсе килмелле. Ванюкĕ те пулин килтех-и, тен?

Сантăрпа Наçтик кĕçĕрхи çĕре çывăрмасăрах ирттерчĕç. Малтанах вĕсем мăнукне Михха хăй патне чĕннĕшĕн савăннăччĕ. Ратнепе çӳренĕ чухне ун пирки кĕвĕçсе калаçакансем те пурччĕ. Таврăннă çĕре мăнукĕ килте çук. Ирĕксĕрех ĕшеленсе ӳкрĕç. Ванюка тытса хуптарасшăн Михха юри чĕнтернĕн туйăнчĕ вĕсене. Ним шутламасăрах Трифунпа лартса янăшăн хăйсене хăйсем ӳпкелерĕç. Сантăр Атăлкассине кайса пăхас тесе тăратчĕ — Михха килсе кĕчĕ.

— Килех, килех, Михал Петрович! — пуç тайса кĕтсе илчĕ Сантăр.

Михха хирĕç саламламасăрах тӳртен ыйтрĕ:

— Ванюк килте-и?

— Ĕнер Трифун лартса кайнăранпах çук. Шалт аптрарăмăр ĕнтĕ. Сирĕн пата пырас тенĕччĕ-ха.

Сантăрсем питех хуйхăрнине асăрхасан, Михха тĕрĕссине хыпарлама шутларĕ:

— Çапла, Александр Кузьмич... Эпĕ сире хăта тăвасшăнччĕ. Ванюкпа хам хĕре çураçнине асра тытса, иккĕшне мăшăрлантарам тенĕччĕ. Чиперех калаçса татăлтăмар. Хăнасем те пухăнчĕç. Ванюкпа Клавье таçта кайса çухалчĕç. Ăнсăртран кунта килсе тухсан, эсир вĕсене тӳрех ман пата хăваласа ярăр! Хăвăр та пырăр!

Михха паçăрах тухса кайнă ĕнтĕ. Сантăрпа Наçтик çав-çавах ним чĕнеймесĕр лараççĕ. Халь мĕн илтни такама та минретĕ. Михха Сантăрсемпе хăталанма шутланă-çке-ха! Вĕсен мăнукĕ çĕрме пуян кĕрӳшĕ пулать мар-и?!.

— Ăçта аташса çӳрет-ши ĕнтĕ? — тарăхрĕ Сантăр.

— Тур çырлахтăрах çав ачана... — ассăн сывларĕ Наçтик те.



Лукарьене малтанах Ванюкпа Клавье вăл каланине ĕненмесĕр пĕрле тухса тарнăн туйăннăччĕ. Хатĕрлесе хунă мулĕ вырăнтахне курсан, ку шухăш сирĕлчĕ. Ним тума аптранипе вăл каллех ĕçке ярăнчĕ.

Ыран сухана тухмалла тенĕ кун ихха патне тарçи хашкаса çитре:

— Михал Петрович, халăх сирĕн çĕре валеçет, сухалакансем те пур!

Михха ни вилĕ, ни чĕрĕ пулса кайрĕ.

— Мĕн терĕн эсĕ? — ыйтрĕ тепĕр хут.

Лешĕ тĕплен каласа парсан, Трифуна лаша кӳлтерчĕ, хиреллĕ вĕçтерчĕ. Тарçи улталаман иккен. Ав, Сала вырăсĕсем пулмалла, ун çĕрне хĕрçе кайса валеçеççĕ. Сухалакансем те пур. Чăваш ялĕ тĕлĕнчи уйĕнче те ушкăнсем мĕкĕлтетеççĕ.

Михха çитнине асăрхасан, çĕр валеçекен-сухалаканçем тăпах чарăнчĕç. Пăрахса кайма шутлисем те пурччĕ, пĕрне-пĕри хытарма тăрăшнипе саланмарĕç. Пĕр ушкăн Михха еннелле талпăнса ăнтăлчĕ. Лешĕ:

— Хăвала! — терĕ Трифуна. Самай инçе кайсан, ĕнтĕ ярса илес çуккипе, юнаса кăшкăрчĕ: — Тăхтăр-ха, сăрнайсем, хăвăра хăвăр ӳпкелĕр! — Лашине Атăлкассинелле хăвалаттарчĕ. Лере, катер çине ларса, Шупашкара вĕçтерчĕ.

Кунта вăл тӳрех Лаврский патне кĕчĕ. Лешĕ ăна хавасланса ал парасшăнччĕ, ăшă сăмах каласа саламласшăнччĕ, Михха йăлтах минренине асăрхасан, сĕтел хушшинчех ĕнтĕркесе тăчĕ.

— Власть мар, çӳрме эсир! Ăçта эсир шантарнă йĕркелĕх! Ăçта Вăхăтлăх правительствăн çирĕплĕхĕ! Сире шыва чиксе кăларни сахал, пуçĕпе путармалла пулнă! — тăвăлса килнине кăларса хучĕ Михха. Çавăнтах халсарланнине туйрĕ, сĕнмесĕрех ларчĕ.

Михха питлени Лаврский манаçлăхне сăнă пек тăрăнчĕ. Хирĕç хăртса тăкма та хатĕрччĕ вăл, темле хăрушлăх сиксе тухнине тавçăрса, çиллине шăнарчĕ.

— Михаил Петрович, эсир пачах тĕлĕнтертĕр! Çав териех пуçа çухатма мĕн пулнă? Ма тĕплĕрех каласа памастăр?

Михха чĕрине тепĕр хут тăвăл капланчĕ. Вăл каллех сиксе тăчĕ, юнавлăн хăлаçланчĕ:

— Пырса кур, сăрнайсем ман çĕре валеçеççĕ! Ăçта салтаксем?! Милиционерсене ма тартрăр?! Ман пурлăха упраймастăр пулсан, ма укçа илетĕр?!

Лаврский минресе кайрĕ. Ял-ялĕнче хысна вăрманне, аслă çул çинчи хурăнсене каснине унчченех илтнĕччĕ-ха. Влаçĕ пур таран вăл чарма, пурнăçа йĕркелеме тăрăшнăччĕ. Улпут çĕрне туртса илме тапăннă тени Вăхăтлăх правительствăн тĕп йĕркисене пăсни пулать. Атăлкасси вулăсне кура ытти вулăс хресченĕсем те çĕкленĕç. Халĕрех йĕрке кӳмесен, пăлхав тума хăтланакансене çалса çĕмĕрмесен, Вăхăтлăх правительствăна çирĕплетме хĕн пулĕ, Атăлкассйне çар отрячĕ яма кĕпĕрне комиссарĕнчен темиçе хут та ыйтнă, лешĕ хăлхине мăк чикнĕн пурăнать. Тӳсме çук урăх! Е çар отрячĕ ярса патăр, е комиссартан кăлартăр!

— Михаил Петрович, эсир ӳпкелени тĕрĕсех. Пурпĕр ытлашши ан пăшăрханăр. Власть çӳрме çеç мар, унăн çирĕп алли те пур. Пурте эп шантарнă пек пулĕ. Шупашкара мĕнпе килтĕр?

— Хам катерпа.

— Пит аван. Тӳрех Хусана кайăпăр!



* * *

Тепĕр кунне Михха уй-хирне халăх тата нумайрах тухрĕ. Лашасăррисем кăна çук кунта. Вĕсем улпут çĕрне туртса илме мар, ят çĕрне сухалаттарассинчен те шикленеççĕ. «Михханне çĕрĕпе пĕрле лашисене туртса илсен аванччĕ те...»

Кăнтăрла иртсен вырăссем çĕр валеçекен енче шăри-шари çуйхашни илтĕнчĕ. Пĕлесшĕн çунакансем сăрта чупса хăпарчĕç те икĕ юланут сиктерсе пынине курчĕç. Хыçалтан пар кӳлнĕ лав çывхарать.

Сасартăк лавĕ çинчен темпе шатăртаттара пуçларĕç. Унччен те пулмарĕ — пуç урлă пульăсем шăхăрса вĕçни илтĕнчĕ.

— Пулеметпа переççĕ!

— Пĕтрĕмĕр! — çуйхашрĕç тавçăракансем.

Пусăра нихçан пулман пăтăрмах тапранчĕ. Тин çеç савăнса çĕр валеçекенсем сухисене пăрахсах тарма пуçларĕç. Лашисем те тулхăра-тулхăра тапса сикрĕç. Тем самантран пусăра çын йăхĕ те юлмарĕ.

Прапорщик пулеметчиксене чарăнма хушрĕ. Лешсенчен пĕри кулса ячĕ.

— Мĕн пулчĕ? — тĕлĕнчĕ прапорщик.

— Курмарăр-и, епле паттăр çапăçрăмăр! Пусăра пĕр çын юлмарĕ! Атте-аннесем пĕлсен тытсах ыталĕç!

— Ыталасси темле те... Киле кĕртессипе кĕртмесси пирки шухăшлама пултараççĕ, — терĕ тепри.

— Калаçма пăрахăр! — чарчĕ прапорщик. Çавăнтах чĕри кăртлатса туртăнчĕ. Салтаксем пăшăрханни тĕрĕсех-çке! Мĕн хăваласа килчĕ ăна кунта?

Михха вĕсене чун-чĕререн савăнса кĕтсе илчĕ, тӳрех столовăя кĕртсе хăна тума хушрĕ. Юлашкинчен те пулин Лаврский хăй сăмахне тытрĕ, мула упрама отряд ярса пачĕ. Вăл тинех тăнăçлă пурăнĕ.

  